
	Өмнөх үг

	Монгол улсын төр, нийгмийн нэрт зүтгэлтэн Дондогийн Цэвэгмид абугайн мэндэлсний 100 жилийн ой энэ жил тохиож байгаатай холбогдуулан түүний хувийн тэмдэглэл, дурсамжуудаас хэвлэж, олон нийтийн хүртээл болгох саналыг “Д. Цэвэгмид сан”˗гаас Нэгдсэн Үндэстний Боловсрол, шинжлэх ухаан, соёлын байгууллага – ЮНЕСКО˗гийн Монголын үндэсний комиссын ерөнхий нарийн бичгийн дарга, ноён Г. Жаргалсайханд тавьсныг үндэсний түүх соёлоо эрхэмлэн дээдэлдэг орчин үеийн шилдэг сэхээтний нэг тэр бээр дуртайяа хүлээн авч, дэмжин тусалснаар олон улсын нэр хүнд бүхий энэхүү байгууллага ивээн тэтгэж, “Дондогийн Цэвэгмид абугайн хувийн тэмдэглэл, дурсамжуудаас. . . ” номыг хэвлэн гаргаж уншигч Танд толилуулж байна. 

	 Олон улсын нэр хүнд бүхий энэхүү байгууллагын 70 жилийн ой ч мөн энэ жил тохиож байгаад бид ихээхэн бэлгэшээж буй учир тус байгууллагын тухай уншигчдадаа товч боловч өгүүлэхийг хүслээ.  

	ЮНЕСКО (UNESCO — The United Nations Educational, Scientific and Cultural Organization) буюу Нэгдсэн Үндэстний Боловсрол, Шинжлэх ухаан, Соёлын Байгууллагыг 1945 оны 11 дүгээр сарын 16˗нд үүсгэн байгуулж, дэлхийн 37 улс Дүрэмд нь гарын үсэг зуржээ. 1946 онд Өмнөд Африк, Саудын Араб, Австрали, Бразил, Канад, Хятад, Дани, Египет, Америкийн Нэгдсэн Улс, Франц, Грек, Энэтхэг, Ливан, Мексик, Норвег, Шинэ Зеланд, Бүгд Найрамдах Доминикан Улс, Их Британи, Чехословак, Турк зэрэг 20 улс батламжилснаар уг Дүрэм хүчин төгөлдөр болсон гэдэг. Энэхүү шинэ байгууллага “. . . хүн төрөлхтний оюун санаа, ёс суртахууны эв нэгдэл»˗ийг хангаж, дэлхийн шинэ дайн өдөөхгүй байх, боловсрол, шинжлэх ухаан, соёл, байгаль орчин, хэвлэл мэдээллийн олон улсын хамтын ажиллагааг өргөжүүлж, ирээдүйд чиглэсэн бодлого, үйл ажиллагааны стратеги дэвшүүлэн хүн төрөлхтний дэвшил хөгжлийг урагшлуулах” хэмээн өөрийн үндсэн зорилгыг тодорхойлоод, “улс үндэстнүүдийн хамтын ажиллагааг боловсрол, шинжлэх ухаан, соёлын асуудалд төвлөрүүлэн, арьс өнгө, хүйс, хэл, шашин ялгаварлахгүйгээр шударга ёс, хууль, хүний эрх ба үндсэн эрх чөлөөг нийтээр хүндэтгэх”˗д гишүүн орнууд хувь нэмрээ оруулахаар заасан байна. 

	Дэлхийн хамгийн нэр хүндтэй оюуны энэхүү байгууллагад Монгол Улс 1962 онд гишүүнээр элсэн орсон байна. 

	ЮНЕСКО нь НҮБ˗ын системийн бусад байгууллагатай харьцуулбал Гишүүн орнууддаа ЮНЕСКО˗гийн Үндэсний Комисс гэсэн үндэсний тогтолцоо бүхий цорын ганц байгууллага юм. Үндэсний Комиссууд нь ЮНЕСКО˗гийн үзэл санаа, үйл ажиллагааг түгээн дэлгэрүүлэх, эрх мэдлийн хүрээнд салбар хоорондын үйл ажиллагааны уялдаа холбоог хангаж, иргэний нийгэмтэй холбож өгдөг бөгөөд үндэсний хэмжээнд ЮНЕСКО˗гийн хөтөлбөрийн хэрэгжилтэд үнэтэй хувь нэмэр оруулж, боловсрол, соёл, шинжлэх ухаан, харилцаа холбоо зэрэг салбарт гарсан санал санаачилгыг дэмжиж, үйл хэрэг болгоход нь туслалцаа үзүүлдэг ажээ. 

	Тогтвортой хөгжил, хүмүүнлэг ёс, оюун ухаан, мэдлэг мэдээллийн хүчин зүйлийн нөлөө нэн ихээр өсөн нэмэгдэж буй өнөө үед Дэлхийн оюуны байгууллага болох ЮНЕСКО˗гийн үзэл санаа, үйл хэрэг дэлхий дахинд улам бүр үнэ цэнэ, ач холбогдолтой болж байна. Нөгөө талаар, ЮНЕСКО өөрийн үйл ажиллагаанд төвлөрлийг сааруулах бодлого явуулж, бүсийн болон улс орнууд хариуцсан төлөөлөгчийн газрууд, тэрчлэн гишүүн орнууд дахь Үндэсний комиссуудад илүү ач холбогдол өгч эхэлсэн ажээ. 

	Монгол Улс ЮНЕСКО˗гийн үзэл санаа, уриа дуудлагыг түгээн дэлгэрүүлэх, хэрэгжүүлэхэд үндэсний байгууллагуудыг өргөнөөр оролцуулах, Монгол улс, ЮНЕСКО˗гийн хамтын ажиллагааг төлөвлөн чиглүүлэх, уялдуулан зохицуулах үүргийг гүйцэтгэх зорилго бүхий ЮНЕСКО˗гийн Монголын Үндэсний Комиссыг 1963 оны 3 дугаар сард ЮНЕСКО˗гийн дүрмийн заалтын VII зүйлд нийцүүлэн Засгийн газар болон холбогдох байгууллагуудын төлөөллийг оролцуулан байгуулж, дүрмийг баталжээ. 

	ЮНЕСКО˗гийн Монголын Үндэсний Комисс нь Монгол улс, ЮНЕСКО˗гийн харилцаа, хамтын ажиллагааг хөгжүүлэх, түүний үзэл санааг дэлгэрүүлэхэд ямагт уриалан санаачлагч, хэрэгжүүлэгч, холбогч зохицуулагч байх, холбогдох асуудлаар Засгийн газартаа зөвлөж, төрийн бодлого чиглэлд ЮНЕСКО˗гоос дэвшүүлэн тавьж буй дэлхийн нийтлэг зорилтуудыг тусгах талаар өөрийнхөө чиг үүргийг амжилттай хэрэгжүүлж иржээ. 

	Үйл ажиллагааны чиглэлээр нь авч үзвэл ЮНЕСКО нь эрдэм түгээн дэлгэрүүлэх төв бөгөөд оюун санааны үүрэг нь боловсрол, соёл, мэдээлэл харилцаа, шинжлэх ухаанд гарч ирэх гэж буй өөрчлөлт, тулгамдсан зорилтуудыг урьдчилан харж, тэдгээрийг шийдэх бодлого, арга замыг эрэлхийлэх явдал юм. Энэхүү зорилтуудаа биелүүлэхэд ЮНЕСКО дотоод хүчин чадлаа дээд зэргээр ашиглаад зогсохгүй, олон улсын нэр хүндтэй их дээд сургуулиуд, мэргэжилтнүүд, эрдэмтэн судлаачдыг татан оролцуулдаг аж.  Үүний зэрэгцээ ЮНЕСКО нь олон улсын эрх зүйн баримт бичгийг боловсруулж, түүнийг хэрэгжүүлэх чиглэлээр ажилладаг бөгөөд Конвенц, Мэдэгдэл, Тунхаглал, Зөвлөмж батлан хэрэгжүүлэх ажлыг зохион байгуулдаг байна. 

	Тэрчлэн ЮНЕСКО нь ном хэвлэл, интернэтээр дамжуулан мэдлэг, туршлага, мэдээлэл цуглуулах, дамжуулах, солилцох, түгээх зэрэг үүрэг гүйцэтгэхийн зэрэгцээ олон улс, бүс нутаг, үндэсний хурал, уулзалт, семинар зохион байгуулж, мэргэжилтнүүдэд үзэл бодол, туршлага мэдлэгээ солилцох боломжийг бүрдүүлэхэд ихээхэн анхаарч ажилладаг ажээ. ЮНЕСКО˗гийн өөр нэгэн эрхэм үүрэг нь гишүүн орнуудынхаа боловсрол, шинжлэх ухаан, соёл, мэдээлэл харилцааны салбарын байгууллага болоод мэргэжилтний мэдлэг чадварыг байнга дээшлүүлэх явдал юм. Энэ үүргээ ихэвчлэн ЮНЕСКО˗гийн Төлөөлөгчийн газрууд болон өөрийн байгуулсан хүрээлэнгүүдээр дамжуулан хэрэгжүүлдэг байна.  

	ЮНЕСКО 2001 онд болсон Ерөнхий Бага Хурлынхаа 31 дүгээр чуулган дээр үйл ажиллагааныхаа дунд хугацааны стратегийг “Даяаршлын эрин зуунд боловсрол, шинжлэх ухаан, соёл, мэдээлэл, харилцаа холбоог хөгжүүлэх замаар энх тайвныг сахин бэхжүүлэх, хүний хөгжлийг хангахад тус дэм үзүүлэх” хэмээн тодорхойлсон байна. Энэхүү стратеги зорилгынхоо хүрээнд ЮНЕСКО юуны өмнө ядуурал, ялангуяа нэн ядуурлыг арилгах, боловсрол, шинжлэх ухаан, соёл, мэдээллийн салбарыг хөгжүүлэх, мэдлэгт тулгуурласан нийгэм төлөвшүүлэхэд мэдээлэл, холбооны технологийн хувь нэмрийг нэмэгдүүлэх зэрэг зорилгыг өнөөдөр туйлын чухалд үзэж байгаа юм байна.  

	Үйл ажиллагааныхаа үндсэн чиглэлийн хүрээнд энэхүү номыг ивээн тэтгэж хэвлүүлж буй ЮНЕСКО˗гийн Монголын үндэсний комисс, түүний ерөнхий нарийн бичгийн дарга, ноён Г. Жаргалсайхан, ажилтан Д. Начин нартаа “Д. Цэвэгмид сан”˗гийн болон нийт уншигчдынхаа нэрийн өмнөөс гүн талархал илэрхийлж байна. 

	Энэхүү номд Д. Цэвэгмид агсны олон арван жилийн туршид хөтөлж ирсэн тэмдэглэлийн дэвтрүүдээс нийтлэг ач холбогдолтой хийгээд түмэн олонд сонирхолтой байж болох хэсгүүдийг түүвэрлэн авч оруулав. Номд орсон бүх материал “Д. Цэвэгмид сан”˗гийн архивд жинхэнэ эхээрээ хадгалагдаж буй тул сонирхсон бүх байгууллага, хувь хүн, судлаач нар үзэж танилцах боломжтой юм. 

	Тэмдэглэлийн дэвтрээс түүвэрлэсэн материалыг уйгуржин монгол бичгээс хөрвүүлэх ажлыг хичээнгүйлэн гүйцэтгэсэн Шарайд Б. Шагдаржав, Бодонгууд Р. Эрдэнэцэцэг, Сагаанууд Д. Соронзон нарт талархал дэвшүүлье. Мөн номын эхийг уншиж, үнэтэй санал зөвлөгөө өгсөн Д. Цэвэгмид агсны охин Ц. Дэвээ, хүү, Монгол улсын Төрийн соёрхолт, уран барималч Ц. Амгалан, хүү Ц. Энх, бэр Д. Мандах, зээ охин Д. Энхмаа, ач хүү А. Ананд нарт гүн талархал илэрхийлж байна. 

	Тэмдэглэлийн эх ноорогт хүмүүсийн нэр ихэвчлэн овгийн үсэггүй байгааг хэвээр үлдээсэн бөгөөд мөн зарим хүний, ялангуяа гадаад хүний болон газар усны нэр кирилл үсэгт эндүү ташаа буусан байх аваас уншигч авхай нар өршөөн болгоохыг хүснэ. 

	Номын цагаан буян дэлгэрэх болтугай. 

	Редактор. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	Нэг. ТОЙРОН ХҮРЭЭЛЭГЧ ХЭМЭЭГДСЭНТЭЙ ХОЛБОО БҮХИЙ МАТЕРИАЛУУД

	 

	Редакторын үг: Манай дарга тухайн үед 75 настай ч, ануухнаараа, ухаан санаа сав саруул, олон жилийн өмнө хэлсэн утасны дугаарыг ч хэнийх болохыг нь тов тодорхой санаж байдаг, элдэв өвчин зовуурьгүй, алхаа гишгээ чанга, нуруу цэх шулуун, эрдэмтэн, профессор, академич хүнийхээ хувьд МУИС˗ийн оюутнуудад мэргэжлийнхээ чиглэлээр лекц уншиж явсан юм. Гэтэл “Ичсэн хүн хүн ална” гэдэг шиг, төр түмэн нь алдар гавьяаг нь хүлээн зөвшөөрөөд, өдий төдий одон, цол хэргэмээ хүртээчихсэн байхад ардчиллын нэр барьж, түүхийн үнэнийг илт үгүйсгэн, өмнөх бүх зүйлийг буруутган яллахыг урьтал болгосон эрх баригчдаас айж цочин балмагдсан нам нь, нам нь ч гэж дээ, намын нэр барьсан ойворгогүй хэдэн хүн өөрсдөө нэр цэвэр үлдэхийн тулд Ю. Цэдэнбалд бүх хэргийг тохож, Д. Цэвэгмид агсанд “Цэдэнбалын тойрон хүрээлэгч” хэмээх нэр хоч өгч, хүнд ял тулган байцаасан юм. Дарга нэг өдөр намайг гэртээ урихад нь хүрч очиход “Өндөр Сумъяа дуудаж учиргүй байцаалаа” гээд нүүр нь их улайсан, дотор нь маш их давчидсан шинжтэй сууж байсан юм. “Байцаасан биш, ярилцсан байлгүй дээ” гэхэд, “Үгүй дээ, байцаалаа. Та намайг байцаагаад байна уу, ярилцаад байна уу?”гэхэд “Ярилцаж байна” гээд л байцаагаад байх юм” гэж билээ. 

	Энэ нь арван хэдхэн наснаасаа эхлэн жар шахам жил төр, ард түмэндээ хоёргүй сэтгэлээр, чин үнэнээсээ зүтгэж, эх орноо НҮБ˗ын гишүүнд элсүүлж, хүнд хэцүү цаг үед Хятадад Элчин сайдаар сууж, улаан хамгаалагчдад доромжлуулан, нүүр өөдөө нулимуулж, машин тэргээ шатаалгаж явсан, төр засгийн өндөр албан тушаалд 40 гаруй жил чин үнэнчээр зүтгэж, Монголын түүхэнд хэзээ ч үл мартагдах хүндтэй гавьяа байгуулсан энэ эрхмийг сэтгэл санааны гүн хямралд оруулсан юм. 

	Комиссынхон түүнд их дээд сургуульд оруулах өргөдөл цохохдоо хэд хэчнээн төгрөг авдаг байсан бэ? гэсэн утгатай, утгатай ч гэж дээ, огт утгагүй асуулт тавьсан байгаа юм. Чухам л өөрийнхөө хэмжүүрээр бусдыг шүүнэ гэдэг л энэ буюу. Тухайн цаг үед өнөөдрийнх шиг хээл хахууль авах нь байтугай, өнөө үеийн ёсон болоод хэвшчихсэн архи, чихрийн цуглуулга хоёр ч ор сураггүй байсан үе шүү. “Айсаар өтөллөө” сэтгэлийн өчилдөө энэ тухай дарга маань “Шан харамж авдаг байсан уу гэж асуусанд гомддог” хэмээн халаглан бичсэн байна. Мөн “Жараад жил ажиллаж, сурсан өчүүхэн зүйлээ ард түмэндээ зориулж яваад, насны наран хэлтийх үед ийм нэр цол зүүж гэмтэн болох нь надад үнэхээр гомдолтой байна” гэжээ. Хүнийг ингэж гомдоох гэж! Энэ бүхнээс болоод сэтгэл санааны гүн хямралд орж, төдий л удалгүй өөд болсон нь “МАХН˗ын Онц их хурлаас байгуулагдсан комисс” гэгчийн харалган, увайгүй үйл ажиллагаатай шууд холбоотой гэж би боддог. 

	Д. Цэвэгмид танаа

	Таны амрыг эрье!

	МАХН˗ын Онц их хурлаас байгуулагдсан комисс 1954˗1984 оны хооронд нам, төрийн удирдлагад Ю. Цэдэнбалтай хамт ажиллаж байсан зарим хүмүүсийн үйл ажиллагаанд намын ёс зүй, сахилгын үүднээс улс төрийн дүгнэлт хийх үүрэгтэй билээ. Энэ ажилд тус дэмжлэг үзүүлэх зорилгоор өөрийн үйл ажиллагаандаа бодитой, намч, зарчимч дүгнэлт гаргаж өгөхийг Танаас хүсье. Таны дүгнэлтэд дор дурдсан зүйл тусгагдсан байвал зүйтэй юм. Үүнд:

	
		Та нам, төрийн дээд удирдлагын бүрэлдэхүүнд ажилласан хугацаандаа улс орон, нам, ард түмэнд ач тустай томоохон юу бүтээсэн гэж үздэг вэ?

		Та нам, төрийн дээд удирдлагын бүрэлдэхүүнд ажилласан үеийн үйл ажиллагаандаа шүүмжлэлтэй дүгнэлт хийж, намын ёс зүй, сахилга, хамтын удирдлагын зарчим гажуудахад өөрөө тодорхой ямар алдаа, эндэгдэл гаргасан, ямар буруутай гэж үзэж байгаагаа бичнэ үү. 

		Нэг хүнийг шүтэх, намын амьдралд хамтын удирдлагын зарчмыг зөрчих явдлыг болон Ю. Цэдэнбалын алдаа дутагдлыг илрүүлэн засах талаар Таны хийсэн тэмцэл, түүний үр дүнгийн тухай мэдээлнэ үү. 

		Таны хариуцаж байсан ажил, салбарын удирдах боловсон хүчнийг сонгож олоход Та аль хэр эрх мэдэлтэй оролцож байсан бэ? Энэ асуудлаар өөрт оногдсон үүргийг хэрхэн биелүүлж байсан гэж одоо үзэж байна вэ?

		Намын байгууллагаас Та ямар нэгэн зэмлэл, шийтгэл хүлээж байсан уу? Хүлээж байсан бол хэзээ, юуны учир вэ?



	Та дүгнэлтээ бичгээр гаргаж, энэ оны 5 дугаар сарын 8˗ны дотор Комисст өгнө үү. 

	Комиссоос үнэн зөв дүгнэлт, санал гаргахад тус болох аливаа зүйлийг нэмж мэдээлбэл сайн байна. 

	МАХН˗ын онц их хурлаас байгуулагдсан комисс

	1990. 04. 23

	 

	МАХН˗ын онц их хурлаас байгуулагдсан комисст

	Эрхэм Комиссын дарга, гишүүдийн амрыг эрье. 

	Надаас асуусан зүйлийг доор дурдсанаар дэс дараалан хариулсныг минь хянан толилом уу. 

	Нэгдүгээр асуултын хариулт

	1972 оны 7 дугаар сарын 15˗наас 1987 оны 5 дугаар сарын 7˗ныг хүртэл Сайд нарын Зөвлөлийн орлогч даргаар ажиллах хугацаандаа ардын боловсрол, эрүүлийг хамгаалах, соёл, биеийн тамир, радио˗телевиз, шинжлэх ухаан (1985 оноос) зэрэг салбар, Цөмийн энергийн комисс, Эрдмийн зэрэг, цол олгох дээд комисс (1985 оноос), Гоц аюулт халдварт өвчинтэй тэмцэх улсын онцгой комиссын ажлыг хариуцаж, уг байгууллагын удирдлага, холбогдох референт нартайгаа хамтран дурдсан салбаруудын материаллаг бааз, ажил үйлчилгээний чанарыг сайжруулах, ардын боловсролын системийг боловсронгуй болгох, сум дундын болон төрөлжсөн хийгээд хотын район бүхэнд больниц байгуулах, эх нялхсыг хамгаалах, сургуулиудад орос хэлний багш нарыг урин ажиллуулах, авьяаслаг залуучуудыг гадаад, дотоодын сургуульд явуулж, боловсон хүчин бэлтгэх зэрэг асуудлаар тогтоол боловсруулалцан, Сайд нарын Зөвлөлийн хуралд оруулан батлуулаад, биелэлтэд нь хяналт тавьж, хамт олны дэмжлэгээр гүйцэтгэж байсан ажил болон өөрөө зохиож, хэвлүүлж байсан ном, өгүүллээ эх орныхоо соёл иргэншлийг дээшлүүлэхэд оруулсан хувь нэмэр, улс, эх орон, ард түмнийхээ хөгжил дэвшлийн үйлсэд өргөсөн өчүүхэн ч атугай ач тустай бүтээл гэж үзээд, гол гол томоохныг нь өгүүлбэл ийн буюу:

	Ардын боловсролын талаар:

	
		Бүгд Найрамдах Монгол Ард Улсын Ардын боловсролын хууль (БНМАУ˗ын хууль. 1982˗12˗9)

		Сургуулийн системийг боловсронгуй болгох тухай (МАХН˗ын Төв Хорооны сэдэв. 1986˗12 дугаар сар)

		МАХН˗ын Төв Хорооны сэдвийг хэрэгжүүлэх зорилгоор дараах шийдвэрүүд гарсан:



	а. Ерөнхий боловсролын сургуулийн системийг боловсронгуй болгох талаар авах зарим арга хэмжээний тухай (Намын Төв Хороо, Сайд нарын Зөвлөлийн 1986˗12˗17˗ны өдрийн 28 дугаар тогтоол)

	б. Сургуулийн өмнөх насны хүүхдийн байгууллагын талаар авах зарим арга хэмжээний тухай (Сайд нарын Зөвлөлийн 1986˗12˗17, тогтоол № 410)

	в. Техник˗мэргэжлийн сургуулийн талаар авах зарим арга хэмжээний тухай (Сайд нарын Зөвлөлийн 1986˗12˗17, тогтоол № 442)

	
		Дээд сургуулийн элсэлт, сургалт хүмүүжлийн ажлыг сайжруулах зарим арга хэмжээний тухай (Сайд нарын Зөвлөлийн 1985˗9˗20˗ны 232 дугаар тогтоол)

		Ерөнхий боловсролын сургуулиудыг багшаар хангах зарим арга хэмжээний тухай (Намын Төв Хороо, Сайд нарын Зөвлөлийн 1984 оны тогтоол)

		Дээд сургууль байгуулах тухай (Сайд нарын Зөвлөлийн 1982˗9˗2˗ны өдрийн 281 дүгээр тогтоол), (МУИС˗ийн бүрэлдэхүүнээс ПДС, Орос хэлний институтийг салгаж, ПДС, ОБДС байгуулсан)

		Улс, хоршооллын үйлдвэр, аж ахуйн газрын зардлаар дотоодын дээд, тусгай мэргэжлийн дунд сургуульд оюутан сурагч сургах тухай (Намын Төв Хороо, Сайд нарын Зөвлөлийн 1981 оны 6 дугаар сарын 29˗ний өдрийн 18 дугаар тогтоол). 

		“Ардын багш”, “Ардын эмч” цол бий болгох тухай (Ардын Их Хурлын Тэргүүлэгчдийн зарлиг 1981˗7˗30, № 281)

		Социалист орнуудад суралцаж байгаа оюутан, сурагчдын сахилга, зохион байгуулалтыг намын шаардлагын хэмжээнд хүргэн сайжруулж, өндөр мэдлэгтэй мэргэжилтэн бэлтгэх зорилтын биелэлтийг хангах зарим арга хэмжээний тухай (Намын Төв Хороо, Сайд нарын Зөвлөлийн 1981˗7˗24, тогтоол № 27)

		Пионерын олон улсын “Найрамдал” лагерийн талаар авах зарим арга хэмжээний тухай (Намын Төв Хороо, Сайд нарын Зөвлөлийн 1981˗7˗24, тогтоол № 25)

		Техник мэргэжлийн сургуулиар мэргэжилтэй ажилчин бэлтгэх ажлыг цаашид сайжруулах арга хэмжээний тухай (Намын Төв Хороо, Сайд нарын Зөвлөлийн 1980˗2˗5˗ны өдрийн 3 дугаар тогтоол)

		Техник мэргэжлийн сургуулийн сурагчдын хангамжийн тухай (Сайд нарын зөвлөлийн 1983˗4˗9˗ний өдрийн 135 дугаар тогтоол). 

		Сангийн аж ахуй, тэжээлийн аж ахуйнуудыг бүрэн дунд сургууль, техник˗мэргэжлийн сургуулийн салбар ангитай болгох тухай (Намын Төв Хороо, Сайд нарын Зөвлөлийн 1983˗7˗8˗ны өдрийн 17 дугаар тогтоол)

		Ерөнхий боловсролын сургуулийн сургалт˗хүмүүжлийн ажлыг цаашид сайжруулах тухай асуудлыг Ардын Их Хурлын 10 дахь удаагийн сонгуулийн З дугаар чуулганаар хэлэлцүүлж (1982˗12˗9˗нд) Ардын Их Хурлын тогтоол гаргуулсан. 

		1983 оныг “Сурагчийн жил” болгож сургууль, хүүхдийн байгууллагын ажилд бүх нийтийн анхаарлыг төвлөрүүлэн ажилласан (комиссын дарга нь байсан). Сурагчийн жилийг Намын Төв Хорооны шийдвэрээр сунгаж 1984,1985 онд дахин үргэлжлүүлсэн. 

		МАХН˗ын ХҮШ их хурлаас малчдын хүүхдийн 70˗аас доошгүй хувийг дотуур байранд суулгах зорилт дэвшүүлснийг хэрэгжүүлсэн. 



	Ерөнхий боловсролын сургуулийн материаллаг баазыг бэхжүүлэхэд ихээхэн анхаарч ажилласны үр дүнд 3 ээлжтэй сургуулийн тоо цөөрсөн билээ. 

	
		Хот, хөдөөгийн сургуулиудаар явж багш, сурагчидтай уулзан ярилцлага хийдэг, ажлын зөвлөгөө өгдөг байлаа. 



	 

	Эрүүлийг хамгаалах талаар:

	1. Бруцеллёз” өвчтэй хүмүүсийг эмчлэх журмын тухай Сайд нарын Зөвлөлийн 1972 оны 9 дүгээр сарын 8˗ны өдрийн 362 дугаар тогтоолын дагуу 1973 оноос эхлэн уг өвчинтэй хүмүүсийг амбулаториор үнэ төлбөргүй эмчилдэг болсон. 

	2. Улсын ариун цэврийн хяналтын талаар авах зарим арга хэмжээний тухай Сайд нарын Зөвлөлийн 1972 оны 410 дугаар тогтоолоор БНМАУ˗ын ариун цэврийн хяналтын ажлыг улам боловсронгуй болгох дүрмийг баталсан. 

	3. Халдварт гепатит өвчинтэй тэмцэх ажлыг сайжруулах тухай Сайд нарын Зөвлөлийн 1972 оны 478 дугаар тогтоолоор бүх эмнэлэгт төвлөрсөн ариутгалын газар бий болгох, гаммаглобулин, альбулин үйлдвэрлэх зэрэг олон чухал арга хэмжээг авч хэрэгжүүлсэн болно. 

	4. Биобэлдмэл, цусны үйлдвэр, шинжилгээний институт байгуулах тухай Сайд нарын Зөвлөлийн 1973 оны 253 дугаар тогтоол. 

	5. 1974 оны 6 дугаар сарын 14˗нд Сүхбаатар аймгийн АДХГүйцэтгэх захиргааны даргын илтгэлийг Сайд нарын Зөвлөлийн хурлаар хэлэлцүүлж, “Эрүүлийг хамгаалах байгууллагын ажлыг хэрхэн удирдаж байгаа тухай” 231 дүгээр тогтоолыг гаргасан. 

	6. Сайд нарын Зөвлөлийн 1974 оны 400 дугаар тогтоолын дагуу 1975 оноос эхлэн сэтгэл мэдрэлийн зарим өвчтөнд амбулатори, хөдөлмөр эмчилгээний өдрийн тасгаар үнэ төлбөргүй эмчилдэг болсон. 

	7. Жирэмслэлтийг зохицуулах эрх олгох тухай Сайд нарын Зөвлөлийн 1974 оны 400 дугаар тогтоол гарснаар өвчний улмаас болон олон хүүхэдтэй, аж амьдралын гачигдалтай эмэгтэйчүүдэд хүүхэд олохоос хамгаалах ерөндөг хэрэглэх эрхийг эмнэлгийн байгууллагад олгосон. 

	8. Эрүүлийг хамгаалах байгууллагын материаллаг баазыг бэхжүүлэх арга хэмжээний тухай Сайд нарын Зөвлөлийн 1974 оны 362 дугаар тогтоолын дагуу сүүлийн 10 гаруй жилд Хавдар судлалын төв, Халдвартын больниц, Улаанбаатар хотын Клиникийн төв эмнэлэг (Ш эмнэлэг), Эх нялхсын төв, районуудын хүүхдийн болон насанд хүрэгчдийн поликлиник, больниц, 4 аймгийн төвд 160 ортой нэгдсэн эмнэлэг, 40 ортой халдвартын больниц зэрэг олон барилга байгууламж баригдсан юм. 

	9. Эх нялхсын талаар авах зарим арга хэмжээний тухай Сайд нарын Зөвлөлийн 1976 оны 173 дугаар тогтоолоор Эх нялхсыг хамгаалах эрдэм шинжилгээний хүрээлэн байгуулж, хэсгийн нэг эмчид ноогдох хүүхдийн тоог цөөрүүлэх, АУДэС˗аар хүүхдийн эмч бэлтгэх арга хэмжээ авсан нь цаашид нэн чухал ач холбогдолтой болсон юм. 

	10. 1977 оны 6 дугаар сарын 27˗нд “БНМАУ˗ын Эрүүлийг хамгаалах хууль”˗ийг Ардын Их Хурлын чуулганаар баталсан. 

	11. Хүний их эмч нарт нарийн мэргэжлийн зэрэг олгох дүрэм батлах тухай Сайд нарын Зөвлөлийн 1977 оны 240 дүгээр тогтоол гарсан. 

	12. Сайд нарын Зөвлөлийн 1979 оны 233 дугаар тогтоол гарч, хүн эмнэлгийн сувилагч нарын сарын цалингийн хэмжээг нэмэгдүүлэх арга хэмжээ авсан. 

	13. Эх хүүхдийн эрүүл мэндийг хамгаалах ажлыг цаашид сайжруулах арга хэмжээний тухай Намын Төв Хороо, Сайд нарын Зөвлөлийн 1979 оны 21 дүгээр тогтоол гарч, түүнд маш чухал олон арга хэмжээ тусгагдсан юм. Тэдгээрийн дотроос нэг хүртэлх насны хүүхдэд эмийг үнэ төлбөргүй олгох, 300 хүүхдэд үйлчлэх поликлиник 4, 120 ортой сувилал 1, 50 ортой төрөх газар 4˗ийг барих зэрэг олон чухал арга хэмжээ тусгагдсан нь хэрэгжиж биелэгдсэн. 

	14. 1981 онд “Ардын эмч” цол бий болгох тухай Ардын Их Хурлын Тэргүүлэгчдийн 281 дүгээр зарлиг, мөн “БНМАУ˗ын Эрүүлийг хамгаалахын гавьяат ажилтан цол бий болгох тухай” 282 дугаар зарлиг тус тус гарсан. 

	15. Чөлөөт валютаар бараа худалдан авах тухай Сайд нарын Зөвлөлийн 1985 оны 181˗р тогтоолоор 445 мянган ам. доллар зарцуулахыг зөвшөөрсний дагуу эхокамер 5, бронхофиброскоп 3, гастроинтестинальный фиброскоп З комплект зэрэг орчин үеийн оношилгоо, эмчилгээний 12 нэрийн 36 комплект багаж төхөөрөмж гуравдагч орноос худалдан авч эмнэлэг, үйлчилгээнд нэвтрүүлсэн. 

	16. Үр хөндөхийг зөвшөөрөх тухай Сайд нарын Зөвлөлийн 1985 оны 224 дүгээр тогтоол гарсны дагуу олон хүүхэдтэй, мөн нөхөргүй, тахир дутуугийн группэд байдаг буюу ял эдэлж байгаа зэрэг эмэгтэйчүүдэд өөрсдийнх нь хүсэлтээр үр хөнддөг журам хэрэгжиж эхэлсэн. 

	17. Сайд нарын Зөвлөлийн орлогч даргаар ажилласан хугацаандаа Гоц аюулт халдварт өвчинтэй тэмцэх улсын онцгой комиссын даргын үүргийг гүйцэтгэж байсан бөгөөд уг өвчнөөс урьдчилан сэргийлэх талаар аймаг, хотын комисс, холбогдох яам, улсын хороодод удирдамж, чиглэл өгч, шаардлагатай арга хэмжээг Сайд нарын Зөвлөлд оруулан шийдвэрлүүлж байв. Жишээ нь: 1980 оны 78, 1981 оны 257, 1982 оны 106, 1983 оны 210, 1986 оны 217 дугаар тогтоол зэрэг болно. 

	Соёлын талаар:

	1. Хөдөөгийн хүн амын соёлын үйлчилгээг сайжруулах зарим арга хэмжээний тухай Намын Төв Хороо, Сайд нарын Зөвлөлийн 1983 оны 34 дүгээр тогтоол гарсан. Энэ тогтоолын дагуу Соёл гэгээрлийн дунд сургууль байгуулагдаж, орон нутгийн театр, соёлын орднуудад соёлын ардын их сургуулийн программт хичээл явагдсаны дээр хөдөөгийн хөдөлмөрчдийг соёл урлагаар үйлчлэх ажлын арга хэлбэр баяжсан. 

	2. “Мандухай хатан” цуврал кино хийх талаар Сайд нарын Зөвлөлийн тогтоол гаргаж, зохион байгуулалтын олон арга хэмжээ авсны үрээр уг киног 3,0 сая төгрөгийн төсөв хэмнэж, хугацаанд нь чанартай сайн хийж, зохиогчид нь төрийн шагнал хүртсэн. 

	3. Мөн энэ хугацаанд Хэнтий, Дорноговь, Дундговь аймгийн ардын боловсрол, соёл, эрүүлийг хамгаалах байгууллагын ажилд Сайд нарын Зөвлөлийн группчилсэн шалгалт хийж, өөрөө биечлэн оролцож, шалгалтын мөрөөр зохиох ажлыг төлөвлөн хэрэгжүүлсэн. 

	4. 1985˗1987 онуудад радио телевизийн нэгдсэн төвийн барилгыг бариулах ажлыг түргэтгэх, уг төвийн зарим хэсэгт Япон улсын техник, тоног төхөөрөмж тавихад хөрөнгө хүчийг төвлөрүүлэх, төлөвлөгөөнд тодотгол хийх зэргээр биечлэн анхаарч ажиллаж байлаа. Одоо тус төв хэвийн сайн ажиллаж байна. 

	Биеийн тамир, спортын талаар:

	1. Спортын сургалтыг сайжруулж, амжилтыг дээшлүүлэх зарим арга хэмжээний тухай СнЗ˗ийн 1973 оны 255 дугаар тогтоол. 

	2. БНМАУ˗ын Биеийн тамир, спортын хороо байгуулах тухай Ардын Их Хурлын Тэргүүлэгчдийн 1979 оны 20 дугаар зарлиг. 

	3. Биеийн тамир, спортын талаар авах зарим арга хэмжээний тухай Сайд нарын Зөвлөлийн 1979 оны 37 дугаар тогтоол. 

	4. Тамирчдын бэлтгэлийг сайжруулах талаар авах зарим арга хэмжээний тухай Намын Төв Хороо, Сайд нарын Зөвлөлийн 1982 оны 13 дугаар тогтоол. 

	Шинжлэх ухааны талаар:

	1. Шинжлэх ухааны академийн гишүүдийн тоо, мэргэшлийг тогтоох тухай (Сайд нарын Зөвлөлийн тогтоол. 1987 оны 3 дугаар сарын 21˗ний өдрийн № 21)

	2. Шинжлэх ухааны академид Информатикийн төв байгуулах тухай (Сайд нарын Зөвлөлийн тогтоол. 1987˗4˗2˗ны № 27)

	3. Биотехнологийг хөгжүүлэх зарим арга хэмжээний тухай тогтоол 1986 онд боловсруулж, Намын Төв Хороонд оруулсан. (1987 оны 7 дугаар сарын 2˗нд батлагдсан.  № 11)

	4. Ардын эмнэлгийн хүрээлэнгийн талаар авах зарим арга хэмжээний тухай (Сайд нарын Зөвлөлийн тогтоол. 1984 оны 7 дугаар сарын 27˗ны өдрийн № 221)

	5. Зохион бүтээх ажлын талаар авах арга хэмжээний тухай (Сайд нарын Зөвлөлийн тогтоол, 1986 оны 7 дугаар сарын 17˗ны өдрийн № 238)\

	6. МУИС˗д биотехнологи, электроник, аналитик хими, экологийн лаборатори байгуулах тухай (Сайд нарын Зөвлөлийн тогтоол, 1987 оны 3 дугаар сарын 21˗ний өдрийн № 101)

	7. Микропроцессорын техник зохион бүтээх тухай тогтоол 1986 онд боловсруулж Намын Төв Хороонд оруулсан (1987 оны 3 дугаар сарын 25˗ны өдрийн № 10)

	8. АУДэС˗д сургалтын нэгдсэн эрдэм шинжилгээний лаборатори байгуулсан (Сайд нарын Зөвлөлийн тогтоол, 1986 оны 2 дугаар сарын 21˗ний өдрийн № 4)

	9. Шинжлэх ухаан˗техникийн дэвшлийн асуудлыг судлах төв байгуулах тухай (Сайд нарын Зөвлөлийн тогтоол, 1986 оны 2 дугаар сарын 21˗ний № 43)

	10. Шинжлэх ухааны академийн 1982, 1984, 1985, 1986 оны ажлын тайланг дүгнэж, цаашид гүйцэтгэх, шийдвэрлэх эрдэм шинжилгээний ажлын чанарыг дээшлүүлэх, үйлдвэрүүдэд зөвлөгч ажиллуулах, эрдэмтдийг системтэй бэлтгэх, шаардагдах лабораториуд байгуулах, эрдэмтдийн бүтээлийн үр дүнг практикт нэвтрүүлэх, хөдөө аж ахуйн бригад, суурийг цахилгаанжуулах, хөдөө аж ахуйд бага оврын механикжуулалтын хэрэгсэл нэвтрүүлж, гар хөдөлмөрийг механикжуулах туршилтын ажлыг зохион байгуулах, эрдэм шинжилгээний байгууллагын удирдах ажилтныг хамт олноор нь хэлэлцүүлэн сонгодог журмыг мөрдөх зэрэг Шинжлэх ухааны академийн хийвэл зохих олон асуудлыг тусгасан даалгавруудыг өгч байлаа. (эдгээр баримт бичиг Сайд нарын Зөвлөлийн архивд бий). 

	Цөмийн энергийн комиссын талаар:

	Энэ салбарт гүйцэтгэсэн ажлыг З хэсэгт хуваан тодорхойлов. Үүнд:

	а\ манай улсад цөмийн физикийн эрдэм шинжилгээ, судалгааны ажлын боловсон хүчнийг бэлтгэх,

	б\ судалгаа шинжилгээний материаллаг бааз, лабораторийг байгуулах,

	в\ манай улсад цацрагийн хамгаалалтын асуудлыг бэхжүүлэх, боловсронгуй болгох зэрэг чиглэлээр санаачилга гаргаж ажилласан. 

	 

	1. Мөн БНМАУ˗аас ЗХУ˗ын Дубна хот дахь Цөмийн шинжилгээний нэгдсэн институт /ЦШНИ/˗д томилогдсон Засгийн газрын Бүрэн эрхт төлөөлөгчийн албыг хариуцаж, ЦШНИ, БНМАУ˗ын эрдэм шинжилгээний хамтын ажиллагааг бэхжүүлэх, судалгаа, шинжилгээний ажлыг БНМАУ˗д хөгжүүлэхэд хувь нэмэр оруулсан. 

	а\МУИС, Шинжлэх ухааны академийн Физик˗техникийн хүрээлэн, Математикийн хүрээлэнд Цөмийн физик, тооцоолон бодох электрон машины төв, их энергийн физикийг бололцооны хэмжээнд явуулах лаборатори байгуулагдсан. 

	б\Дубнагийн институттэй 20 орчим сэдвээр судалгаа шинжилгээний суурь, хавсарга судалгаа тогтмол явуулсны үрээр манай улсад физик математикийн ухааны доктор 4, дэд эрдэмтэн 30 гаруй бэлтгэгдсэн. 

	в\ ЦШНИ˗ийн нэрт эрдэмтэн акад. Боголюбов Н. Н, Флеров Г. Н, Франк П. М, Понтекорво Б. Н, Балдин А. М, сурвалжлагч гишүүн Мещеряков Г. М, Говорун Н. Н, Джелепов В. П, Попов Ю. П зэрэг 40 гаруй эрдэмтэн манай оронд айлчилсан. 

	2. 1973 онд БНМАУ, Олон улсын атомын энергийн агентлаг /ОУАЭА/˗ийн гишүүнд элсэн орох асуудлыг гардан хөөцөлдөж шийдвэр гаргуулсан. 

	Манай улс 1975 оноос эхлэн ОУАЭА˗аас техникийн тусламж авч эхэлсэн. Жилд дунджаар 100,000 ам. долларын тусламж авч байв. 1975˗1987 оныг дуустал манай улс бараг 3 сая америк долларын тусламж авч, улс ардын аж ахуйн хэрэгцээт салбарт цөмийн физикийн арга зүйг нэвтрүүлэн хэрэглэж байна. Манай улсад 16 орчим удаагийн техник тусламжийг хөдөө аж ахуйд ургамлын мутац, малын өвчин, радиоиммуны арга, сургалт, эрдэм шинжилгээнд рентген˗флуоренц, нейтроны активац, атомын абсорбц, бага цацраг хэмжих, нүүрсний иж бүрдэл судалгаа, Мессбауэрийн спетрометр ЭПР зэрэг судалгааны орчин үеийн өндөр мэдрэх чадвартай төхөөрөмжийг тооцоолон бодох электрон машины хамт авчирч, судалгааны ажлын түвшинг дээшлүүлж байгаа, МАГАТЭ˗ийн 30 гаруй экспертийг ирүүлэн туслалцаа авч, өөрийн орны 30 гаруй хүмүүсийг МАГАТЭ˗ийн зардлаар сургасан. 

	Мөн МАГАТЭ˗ийн Ерөнхий захирал З. Эклунд, Ханс Бликс нарыг манай Засгийн газрын зочноор айлчлуулсан. Энэ нь МАГАТЭ, БНМАУ˗ын хамтын ажиллагааг бэхжүүлэх чухал үйл явдал болсон билээ. 

	3. Манай улсын 10 гаруй яам, улсын хороонд цацраг идэвхт бодисыг ашиглаж байдаг. 

	1972 оноос урьд изотопын ашиглалт замбараагүй, алдаж үрэгдүүлэх, хадгалалт, хамгаалалт муу, захиалга төвлөрөөгүй байсныг цэгцэлж, 1982 онд Намын Төв Хороо, Сайд нарын Зөвлөлийн хамтарсан тогтоол гаргуулж, “Изотоп контор” байгуулж, цацраг идэвхт бодистой харьцах асуудалд чанарын өөрчлөлт гаргасан. Цацрагийн аюулгүйн дүрэм, цацрагийн ариун цэврийн дүрэм зэргийг боловсруулж улсын хэмжээнд мөрдүүлсэн. 

	Чернобылийн атомын цахилгаан станцад гарсан ослын улмаас Олон улсын хэмжээний мөрдөх 3 конвенцийг Ардын Их Хуралд оруулж соёрхон батлуулж, олон улсын хэлэлцээрт нэгдэн орох ажлыг зохион байгуулсан. 

	 

	Эрдмийн зэрэг, цол олгох дээд комиссын талаар:

	Сайд нарын Зөвлөлийн 1985 оны 4˗р сарын 25˗ны өдрийн 94 дүгээр тогтоолоор Сайд нарын Зөвлөлийн дэргэдэх Эрдмийн зэрэг, цол олгох дээд комиссын даргаар томилогдон 1987 оны 5˗р сарын 7˗ныг хүртэл ажилласан. 

	Энэ хугацаанд эрдмийн зэрэг, цол олгуулах хүмүүсийн холбогдох материал, бүтээл, зохиолыг хянан магадлах, дахин шалгаруулах (аттестатчилах), ажлын чанарыг сайжруулах зорилгоор комиссын эрх мэдлийн хэмжээнд “Диссертацийг урьдчилан хэлэлцэх журам”, “Эрдмийн зэрэг олгох зөвлөлүүдийн бүрэлдэхүүн, хүлээн авч хэлэлцэх диссертацийн чиглэл”˗ийг шинэчлэн батлах, шинээр хамгаалуулах зөвлөлүүд байгуулах, диссертацийн үр дүнг практикт нэвтрүүлэх талаар зөвлөмж гаргуулан, холбогдох газарт нь хүлээлгэн өгүүлэх зэрэг асуудлаар тогтоол шийдвэр гарган хэрэгжүүлсний гадна эрдэмтдийн бүртгэл, судалгааг сайжруулах талаар анхаарч, бүх эрдэмтдийн бүрэн бүртгэл, судалгаатай болж, тэдний бүтээл зохиолыг Улсын төв номын санд бүрэн тавиулан, олны хүртээл болгох ажил зохиосон. 

	Энэ хугацаанд дэд эрдэмтний зэрэг горилсон 48, профессор цолд нэр дэвшсэн 2, доцент цолд нэр дэвшсэн 40, эрдэм шинжилгээний ахлах ажилтан цолд нэр дэвшсэн 25 хүний асуудлыг хянан шийдвэрлүүлсэн болно. 

	            х      х      х

	Хариуцаж байсан салбаруудынхаа ажлын чанар, материаллаг баазыг сайжруулах талаар удаа дараа боловсруулан гаргуулж, биелүүлж байсан тогтоол шийдвэрүүдийг ийнхүү жагсаан дурдахдаа ганц миний хийсэн ажил хэмээн илтгэж буй хэрэг огт биш, хамтын бүтээл гэдгийг дахин хэлсүү. Гэхдээ миний санаачлан гүйцэтгэсэн ажлууд бий. 

	            х      х      х

	Үүнээс гадна эрхлэн хариуцсан ажлаа чадан ядан гүйцэлдүүлэхийн завсар чөлөөнд өсөх үеийнхний хүмүүжилд зориулж сурагч пионеруудад сургамжийн захидал илгээдэг, байгаль орчныг ариглан хамгаалах талаар өгүүлэл бичдэг, сургууль, соёлын газруудад лекц, яриа хийдэг, шүлэг зохиол хэвлүүлдэг байснаа дурдвал:

	1. Ухаан далай номоос эхтэй (ном, гол нь пионер, сурагчдад бичсэн захидлуудын эмхэтгэл, 1984 онд хэвлэгдсэн)

	2. Байгаль хамгаалах явдал иргэн бүрийн үүрэг мөн (өгүүлэл, 1974 оны 1˗р сарын 18˗нд “Үнэн” сонинд нийтлэгдсэн)

	3. Анхны багш (роман, 1982 онд хэвлэгдсэн)

	4. Байгалийн баялгийг ариглан хамгаалж, арвич хямгачаар ашиглая (өгүүлэл, 1981 онд “Намын амьдрал” сэтгүүлийн № 2˗т)

	5. Тавин жилийн дараа (өгүүлэл, 1982 онд Утга зохиол, урлаг сонинд хэвлэгдсэн)

	6. БНМАУ˗ын байгаль хамгаалал, сээр нуруут амьтны дүрсийн бүрэлдэхүүн (өгүүлэл, 1974 онд Берлинд хэвлэгдсэн)

	7. Монгол орны тахь ба бусад ховор амьтан (өгүүлэл, 1974 онд англи хэл дээр, Орикс № 2, Лондонд хэвлэгдсэн)

	8. Монгол орны хөхтөн амьтан (ном, 1987 онд Д. Цэнджавтай хамтран зохиож хэвлүүлсэн)

	9. Хөвсгөлд фосфорит малтахыг больё. (өгүүлэл, 1987 онд “Залуучуудын үнэн” сонинд хэвлүүлсэн). 

	Энэ мэт хэдэн ном, нэлээд өгүүлэл бичиж хэвлүүлснийхээ зарим жишээг энд илтгэсэн учир минь “ Улс орон, нам, ард түмэнд ач тустай томоохон юу бүтээсэн гэж үздэг вэ?” гэсэн асуултыг, туурвисан бүтээлийг тодорхойлуулах санаа хэмээн ойлгосноос болой. 

	Бас хурал цуглаан, сургууль, эмнэлгийн нээлт, уулзалт, яриа, хүлээн авалт зэрэг олон олон арга хэмжээнд оролцож үг хэлсэн, зөвлөмж өгсөн, илтгэл хийсний эх нооргийг нөхөр С. Эрдэнэмаам эмхэтгэн хэдэн боть болгон хавтаслаж, Засгийн газрын архивд хадгалуулсан гэнэ билээ. 

	Тэдгээр материалыг шалгуулбал мөн нэгнийг тодруулах буй заа. 

	П асуултын хариулт:

	Намын ёс зүй, сахилга, хамтын удирдлагын зарчмыг гажуудуулж байгаагүй. 

	Ш асуултын хариулт:

	Ю. Цэдэнбалын алдаа дутагдлыг засах тэмцэл ч хийж байгаагүй, түүнийг нь дэмжин дэвэргэж ч байгаагүй. 

	IҮ асуултын хариулт:

	Хариуцаж байсан салбарынхаа удирдах боловсон хүчнийг сонгон олоход надад ямар ч эрх мэдэл байгаагүй. 

	Ү асуултын хариулт:

	Сайд нарын Зөвлөлийн орлогч дарга байх хугацаанд намын байгууллагаас зэмлэл, шийтгэл хүлээж байгаагүй. 

	МАХН˗ын гишүүн Д. Цэвэгмид. 

	 

	
1990. 06. 13˗ны өдөр Намын Онц их хурлын комиссын нөхөдтэй ярилцсан тэмдэглэл. 

	 

	Батболд, Лэгдэн, бас нэр үл мэдэх 6 хүн байв. Комиссын гишүүд Гомбожав, Бямбаноров нарын 5˗6 хүн. Намын сургуулийн багш Батболдоос: 

	1. Түүхийн дээж бичгийн тухай тогтоол гарах үед та оролцож байсан уу? Ийм тогтоол гаргах нь хэр зэрэг үндэслэлтэй вэ? 

	˗Дээрх тогтоолыг Ширэндэв гаргахад би оролцоогүй. Ширэндэвээс “Түүхч” сэтгүүлд бичсэн өчиг худал гүтгэлэг юм. Энэ тогтоолын тухай Ширэндэвийг намын хурлаар шүүмжилсэн тухай сонин дээр бичсэнийг Германы эмнэлэгт байхад минь аспирантууд уншиж өгч байсан. 

	2. 1964 оны бүгд хуралд байсан уу? 

	˗Хожимдож ирсэн, Лхагвасүрэнг үг хэлж байхад хуралд орсон. Бээжингээс ирсэн.  

	З. Дээд сургуулиудад оюутныг цохолттой элсүүлж байсан уу? Дарга нар энэ тэрийг оруул гэж шахаж байв уу? 

	˗Оноо өндөртэй, аман хүзүүнд таслагдсан, гачигдал зовлонтой хүүхдэд стипендгүйгээр нэг сургуульд 5˗6 –аас хэтрүүлэхгүйгээр оруулж байсан. Даргаас шахаж шаардаж байгаагүй. Миний цохож байсан өргөдлүүд бий. Харин гадаадад явуул гэж цохож байгаагүй. Гагцхүү Санжаасүрэнгийн хүүхдийг /Зоригийг болов уу/ явуулсан байх. 

	4. Таныг ажиллаж байх үед Ардын боловсрол, дээд боловсролд ямар өөрчлөлт гарсан бэ? 

	˗Юу хийснээ бичээд өгсөн шүү дээ. Боловсролын системийг боловсронгуй болгох тогтоолын төслийг референт Дагватай сууж засаж гаргасан. Одоо их сургуулийн оюутны орос хэлний мэдлэг муудав. Юм уншихгүй байна. Ажилд ашиглах болтлоо япон, англи, хятад хэл сурахад их цаг хэрэгтэй. 

	5. Ширэндэвийг халсныг юу гэж боддог вэ? 

	˗Нэр хүнд нь Академийн хамт олонд их муудсан даа. Ажлыг нь Намын хянан шалгах хороо шалгаж, тогтоол гаргасан юм биш үү. 

	6. Таныг ажиллаж байхад Сайд нарын Зөвлөл хэр хүчтэй байсан бэ? 

	˗ Батмөнх, Содном нар эдийн засгийн мэдлэг сайтай хүмүүс байсан. 

	7. Дипломат ажлыг олон жил хийсэн. 1961 онд НҮБ˗д элссэн. Олон удаа өргөдөл өгсөн. Яагаад НҮБ˗д ордоггүй байсан юм бэ? Дипломатын талаар Цэдэнбал алдаа гаргасан гэдэг. Үүнийг мэдэх үү? Мөн Гадаад харилцааг сайжруулах талаар худалдаа арилжааны асуудал ч гэсэн дээш нь тавьж байсан уу?

	˗Анх Дү Ока˗д 4 гүрний \Зөвлөлт, Америк, Англи, Хятад\ төлөөлөгчид НҮБ байгуулах тухай хэлэлцсэн. 4 нь 2˗оор, 1˗ээр нэмэгдсээр байсан. 102 улс болоод байхад манайх гишүүн болсон билүү дээ. 48, 49, 50, 52, 54, 55, 56 гэх бүрд Зөвлөлт улс манай улсыг НҮБ˗д оруулахаар /бусад улсын хамт/ санал гаргаж тогтоол оруулж байсан. Америк, Хятад хориг тавьдаг байсан. Эхэндээ Англи, Франц ч татгалздаг байв. 

	˗Цэдэнбал ямар алдаа гаргасныг мэдэхгүй. Би Гадаад яаманд удаан ажиллаагүй. Гадаадад хуралд Япон, Ази˗Африкийн эв санааны нэгдлийн хурал зэрэгт оролцож байгаад Хятадад элчин сайдаар явсан. 

	8. Эрүүлийг хамгаалахын сайд Дэмбэрэл, биеийн тамирын Магван нарыг авхуулахад байсан уу? 

	˗Дэмбэрэлийг халахад байгаагүй,

	9. Магван, Цэрэндаш нарыг Улс төрийн товчооны хуралд шүүн хэлэлцэж, Цэрэндаш Лувсанравдан тийш хандан загнаж байхад тэр хуралд байсан уу? 

	10. Соёлын яамны орлогч сайд Ахмед?, Цэрэндорж нарыг авхуулахад байсан уу?

	Миний хариулт:

	Ахмед шоронд орсон юм биш үү гэхэд минь комиссын нэг нь “Тэр сүүлд болсон хэрэг. Ажлын дутагдлын улмаас халагдсан байхаа гэж дуугарав. 

	11. Магван, Цэрэндаш нарыг ажлаас халагдахад яагаад хамгаалаагүй юм бэ?

	˗Зөндөө дутагдал гаргасан гэж яриад л байсан шүү дээ. 

	12. Балданг авч хаяхыг мэдэх үү?

	˗Мэдэхгүй. 

	13. Цэдэнбалтай хамт өндөр албан тушаалд байсан танд улс төрийн ямар дүгнэлт өгөх вэ?

	˗Би мэдэхгүй. Энэ талаар хэлэх юм алга. Та нарын мэдэх хэрэг. 

	14. Цэдэнбал таныг гэртээ дуудаад Дашдовдонг шагная гэж шахаад байсан биш үү?

	˗Би Цэдэнбалын гэрт очиж байгаагүй. Үүнийг мэдэхгүй. 

	15. Цэдэнбалын авгайд таныг соёлын гавьяат зүтгэлтэн цол олгох санал гаргасан гэж протоколд бичсэн байна. 

	˗Улс төрийн товчооны нэг гишүүн тийм санал гаргавал яасан юм гэхэд би хэлсэн байхаа. 

	16. Эдийн засгийн талаар болж бүтэхгүй байна. Өөрчлөлт хийх юм сан гэж бодож байв уу?

	˗Дотроо элдэв юм бодож байсан байж магад. Одоо юу хэлэх билээ дээ. Би байгалийн ухааны, нарийвчилбал, зоологийн багш. 60˗аад жил ажил хийж байгаа. Намд 52 жил боллоо. Улс төр мэдэх талаар маруухан. 

	17. Багш нарын 1Ү их хурлаар шагнал авсангүй гэж багш нар гомддог. Дүнг нь чамладаг. Та л энэ талаар бодох хүн байсан биш үү?

	˗Төв хороо, Засгийн газрын референтүүдийг яриулан дээш оруулсаар байтал хасагдсан. Би хүсэлт тавьсан, оролдсон, дийлээгүй. 

	18. Тантай хамт Төв хороонд нарийн бичгийн дарга нар хэн хэн байсан бэ?

	˗Чимэддорж, Адьяа хоёр л байсан. Сосорбарам, Балхаажав нар байсан шүү дээ гэж нэг нь нэмж хэлэв. 

	Би доорх хүсэлт тавив:

	˗худал гүтгэлэг бичиж байгааг болиулах, 

	˗сургуульд явуулдаггүй, их сургуульд оруулдаггүй байсны шалтгааныг мэдэх юм сан. Миний талаар ямар материал байдаг бол?

	Дахин уулзвал:

	˗Бүгд хурлын гишүүнээс гаргахыг оролдсонд гомдсон,

	˗Далхжавт ардын багш олгуулах гэсэн тухайгаа хэлэхэд Цэдэнбал цохсон. 

	˗Дамдинсүрэнд өрөө төлөх мөнгө Цэдэнбалаар олгуулсан. Энэ асуудлаар уулзсан. 

	˗Цэдэнбал “Дамдинсүрэн их юм бүтээсэн. Манай нэртэй хүн” гэж ярьж байсан. 

	Хэлэх хэрэг болж магад. Үүнд:

	˗Насан турш айж л явлаа. Цөөхөн хоног ч гэсэн шоронд байснаас зүрх харил болсон. 

	˗Эсэргүү нарын хамаатан гэж багшийн ажлаас гаргаж, тэр үеийн соёлын ордны номын санд ажиллуулж билээ. 

	˗Дүү Лужаа, Цэдэндорж нарыг минь сургуулиас гаргасан байж билээ. 

	˗Цаг үеийн байдалд зохицож, аймшигт ширүүн урсгалд урсаж явахдаа баярлаж явсан ч цаг үе бий. Элдвийг бодовч ил гарган хэлэхээс айж явлаа. 

	 

	 

	Айсаар өтөллөө

	“Зориггүй хүнд зам хол, сүсэггүй хүнд бурхан хол” гэдэг билээ. Надад аль аль нь хол байжээ. Жараад жил ажиллаж, сурсан өчүүхэн зүйлээ ард түмэндээ зориулж яваад насны наран хэлтийх үед ийм нэр цол зүүж гэмтэн болох нь надад үнэхээр гомдолтой байна. 

	Цэдэнбал даргын гэргий маш ууртай, ямар ч ялд унагаахаас буцахгүй. Муучилъя гэвэл газар доор ортол, магтъя гэвэл тэнгэрт тултал өргөмжилж чаддаг байж л дээ. Тэр бээр маш догшин хэрцгий, хүний мууг ямархнаар ч үзэж мэдэх эхнэр байсныг түүний хүйтэн сэтгэл, хүнийг үл хайрлах, цэвдэг, хатууг давах ажил явуулга маань арга л байсан. “Хилэн ихтийг аргаар, хилэнц ихтийг номоор” гэсэн үг байдаг. 

	Аргаар хилэнг нь дарж, соёл, урлагийнхан (Жаргалсайхан, Чулуун, Лувсаншарав, Жамъяндагва, Норовбанзад, Баатарцогт)˗ыг хөөгдөх, дуудагдахаас нь аварч, тэр авгайгаар барилгын ажлыг нь хийлгэх болж, бүтээл номоор номхотгохыг хичээж байсан. 

	х   х   х

	Бага залуу багш байхдаа сургуульд явж чадахгүй, жил бүр хасагдаж, багшийн ажлаас ч халагдаж яваад, өвгөн буурал болсон хойноо тойрон хүрээлэгч, аялдан дагалдагч нэр зүүж, бас л хялайн үзэгдэж байх ямар үйлийн үртэй хүн бэ, аль насанд үйлдсэн нүгэл хилэнцийн үйлийн үр юм бол. 

	Арван гурван наснаас эхлэн улс эх орондоо хүчин зүтгэж, одоо цагийн мандсан зулд урьд цагийн ул дэвсгэр нь болж, ард түмнээ бичигтэн болгох, үсэг бичиг үл мэдэх явдлыг устгаж, улс, ард түмнээ соёлжуулахад 60 жил зүтгэж, “соёлын үрийг Монголын уул талаар тарилцаж явсан” минь талаар болж байгаад машид харамсаж байна. Ийм үйлийн үр надаас өөр хүнд бүү давтагдаасай. Ус савныхаа хэлбэрийг дагадаг, хүн цагийнхаа жамд нийлдэг гэдгээр насан турш айж болгоомжилж явсаар эцэст иймд хүрлээ. 

	Хичээлийн жил тутам хэдэн зуун, заримдаа мянгаад өргөдөл авдаг байлаа. Конкурсийн оноо нь өндөр, дунд сургуулийг онц, сайн дүнтэй төгссөн, өнчин өрөөсөн, эсвэл бие муутай /гар хөлгүй ч хүн мөлхөөд орж ирдэг байсан/ хүүхдийг стипендгүйгээр дээд сургуульд оруулах зөвлөмж өгдөг байв. 

	Ингэж дээд сургуульд оруулсан хүний тоо өргөдөл ирүүлсэн нэг зуу тутамд 3˗4 –өөс хэтрэхгүй. Нийт 5 дээд сургуульд нийлээд зарим жил 20˗иод болчихдог байсан. Нэг жил 30˗аад хүүхдийг цохож орууллаа гэсэн зэмлэл ч сонсож байлаа.  Хургачин, хоньчин байхаас минь эхлэн хүнд л тус болж яваарай, айл хөршийнхөө малыг ялгалгүй хамт хотлуулж хурааж яваарай гэсэн сургаалыг аав, ээж минь хайрладаг сан. Алс холоос хүүхдээ сургуульд оруулна гэж зорьж ирээд, уйлан хайлан гуйсан малчин, настан буурлууд /сэхээтэн ч байсан л биз/ тэд нарын хүүхдийг конкурсийн оноо нь өндөр бол өрөвдөх сэтгэлийн үүднээс хагас жилийн шалгалт болтол хичээлд суулгаад, авьяас чадварыг нь үзэж шийдвэрлэе гэсэн санаа төрсний учир тийнхүү цохолт хийдэг байв.  

	Одоо ч намайг тэр энэ захиралтай, дарга, сайдтай ярьж өгөөч гэж гуйдаг. Гуйсан хүн бүхний хүүхдийг сургуульд оруулж байгаагүй. Зууд 3˗4 л байсан болов уу. Олонход нь ухуулж тайлбарлахыг хичээдэг сэн. Стипендгүйгээр суралцагчид маш сайн сурдаг, сайн ч төгсдөг байлаа. Шан харамж авдаг байсан уу гаж асуусанд гомддог. 

	Анастасия авгай шахах шаардлага, айлгахын сайнаар олон олон цэцэрлэг, ордон харш бариулсан. Энэ ажлыг нь дэмжиж, урам өгөх зорилгоор цол өргөх санал гаргасан. Гэхдээ би анхдагч нь биш. 

	Багш нарын Ү их хурлаар надад ардын багш цол өгөх саналыг МУИС˗ийн хамт олон, улмаар Шинжлэх ухаан техник, дээд боловсролын хороо төв дээд байгууллагад оруулсан. Түүний шагналыг энэрлийн санд өргөе. Хэрвээ зохиолдоо төрийн шагнал авбал энэрлийн санд өргөе. 

	Хэлэх хэрэг тохиолдвол:

	Би өөртөө дүгнэлт хийлээ. Энэ нь хувиа бодсон хэрэг огт биш, улсынхаа ажилд саад учруулахгүйн тулд, энэ ажилд шинэ хүнийг эртнээс дасгах зорилгыг агуулсан хэрэг билээ. 

	1. Би 1928 оноос хошуу бичээч, 1930 оноос багшийн ажил хийсээр даруй 50˗56 жилийн нүүр үзлээ. Энэ завсар соёлын довтолгооны ажилд ч оролцож нэлээд олон жил хот, хөдөөд ажиллахдаа багшийн ажлын зэрэгцээ зохиол ч бичиж явсан маань тэр цагт ном ховор үед ач тусаа хүргэж явсан болов уу гэж боддог. 60˗аад оноос хойш дипломат ажил ч хийж явлаа. Хүнд хүчир ажил хийж явсныг маань нам засаг, Цэдэнбал дарга анхааран үзэж халамжилж байсныг нь олон зүйлээр нотолж болно. 

	2. 1969 оноос Их хурлын дарга, 1972 оноос СнЗ˗ийн орлогч даргаар ажиллав. 

	3. Соёлын яамны сайдын ажлыг 1980 оны 2˗р сарын 1˗нээс 4 жил хавсран хийж байна. Энэ яам ажил ихтэй, том яам юм. 

	4. Боловсрол, Эрүүлийг хамгаалах, Академи, Биеийн тамирын хороо, Хэвлэл утга зохиол хянах газар, Мэдээлэл радио телевизийн улсын хороо, Шашны хэрэг эрхлэх зөвлөл зэрэг 15 яам, газрын ажлыг би СнЗ˗өөс хариуцдаг. 

	5. Нам засаг, Цэдэнбал дарга надад ингэж итгэл хүлээлгэн ажиллуулсанд би талархаж явдаг. 

	6. Шинжлэх ухаан, дээд боловсролын хүрээлэнгийн даргын ажлаас “Шинжлэх ухааныг их сургуультай нийлүүлэн устгав, ажил унагав, нураав” хэмээн Төмөр˗Очир нар ял зэмлэлийн дээдийг хүлээлгэнэ гэхэд Цэдэнбал дарга надад хүнлэг сайхан сэтгэлээр хандаж, шийтгэлийг зөөлрүүлж байсныг санаж байна. Тэгээд Гадаад яамны 1˗р орлогч сайдаар томилон ажиллуулж, манай улсыг НҮБ˗д элсүүлсэн НҮБ˗ын чуулган, дараа нь Хятадад элчин сайдаар томилон явуулж, намын итгэл хүлээлгэж байсныг гүн талархалтайгаар эргэн санаж байна. 

	Их хурлын дарга болгоод байхад ч, чуулган чуулах үед ч хэлэх үгийг минь заахаас эхлэн үргэлж зөвлөн сургаж байсан билээ. 

	Энх тайвны зөвлөлийн тэргүүн шагнал “Жолио Кюрийн алтан медаль”, Ломоносовын их сургуулийн болон ардчилсан Германы алдартай их сургуулийн “Хүндэт доктор”˗ын цол, 60 насны минь ойгоор Сүхбаатарын одон зэрэг шагнал сайшаалыг хүртэхэд Улс төрийн Товчоо, түүнийг тэргүүлэн буй Цэдэнбал дарга зөвшөөрөл өгч урамшуулан хөхүүлж байсныг чин зүрхний угаас баярлан гялайлаа гэдэг үгээ хэлье. 

	(Бэлтгэсэн үгийг хэлэх хэрэг гарсангүй). 

	 

	
Комиссын хуралдаанд суусан тухай тэмдэглэл болон толгойд эргэлдэх бодол

	1990. 06. 23. Засгийн газрын Ордоны 4˗р давхрын зүүн хойд өрөөнд Лувсан, Сүрэнжав, Балжинням, Сосорбарам, Рагчаа, Майдар, Моломжамц, Ламжав, Алтангэрэл, Дэжид, Содном, Лхамсүрэн, Батмөнх, Дамдин, Адьяа, Гомбожав,Чимэддорж нар суусан байв. 

	˗Онц их хурлаас томилогдсон комисс (Сумъяа) ажлын дүнгээ НТХ˗ны бүгд хуралд оруулна. 

	˗Зарим хүнд намын хариуцлага хүлээлгэнэ. 

	˗Манай комисс хоёр талаас хавчигдаж байна. Бид асуудалд бодитой хандахыг бодож байна. Нөгөө талаас үнэн баримтад тулгуурлахыг хичээж байна. 

	˗ Та бүхнийг бүгдээрээ хариуцлага хүлээнэ гэж үзэхгүй. 

	˗Тойрон хүрээлэгчид гэж бүх хүнийг нэрлэх үү? Ер нь энэ нэр томьёо аль хэр оновчтой юм бэ? Цэдэнбалтай хамгийн шадар ажиллаж, түүний үйл ажиллагаанд нөлөөлж байсан цөөхөн хүмүүс байна. Энэ нь системтэй, тухайн хүний мэдлэг, ёс суртахуунтай холбоотой. 

	˗Олон түмэн өндөр хариуцлага хүлээлгэж байна. 

	˗Мэдээллийг дутуу хийвэл намын асуудал болох гэж байна. 

	˗Хэдэн хүнийг намаас гаргах болов уу. 

	˗Хэтэрхий хавтгайруулж, нэг туйлаас нөгөө туйл руу дүгнэлт гаргахгүй. Гэхдээ хэнийг ч гомдоохгүй гэсэн чиглэл барихгүй. 

	˗Бид хамт л ажиллаж байлаа. Юу байж болох вэ гэвэл:

	1. Бүгд хурлын өмнө, эсвэл бүр дараа нь ч юм уу, бидний дутагдал гэсэн юм бичиж буруугаа хүлээх,

	2. Хангамжийн асуудлын тогтоолыг үзээд олон түмэн жигшиж байна. Энэ тогтоолууд тэртэй тэргүй ил болчихсон. Нийтлэгдэх л байсан. Өөрсдөө шийдвэр тогтоол /өөрсдийн хангамжийн талаар/ гаргасан гэж ярьж байна гэх зэргээр яриад гарч одов. 

	Энэ хүн ямар дутагдалтай хүн бэ? Шинэ зүйл юу бүтээсэн бэ? гэдгийг нь бид дүгнэх болно. Улс төрийн дүгнэлт хийсэн тогтоол гаргана гэв. 

	х   х   х

	Хүн хүндээ дайсан биш, ах дүүгийн элбэрэл журмаар хандаж байгаасай гэдэг сэтгэлээр хойч үедээ захисан зүйлсийг бичсээр ирлээ. 

	Хүн төрөлхтөн нэгдмэл гэр бүл, хүмүүс ах дүү байх цаг тийш явах үеийн эхлэл болох болтугай. (энэ нь өөрчлөн байгуулалт) 

	Атаархах, хорсон санах сэтгэлтэн хорсолтон тэнгэрт бус, ямагт Аюуш тамын ёроолд байх болтугай. 

	хх хх  хх

	Анастасия өөрийн албаны өрөөнд дуудан аваачиж, биелүүлж болохоос болохгүй олон зүйлийн тушаал буулгаж, “Хэрвээ үүнийг түүнийг биелүүлэхгүй байвал чинь хар гэрт хийнэ, говьд цөлнө” гэх зэргээр авирлан загнадаг байлаа. Хэдэн жишээ өгүүлбээс: 

	˗Жаргалсайханыг Болгарт явуулж болохгүй, говьд явуул. 

	˗Чулуун, Лувсаншарав, Жамъяандагва нарыг ажлаас нь өөрчил. Говьд явуул гэж удаа дараа тушааж байлаа. 

	˗Элдэв˗Очирын кино театрыг филармони болгох тушаал буулгасан. 

	˗Жамъяндагвад арга хэмжээ ав. “Спартак” бүжгийн хөгжим нь буруу, зогсоо гэж тушаав. /Засаад тоглож байна. Жамъяндагвад арга хэмжээ авахгүй/. 

	˗Норовбанзадыг концертод битгий тоглуул, хүүхэлдэй шиг. Төрийн шагналд дэвшүүлснийг болиул. 

	˗Орлогч нар чинь юу ч хийхгүй байна. Баатарцогт дарга нарын өмнө очиж, уйлах шахам явахаас өөр юу ч хийхгүй юм. 

	Анастасия авгайн өмнө сөгдөж, нэг өдөр чөтгөр, нөгөө өдөр сайд гэгдэж, аяыг нь олж аргацаан, аргаар уур хилэнг нь намдааж, эвийг нь нь олж, эвлэрүүлэх замаар дөрвөн жил соёлын яамны сайдын (1980˗1984) ажлыг хийж явлаа. Энэ завсар соёл урлагийн талаар хийж бүтээсэн юм бий. Маш их ажилтай, зав чөлөөгүй цаг өдрийг өнгөрөөдөг байлаа. 

	˗Нээх байшин барилга,

	˗нээх үзэсгэлэн,

	˗Зочин гийчинтэй уулзах,

	˗уулзахыг хүссэн хүмүүстэй уулзах ярилцах,

	˗комиссын хурлууд,

	˗концерт хянах. 

	 

	 

	
ХОЁР.  АЛБАН АЖЛЫН ТАЛААРХ ТЭМДЭГЛЭЛИЙН ДЭВТРЭЭС:

	 

	Редакторын үг: Манай дарга өдөр бүр тэмдэглэл хөтөлдөг, хүмүүстэй уулзахдаа тэдний асуулт, өөрийн хариултыг ярьж байхдаа л тэмдэглээд явчихдаг, дээд дарга нартай уулзахдаа ч тэмдэглэлийн дэвтрээ бариад ордог байв. Иймд ажлын дараа тухайн өдрийн болсон үйл явдлыг нэхэн санах, тэмдэглэх гэж тусгайлан цаг зав гаргах шаардлагагүй байдаг байж билээ. Харин дотоод, гадаадад ажлаар явахдаа оройн цагаар бага зэрэг сууж, замын тэмдэглэл буюу уран зохиолын эх нооргоо бичдэг байлаа.  Олон арван жилийн туршид бичиж тэмдэглэсэн дэвтрүүдээс нийтлэг ач холбогдолтой, онц сонирхолтой зүйлийг түүвэрлэн, эрхэлсэн салбар, он дарааллаар нь цэгцлэн, энэ бүлэгт оруулан толилуулж байна. Түүний хийж гүйцэтгэж байсан ажлын цар хүрээ, хэмжээ далайц, улс эх орны хөгжилд оруулж байсан их хувь нэмрийн талаар, түүний ямар их хүнлэг энэрэнгүй сэтгэлтэй, эх орон, элгэн нутагтаа ямар их хайртай нэгэн байсан тухай эдгээр тэмдэглэлээс хожмын судлаач нар мэдэж авч болмоор санагдана. 

	 Дашрамд тэмдэглэхэд, тухайн үеийн том дарга нар гадаадад албан ажлаар явахдаа мөнгө төгрөгөөр ядмагхан, одоогийнхон шиг тансагладаггүй байсныг гэрчлэх тэмдэглэл нэлээд тааралдана. Тухайлбал, 1964 онд Камбожид зорчсон тэмдэглэлдээ: “Энд хамгийн хямд хоол авч идвэл өдөрт 8 доллар болох аж. Юугаараа хувцсаа угаалгах, үсээ засуулах билээ гэж бодогдоно. Бас өдөрт ганц хоол идээд, хэдэн доллар хэмнэж хүүхдэдээ тоглоом авдаг сан. Тэр яах билээ? Учир мэдэхгүй хүүхдүүд ангайтлаа харж, хүлээж байгаа байх даа гэхээс санаа зовно”; 1974 оны 4˗р сард Олон улсын Парламентын холбооны хаврын чуулганд оролцохоор Румынд очсон тухай тэмдэглэлд: “Бухарестын "Ambassador" зочид буудалд буув. Мөнгөндөө тохируулж хямдхан өрөөнд орсон юм. ЭСЯ˗д очиж хооллов”; 1979 онд Япон улсад болсон мөн хуралд оролцсон тухай тэмдэглэлд: “Хилтон” зочид буудлын энгийн өрөө нь гэхэд хоногийн 32 доллар байсан учир Зөвлөлтийн элчин сайдын яаманд байрлав”; 1980 онд Норвегид олон улсын хуралд оролцсон тухай тэмдэглэлд: “Үдээс хойш 3 цагт гурвуул гадагш гарч, “Скандинава” зочид буудлын ойролцоо байгаа нэгэн хятад гуанзанд очиж, тус бүр 29. 50 кроны гурилтай шөл идэв. Хятад хар цай, service˗ийн хамт нийтдээ 110. 50 крон төлөв. Энэ нь 22 доллар илүү аж. Хүн тус бүр 7 доллар илүү болж байна. Өдрийн 20 долларын зардал маань нэг удаагийн хоолонд хүрэхгүй учир ийнхүү хямд хоол эрж, амь зууж буй хэрэг болой. Хятад гуанзны шөлнөөс гэдэс эвгүй болох төлөвтэй” хэмээн тус тус бичжээ. 

	Мөн “Итгэмжлэх Жуух бичиг”˗ээ барих гэж буй туурга тусгаар улсын Бүрэн Эрхт Элчин сайд гэхэд үнэхээр тарчигхан явсан тухай Камбожид айлчилсан тэмдэглэлээс нь уншиж болно: “Ардчилсан Солонгос Ард Улсын Ерөнхий консултай уулзаж, түүний сүүлтэй костюмыг Жуух барихдаа өмсөхөөр гуйв”. Гэтэл солонгос хүний хувцас нь багадсан бололтой, Чехийн элчнээс мөн л гуйлга гуйсан тухайгаа мөн тэмдэглэлд: “Чехийн элчин сайдаас сүүлтэй хар костюм, цагаан цамц зэргийг нь гуйхад “Чехэд 7000 кроноор хийлгэсэн юм сан” гэж харамсах байдалтай боловч арга буюу өгөв” гэжээ. 

	 

	а/ Боловсрол:

	1972. 8. 7. Гадаад дотоодын дээд сургуулийн элсэлтийн дүнгийн тухай Боловсролын яамны илтгэлийг сонсоод, дараах саналаа хэлэв. 

	˗чанарын ахиц байна

	˗орос 10 жил төгсөгчдийг дотоодын дээд сургуулиудын орос хэлний ангид авах

	˗гадаадын дээд сургуулийн элсэлтийн төлөвлөгөөг тасалдуулахгүйг хичээх

	˗их сургуулийн (гадаадын) бэлтгэл ангид ажиллагсдаас авах

	˗сахилгагүйчүүдийг гадаадад явуулахгүй байх 

	˗оройн сургуулийн ангид дахин элсэлтийн шалгалт авч болох юм

	˗эчнээг тасалж болно

	˗дээд сургуульд орохыг хүсэгчдийн бэлтгэлийг хангуулах талаар төвийн сонинд том хэмжээний өгүүлэл бичих нь зүйтэй

	˗цөөхөн хүн авдаг салбаруудын элсэлтийг гүйцээхийг чармайх

	˗хэлний ангиудыг хэтрүүлж болохгүй

	˗сайн дураараа орох цөөн хүмүүсийг Боловсролын яам шийдвэрлэх нь зүйтэй. 

	 

	1972. 8. 22. МУИС˗ийн геологийн багш Жамсрантай түүний хүсэлтээр уулзаж ярилцав. ˗Хүний сэтгэлгээний бүтээгдэхүүн хамгийн үнэтэй баялаг учир түүнийг ашиглахад хэвлэл чухал. 

	˗Тархины багтаамж 10˗20 зэрэгтэй. Бид тархины ашиглалтын коэффициентыг бага ашиглаж байна. 

	˗Улсын хөгжилд түлхэц үзүүлэх, оновчтой санаа чухал. 

	Тийм дэвшилтэт санааг гаргуулах, түүнийг хэрэгжүүлэх явдалд хэвлэл чухал. 

	˗Хүний санааг хэвлэж байх нь нуугдмал бололцоог илрүүлэх сайн талтай болно. 

	˗Аливаа шинэ ажлыг эхлэхэд чиглүүлэх, зохион байгуулах явдал чухал. 

	˗Шинэ сэтгүүл “Оюун сэтгэмжийн сан” буюу “Оюун түлхүүр”, “Сэтгэлгээний генератор аккумлятор”, “Бодит санаа”, “Диссертацуудын сэдэв”, “Шинжлэх ухааны нээлтийн түүхийн сургамж”, “Сод хүний арга барил” гэх зэрэг бүлгийг хамруулж болно. Энэ нь тогтмол хэвлэл байх шаардлага алга. 

	˗Ийм хэвлэлтэй болно гэдэг хүний сэтгэлгээ, санааг шүүн хянахад ч чухал. 

	˗Тархи бол том нуугдмал хүч мөн. 

	˗Хэвлэлгүйгээс сарних, цаг алдах, үнэт баялаг алдагдах нь бий. 

	1972. 11. 19 Дээд сургуулийн ажлыг сайжруулах тухай тогтоолын төслийг орос эхтэй нь харьцуулан засах. 

	1972. 11. 20 Самбуу, Санжсүрэн нартай сууж, дээд сургуулийн талаар гарах тогтоолд оруулсан засвараа хэлж өгөх. 

	˗ Зөвлөлтөд дээд сургууль төгсөгчдийн 50 жилийн ойг тэмдэглэхэд оролцохоор ирэх төлөөлөгчдийг зохицуулах төлөвлөгөөг холбогдох хүмүүстэй ярилцах. 

	1972. 11. 22 Дээд, тусгай мэргэжлийн дунд сургуулийн дүрмийн төслийг дахин засаж боловсруулахыг Цоодол, Дэмбэрэл нарт хэлэх, үүрэг өгөх. 

	1972. 11. 14. Дээд сургуулиудын ажлыг сайжруулах талаар шинээр гарах тогтоолыг биелүүлэхэд шаардагдах хөрөнгийн тооцоо гаргахыг Санжжавт хэлэх. 

	1972. 12. 13 Санжаасүрэн, Самбуу нартай хамтран Дээд, тусгай мэргэжлийн дунд боловсролын хорооны дүрэм, орон тооны тухай тогтоолын төслийг дахин засах

	1972. 12. 19. Их дээд сургуулиудын ректоруудыг цуглуулж ярьсан зүйл 

	˗Багш нарын ноогдол цагийн норматив хийх (төсөл хэлбэрээр)

	˗Сургууль тус бүрийн дүрэм гаргах

	˗Гүйцэтгэлийн шалгалтыг сайжруулах 

	     а. Багш нарын хичээл заалтыг сайжруулах. 

	б. Орос хэлээр хичээл заахыг өргөтгөх

	˗Багш нарын ажлын төлөвлөгөөг сайн хийлгэх

	˗Ректорын үзлэгийг оюутны байр, факультет, тэнхмээр тогтмол явуулах

	˗Ректорууд өөрсдийн туршлагаа ярилцан хамтран ажиллах

	˗Хүн нэг бүрийн үүргийг тодорхой болгох, ажлын хариуцлагыг эрс дээшлүүлэх. 

	˗Ор нэр болгосон ажил хэрэггүй

	˗Зөрчил гаргахаас урьдчилан сэргийлэх

	˗Оюутан нэг бүрийг судлах

	˗ Хагас жилийн шалгалтыг сайн зохион байгуулах

	˗Ажлаа сайн төлөвлөх, ажлын үр дүнг дээшлүүлэх

	˗Багш нарын заах арга, хэл, улс төрийн боловсролын семинар зохиож эхлэх

	˗Дадлагын ажлыг сургалттай нягт холбоотойгоор зохион байгуулах

	˗Ээлжит хичээлд сайн бэлтгэх нь багш хүний мэргэжлээ дээшлүүлэх сонгодог арга шүү. 

	 

	1973. 3. 01. Майдар даргатай уулзаж доор дурдсан санал оруулав. 

	˗Мэргэжилтэй боловсон хүчнийг, ялангуяа техникийн боловсон хүчнийг гадаад, дотооддоо бэлтгэх,

	˗Их дээд сургуулиудын лаборатори, сургалтын баазуудыг сайжруулах, юуны урьд тооцоолон бодох төв байгуулах,

	˗Их дээд сургуулиудад ажиллах Зөвлөлтийн мэргэжилтний тоог нэмэх,

	˗Дунд сургуулиудын хичээлийн чанар, багш нарын мэдлэгийг сайжруулах, орос хэлний багш нарыг урих

	˗Шинжлэх ухаан, дээд боловсролын нэгдсэн төв байгуулж, боловсон хүчнээ зангидах нь зүйтэй

	˗Шинжлэх ухаан˗техникийн мэдээллийн төв байгуулах нь зүйтэй. Энэ бүхэнд СЭВ (Эдийн засгийн харилцан туслалцах зөвлөл)˗ээс туслалцаа авах,

	˗Хөдөөд соёлын төвтэй болох, хотод ажилгүй залуучуудыг мал аж ахуйд гаргах арга сүвэгчлэх,

	˗Академийг аль болох мэргэжилтэн бэлтгэх ажилд оролцуулах (физик, хими, техникийн мэргэжилтэн), номын үг цээжилсэн бус, бүтээлч, чадвартай мэргэжилтэн бэлтгэх нөхцөлийг нь бүрдүүлэх,

	Улс бүхнээр соёл, шинжлэх ухаан, үйлдвэрийн газруудыг байгуулж, хөгжлөөр хурдан болох. 

	 

	1973. 07. 04. 13 цагт Боловсролын яаман дээр “Социалист орнуудын боловсролын яамны сайд нарын бага хурлын” бэлтгэлийн талаар уг ажлын комиссыг цуглуулж яриа хийх. 

	 

	1973. 12. 6.  Лхамсүрэн даргатай уулзаж дараах зүйлийг ярив. 

	Техник мэргэжлийн сургууль Боловсролын яаманд очвол: сайн тал нь

	˗Нийгэм судлал, орос хэл, биеийн тамирын хичээлийн цагийн тоо хасагдах төлөвтэй. 

	˗Заах аргын талаар ахина,

	˗Аймгийн боловсролын хэлтсүүд хөдөө орон нутагт эзэн болно,

	˗Хүмүүжлийн асуудал муудахгүй болов уу. Муу тал нь:

	˗Үйлдвэр сургалтын бааз нь хүний болно. Одоо ч гэсэн мэргэжлээр нь үйлдвэрт оруулах талаар дутагдалтай байна. Энэ нь улам гүнзгийрнэ. 

	˗Цаашид тусгай мэргэжлийн багшаар хангах асуудал хүндэрнэ

	˗Зөвлөлттэй харилцахдаа техник мэргэжлийн сургуулийн асуудлаар зөвлөлтийн техник мэргэжлийн боловсролын улсын хороотой харилцаж болно. 

	˗Ажилчны асуудал хаана байна, тэнд техник мэргэжлийн сургууль байх нь зүйтэй болов уу. Польш, Болгар, Чехословак, Румыны техник мэргэжлийн сургууль нь Ардын боловсролын яамандаа байдаг. 

	˗Социалист орнуудад нийгэм хангамж нь хөдөлмөр цалин хөлсний хорооны харьяанд байдаг. 

	Санал:

	1. Нийгэм хангамжийн асуудлыг Хөдөлмөр˗цалин хөлсний хороонд өгч, уул хороог хөдөлмөр цалин, нийгэм хангамжийн хороо болгох,

	2. Техник мэргэжлийн сургуулийг Боловсролын яаманд өгөх. 

	 

	1974. 1. 3 Ардын боловсролын яамны орлогч сайд Санжаасүрэнд. ˗Монгол улсын их сургуулийн дэргэд хятад, япон хэл судлах курс нээх саналыг 1974 оны 1˗р улиралд боловсруулж, Төв Хороонд оруулах. 

	˗Хятад судлалын хүмүүсийг аспирантурт болон эрдэм шинжилгээний дадлага хийлгэхээр ЗХУ˗д жил бүр явуулж байсугай. 

	1974. 07. 29 15. 30˗д Моломжамц дарга дээр хуралдаж:

	1. Эрдэнэтийн Овооны талаар ярилаа. Үүнд:

	˗Найман жилийн сургууль тэнд байгуулъя

	˗эмнэлгийн салбар,

	˗Соёлын ордон, кино үзвэрийн газар, номын сан байгуулах асуудал мөн бий. 

	Хэлэх зүйл:

	Эрдэнэт гэдэг төв газар, шинэ хот, саруул гэгээн ирээдүйтэй нутаг бий болох нь байна. Хотын ариун цэвэр, эмх журам, дэгийг анхны байшин босохоос эхлэн бодох нь чухал. Үүний нэгэн чухал асуудал бол байгаль орчныг хамгаалах явдал. Одоогоос бодох. 

	˗Хогийг салхины доор, хол хаях,

	˗Салхины дээр хөрс эвдэхээс сэргийлэх,

	˗Хотын ууган бүсийг одоогоос эхлэн байгуулах. (Дархан шиг утаа нь хот руугаа суунаглахгүй байх)

	˗Орхон, Сэлэнгийн загасыг хамгаалах, Зөвшөөрөлтэй очдог журам тогтоох. (Туул гол шиг төмөр утас, яс, консерв, архины шил дүүрсэн гол болгохгүй байх)

	1974. 09. 18 ИДС˗ийн профессор, доктор, ахлах багш, багшийн албан тушаал бий болгох төслийг Молом, Лхамсүрэн нартай ярилцах. 

	Ишцэрэн сайдтай уулзах. 

	˗Бусад орнууд багш нарын их хурал гэж хийдэг. Бид их хурал гэж нэрлээд, Монголын багш нарын холбоо байгуулах саналтай.  

	1975. 01. 15. Уран зохиолчдын хорооны дарга Л. Түдэвтэй тэдний орон тоо, зохион байгуулалтын талаар ярилцах. 

	1975. 01. 26 . Содномтой уулзах. 

	1975. 04. 18 Боловсруулах зүйлийн сэдэв:

	4. Яамнаас санал авах. Яамнаас цэцэрлэг, ясли барих боломж, санал. 

	. . . аж ахуйн аргаар барих боломжийг судлах. Мах комбинатын ажилчид, геологийн ажилчид улирлын учир, ажиллах боломж буй. 

	5. Ясли, цэцэрлэгийн барилгыг субботникоор барих бололцоог судлах. 

	6. Ясли, цэцэрлэгийн дулааны болон сантехникийн системд холбох асуудлыг боловсруулах. 

	8. Цэцэрлэгт ээлж нэмж хүүхэд авах асуудлыг судлах. 

	9. Захын хороололд гэр цэцэрлэг, ясли байгуулах ажлыг боловсруулах,

	10. Зуны цагт түр цэцэрлэг, ясли байгуулж ажиллуулах тухай асуудал боловсруулах,

	11. Үйлдвэр, аж ахуйн газруудын цэцэрлэг, яслийн удирдлага, хариуцлагыг тодруулах. 

	1975. 05. 15. 14˗00 цагт Моломжамц дарга дээр малчдын хүүхдийг дотуур байраар 1976˗1980 онд хангах асуудлыг ярих. 

	1975. 06. 04 Ишцэрэнтэй уулзах:

	Тахир дутуу хүүхдийн сургуулиудыг байгуулах. 

	˗Боловсролын системд өөрчлөлт оруулах. 

	˗Багш нарын цалин хангамжийг бодож үзэх. 

	˗ Бага ангид олигтой багшийг тогтоож чадахгүй байна. 

	˗Инженер˗ уран барилгын институт байгуулах асуудлыг төлөвлөгөөнд оруулахыг хэлэх. 

	1976. 02. 12. 18 цагт Цэдэнбал даргатай уулзаж, ЕБС˗уудыг политехник сургалттай болгохын чухлыг ярив. 

	˗Мөн орос хэлний сургалтын асуудлаар 1976˗80 онд хамтран ажиллах хэлэлцээрт гарын үсэг зурах болов. 

	1976. 04. 19. Дашцэдэнтэй уулзаж: 

	˗оюутан илүү гэсэн асуудлыг Сангийн яамтай ярьж тохиролцохыг,

	˗оюутны орон тоо нэмэх талаар Моломтой уулзах тухай үүрэг өгөв. 

	1976. 04. 22. 1330˗14 30 хүртэл элчин сайдуудад “Гадаадад суралцах оюутны хүмүүжил сурлагыг дээшлүүлэх, анхаарал халамж үзүүлэх тухай” яриа хийх. 

	1976. 05. 31 СССР˗ийн Дээд боловсролын яамны сайд Илютинд бараалхаж, дор дурдсан асуудыг ярилцав. 

	˗ 1976˗1977 онд манайхаас Зөвлөлтөд 1147 оюутан суралцах тохироо буй, энэ тооноос хасахгүйгээр бүрэн хүлээж авахыг хүсэж зөвшөөрүүлэв. 

	˗Зөвлөлтөд 3˗4 сараар мэргэжил дээшлүүлэх 100 хүний дотор заавал Зөвлөлтөд сургууль төгссөн гэхгүй, Монголд дээд сургууль төгссөн хүмүүсийг оруулах зөвшөөрөл гуйсанд орос хэл мэддэг л бол болно гэв. 

	˗Эрхүүгийн ИС˗аас 25000 рублийн үнэтэй номын төмөр тавиур өгүүлбэл бид тэдний Монголд байх зардлыг хариуцъя гэхэд “Энэ нь ярьж болох асуудал” гэв. 

	1976. 06. 30. ИДС˗уудын хичээлийг орос хэл дээр бүрэн шилжүүлэх тухай төсөл, төлөвлөгөө хийснийг хянан үзэхийг хүсэх. 

	1977. 02. 14. Цэвээнпүрэвт Пушкиний нэрэмжит орос хэлний институтийн салбарыг Улаанбаатарт байгуулахыг хүссэн бичгийг Илютин сайдад бичих үүрэг өгөх. 

	1977. 03. 15. Самбуутай уулзаж, ШУ, дээд боловсролыг хэрхэн холбох тухай ярилцав. 

	˗Тэнхимийн эрхлэгчид, Хүрээлэнгийн дарга нарыг ИС˗аас, эсвэл академиас хавсран хийлгэх. 

	˗ИС˗ийн ректорыг дэд ерөнхийлөгч болгох,

	˗Зарим хүрээлэнг ИС˗ийн дэргэд байлгах,

	˗Анагаах ухааны институтийг сургалтын институттэй нэгтгэх

	˗СХУ˗ны институтийг УБДС˗ийн дэргэд байлгах. 

	˗СЭШ˗ний төвийг Политехникийн институтийн дэргэд байлгах. 

	1977. 03. 31. Даваасамбууд Пушкиний институтэд багш нарыг эчнээ сургах тухай тогтоолын төсөл хийхийг хэлэх. 

	1977. 04. 05. Батмөнх даргатай уулзаж, Пушкиний нэрэмжит Орос хэлний институтэд эчнээ сургах хүмүүсийн зардлыг шийдвэрлэх тухай. 

	1977. 12. 22. Цэдэнбал даргатай уулзах:

	˗Техникумын сурагчдын 50% ˗ийг цэрэгт дайчлах болсон тул 1,2˗р ангид цөөхөн хүүхэд үлдэж байна. Энэ зөв үү?

	˗ХБДС, Дүрслэх урлагийн сургууль ч адилхан. 

	˗Мэргэжилтэн, мэргэжилтэй ажилчид шаардлагатай байхад техникумын ангийн зохион байгуулалт ихээхэн өөрчлөгдөж, зарим ангид 7˗8 хүүхэд үлдэх төлөвтэй байна. 

	Дүрслэх урлагийн дунд сургуулийн талаар:

	˗187 хүүхэдтэй, шалгарсан уран хүүхдүүд маш сайхан зүйлс хийжээ. 12 мэргэжлээр төгсгөж байна. Зөвлөлтийн 3 мэргэжилтэн байдаг. Унаагүй, ядаж АА машин өгч болохгүй юу? (Амгаланд1)

	˗Мэргэжилтэн чухал байна. Энд тэндгүй инженер техникийн хүмүүс дутагдалтай гэж оюутны тоо, элсэлт нэмэгдсээр байтал их дээд сургуулиудад элсэлт цэврээр 1431, техникумд 3770, ТМС˗д 7575 болов. Их дээд сургуульд 135 багш, техникумд 30, ТМС˗д 234 багш дутагдаж байна. 

	˗Бид сайн багшийг яаманд өгөхгүй байна. 

	˗Дээд боловсрол, ШУ˗ныг ойртуулах гэх боловч Академийн зүгээс дэмжлэг муу байна. 

	˗Зөвлөлтөд сурч ирсэн хүмүүсийг багшаар авах, мөн дотоодод төгсөгчдийг арай ахиу авах. 

	1979. 6. 12 Багшийн дээд сургуулийг 4 жил болгох тухай саналаа Цэдэнбал даргад тавив. 

	 

	1979. 7. 23 Бүх нийтийг хамран сургах талаар Увс аймгийн дарга Баасанжавын СнЗ˗д тавьсан илтгэлийг сонсоод хэлсэн санал. 

	˗Сургууль завсардаж байгаа нь ноцтой дутагдал. Аймгийн захиргаа зохих арга хэмжээ аваагүй, бүртгэл тооцоо муу байна. 

	˗Тэргүүн туршлагыг судалж нэвтрүүлэх, зөвлөлтийн туршлагаас суралцах,

	˗Орос хэлний сургалтад илүү анхаарах, багш нарыг сургах

	˗Шилжсэн хүүхдийг төлөвлөгөөнөөс хасаж байх

	˗Хүүхдийн бие, насанд тохирсон ор тавих

	˗Цалин бага учир сайн багш гэгээрлийн хэлтсийн байцаагч болох дургүй байна. Цаашид бодох асуудал юм. 

	˗Бригадын бага сургуулийг цаашид байлгах, багш нарыг чанаржуулах,

	˗Сургуулийн дотуур байрны хоолны чанар, илчлэг калорийн дутууг хэрхэн нөхөхийг цаашид судлах. 

	˗Сургуулиудыг тогтмол эргэж үзэх, аймгийн даргын үзлэг явуулж байх. 

	˗Ариун цэврийн зохих мөнгө олгох. Бөөсгүй болгох тэмцэл явуулах. 

	˗Хичээлийн жилийн бэлтгэлийг сайтар хангах

	˗Зүүнбаян˗Улааны туршлагыг нэвтрүүл. Дотуур байр, цэцэрлэг, яслийг сүү, цагаан идээгээр хангах. 

	˗Сургууль бүхнийг улсын аль нэгэн байгууллагад шеф болгож өгсөн байгаа. Юу хийж байгааг нь шалгаж үзэх. 

	˗Өөр ажилд томилсон багш нарыг буцаан багшлуулах. 

	 

	1979. 8. 30. Цэдэнбал даргад илтгэх зүйл:

	˗Орос хэлний институт байгуулах тухай Төв Хорооны тогтоол гаргах хэрэгтэй гэж Батмөнх дарга хэлсэн. 

	˗Тэрхүү тогтоолд бие даасан институт байгуулах уу, эсхүл их сургуулийн бүрэлдэхүүнд байгуулах уу? гэдгийг заасан байх хэрэгтэй. Шинэ байгууллага байгуулахад Төв Хорооны тогтоол заавал гардаг гэж хэлснийг илтгэх. 

	˗Техник мэргэжлийн сургуулийн тогтоолыг СнЗ˗өөр хэлэлцэн, Төв Хороонд шилжүүлсэн. Түүнийг гаргаж өгөхийг хүсэх,

	˗Соёлын яамны дэргэдэх хоёр давхар байшинг буцааж уул яаманд нь өгөөд одоо редакц байгаа хоёр давхар жижигхэн байшинг Орос хэлний институтэд өгөхийг хүсэх. 

	˗Маршал болсонд нь баяр хүргэх. 

	 

	1979. 10. 03. Цэдэнбал даргатай уулзав: 

	˗Москвагийн их сургуулийг 225 жилийн ойгоор нь Сүхбаатарын одонгоор шагнах асуудлыг тавь гэж хэлэв. Мөн энэ далимаар Эрхүүгийн улс ардын аж ахуйн дээд сургуулийг шагнах асуудлыг бодож боловсруул гэсэн үүрэг өгөв. 

	 

	1979. 10. 23 Миеэгомбо, Галсан нарыг дуудаж уулзав. 

	˗Орос хэлний институтийг 11˗р сарын 15˗нд нээх учир хурлын нээлтийн төлөвлөгөө хийх,

	˗Галсан илтгэл тавих,

	˗Миний хэлэх үг, нэг багш, нэг оюутны хэлэх үгийг бэлдэх, Төв Хорооны баярын бичиг зэргийг орос хэлээр бэлтгэх үүрэг өгөв. 

	 

	1979. 11. 27. 1979˗1984 онд улс ардын аж ахуй, соёлыг хөгжүүлэх үндсэн чиглэлд өгөх санал:

	˗Сургуулиудыг аль болохоор төвлөрүүлэх нь ашигтай

	˗Дарханы анагаах ухааны дунд сургуульд 300 хүүхдийн дотуур байр барих

	˗Сэлэнгэ аймгийн төвийн 10 жилийн сургуульд ирэх 5 жилд хичээлийн байр (одоо байгаа нь хуучирсан, жил бүр засдаг, засвар бараг авдаггүй, хөрөнгө хий дэмий үрж байна)

	˗Биеийн тамирын цогцолборыг Зөвлөлтийн хүч хөрөнгөөр бариулах хүсэлтийг тавих. 

	˗Дүрслэх урлагийн дунд сургуулийн хичээлийн байрыг таван жилийн эхээр, тухайлбал, 1979˗1982 онд эхлүүлэх. 

	˗Дорнод аймгийн Баяндун суманд эмнэлгийн байр барих

	˗Телевизийн студийг ҮП таван жилд барихаар тусгагдсан, гэтэл редакцын барилгагүй бол нэвтрүүлэг бэлтгэж чадахгүй. . . 

	1980. 1. 19. Ш. Лувсанванданы 70 насны ойг тохиолдуулан гавьяат башийн диплом, тэмдгийг гардуулах, Цэдэнбал дарга болон өөрийн хувийн бэлгийг гэрт нь очиж өгөх. 

	˗Зөвлөлтийн шинжлэх ухаан, соёлын ордонд болох Москвагийн их сургуулийн 225 жилийн ойд зориулсан хуралд оролцох. 

	1980. 2. 01. Цэдэнбал даргатай уулзахад:

	Урьд ярьж байснаараа Чамайг Боловсролын хорооны даргаас чөлөөлж, Соёлын яамны сайдаар хавсарган томилно. Энэ өдөр дурдсан ёсоор Улс төрийн Товчоо батлав. 

	1980. 3. 17. Мэргэжил дээшлүүлэх хэлбэр: Сүүлийн 15 жилд их дээд сургуулиудын 355 багш ЗХУ˗д мэргэжил дээшлүүлжээ. Үүний 104 нь Москвагийн их сургуульд 45 хоногоос 10 сар байдаг. Москвагийн их сургууль нь мэргэжил дээшлүүлэх факультетдаа авдаггүй. Шууд тэнхимүүд дээр очдог. Манайхны мэргэжил дээшлүүлдэг газар гэвэл Москвагийн барилга инженер, хөдөө аж ахуй, авто зам, улс ардын аж ахуй, статистик, санхүү, геологи хайгуул, хими˗технологийн институт байдаг. 

	Мөн Эрхүүгийн их сургууль, Харьков, Свердловск, Львовын политехникийн дээд сургуулиуд зэрэг. Дотоодод – ЕБС, техникум, ТМС˗ийн багш нарыг 5 жил тутам нэг удаа нэг сарын хугацаагаар, тусгай графикаар багшийн дээд сургууль дээр мэргэжил дээшлүүлэх хичээл явуулдаг. 

	˗Анагаах ухааны дээд сургууль дээр (эмч нарын) 

	а. нарийн мэргэжлийн 4 сарын курс

	б. 5 жил тутам З сарын хугацаагаар мэргэжил дээшлүүлэх курс

	в. 10 сарын хугацаатай сургалт. 

	˗ХААДС дээр инженерүүд, эдийн засагчид, малын эмч˗зоотехникч нарын мэргэжил дээшлүүлэх 1˗2 сарын курс явагддаг. 

	˗Удирдах ажилтны мэргэжил дээшлүүлэх институт

	˗Аспирантур, докторантурт эчнээгээр болон явуулж сургах

	˗Их дээд сургуулийн оюутан суралцах бүх хугацаандаа 5˗25 долоо хоног буюу 30˗150 ажлын өдөр үйлдвэрлэл дээр дадлага хийдэг,

	˗Орос хэлний багш нар жил бүр 10 сарын хугацаагаар,

	а. дээд сургуулийн 45 багш

	б. боловсролын яамны шугамаар ЕБС˗ийн 30 багш бүгд 75 багш

	˗Орос хэлний 4˗р ангийн (их, дээд сургуулийн) 150 оюутан жил бүр ЗХУ˗д нэг жилийн хугацаагаар суралцдаг. 

	1980. 3. 25. Цэдэнбал даргад тавьсан санал:

	˗Цэргийн хугацааг 2 жил болгох, 10˗р анги төгсмөгц цэрэгт татдаг байх, одоогийн байдлаар бага ангид багш, аймгийн театруудад найруулагч, бүжигчид дутагдаж байна. Учир нь цэрэгт яваад ирэхгүй байна. 

	˗Бүх шатны сургуульд орос хэлний сургалтыг сайжруулах. Үүнд:

	1. Цэцэрлэгээс нь эхлэн орос хэл заах. Гэтэл багш байхгүй байна. 

	2. Орос хэлний тусгай сургуулиудыг олшруулах. 

	1982. 01. 14. Содномтой уулзаж:

	˗Багш нарт шагналын лимитийг түлхүү өгөхийг хүсэв. 

	˗Багш нарт байр, цалин нэмж өгч чадахгүй байна. Дэмжлэг үзүүлье. 

	˗Төлөвлөгөө биелэлтийн шагнал урамшил багш нарт алга. Социалист уралдаанд ч шагнал авахгүй байна. 

	1982. 6. 15. Гомбожав дарга дээр Лувсангомбо, Сэрээтэр, Дамбадаржаа, Дашцэрэн, Дашзэгвэ, Чулуундорж, Нямсүрэн нар байж, Хятад сургуулийг хэрхэх тухай саналаа ярилцав. 

	˗Монгол захиралтай, монгол сургуулийн программаар хичээллэдэг,

	˗Хятад хэлийг нь заалгах, хэдэн багш л байх

	˗Ер нь хятадуудыг ажилтай байлгах, тодорхой ажил өгөх нь чухал

	˗Шинэ байр олгох буюу барих болно (хэрэв монголын сургууль болгох бол)

	˗Хэрэв монгол сургууль болговол Хятадтай хэлэлцээр байгуулах зардлын асуудлыг шийдвэрлэх. 

	1982. 7. 03. Цэдэнбал даргад илтгэх, даргаас хүсэх асуудлууд. /санамжийн тэмдэглэл/

	1. Академич Ц. Дамдинсүрэнгийн өргөдөл, хүсэлтийг танилцуулах. 

	2. Их сургуулийн 40 жилийн ойн тухай

	˗сургуулийг шагнах (одонгоор)

	 ˗зарим багш нарыг шагнах

	˗зөвлөлтийн хэн хэнийг урих (Москва, Эрхүүгийн) их сургуулиас ректор, Илютин, Банников, Русаков нарыг МУИС˗ийн хүндэт доктор болгох. 

	˗Цэдэнбал даргыг хүндэт доктор болгох асуудал

	˗Ойг тэмдэглэн өнгөрүүлэх мөнгө хэрэгтэй (зочдын зардал, үзэсгэлэн гаргах, соёлын ордны үнэ)

	3. Зарим тушаалаас чөлөөлөхийг хүсэх˗Цөмийн энергийн комиссын даргаас. 

	4. Боловсролын яамны дээд сургууль эрхэлсэн орлогч сайдаар боловсролтой хүнийг томилох санал дэвшүүлэх. 

	˗Туршлагагүйтэж, элсэлтийн конкурс бараг хийсэнгүй. 

	5. Их сургуулийн хичээлийн байрыг (дээд боловсролын хороо байсан) хотын эвлэлийн хороонд өгнө гэж байгааг зогсоож өгнө үү. 

	6. Их сургуулийн ректорын тухай

	˗соёл, баяр ёслолын арга хэмжээнд урих

	˗ядахад, орлогч сайдын төвшинд байлгах

	˗машиныг нь персонал болгох. 

	7. Магсаржав, Бошигт нарын тухай. Комисст нарийн бичгийн дарга хэрэгтэй.       

	8. Изотоп ашигладаг газруудыг шалгаж үзсэн тухай. 

	Цөмийн энергийн комисс Цөмийн эрдэм шинжилгээний ажлыг удирдан явуулах, цөмийг энх тайвны зорилгод ашиглах талаар ажиллах, энэ салбарт мэргэжилтэн бэлтгэхэд ажил үйлээ чиглүүлж ирэв. 

	˗мэргэжилтэнтэй ойлголцож, зөвлөлтөөс хэзээ, ямар, хэдэн тоот баримтаар изотоп авсан тухай тодорхойлолт гаргуулсан. 

	˗бид өөрийн байгууллагад байгааг шалгаж бүртгэсэн

	˗дүрэм гаргасан,

	˗академи хяналт хийх ёстой. Тогтоолоор даалгасан байгаа. 

	9. Элсэлтийн тухай. Чухам дээрээ конкурсгүй болгожээ. 

	1982. 8. 29. Миний харьяалдаг газрууд:

	1. Соёлын яам

	2. Ардын боловсролын яам

	3. Эрүүлийг хамгаалах яам

	4. Биеийн тамир, спортын хороо

	5. Шашны зөвлөл

	6. Хэвлэл утга зохиолыг хянах газар

	7. Урчуудын эвлэлийн хороо

	8. Хөгжийн зохиолчдын эвлэл

	9. Зохиолчдын эвлэлийн хороо

	10. Эрдэм түгээх нийгэмлэг

	11. ”Үнэн” сонины газар

	12. Эвлэлийн Төв хороо

	13. Мэдээлэл, радио, телевизийн улсын хороо

	14. Шинжлэх ухааны академи

	15. Хүүхдийн төлөө фонд. 

	 

	Хавсарсан ажлууд:

	1. СнЗ˗ийн орлогч

	2. Соёлын яамны сайд

	3. СнЗ˗ийн дэргэдэх цөмийн энергийн комисс

	4. Монгол˗Зөвлөлтийн Засгийн газар хоорондын соёлын комиссын Монголын хэсгийн дарга

	5. Цөмийн шинжилгээний нэгдсэн институтэд суух Монгол улсын Засгийн газрын бүрэн эрхт байнгын төлөөлөгч

	6. Гоц аюулт халдварт өвчнөөс сэргийлэх комиссын дарга

	7. Монгол˗Зөвлөлтийн найрамдлын нийгэмлэгийн орлогч

	8. Эрдмийн зэрэг олгох дээд зөвлөлийн орлогч дарга

	9. Орос хэлний комиссын дарга

	10. Олон комисс, хорооны дарга (түр зуурын)

	1982. 09. 06. АУДэСургууль дээр 1982 онд их дээд сургуулийн дүнгийн хурал дээр миний хэлсэн санал: 

	1. 10˗р анги төгсөгчдөөс сахилга батын зөрчил гаргагсад, конкурс˗д орохыг үл хүсэгчдээс бусдыг конкурст оруулах хэрэгтэй. Төгсөгчдийн заримыг конкурст оруулж, заримыг нь оруулдаггүй шинэ журмыг би зөвшөөрөөгүй. Цаашид ч зөвшөөрөхгүй. 

	2. Ажилчин малчны хүүхдийг бэлтгэл ангиар дамжуулан гадаад, дотоодын дээд сургуульд авч байна. 

	Ийм санал хэлсний дараа, Адъяа урт удаан үг хэлсний дотор “Шинэ юм гарахад түүнийг эсэргүүцэж байдгийг зогсоох хэрэгтэй” гэсэн нь намайг хэлсэн бололтой. 

	Ер нь бодоход: 

	˗Бэлтгэн гаргах мэргэжилтний чанарыг дээшлүүлэхэд бүх асуудал чиглэх ёстой. Энэ л гол зорилт. 

	˗10 төгсөгчдийн заримыг нь сургууль дээр нь сонгон шалгаруулна гэдэг буруу. Энэ нь сурагчдын дүнг өргөх асуудлыг зайлшгүй бий болгоно. Нөгөө талаар ийнхүү цөөхөн хүнийг шалгаруулснаас ажилчин, малчны хүүхэд дээд сургуульд орж чадахгүйд хүрнэ. 10 жилийн сургууль дээр шалгаруулахдаа аль сайн дүнтэйг нь конкурст оруулах чиглэлтэй. Гэтэл хөдөөгийн ажилчин, малчны хүүхдийн сурлага харьцангуй доогуур байдаг. 

	˗Чухамдаа конкурсгүй болгож байгаа хэрэг. Конкурс гэдэг ядахдаа 2 хүн уралдахыг хэлнэ. Конкурст ороогүй хасагдагсдын дунд авьяас билигтэй өдий төдий хүүхэд байдаг. Ялгаварлахгүй, цөмийг конкурст оруулах ёстой. Сахилга гажуудуулсныг хасах хэрэгтэй. 

	˗Харин конкурсийг зөв шударга дүрэм журмаар явуулах. 

	˗Хот, аймаг (хөдөөгөөс) дээд сургуульд авах зааг тогтоож болно. 

	˗Энэ жил шинэ дүрмийн дуулианаар сурагчдын сурлагын хүснэгтийг зассан, шалгалтын дүнг өргөж тавьсан явдал хаа сайгүй гарчээ. 

	˗Орос хэлийг бичгээр дүрмийн шалгалт явуулах хэрэгтэй. Зөвлөлтийн их дээд сургуулийн үндсэн ангид элсэх үү, бэлтгэлээр дамжих уу гэдгийг тодотгохын тулд аман ярилцлагад оруулах нь зүйтэй. Бүгдийг оросоор ярилцлагад оруулахад хүч хүрэхгүй тал гарна. 

	˗Ажилчин, малчин, хөдөөгийн хүүхдийг бэлтгэл ангиар дамжуулах нь зөв. 

	˗Энэ жил зарим аймаг гадаадад элсүүлээгүйгээс Политехникийн дээд сургуулийн 1 ангиас гадаадын элсэлтийг нөхөж тэдний оронд дахин элсэлт авчээ. Ингэж олон хүнийг гомдоох хэрэг юу билээ. 

	˗Дээд сургууль элсэлтээ өөрсдөө хариуцан явуулдаг болох нь зүйтэй. Сэлэнгийн Ханджавын хэлснээр,

	1. Багш нар сурагчдын дүнг их хэмжээгээр зассан,

	2. Дундтай хүүхэд сэтгэл санаагаар унаж, хичээлдээ явахгүй болсон,

	З. Сургуулийн багш, эцэг эхийн л шийдвэрээр дээд сургуульд орох нь дээ гэж орон даяар шуугьж байна. 

	˗Ажиллагсдаас их дээд сургуульд элсүүлэхийг голчлох нь зүйтэй. 

	˗Хүүхдийн дур сонирхлыг харгалзаж чадахгүй нь харамсалтай. Анагаах ухааны дээд сургуулийн оюутны 40 шахам хувь нь эмч болох сонирхолгүй гэж хариулсан баримт бий. 

	˗Олны олон дотроос авьяастай, дур сонирхолтойг нь шилбэл яасан юм бэ? Цөөхөн хүнийг конкурст оруулахад ямар ялалт байх юм бэ?

	1982. 11. 08. АИХ˗ын чуулган. Хөдөлмөрийн баатар Д. Базар:

	˗Анги улируулахыг зогсоох,

	˗Хамгийн хүнд анги˗бага анги боллоо. 

	˗Бага ангид заадаг дээд боловсролтой багш нарын цалинг дээд боловсролтой багшийн жишгээр олгох нь зүйтэй. 

	˗Багш нарын тэтгэвэр, одон медаль, шагнал зэрэг чухал асуудлаар ярив. 

	1982. 11. 10. Шагдарсүрэн:

	˗Тэнхим бүрд зөвлөлтийн мэргэжилтэн урьж, багш нараа орос хэл дээр хичээл заалгадаг болгох. 

	˗Сүүлийн жилүүдэд зөвлөлтийн сурах бичгийг захиж байсангүй. Одоо 115 нэр төрлийн 9000 гаруй сурах бичиг шаардлагатай байна. 

	˗Багш нарын хүрэлцээ 75˗аар дутуу. Багш бүр 720 цагийн хичээл заана гэдэг. Нэг багш 3˗4 хичээл заадаг нь зохисгүй. Уул нь 8 оюутанд 1 багш байхаар бодож зохицуулах нь чухал. 

	˗Лабораторийн талаар физик химийнхэн овоо баян байна. 

	˗Одоо их сургуулийн бүх өрөөний 30% нь лаборатори болжээ. Тоног төхөөрөмж нь хуучирсан. 

	˗Юуны өмнө лабораторийн корпус барих нь чухал. 

	˗Оюутны элсэлтийг энэ 5 жилд нэмэхгүй байх, хуулийн ангид 90 биш 30˗ыг, сэтгүүлчийн ангид жил алгасан элсэлт авах. 

	˗Улс төр, хүмүүжлийн ажил сул байна. Бүх ажилтны 7,3% намын гишүүн, 105 багш нам бус. Оюутны байранд 800 оюутан, нэг өрөөнд 5˗6˗уулаа суудаг. 1000 оюутан байр байхгүй. Биокомбинат, Хонхор, Гачууртаас явдаг оюутнууд бий. 

	˗Гадаадын оюутны байр тусгай биш, бас тохь муутай. 

	1982. 10. 04 Даргад ярих, хүсэх зүйл. Угсаатны музейд 3˗р эмнэлгийн хуучин байрыг хашааны хамт хүсэх. 

	
		Эх нялхсын болон улаан загалмайн асуудал эрхэлсэн орлогч сайд бий болгох тухай. Та зөвшөөрсөн гэнэ. Гэтэл энэ тухай тогтоол гаргахгүй байна. 

		Даваасамбууг музейд авч ажиллуулах тухай

		Дээд, техникум, техник мэргэжлийн сургуулиуд Боловсролын яамнаас тусгай байвал дээр. 

		Цөмийн энергийн комиссын нарийн бичгийн даргаар Бошигтыг өгөхийг хүсэх,

		Орос хэлний институтийг 4˗р зэрэглэлд оруулна гээд (Сангийн яамны болон хөдөлмөр цалин хөлсний байцаагч нар) хичээл хүмүүжил эрхэлсэн болон аж ахуй эрхэлсэн проректорыг баталж өгөхгүй байна. 



	 

	1983. 02. 22 Даргад танилцуулах зүйл:

	1. Анагаах ухааны дээд сургуулийн бэлтгэл ангийн оюутнуудыг эмнэлэгт нэг жил ажиллуулан, орос хэлний хичээлийг голчлон заах нь зүйтэй. 

	2. Бусад дээд сургуульд хоёр жилийн бэлтгэл анги байгуулан, орос хэл, математик зэрэг хичээлийг голчлон зааж, нэгдүгээр ангиас нь эхлэн бүх хичээлийг орос хэл дээр явуулбал үр ашиг гарна. 

	3. 120 ортой хүүхдийн больницод төсвийг нь 120 ороор бодож өгдөг. Гэтэл тогтмол 200, заримдаа 300 хүүхэд хэвтдэг тул идэж уух нь ч, эмч нь ч хүрэлцдэггүй. Асрагч 265, цэвэрлэгч 260 төгрөгийн цалинтай учир ажиллах хүн олддоггүй. Жишээлбэл, Октябрийн районы хүүхдийн больницод 21 цэвэрлэгчийн орон тоотой атал 10 хүн л олддог. 

	4. Соёлын яаманд төлөвлөгөө˗санхүү эрхэлсэн орлогч сайд байх шаардлагатай байна. . . 

	1983. 04. 06. Цэдэнбал дарга Боловсролын яамыг салгах нь зөв гэв. Дээд, тусгай дунд, техник мэргэжлийн боловсролыг хариуцах байгууллагыг боловсролын яамнаас салгаж, БЯ˗нд ЕБС˗ийг дангаар хариуцуулна. Энэ талаар тогтоолын төсөл бичиж оруул гэж үүрэг өгөв. 

	1983. 5. 31. Цэдэнбал дарга дуудаж Боловсролын яамыг хоёр хуваах, салгах асуудал ярихад дараах саналаа хэлэв. 

	˗Багш нарт хичээлээ бэлтгэх бүх бололцоог олгох

	˗Заах арга, программ, хүмүүжил, сургалт нэг газар төвлөрвөл сайн

	˗Чанарыг сайжруулах бол салгах нь зөв

	˗Дээд, тусгай дунд, ТМС˗ийн хороо буюу яам байгуулах нь зүйтэй, эсвэл Боловсролын яаманд орон тоо, байгууллага нэмье. 

	˗Дунд сургуулийн чанарыг сайжруулахын тулд Гэгээрлийн яам дангаараа байх нь зүйтэй

	˗Төлөвлөлтөд дутагдал байна

	˗Дээд сургуулиудын мэргэжлийн ангиудыг харах

	˗Аймаг сумдад багш нарын байр барих

	˗Ээлжүүдийг арилгах

	˗Орос хэл сайн мэддэг багш нар хөдөө орон нутагт гарахад нь орох орон байхгүй байна

	˗Орос хэл чухал. Цэцэрлэгт орос хэл заавал үндэсний соёл, ухамсар төлөвшихөд нь аль хэр урвуу нөлөөлдгийг эрдэмтдээр судлуулах

	˗Хүүхдийн оюун сэтгэлгээг хөгжлийн зохих шатанд нь, насанд нь хөгжүүлж чадахгүй байна 

	˗Дээд сургуулиудыг тархааж болохгүй. 

	 

	1984. 03. 17. 10˗30 цагт Адьяа даргын өрөөнд хуралдана. Багш нарын өндөр насны тэтгэвэрт гарах хугацааг 50˗55 болгох асуудал ярилцав. 

	1984. 03. 28. 15˗40˗д Улс Төрийн Товчоо, Сайд нарын Зөвлөлийн гишүүдийн хамтарсан хуралд суух. 

	Монгол˗Зөвлөлтийн 1980 оны 6˗р сарын 13˗ны өдрийн хэлэлцээрт зарим тодотгол, өөрчлөлт оруулах тухай асуудал дахин хэлэлцэв. 

	Санал:

	I. Ашиглагдаагүй 196 сая рублийн техник˗мэргэжлийн сургуулиудын тоног төхөөрөмжийг шинэтгэхэд зориулахыг хүсэх. 

	II. 3, 4˗р хороололд соёл, спортын комплекс барихад ашиглагдаагүй хөрөнгийг зарцуулахыг хүсэх

	      1984. 04. 09. Ректор Шагдарсүрэнтэй уулзах. Гадаад оюутан эрхэлсэн деканы газар байгуулах тухай тогтоол гарсан. Деканыг НбД, бичээч З хүнтэй байгуулах хүсэлтэй гэв. 

	1984. 04. 10. Цэдэнбал дарга дуудав: Багш нарын чанарын асуудал эцсийн эцэст бидний хариуцлагын асуудал. Их сургуулийн эхний төгсгөлт орос хэл сайн мэддэг байсан. Одоо орос хэл судлах, тэр хэл дээр эрдмийг судлах зорилт тулгарч байсан, тулгарч байна, шаардлага ч их болов. 

	Ж. Болд, Дашцэрэн, Адьяа, Түмэндэлгэр, Рагчаа, Ламжав, Шаравсамбуу, Баасансүрэн. Энэ хүмүүстэй оросоор ярихад нь мэдсэнгүй гэнэ. Тэгээд л ийм яриа болов. 

	Цэвэгмид багш бид хоёр ийм дутагдал ярихад үнэн гэдэг. Үнэн гээд зогсохгүй, тэмцэл хэрэгтэй. Энэ тэмцэлд ухралт байж болохгүй. Ухралт байхгүй гээд суугаад байвал бас ажил биш. Энд байнгын дэвшилт хэрэгтэй. 

	Цаг цагаар нэг, цагаан сараар нэг гэдэг . . . дэвшилт хэрэггүй, байнгын дэвшилт саад тотгорыг ялдаг, давдаг дэвшилт хэрэгтэй. Газар сайгүй, бүх намаараа энэ дэвшилтийг зохион байгуулах хэрэгтэй. 

	Дутагдалтай эвлэршгүй тэмцэх энэ чиглэлийг байнга баримталж байх хэрэгтэй. Энэ дэвшилтийн үед боловсон хүчнийг судлах ажил зохиох, ажлын чанарыг байнга дээшлүүлж байх хэрэгтэй.  Энэ соёлын фронтын нөхөд Адьяа, Цэвэгмид, Түмэндэлгэр та нар сууж байна. 

	. . . Ер нь шаардлагыг нэмэгдүүлэх хэрэгтэй. 

	Дээд сургууль төгсөж буй хүмүүсийн дотор чадварлаг хүмүүс цөөнгүй. Тэднийг олох, хүмүүжүүлэх, боловсролыг нь дээшлүүлэх ажлыг байнга хийж байх хэрэгтэй. Энэ нь зөвхөн боловсон хүчний ч үүрэг бус, чамд ч холбоотой (Болд руу) гэв. 

	Намын хорооны даргад хэлээрэй. (Ламжав, Даш) хир буртгийг нь хуруугаараа арчин шалгаж бай. 

	Цэвэгмид, Адьяа та нар эмч нараар цэвэрлэгч нарт яриа хийлгэж бай. Энэ байрны агаарын байдлыг шинжлүүл. 

	1984. 04. 16. 11˗30˗д А. И. Филатоватай уулзав. Боловсролын яамыг 2 хуваах хэрэгтэй. Багшийн институт байгуулж, түүнд Зөвлөлтийн болон 23˗р сургуулиас 2 жил сурган орос хэлний багш болгон гарга. Орос хэл мэдэхгүй оюутанд, хэл мэдэхгүй багш заана гэдэг буруу. Хүнийг аль ч үгүй болгож байна гэв. 

	1984. 04. 23. 16 цагт боловсролын яамны нэгдүгээр орлогч сайд Чүлтэм, их сургуулиудын ректоруудтай орос хэлний сургалтын байдал, цаашид авах арга хэмжээний талаар ярилцлаа. 

	1984. 06. 19. Аймаг, хотод дээд, тусгай дунд, ТМС нээнэ. Байршил, сурагчдын тоо, хүснэгтээр гаргах,

	˗Сургалт хүмүүжлийн асуудлыг иж бүрэн шийдвэрлэхгүй, ийнхүү таслах нь зөв үү? 

	Сэрээтэртэй уулзаж:

	˗Сурагчдын дотуур байрны хангамжийг сайжруулах тухай тогтоолын төслийг оросоор хийж өгөх. 

	˗Техникум, ТМС˗ийн нэр, байршил, сурагчдын тоо зэргийг хүснэгтээр гаргаж өгөхийг хүсэв. 

	˗Соёл урлагийн дээд сургуульд дотуур байр олж өгөхийг ярив. 

	˗Хөгжим бүжгийн дунд сургуулийн захирлыг хөгжмийн зэмсэг, сурах бичиг авхуулахаар мөнгө өвөртлүүлээд ирүүлье, туслахыг хүснэ” гэжээ. Ирүүлж болох уу гэхэд “Пусть приедет в июле” гээд авах зүйлийн жагсаалтыг урьдчилан ирүүлээрэй” гэв. 

	˗ Хөгжим бүжгийн дунд сургуульд баян хуур хөгжмийн анги байгуул гэж тушаав. 

	1984. 07. 23. Архангайн Хашаат, Өвөрхангайн Хархориноор ороход Хашаат 100000, Хархорин 400000 төгрөгийн номын үлдэгдэлтэй байна. Үүний шалтгаан нь:

	˗Номын захиалгыг худалдааны байгууллага хийж чадахгүй байна,

	˗Номын хуваарилалт муу, жишээ нь: Доктор Шагдарсүрэнгийн 6000 хувь номын 600˗г Хархоринд өгчээ. 

	˗Худалдааныхан номыг муу борлуулж байна. 

	˗Бас аймгууд номоо хяналтгүй хэвлэж байна. Аймгуудын төв 10000 хувь хэвлэсэн нь хэвтсээр л байна. 

	1984. 09. 05. 100 жилийн өмнө Э. А. Балцеваены өвөг тахь байхгүй болсныг сонсоод Монголд тахь өгье гэжээ. 

	˗Владимир Солоухин саяхан Монголд айлчлав. Энэ бол зохиолч, орчуулагч хүн.  Монголын нууц товчоог орчуулах хүсэлтэй. Уран сайхны орчуулга хийж магадгүй. Гэсэрийг буриадаас орчуулсан ажээ. Манай байр суурийг тодорхойлох хэрэгтэй. 

	1984. 09. 10. Сэрээтэртэй уулзав. 21 сурах бичиг явуулсан. Ганц хоёр газар л багш дутуу. Энэ жил 1200 багшийг хөдөө явуулсан. 1450 багш бэлтгэгдсэн.  9˗р сарын 1˗ний байдлаар цугларалт 97 хувьтай. 1˗р ангийн төлөвлөгөө бага зэрэг дутуу. Гадаадын ТМС˗д явах 1500˗гаас 50 хүүхэд дутуу, дотоодын ТМС˗д 1000 гаруй элсэгч дутуу байна. Зарим аймагт тууш дэвтэр, сурагчийн үзэг явуулав. 400000 үзэг явуулав. 

	1984. 09. 13. Улаан˗Үүд хотод 5˗р галт тэргээр буув. Галт тэрэгний буудал дээр Мужийн намын хорооны нэгдүгээр нарийн бичгийн дарга Анатолий Михайлович Беляков, Бато Семенович Семенов, Владимир Саганов тэргүүтэй нам төрийн удирдах хүмүүс, урлаг соёлын зүтгэлтэн нарын олон хүмүүс биднийг цэцэг барин угтлаа. Цуглаан болж В. Саганов, Д. Гомбожав дарга нар харилцан баяр хүргэлцэж үг хэлэв. 

	1984. 09. 26. Сурагчийн жилийн комиссын ажил:

	Адъяа дарга дээр цугларан, Сургуулийн дотуур байр, халуун усны хүрэлцээг судлах, хангуулах арга хэмжээ авах тухай илтгэлийг сонсов. 

	˗ Түдэв: Эцэг эхийн үүрэг, чөлөөт цагийн талаар ярив. 

	˗Бүтэн өнчин 3108, хагас өнчин 39466, эцэг эх нь салсан 9320, эцэг нь тогтоогдоогүй 25060 хүүхэд байна. Сурган хүмүүжүүлэх бүх нийтийн /санал/ сургалт явуулах хэрэгтэй. Залуу эцэг эхчүүдэд ийм сургалт зайлшгүй чухал. 

	˗Эцэг эхийн үүрэг хариуцлагыг дээшлүүлэх, иргэний гэр бүлийн хуулийг чангатгах асуудал чухал. Хүүхдийг хавчин дарангуйлах явдал их байна. 

	˗ Сургуулийн дэргэдэх номын сангийн ажлыг сайжруулах хэрэгтэй. Бүх сургуулийн номын санг төвлөрүүлэн удирдах асуудал тавьсан боловч бүтээгүй. Газрууд зөвшөөрөөгүй юм. 

	˗Хүүхэд, залуучуудын хэвлэлийн газар байгуулах асуудал бүтэмжгүй байна гэж ярив. 

	Сэрээтэр:

	Манай хэсэг сургуулийн дотуур байрны хангамж, халуун ус, хоол хүнсний хүрэлцээ, хүмүүжүүлэгч нарын асуудал хариуцсан болой. Бид олон шугамаар үүрэг даалгавар өгсөн. 17˗р сургууль л халуун усгүй байна. Энэ жил 15 халуун ус шинээр барьсан. 103 зоорь барихаас 37˗г ашиглалтад оруулсан байна. Бусдыг нь энэ жил барина. Одоо огт зоорьгүй сургууль 65 байна.  

	˗Халуун усны үлгэрчилсэн зураг гаргуулах даалгаврыг Д. Цэвэгмидэд өгсөн. Гэтэл зургийн газар шаардлагатай зардлыг нь шийдэж чадаагүй тул зураг саатаж байна. 

	˗Гуанзны ширээ 1000, мухар сандал 15000˗г хийсэн. 

	˗Аяга, таваг, халбага авах мөнгө төсөвт бий. Гагцхүү гал тогооны цахилгаан тогоо, хэрэгсэлд асуудал байна. 

	˗Хоолны хангамжийн талаар Сангийн яамтай ярьж, сургуулийн туслах аж ахуйгаас идэшний зүйлийг хоолныхоо мөнгөөр худалдан авах журам гаргасан. 

	Дашзэвэг:

	˗Дотуур байрны журам дүрмийг сайжруулах шаардлагатай. 

	˗Дотуур байрны цагаан хэрэгслийн ээлжийг нэмэгдүүлэх нь чухал. Угаах хооронд цагаан даавуугүй унтаж байна. 

	˗Хүмүүжүүлэгч багш нарын ажлыг сайжруулах хэрэгтэй. 

	Жасрай:

	˗Баянхонгорын зарим суманд дотуур байр нь гэрт, бас цэцэрлэг нь ч гэрт байна. 

	˗Хүүхдэд өгч буй хоолны калори нь л чухал гэдэг асуудлыг анхаарах хэрэгтэй. 

	Адьяа:

	˗Өнөөдөр З комиссын ажилтай танилцав. Дараа нь 10 сарын 9˗нд үлдсэн 2 группийн ажилтай танилцана. 

	˗Орон нутгийн комиссын ажилтай танилцах нь чухал. 

	˗“Ногоон арлын хөдөлгөөн” гэсэн дуулиантай ажил хийсэн. Түүний дүнг сонсох, шалгах хэрэгтэй. 

	˗Район бүрд үлгэр жишээ сургуультай болох. 

	˗Гурван ээлжтэй сургуулийг болиулах асуудлыг хариуцсан ажлын хэсэг бий. Түүний илтгэлийг сонсох хэрэгтэй. 

	˗Бага насны хүүхдийн чөлөөт цагийг зөв өнгөрүүлэх асуудал чухал. 

	˗Хичээлээс гадуур явуулах хүмүүжлийн ажлын материаллаг баазыг барих асуудал орхигдож байлаа. Соёл, спортын төвийг орон сууцны хороололд ойртуулах нь зөв. Ийм төвүүдийг байгуулах нь чухал байна. 

	˗Биеийн тамирын объектууд, усан бассейн зэргийг төлөвлөгөөнд тусгах хэрэгтэй. 

	˗Тухайн хөдөлмөрийн сургуулийн хамт олон хүмүүжлийн ажил хэрхэн явуулж байгааг нь авч хэлэлцэх нь зүйтэй. Онож ажиллах нь чухал. 

	˗Ардын боловсролын яам сургалтын асуудал эрхлэх хяналтын газраа байгуулах хэрэгтэй. 

	˗Модон эдлэлүүдийн стандартыг дахин харах шаардлага байж мэдэх нь, загварыг нь авчирч үзье. 

	˗Хүүхдийн тоглоомын талбайн стандартыг бий болгож, тогтмол ажиллуулах хэрэгтэй. 

	˗Эцэг эхийн хариуцлагын талаар хууль гаргах тухай чуулганд заасан. Түүнийг нь биелүүлэх хэрэгтэй. 

	˗Уран бүтээлчдийн тайланг үзэсгэлэн маягаар авъя. 

	˗Хөдөлмөрийн хичээлийн түүхий эд материалын асуудлыг улсын хангамжид оруулах, улсын төлөвлөгөөгөөр шийдвэрлэж байх хэрэгтэй. 

	˗Дотуур байрыг жигдрүүлэх заавар гаргая. Дүгрэг гэрийн байдалтай болгоно гэсэн үг биш шүү. 

	˗Эцэг эхэд зориулж радио нэвтрүүлэг явуулах нь зүйтэй. (Хүүхдээ хүмүүжүүлэх асуудлаар)

	˗Хүүхдийн хоолыг калориор тооцох хэрэгтэй. 

	1984. 09. 29. Хүүхдийн хөдөлмөр соёлын улсын 2˗р чуулганд зориулан гаргасан “Сургалт үйлдвэрлэл, пионер сурагчид” үзэсгэлэнгийн нээлтэд оролцов. Чуулганд суув. 

	1984. 09. 29. Сэрээтэртэй уулзах: ˗Хөдөө, орон нутгийн сургуулиудын уурын зуухыг нэгдэлд нь шилжүүлэх,

	˗Эрүүлийг хамгаалах яам яслиудыг манай яам руу түлхээд байна. Ясли, цэцэрлэгийн комбинатын ясли нь манай яаманд байдаг. Гэтэл бүх яслийг Боловсролын яаманд өгөх гэж байгаа нь буруу юм. 

	Сайд Сэрээтэртэй:

	˗ЕБС˗дад цэвэр бичгийн хичээл, тогтоон бичих хичээл явуулах тухай тушаал гаргахыг (энэ талаар Цэвээнжав гавьяат багшийн бичсэн зүйлийг өгч),

	˗Багшийн сургуулийн хичээлийн заалт муудсаныг сайжруулах, багш нарыг нь сайн хүнээр олж тавих,

	˗ЕБС˗ийн эрэгтэй хүүхдийн формын хувцасны талаар Адьяа даргатай ярилцах. 60 жилийн ойгоор уран зохиол, уран бүтээл, хөгжмийн уралдаанд бүтээлүүдийг шалгаруулах. 

	Третьяковын үзэсгэлэнг дүрслэх урлагийн музейд, Хятадын зургийн үзэсгэлэнг урчуудын үзэсгэлэнгийн заалд гаргах. 

	1984. 10. 01. Сэрээтэр, Галсан нартай уулзаж үүрэг өгөв. 

	˗Зооринд ажиллаж байгаа оюутнуудаа эргэж тойрох,

	˗Хотын зоориуд дээр орлогч дарга сайд нар тогтмол ажиллах,

	˗Хөдөө ажиллаж буй хүүхдүүдээ сургуулиудын захирал, проректор, хичээлийн эрхлэгч нар эргэж очих. 

	Сэрээтэр, Галсан, Дашзэвэг нартай:

	˗Реформ хийх (сургуулийн) бэлтгэл ажил хангахыг ярилцав. 

	Шувуун фабрикийн дэргэдэх хөдөлмөр сургуулийг Ерөөгийн ТМС˗тэй нийлүүлэх буюу сурагчдыг нь сургуулиудад тараан хүмүүжүүлэхийн аль нэгийг шийдвэрлэхгүй өдий хүрлээ. Хөдөлмөр сургуульд 12 хүртэл насны 17 хүүхэд сурч байна. Багш ажилчин нийлсэн 23˗24 хүн байна. “Ухаан далай номоос эхтэй” номын эхний даралтыг эхлэн уншив. 10˗р сарын 1˗нээс. 

	1984. 12. 20. Бүх шатны сургуулиудын удирдлагуудтай уулзаж, доорх асуудлаар зөвлөгөө өгөв. 

	˗Бүгд хурлын шийдвэрийг сурталчлах төлөвлөгөө хийж байгаа эсэхийг шалгах. 

	˗Шинэ жилийг зөрчилгүй өнгөрүүлэх талаар хийж буй ажлыг мэдэж зөвлөгөө өгөх. 

	˗Оюутан сурагчдын сурлага хүмүүжилд анхаарах. Сахилга алдаж магадгүй хүмүүсийн бүртгэлтэй байх,

	˗Фашизм, Японыг ялсны 40 жилийг өнгөрүүлэх төлөвлөгөө хийх,

	˗Ахмад хүмүүсээр дайны үеийн байдлын тухай яриа хийлгэх. Фронтод явсан зөвлөлтийн хүнээр, бэлэг хүргэж явсан хүмүүсээр,

	˗Эрдэмтдээр цуврал лекц уншуулах (давтлага, нээлт, лекц уншуулах)

	˗Дүгнэлт чанга байх, чанарыг анхаарах. 

	˗Номтой нөхөрлүүлэх ажлыг сайн зохиох. Ном уншдаггүй дутагдал их байна. 

	˗Бичгийн соёл муу байна, сайжруулах арга хэмжээ авах хэрэгтэй. 

	˗Орос хэлний хичээлийн заалтыг сайжруулахын зэрэгцээ үндэсний хэл бичгийн заалтыг чанаржуулах,

	˗Муухай бичсэн өргөдөл, бичгийг дахин бичүүлж байх. 

	˗Элсэлтийн журмын талаар санал өгөх, бодох, сайжруулах,

	˗ЕБС˗уудын реформын талаар манайд хийж болох зүйлсийн талаар бодох,

	˗Төлөвлөгөөнд оруулах зүйлийг эртнээс бодох,

	˗Харилцан туршлага солилцох,

	˗Барилгуудыг хөөцөлдөх. 

	1985. 01. 08. Сэрээтэр, Галсан нартай ярилцах:

	˗Багш нартай нь ярилц. 5˗р ангийн сурагчидтай нь ярь. Онцгой анхаарах. 

	˗Дээд сургууль, техникумын удирдах нөхдийн хариуцлагыг сайжруул. 

	˗Амралтаар нь зөв амруулах,

	˗УБ˗ын ЕБС˗ууд 84˗85 онд зөрчлүүдийн мэдээг бичгээр өгөх. 

	˗Зөвлөлтийн тоног төхөөрөмж нийлүүлсэн 8 ТМС˗ийг түргэн барих хэрэгтэй. 

	˗ТМС˗ийн хороо тусгай байх хэрэгтэй. Ямар нэг юмны хавсарга байж болохгүй. ТМС˗ийн төлөвлөлтөд анхаарах. ХАА˗н ТМС төгссөн 300 хүн ачигч хийж байхад сантехникүүд өдий төдий дутагдалтай байна (Хөвсгөлд). Элсэлтийн төлөвлөгөөнд анхаарах. Доороос нь аймаг төлөвлөж саналаа ирүүлэх хэрэгтэй. 

	Хуучин монгол үсгийг залуучуудад сургах нь нэн чухал. Зуны цагт багш нарыг сургаж болно. Бүх архив хуучин бичгээр байна. 8˗р анги төгсөгчдөөс илүү гарсныг нь тоогоор шахах биш, сайн дураар шалгалтын үндсэн дээр гаргах нь зөв. Ажлын чадварыг харгалзан ХАА˗д гаргана. Өөр үйлдвэрт ажиллуулж болно. 

	1985. 01. 23. Гадаад яамны сайд (орлогч) Дашдаваад утсаар үүрэг өгөв. 

	˗Гадаад орны хүсэлтээр явуулж ажиллуулах монгол хэлний багш нарын нөөц бий болгох. Тэдний гадаад хэлний мэдлэгийг ахиулах тогтоолын төслийг боловсруулан оруулах. 

	1985. 02. 22. Улс орныг малчнаар хангах тогтоолд хүүхдийн хүслээр 4˗р ангиас мал дээр гаргаад, оройгоор сургах, сурах бичгээр хангах, эцэг эхийг торгодгийг зогсоох зэрэг санал тусгах, үүнд баталгаа нотолгоо сайн хийх хэрэгтэй. 

	1985. 03. 19. Зөвлөлтийн сургуулиудад сурч буй оюутнуудын хүмүүжил муу, олон түмний ажилд оролцохгүй, өөрийн орны байдлыг мэдэхгүй байна гэж Зөвлөлтийн ЭСЯ мэдэгдэв. Зөвлөлтийн сургуулиудын хэлтсийн даргатай түүгээрээ ярьж тохирогтун гэв би. 

	1985. 05. 20. Багш нарын тэтгэврийн асуудлаар бэлтгэсэн тогтоолын төслийг ярилцав. 

	˗Эмэгтэй 50, эрэгтэй 55 настай 25 жил ажилласан багш нарт ачааллыг нь 2 цагаар багасгах. 

	˗Олон жил ажилласны тэтгэврийг 30%˗аар олгохоор заахдаа 50, 55 хэмээн нас заах. 

	˗Өндөр насны тэтгэвэр тогтоолгосон багш нараар 400 төгрөгөөс дээш цалинтай ажил хийлгээд (900 төгрөг хүртэл) тэтгэврийг нь бүтэн олгохоор тогтоовол зохино. 

	˗25 жил ажилласан багш нарт олон жил ажилласан тэтгэврийг л олгоё. Гэхдээ багшаа хийж болно. Өөр ажил ч хийж болно. 25 жил ажилласан хүмүүс өөр ажил руу шилжих ч үгүй. 

	˗Багшаа хийсэн нөхцөлд сар тутам, 50 төгрөгөөр ч бодож болно. (Олон жилийн шагнал). 

	1985. 07. 16. 1. Багш болох ангийг дунд сургуулиудад байгуулах,

	2. Конкурсгүй болгох уу? 10˗р анги төгсөгчдийг сургууль нь шалгаруулах,

	3. Ажиллагсдаас дээд сургуульд хэнийг оруулахыг яам бүхэн лимитдээ багтаан элсүүлэх. 

	4. Конкурсийг ярилцлагаар гүйцэтгэдэг болгох. 

	5. АУДС˗ийн багш нарын ноогдлын хагас хувийг эмнэлэгт ажиллуулахаар нэг эмнэлгийг бааз болгох. 

	6. ХААДС˗д нэг САА˗г бааз болгон өгөх,

	7. Их сургуулийн дэргэд онцгой авьяастны бэлтгэл анги байгуулах. 

	1985. 07. 24. МУИС˗д 1985˗86 оны хичээлийн жилд хятад хэлний тусгай анги байгуулах (15 хүн) нь зүйтэй гэсэн бичгийг Төлөвлөгөөний комисст өгөв. 

	1985. 10. 15. Хөдөлмөр хүмүүжлийн сургууль 20 жил болж байна. Орон сууцыг сайжруулах хэрэгтэй. Зуны цагт хүнсний ногоо тарьж 30 хүүхэд 13 багш ажиллаж байна. Насанд хүрээгүй хүүхдүүд учир зун л ногоо тарьдаг, хураадаг. Шувуу арчлахаа больсон учир эрүүл мэндэд нь тохирохгүйгээс (үс унадаг) болсон. 

	Тодорхой үйлдвэрийн газрыг түшиглэх, (хаягдлаар юм хийх) хэрэгтэй. 

	1985. 10. 17. Хэл бичгийн багш Сүхбаатартай уулзаж бичгийн соёлоо улам дээшлүүлэх талаар өгүүлэл ноороглож өгөхийг хүсэв. 

	1985. 10. 19. МУИС дээр Дээд сургуулийн удирдах ажилтны зөвлөгөөнд суув. 

	1985. 11. 04. Сурган хүмүүжүүлэх ХҮП төв уншлагын нээлтийн нэгдсэн хуралдаанд суув. “Отгон оюутан” хэмээх хоёр багшийн үзэсгэлэн үзэв. Орон нутгийн материал цуглуулгаар үзүүлэн таниулах хийсэн аятайхан үзэсгэлэн байлаа. 

	˗Утга зохиолын орчуулагч Галина Сергеевна Матвеева˗тай уулзав. “Анхны багш” номыг орчуулж байгаагаа яриад, зарим зүйлийг редакторлан оруулах зөвшөөрөл гуйв. 

	1985. 11. 11. Сурагчийн жилийн комиссын хурал. 

	˗Хүүхдийн формыг сайжруулах

	˗Сургуулиуд эмчтэй болох нь зүйтэй. 

	Үйлдвэрийн газруудыг сурагчидтай холбох, Пионерын лагериудыг аж ахуйн байгууллагад хэвээр, төсвийн байгууллагынхыг үйлдвэрчний төв зөвлөлд өгөх. 

	˗Рахиттай хүүхдийн сувилал байгуулах

	˗Хүүхдийн ариун цэвэр муу байна. Сурагчийн жилийн ажлыг цааш үргэлжлүүлэх нь зүйтэй. 

	˗Гэмт хэрэгт холбогдогсдын 9% нь хүүхэд. 

	˗Олон олимпиад зохион байгуулж, хүүхдийг хичээлээс их хөндийрүүлж байна. 

	˗Одоо гоо зүйн хүмүүжил урсгалаар л явж байна. 

	˗Оюун ухааны хомсдолтой 10 гаруй мянган хүүхэд байна. Ийм хүүхдийг сургах сургуулийг бүсчлэн байгуулах нь чухал. 

	˗Ерөөгийн ТМС˗ийг цаашид хөл дээр нь босгох. 

	б/ Эрүүлийг хамгаалах

	 

	1972. 8. 2 Туваан гуайтай уулзах. ˗1924 оноос бичээчээр ажиллаж эхэлсэн. 

	˗Эрүүлийг хамгаалах яаманд 1935 оноос ажилласан. Орлогч сайд, сайдаар 23 жил зүтгэсэн. Жинхэнэ сайдаар 17 жил ажиллав. Улсад нийтдээ 48 жил, үүнээс сургуульд 20 жил ажилласан. Нас 64, 2 жилээр нас нь дарагдсан. 

	Охин нь Москвад Хөгжмийн багшийн дээд сургуулийн 3˗р ангид энэ жил орно. Охиноо дагаж, дэргэд нь бололцоотой ажил хийх хүсэлтэй. 

	 1972. 11. 30. Цэдэнбал даргатай уулзав: 2˗р эмнэлгийн асуудлыг шийдэж өгнө үү. 

	˗ 1973 оны төлөвлөгөөнд боловсролын яамны 50 орон тоо хасагджээ. ЭХЯ˗ны хөрөнгө оруулалт 37 хувиар багассан байна. 

	Өсөлтийн бэрхшээл, хөрөнгө дутаж буйн гачигдал байх шиг байна гэж хэллээ, дарга толгой дохин суух нь миний саналыг дэмжиж буй бололтой. 

	1972. 12. 14. Олон нийтийн ариун цэврийн байцаагч нарын улсын анхдугаар зөвлөгөөнд сууж, үг хэлэх. 

	1974. 07. 30. Ардын эмнэлгийн Хайдавтай уулзав:

	˗Эмийн ургамлыг турших тасгийг эмнэлгүүд дээр нээхийг хүсье. 

	˗Эмийн ургамлын аптек нээвэл ямар вэ?

	˗ЭХЯ академийн зөвлөмжийг хүлээж авахгүй байна. 

	1975. 05. 16 Бадарчтай уулзаж П эмнэлгийг Сайд нарын Зөвлөлийн харьяалалд оруулах зэрэг асуудал ярилаа. 

	1975. 06. 15 Эрүүлийг хамгаалахын хуулийн төслийг хэрхэн зассан тухайгаа Батмөнхөд танилцуулах. 

	1975. 02. 05. Цэдэнбал даргатай уулзаж, Хятад клубийг ЭХЯ˗нд өгч, засварын газар, протезын үйлдвэр болгоё гэж хэлэв. 

	1976. 06. 30. Хүүхдийн өвчнийг бууруулах, Эх нялхсын институтийг тусгайлан, ЭХЯ˗ны мэдэлд байгуулах нь зүйтэй байна гэж Цэдэнбал даргад хэллээ.  

	1977. 05. 10. Батмөнхтэй уулзав. (17 цагт)

	˗Хүүхдийн өвчлөл ихсэж буй учир түр хугацаагаар ямар нэгэн байрыг больниц болгох талаар ярих. 

	˗Цэргийн госпиталийг авах уу? (өөр байр хайх нь зүйтэй гэв). 

	 

	1978. 4. 28. Цэдэнбал даргад эрүүлийг хамгаалах асуудлаар тавьсан саналууд:

	  1. Гэмтлийн больницод өдөрт дунджаар 40 хүн ирж байна. Хөдөлмөр хамгаалал муу байгаагийн гэрч.  Нэг сувилагчид шөнө 50˗60 өвчтөн, өдөрт 25˗30 өвчтөн ноогдож байна. 

	2. Яаралтай мэс заслын больниц˗1977онд 60 операц хийснээс 29 нь нас барсан. Одоо 100 хувь идээлж байна. 

	Идээлдгийн гол шалтгаан бол 9 м2 тасалгаанд 6 хүн хэвтэж байна. Дунджаар нэг хүнд оногдох ёстой талбай хэд дахин дутагдаж байна. 

	200˗300 оюутан үймдэг. Ариун цэвэр байнга муу. Идээтэй, идээгүй өвчтөн холилдож байна. Коридорт, үүдэнд өвчтөн хэвтэж байна. Халуун хүйтэн ус алга. 

	Манаач 3, дотор журам сахиулагч 1, мужаан 1, оёдолчин 1 зэргийг нь хасжээ. Мэс заслын больниц, дотрын тасаг хоёрын эмийн төсөв ижил байна. Шөнийн цагт рентгений, наркозын эмч дуудах болоход элдэв шалтгаанаар олон цаг саатдаг. 

	Эмч нарын илүү цагийн мөнгө олгогддоггүй.  Цалин хөлсний хороо, Сангийн яам хоёр байнга маргаантай байдаг. 

	1983. 04. 08. Бид 1 сая 770000 хүнтэй. Жил бүр 50 мянган хүн нэмэгдэж байна. 1988 онд 2 сая болно. 1990 онд 2 сая 140000˗д хүрнэ. 

	Санал:

	Эмч нарын мэргэжил дээшлүүлэх институтийг анагаах ухааны номын сантайгаар байгуулах нь чухал байна. Ядахад 91˗95 онд. 

	1984. 02. 24. 15,00 цагт Майдар дуудав:

	Ням˗Осор, Намбар, Магсаржав, Мягмар нарыг байлцуулан Оргил рашааныг өөд татахаар Төв Хорооны тогтоол гарсныг Ням˗Осор биелүүлэхгүй байна. Нэгэнт эрүүлийг хамгаалахад шилжүүлсэн учир энэ асуудлыг нэг мөр зүйл дуусгах талаар Анастасия Ивановна үүрэг өгснийг Самбуу гэдэг бүтэлгүй хүний авсан хэрэгтэй, хэрэггүй хүмүүс биелүүлэхгүй байсаар байна. Тэд нар хов маргаан гарган үймүүлж байна. Яагаад энэ ажлыг авахгүй, хэрэггүй хүмүүсийг нь халахгүй байна вэ? Би мөнгөний тухай ярихгүй. Хүмүүсийг халах, солихыг ярьж байна. 

	Ням˗Осор:

	˗Миний мэдэлд бүрэн дүүрэн ирээгүй байна, өөрийн гар дээр авсан хойно арга хэмжээ авъя. Путёвкоор хүмүүс очиж байна. Өвчтэй хүмүүсийг явуулах эрх надад огт алга. Таны даалгавраар хүмүүсийг нааш цааш болгох үүрэг та өгч байгаа бол хийе. Харин клиникийн зөвлөл болгон ажиллуулах асуудлыг л шийдвэрлэж аль гэв. 

	 

	1984. 03. 14. 10. 00 цагт Цэдэнбал дарга дуудаад хамуу, арьс өнгөний өвчин хаана байна, устгах ямар арга хэмжээ авч байдаг тухай асуухад,

	˗хамуу А. . . , Д. . . аймагт олон үзэгдсэн

	˗тэмбүү өвчин Х. . . аймагт нэлээд бий. 

	˗жил бүр 4˗5 аймагт экспедиц ажиллаж, илэрсэн бүгдийг устгадаг. Бас аймгийн арьс өнгөний диспансер үзлэг хийдэг гэв. 

	 

	1984. 04. 06. 10. 30 цагт УТТ˗ны хуралд суув. 

	˗ЭХЯ˗ны сайд Ням˗Осорын илтгэлийг хэлэлцэв. Эхлээд шалгалтын дүнг Дэжид ярив. 60˗аад байгууллагыг шалгасан гэв. 10000 хүнд 109 ор ноогдож байна. Мөн их эмч 23 оногдож байна. Эмч нар 4500 байна. 

	˗Эмч нарын мэргэжил дээшлүүлэх талаар сүүлийн жилүүдэд ахицтай байлаа. 

	˗жилд 10000 хүн шар өвчнөөр, 5000 хүн хамуугаар өвчилж байна. 

	˗Улсын ариун цэврийн ажил хоцронгуй, Жамбын ажил дайчин биш, үр дүн муу байна. 

	˗Хортон шавжтай тэмцэх ажил шаардлага огт хангахгүй байна. 

	˗Санхүүгийн 4 сая 700 мянган төгрөгийн зөрчил байна. 

	˗ Эмч нараас 450 гаруй хүн эрүүлжигдэв. Ийм дутагдлууд байна, шалтгаан нь:

	˗ЭХЯ тууштай ажил зохиож чадаагүй,

	˗Тогтоолоор өгөгдсөн даалгавруудыг биелүүлээгүй,

	˗Ажиллагаа нь дайчин шуурхай биш, яамны сайд, орлогчид хяналт шалгалт хийдэггүй,

	˗Зарчимч шаардлага суларсан, эвлэрэнгүй хандлага газар авсан,

	˗Аппаратын зөвлөгөөн ор нэр болдог,

	˗Сүүлийн 10 жилд 76 тушаал гарсан. Гэтэл хэрэг дээрээ биелээгүй. Цаасандаа дарагдсан яам ажээ. 

	˗Ёс суртахууны ажил хангалтгүй байна. . . гэх мэтчилэн шүүмжлэв. 

	 

	1984. 04. 06. Хэнтий, Сэлэнгийн төвийн эмнэлэг байргүй байгааг зохих яамдад үүрэг өгч, ирэх жилийн төсөвт тусгуулах. 

	1984. 12. 06. Томуу төст өвчний байдал хүндэрлээ. Эмнэлгүүдэд ор хүрэлцэхгүй болж, 200 ороор илүү хэвтэж байна. Нас баралт их байна. Аймгуудад тархаж байна. Ужиг өвчин болж байна. Томуугийн шинэ вирус бололтой. Өвчлөгсдийн дийлэнх нь хүүхдүүд. 

	Санал:

	˗хүүхдийг дулаан хувцаслах, масктай байлгах, 

	˗олон нийтийн газраар сэлгүүцэхийг зогсоох,

	˗хоол хүнсийг чанаржуулах,

	˗үйлдвэрүүдийн салхижуулалтыг сайжруулах,

	˗дэлгүүрүүдэд сонгино, саримс, масло элбэгшүүлэх,

	˗яаралтай татах эмийн жагсаалтыг хүргүүлснийг 12˗р сард олж ирүүлэхийг Гадаад худалдааны яаманд хүсэж байна. 

	1984. 12. 13. Хуучин эмнэлэг 440 ортой. Шинэ нь 325 ортой. 

	˗Төлөвлөгөөт орон дээр 120 ор нэмж өгөхийг хүсэж байна. Энэ орыг нэмэгдүүлэхгүй гэж Төлөвлөгөөний комисс хэлж байна. Сүхбаатарын районы эмнэлгийг 155 ороор, Ш эмнэлгийг 515 ороор шийдвэрлэх хэрэгтэй. 

	˗Ш эмнэлгийг Эрүүлийг хамгаалахын шууд харьяа болгохыг хүснэ. (Ш эмнэлэг гэхгүй, нэрийг нь өөрчилье). Хуучин байранд 440 өвчтөн хэвтэж байна. 

	1985. 04. 26. Хүүхдийн клиникийн төв больницод очиж ярилцсан зүйлийн тэмдэглэл:

	103 эмчтэй, 70% нь 10˗аас дээш жил ажилласан, 550 ортой, одоо 547 хүүхэд хэвтэж байна. Хүчтэй антибиотик дутагдаж байна. 

	0˗1 насны хүүхдэд эм үнэгүй олгох тусгай бланктай. 25 хүүхдийн дунд нэг сувилагч байдаг (эмч, ажилчдын хүсэлт). 

	1985. 05. 21. ЗХУ˗ын Эрүүлийг хамгаалах яамны орлогч сайд Буринковтой уулзав:

	˗Танайхаас жил тутам ординатурт 50 эмчийг 2 жилийн хугацаатай сургана. 

	˗Эрхүү хотод эмч нарын мэргэжил дээшлүүлэх курст жил бүр 75 эмчийг 1˗5 сар сургадгийг үргэлжлүүлнэ. 

	˗Жил бүр АУДС˗д 100 оюутан авна. 

	˗Жил бүр 10 эмч, эрдэмтнийг докторантурт сургана. 

	1985. 09. 28. Балхаажав дарга дээр цугларч ярив. 

	˗Эмч нарын цалинг шатлалтай болгох,

	˗Эмч нарын 70˗80% эмэгтэй, иймд өглөө 8 цагаас ажил эхэлдгийг зогсоох. 

	в/. Соёл:

	1972. 7. 29. Соёлын яамны сайд С. Лувсанвандантай уулзаж ажлын байдалтай танилцав. Өгсөн зөвлөмж, үүрэг:

	˗кино хийхэд урьдчилан зохиол, төлөвлөгөөтэй сайтар танилцах

	˗Бие биеэ далд утгаар мэрэх явдлаас зайлсхийх

	˗Хүмүүсийг чанаржуулах, сургахад анхаарах

	˗Доор очиж ажиллахыг шаардахад юм гарна. 

	˗Классик зохиолуудыг оруулж байх, урагшлахад чухал

	˗Соёлч байдлыг нэвтрүүлэх талаар өргөн цараатай ажил зохиох, шог номер зохиох

	˗Аж ахуйн тооцоотой ажиллах нь чухал

	˗Архи уугчидтай тэмцэх, хүмүүжүүлэх, хариуцлагыг дээшлүүлэх. 

	˗Хүн бүхнийг төлөвлөгөөтэй болгон ажиллуулах. Бүх хүнийг хувийн төлөвлөгөөтэй болгох. 

	а. юу хийхээ төлөвлөдөг болгох

	б. боловсролоо дээшлүүлэх

	в. гадаад хэл сурах

	˗Соёлын яам огт байргүй. Байгаа нь муу. Статистикийн төв газраас байр авахыг бодох,

	˗Урлагийн боловсон хүчнийг бэлтгэх, чанаржуулах асуудлаар энэ байгууллага муудлаа. Энэ талаар ойрын жилүүдэд арга хэмжээ авах нь чухал. 

	˗Хүүхэлдэйн театрт сэдвийн өргөн сонголт чухал хатуу байх, хяналт шалгалт чухал. 

	˗1973 оноос эхлэн аймгуудын урлагийн сурталчилгаа явуулах, соёлын яамны экспедиц явуулдаг болох. 

	 

	1972. 11. 16. 10˗00 цагт Анастасия Ивановнатай уулзах,

	Хайдавыг дуучин хэвээр байлгах, Филармонид сард 2˗3 удаа дуулах бололцоо олгох, радиод бичигдэхэд нь бололцоо олгох талаар хүсэлт тавих

	  1974. 10. 27. Бёме сайдтай дахин уулзав:

	˗ Бид танай улсад хэд хэдэн үйлдвэр барьсан. Тэнд ажиллах хүмүүсийг бид бэлтгэж өгч болно. Заавал ажилчид гэж буй хэрэг биш. 10 хүртэл хүнийг авч ийнхүү сургаж болно. 

	˗ Монголын судлалыг цааш хөгжүүлэх төлөвлөгөөнд миний бие гарын үсэг зурсан. 80 он хүртэл Монгол судлал 9 орон тоотой болно. Төлөвлөгөө хийсэн. Ирэх жил 7 сард Монголоос 10, Зөвлөлтөөс 10˗ыг урьж, Монгол судлалын талаар хурал хийнэ. 3 хоногийн хурал хийнэ. Зардлыг даана. 

	˗ 76 оноос багш авахыг хүсэх байх аа. Мөн толь дээр хамтран ажиллах эрдэмтнийг ирүүлэхийг хүсэх буй заа. 

	˗ Гумбольдтын ИС, Монголын ИС хамтын ажиллагааны хэлэлцээр байгуулах тухай ярьж магад. 

	˗ Монголд явуулах 5 оюутныг Монголд төгсгөх талаар хүсэлт тавина биз ээ. 

	1975. 02. 05 Цэдэнбал даргатай уулзах. 

	˗Элдэв˗Очир кино театрыг филармонид тохируулан засахад сая гаруй төгрөг, нэмэлт байр барихад бүгд нийлээд 3 сая орчим төгрөг шаардагдана. 

	˗Уламжлал болсон Элдэв˗Очирын нэрэмжит кино театрыг устгаж байна гэж ард иргэд маш дургүйцэн ярьж байна. 

	˗Филармоний одоогийн зал 100 гаруй хүний суудалтай, дэргэд нь олон өрөө тасалгаатай аятайхан байр байна. 

	Бэлгийн ордон барьтал тэндээ байж болохгүй юм уу?

	Дээрх ярианы үеэр Цэдэнбал даргад Хятадаас авсан сууцнаас 30 айлын байрыг ИДС˗д өгөхөөр таны өгсөн үүрэг биелэгдэхгүй байна, үүнийг Содном сонсоогүй юм шиг байна гэж хэллээ. 

	1976. 01. 06. Соёлын яамны орлогч сайд Цэрэндоржтой уулзаж соёл, урлагийн ажлын чанарыг дээшлүүлэх талаар, шинэ зүйлийг сэдэж бодох талаар, Зөвлөлтөд явуулах соёлын өдрүүдийн талаар ярилцах. Үүрэг даалгавар өгөх. 

	˗1976˗1980 оныг урлагийн ажлын чанарыг сайжруулах жил болгох,

	˗хүмүүстэйгээ сайн зөвлөхийг,

	˗нэгэн байранд бус, үргэлж өсөх, урагшлан дэвших,

	˗доор орж ажиллах. Театр, цирк, урлагийн ажилтны дотор орж ажиллах. 

	1980. 6. 25. Цэдэнбал даргатай уулзаж циркийн Содном, Норовсамбуу нарыг ардын жүжигчин болгох хүсэлтээ тавив. 

	1981. 01. 14. Цэдэнбал даргад илтгэх нь:

	˗Лениний танхим байсан төв музейн хэсгийн 2, 3˗р давхарт этнографийн үзмэр тавих (ядуу жил, баян жил, лам ноёдын гэр зэрэг) хүсэлтэй байна. Ер нь үзмэр багтахгүй болсноос музей складын байдалтай холилдож шавааралдсан байна. Тэнд палеонтологи байгуулах боломжгүй. Бас цацраг идэвхт бодисын нөлөө нэмэгдэнэ. 

	˗Үсгийн дүрэмд шаардагдах засварыг би өөрөө хийе гэж Ц. Дамдинсүрэн гуай хүсэлт тавьж байна. 

	1981. 01. 20. Цэдэнбал даргатай уулзах:

	˗Лениний музей байсан хэсэгт палеонтологийн үзмэр байгуулах гэснийг татгалзаж, ядахад 2˗р давхрыг нь өгье. Цэдэнбал дарга “Чи өөрийн хүслээр болго” гэв. 

	˗Нарийн бичгийн даргаар С. Эрдэнэмаамыг авъя гэхэд “Д. Цэвэгмидэд нарийн бичгийн даргыг түргэн томилж өг” гэж Ламжавт бичиг өгөв. 

	1982. 6. 9. Зөвлөлтийн соёлын өдрүүдийг явуулахад холбогдол бүхий 30 гаруй хүмүүсийг цуглуулж, төлөвлөгөөний дагуу хийж буй ажлыг нь шалгах, дэлгэрэнгүй төлөвлөгөө өгөх, яриа хийх. Үүнд:

	˗Хотын чимэглэлийг хэн хариуцах, хэзээ хийх 

	˗Үзэгчдийг хэн хэрхэн цуглуулах

	˗Буудал хэн хэзээ хэрхэн чимэглэх

	˗Улаанбаатар зочид буудлын өрөөнүүдийг хуваарилах, шалгах. Урьдчилан хүмүүст орох өрөөнийх нь болон суух автобусных нь номерыг өгсөн байх, эвлэл холбоодын төлөөлөгчид. 

	˗Цэцгийг хэрхэх вэ? цэцгийн үйлдвэрүүдэд бэлэн байлгах үүрэг өгөх

	˗Аюулгүй байдлыг хангах

	˗Хоол унд, ногоо жимсийг бодох

	˗Автобуснуудыг цэвэрлүүлэх, шалгах

	˗Хөдөө явахад зочид буудал яах вэ?

	˗Хэвлэл мэдээллийн талаар ямар төлөвлөгөө байна вэ?

	˗Тоглолт, сургуулилалт хийх байрыг бэлэн байлгах, цэвэрлэх, соёлч байдлыг үзүүлэх

	˗Хүмүүстэй боловсон, эелдэг харилцах

	˗Албан төлөөлөгчдийг 6˗р сарын 13˗ны 10 цагт Засгийн газрын ордны 1˗р давхарт хүлээн авч уулзах, цай идээ хэн тавих. 

	˗Тоглолтын төгсгөлд байх цэцгийг мартахгүй, цэвэрхэн хувцасласан хүмүүсээр бариулах,

	˗Хэн хэн үйлчлэх (хамтлаг болон албаны төлөөлөгчдөд) программыг нь сайн танилцуулах.   

	˗Онгоцноос нь хожимдуулахгүй байх. Хүн олон учир хожимдож мэднэ. Хүлцэнгүй байхыг онгоцныхонд хэлэх, онгоцыг нь маш сайн цэвэрлэх,

	˗Хими цэвэрлэгээ хэрэг болох уу?

	1982. 11. 17. Анастасия авгай ярьсан нь:

	˗Багшийн дээд сургуулийн дууны ангийн программыг үзэж шинэчлэх, багш нар болгох чиглэлээр

	˗Мөн ангид ХБДС˗ийн багш нараар хичээл заалгах. Өөр газар ажиллаж буй мэргэжлийн хүмүүсээр хичээл заалгах. 

	˗Дээрх ангийн элсэлтийг сайжруулах, 

	˗Энэ ангиас шилжүүлж Зөвлөлтөд явуулах,

	˗Соёлын яаманд сургалтын хэлтэс байгуулах (хичээлээс гадуур хүмүүжлийн)

	˗Театрын дуучдын дунд конкурс явуулах, тэнцэхгүй дуучдыг хасах,

	˗Гончигсумлаагийн оронд Жанцанноровыг томилох. Энэ тухай асуудлаар даалгавар бичгээр өг гэв. 

	1982. 12. 06. А. И. байсан учир бидэнд сүрхий заавар зөвлөгөө өгөв. Жишээлбэл,

	˗Гадаад яаман дахь соёлын хэлтсийг Соёлын яаманд шилжүүлж харьяалуул. 

	˗ХБДС төгсөх бүжигчдийг бөөнөөр нь Дарханы театрт ажиллуулах,

	˗Дуурийн театрын жүжигчдийн цалинг 2˗3 категориор тогтоох хэрэгтэй. 

	˗Зарим жүжигчид, дуучдыг хаалттай дэлгүүрээр оруулж бай. 

	˗Намхайцэрэнг 70 насны ойгоор нь шагналд дэвшүүл гэв. 

	1983. 02. 17. Одой хүмүүсийн цирк үзэв. Доржсүрэнгийн гуйлтаар очиход А. И. намайг хармагц “Энд надтай уулзах гэж ирэв үү чи, бүтэхгүй” гээд хувцсаа тайлах зуураа “Залуу хүнийг л урьдаг байж” гэв. Түүнээс хойш цирк дуустал дуугарсангүй. Надад их л эвгүй байлаа. 

	“Хов үгээр хоол хийж, худал үгээр унд хийж явагчид”˗аас болж, энэ авгайд элдвээр хэлүүлж, доромжлуулж яваа нь надад үнэхээр хүнд, нэг үе гомдмоор, нөгөө үе хилэн буцлах ажгуу. 

	1983. 02. 22. А. И. авгай “Хүүхдийн наадам 1\Ш˗нд болно. Аймгуудад бичиг өг. Хотод явуулах арга хэмжээний нэгдсэн зарлал хийж надаар батлуул” хэмээн утсаар үүрэг өгөв. 

	1983. 02. 28. Улаан˗Үүд хотын соёлын дээд сургуулийн 45 оюутан ХБДС болон УБДС˗ийн урлагийн ажилтай танилцахаар 2 хоногоор ирнэ. 

	1983. 03. 02. Хүүхдийн урлагийн наадамд зориулсан кино 7 хоногийн нээлтэд оролцов. 

	1983. 03. 26. Кино үйлдвэрийн дарга Бямбажав, найруулагч Доржпалам зэрэг хүмүүстэй уулзав. 

	˗“Саруул талын ерөөл” гэдэг кино хийнэ. Сценари нь Дашдооров. Төв Хороо үзээд зөвшөөрсөн. Д. Нацагдоржийн Ленинград, Германд байсныг зурагт авах хүсэлтэй гэнэ. Иймд эхлээд 4 хүн явж Зөвлөлттэй тохиролцоно. Дараа нь Германд очиж зураг авах газраа тохирно. Тэгээд зураг авах групп 15˗17 хүн явна. 

	1983. 03. 17. Хүүхдийн театрын удирдагч Лхаасүрэн:

	˗Жүжигчдийн мэдлэгийн түвшин янз бүр, бага боловсролтой хүн ч бий. Тэтгэвэрт гарах болсон 10 хүн бий. Эдний зарим нь ажилдаа тэнцэхгүй байна. Гаргах гэхэд гомддог. 

	˗Хүүхдэд тоглох жүжигчин алга. Ийм жүжигчдийг бэлтгэх шаардлагатай. 

	˗Утга зохиолын эрхлэгчийн орон тоог хасжээ. Ийм хүн зайлшгүй хэрэгтэй. 

	1983. 04. 12. Анастасия –тай уулзахад:

	˗хүүхдийн урлагийг сайжруулах талаар бүх байгууллага хамтран ажиллах,

	˗Цэрэнхүү, Дамдин нарыг авч хаях хэрэгтэй, Дашдовдонг тавь. 

	˗Дуурийн театрын бааз дээр эстрад оркестр байгуул гэж тушаав. 

	1984. 2. 16. Театр, чуулга, кино студи зэрэг урлагийн байгууллагын удирдах хүмүүстэй уулзахдаа хэлсэн үг: 

	˗Уран сайхны бодлогын хэтийн төлөвлөлт чухал. Бид өдөр тутмын юман дээрээ эргэлдэж байна. 

	˗Театр гэдэг ойлголтыг бид дутуу ойлгож, явцуу хүрээнд бүтээлээ туурвиж байна. 

	˗Агуулга гэдэг бол цаг үетэйгээ зэрэгцэн хөгжиж, хэлбэр нь хоцрох төлөвтэй учир хэлбэрийг эрэлхийлэх нь чухал. 

	˗Уран бүтээлч хүнийг хайрлаж, нэр хүндийг нь хамгаалах хэрэгтэй. Өөрсдөөсөө үүнийг эхлэх хэрэгтэй. Хоёр хөгжимчин, хоёр бүжигчин, хоёр дуучин бие биеэ дэмжих, хайрлах нь чухал. Бие биеэ муулах явдлыг зогсоох. 

	˗Янз бүрийн дүрийн харьцааг судлах, ажилчны, сэхээтний, малчны дүр хэчнээн гарав. Монгол кинонд зарим хүмүүсийг бүтэлгүйгээр л гаргадаг. 

	˗Орчуулгын зохиолыг сайтар сонгох хэрэгтэй. 

	˗Театр бол соёл түгээх газар, цэвэр, дулаахан, тавлаг, элдэв үнэр танаргүй байх. Цэцэг бэлэглэх, чулуудах юм алга. Үүнийг заншил зуршил болгох нь чухал. 

	˗Үзэгчдийг цэвэр хувцаслуулах, нулимахгүй байлгах, үлгэр үзүүлэхээр зарим идэвхтнийг оруулах

	˗Залуучууд ахмад үеийнхний хамтын ажиллагаа чухал

	˗Урилгыг тасалбартай болгох, соёлтой хүн хадгалдаг. 

	˗Дуучдыг шилж олох, тодруулах

	˗Хөдөө явах бригадыг цөөхөн хүнтэй явуулж болно. 

	˗Азийн орнууд болон Европт урлагийн хэсэг, цирк явуулах асуудал дахин яригдах болно.       

	1984. 2. 24. Халх голд барих хөшөө, мөн 1921, 39, 45 оны ялалтын хөшөөг Улаанбаатарт барих асуудлаар ирэх Зөвлөлтийн төлөөлөгчдийг хүлээн авах, хэлэлцээ хийх группийн нөхөд Баатарцогт, Цог, Чүлтэм, Жамьян нарт Адьяагаас семинар өгөхөд нь байлцах. Энэ группэд дээр дурдсан 4 хүнээс гадна Жадамба, Хишигт нар оржээ. 

	Төлөөлөгчдийг Соёлын яам хүлээн авна. 

	Улаанбаатарт байх хөшөөний цогцолборт юу юу орох саналаа боловсруулах,

	Манай талаас чухам юу юунд оролцох вэ? гэдгийг төлөвлөх. 

	˗Сурагчдын дүрэмт хувцасны өнгийг солих талаар ярив. Шаравтар өнгийг яам голжээ. 

	1984. 02. 27. Цэдэнбал дарга дуудав: Халх голын ялалтын хөшөөний талаар ярилцаж, даргаас Халх голд нь уг хөшөөг байршуулах удирдамж авав. Майдар, Баатарцогт, Бунд, Жадамба, Хишигт, Цог, Адьяа нар байлаа. 

	1984. 03. 01. 15. 00 цагт кино үйлдвэр дээр очиж “Аль нь вэ?”, “Нарны унага” хоёр киноны дуу, дүрс нэг плёнк дээр нийлээгүй байгаа эхийг үзэж, санал өгөх. Коллегийн гишүүд үзэв. 

	 17˗00 цагаас “Эх нутгаа зорив” гэсэн өгүүллийнхээ машиндсан хувийн эхний 2 хуудсыг үзэж засав. Магнитофонд хэлснийг минь их л алдаатай машинджээ. 

	1984. 03. 14. Талийгаач Намдагийг оршуулах ажилд 8. 00˗14. 00 цаг хүртэл оролцов. 

	15. 00 цагт Цэдэнбал дарга дуудаж үүрэг даалгавар өглөө. 

	1984. 03. 24. Цэдэнбал даргатай 10. 30˗д уулзах:

	Зөвлөлтийн Соёлын яамны орлогч сайд Зайцев тэргүүтэй төлөөлөгчид ирсэн. Хөшөөнүүдийг үзээд З үеийн хөшөө үнэтэй болно. . . . . Музей байвал яасан юм гэж буйг танилцуулав. 

	Монгол˗Зөвлөлтийн соёлын хамтын ажиллагааны комиссын 2˗р хуралд тавих саналуудын удирдамж танилцуулав. 

	а. Удирдамжид дунд сургууль бүрд хоёр орос хэлний багш зөвлөлтөөс урих хүсэлтийг тавь гэв. 

	б. Бид нар л муу зохион байгуулж байгаагаас зарим сургууль зөвлөлтийн сайн багшаар орос хэл заалгаж байна, зарим нь муу багшаар заалгаж байна гэв. 

	в. Зөвлөлтийн орос хэлний багш автомат, манайх бярдаан лүгээ ижил гэв. 

	г. Мэргэжил дээшлүүлэх курст орос хэл сайн мэддэг хүмүүсийг явуулж бай. 

	д. Орос хэлний хичээлийн байдлыг жилд 2˗оос доошгүйгээр биечлэн явж, хот, аймаг, сумын сургуулиудыг шалгаад, дүнг нь саналтайгаар Төв Хороонд илтгэж байхыг Адьяа, Цэвэгмид хоёрт даалгаж байна. Үүнийг бичээд Адьяад өг гэв. 

	е. ЗХУ˗аас бид орчин үеийн зэвсэг техник авч байна. Энэ зэвсэг –эрдэм юм. Хэл мэдэхгүй хүн тэр зэвсгээ эзэмшиж чадахгүй байна. 

	ж. Сайн түүхий эдээр муу бүтээгдэхүүн гаргадаг хүн байдаг. Түүнтэй ижил. Энэ яриаг хуулан бичиж Адьяад өг гэв. 

	 

	1984. 04. 07. Цэдэнбал дарга дуудаж, Уртнасанг төрийн шагналд дэвшүүлэх санаа өгөв. 

	1984. 04. 25. 09. 30˗д Филармонид очив. Алдарт дуучин Дорждагвын 60 насны ойгоор түүнийг яамны “Хүндэт дэвтэр”˗т бичсэн диплом гардуулж баяр хүргэв. 

	1984. 05. 09. 11. 30˗д А. И. Филатова уулзъя гэлээ. . . . Спартакийг тавихаа зогсоо гэж тушаав. 

	1984. 05. 16. Унгарын нийслэл Будапешт хотод болсон Соёлын яамны сайд нарын 12˗р бага хурлын 5˗р сарын 16˗ны өдрийн хурлыг Д. Цэвэгмид даргалав. С. Эрдэнэмаам˗ Монголын төлөөлөгчдийн гишүүн. Хэлсэн үгийн төсөл нь тусгай бий. 

	1984. 05. 21. 12 цагт Соёлын яамны орлогч сайд Евгений Владимирович Зайцевтай уулзав. Түүнтэй Халх голд байгуулах Хөшөөний талаар ярилцав. Мөн энэ хичээлийн жилд Зөвлөлтийн дээд, тусгай дунд сургуулиудад Соёлын яамны шугамаар сургах оюутан, сурагчдын мэргэжил, тоог Дээд боловсролын яаманд өгөхийг хүсэв. 

	Дээрх хурлын үеэр Кепацатай уулзав. Түүний ярьсан нь: Танай 100 оюутан манайд сурч буй. Сайн сурдаг. Манайд монголын судлал хөгжиж буй. Монголын хөгжим судлахаар очно. “Гайхамшигт Мандарин” балетыг танайх тавина уу. Бид директорууд явуулж тусална. Үүнийг тавих үедээ орлогч сайд Топийг хүлээж авахыг хүсье. Намайг урьсанд баярлалаа. Европын соёлын форумын ажлаас болоод очиж чадахгүй байна, цаг олж очно гэв. 

	Ардчилсан Германы Дээд боловсролын яамны сайд Бёметэй ярилцах үеэр тэрээр ярьсан нь:

	
		Улаанбаатарт Герман хэлний бэлтгэл анги байгуулж, нэг багш нэмж явуулбал яаж байна? Гертерийн институтэд орон тоо байхгүй байна. Дараагийн жилийн төлөвлөгөөг хийх хэрэгтэй. Та нөхдөөс 90 он хүртэл төлөвлөгөө авах хүсэл байна. Хэдэн оюутан, ямар мэргэжлээр бэлтгүүлэхийг төлөвлөж өгнө үү. 

		Энэ жил 30 оюутныг 18 чиглэлээр авсан. Төвлөрүүлэх арга байна уу? Монгол оюутны хамт олон болгохын төлөө арга хэмжээ авч болох уу? Чиглэлийн тоог хэт хязгаарлахгүй. Гэхдээ жил жилд чиглэлийг төвлөрүүлэн тогтоож болох уу. 

		Манай тусгай мэргэжлийн дунд сургуульд оюутныг бэлтгэх бололцоог та бүхэн ашиглаж чадаж байна уу? Өнгөрсөн жил ТМДС˗д З хүн сурсан. Манай ТМДС нь бусад орныхоос өөр. ТМДС төгссөн нь үйлдвэрт ажилчин, мэргэжилтэн болж чаддаг. Манайд ТМДС төгссөн нь 800000, ДС төгссөн нь 400000 байдаг. ТМДС˗д орох мэдлэг ДС˗аас арай хялбар байж магад. Гэхдээ үүнд орохын урьд ямар нэгэн мэргэжлийг урьдчилан эзэмшсэн байх хэрэгтэй. Практикийг манай үйлдвэр дээр 1 жил хийлгэж болно шүү дээ. Гэхдээ ДС˗д суралцуулах хугацааг багасгая гэж буй хэрэг бус болой. Гагцхүү энэ нь танай улсад ашигтай болох болов уу гэж бодож байна. 

		Танай ИС˗д Герман хэлний анги байгуулбал бид дэмжихэд бэлэн байна. 

		Ирэх жилийн хавар, дараагийн жилүүдэд хамтран ажиллах саналаа толилуулбал сайн сан. 



	1984. 05. 28. 13˗00˗цагт Г. Адьяа, А. И. хоёр дуудав:

	Зөвлөлтийн номуудыг орос хүмүүст дамжуулан худалдаж байна. Бүх уран зохиолын номыг Эвлэлийн Төв хорооны дэлгүүрээр дамжуулж бай. Бас сонин, номуудын фонд байгуул. “Записки Чеслеро” олдохгүй байна. Сонин номуудыг зөвлөлтийнхөн л авч байна. Хаалттай бас нэг дэлгүүр байгуул. . . . тушаал зөрчсөн найруулагчдаас болж 60 жилийн ойгоор зөвлөлтөөс найруулагч ирүүлж концерт тавиулах, энэ талаар бичиг бич гэв. Төв Хороонд хүсэлт оруулах. 

	1984. 05. 28. Дэжидтэй уулзах, Халх голын хөшөөний талаар асууж, хэзээ нээх тухай Зөвлөлт рүү мэдэгдэх. 

	1984. 6. 21. Таллин хотноо Архитектур ба хот байгуулах шугамаар олон улсын бага хурал болно. Үүнд 2˗3 хүнийг урьжээ. 

	Эрдэнэтэд ДСНК2˗ийн өдрүүд явагдана. 1985 онд Москвад “Миру мир” гэсэн фото үзэсгэлэн гарна. Монголын фоточдыг урьж байна. 

	 

	1984. 6. 11. Социалист орны Зөвлөлттэй найрамдах нийгэмлэгийн семинар болно. Дипломатаар явна. 

	Болгарт ДСНК˗д туслах зөвлөл 50 гаруй хүнтэй байдаг байна. 

	Польшийн соёлын өдрүүдийн төлөөлөгчдийг Өмнөговь, Булганд зочлуулав. 

	Зөвлөлт˗Монголын музейг Москвад байгуулах тул материал, биет зүйлийг хүсжээ. 

	 

	1984. 6. 14. Польшийнхонтой хамт Сүхбаатарын, Зөвлөлтийн дайчдын, Лениний хөшөөнд тус тус цэцэг өргөх ажиллагаанд оролцов. Үйлдвэрчний төв зөвлөлийн соёлын ордонд, эсвэл “Ард” кино театрт Польшийн соёлын өдрүүдийг зохион байгуулах. 

	Польшийн гэрэл зураг, номын үзэсгэлэнгийн нээлтэд оролцов. Зочдод АДБүжгийн чуулгын тоглолт үзүүлэв. 

	 

	1984. 6. 25. “Социалист Монгол” нэртэй дүрслэх урлагийн үзэсгэлэн

	˗Хөнгөн хүнсний үйлдвэрийн бүтээгдэхүүний үзэсгэлэн

	˗Фото зургийн үзэсгэлэнг Улаан˗Үд хотод гаргана. Үзэсгэлэнгийн тайлбарлагчийг одоогоос эхлэн сургах. 

	 

	1984. 10. 04. Энх тайван, найрамдлын байгууллагуудын гүйцэтгэх хороонд очиж, сансрын баатар Леонов, Жанибеков нарт нийгэмлэгийн хүндэт тэмдэг гаргуулах ёслолд оролцох. 

	Тувагийн өдрүүдийн албан төлөөлөгчдийг хүлээн авахад байлцах (хөшөөнд цэцэг өргөх). 

	Аугаа их Октябрийн социалист хувьсгалын 67 жилийн ойд зориулан явуулах Монгол˗Зөвлөлтийн найрамдлын сар ЗСБНайрамдах Тува улсын коммунист байгуулалтын жишээн дээр зохиох ЗХУ˗ын өдрүүдийн нээлтэд зориулсан нам, улс, олон нийтийн байгууллага, нийслэлийн хөдөлмөрчдийн төлөөлөгчдийн баярын хуралд суух. Тувагийн жүжигчдийн концертыг үзэх. 

	 

	1984. 10. 06. Их сургууль дээр очиж Тувагийн СнЗ˗ийн дарга тэргүүтэй төлөөлөгчид тэнд зочлоход нь байлцах. 

	Дүрслэх урлагийн музейд нээгдэх “Надя Рушевагийн уран бүтээл” үзэсгэлэнг үзэх, Тувагийн кино фестиваль, “Эдийн засаг, соёл” үзэсгэлэнгийн нээлтэд оролцож үг хэлэх. 

	
 

	1984. 10. 11. “Монголия” хэмээх сэтгүүл орос хэл дээр хэвлэгддэгийг Зөвлөлтөд хэвлүүлэх. Ардчилсан Йемений нам төрийн төлөөлөгчидтэй музей, концерт үзэх. 

	 

	1984. 10. 29. Басановын Нэрэмжит Халимагийн театрын удирдагч 2 хүнд СнЗ˗ийн Хүндэт жуух гардуулах. 

	1984. 12. 26. Үндэсний музей байгуулагдсаны 60 жилийн ойд зориулсан улсын болон аймаг, хотын музейн угсаатны зүй, ардын урлагийн шилдэг үзмэрийн үзэсгэлэнгийн нээлтэд оролцов. 

	1985. 05. 15. Нямын бичсэн “Ардын багшийн намтар” үзэх. Азийн орнуудын дуу хөгжмийн симпозиумыг зохион байгуулах хорооны гишүүдийг хуралдуулж, эмблем, диплом, плакатын загвар зэргийг үзэж зөвшөөрөв. 

	1985. 05. 22. Жанцанноров “Соёлын түүхээ сайн мэддэг байх нь чухал. Ятга хөгжим Монголынх биш, Солонгосынх болов уу” гэв. Бас “Түүхэн баримтууд” нэртэй хөгжимчдийн архив бүрдүүлэх хэрэгтэй гэж ярилаа. 

	г/ Шинжлэх ухаан:

	1975. 05. 24. 10. 00 цагт Майдар дарга дээр цугларах. ШУТехник, боловсон хүчин бэлтгэх төв байгуулах талаар ярилцав. 

	˗ЮНЕСКО˗гоос 3 сая орчим доллар

	˗Социалист орнуудаас 11 сая рубль, нийтдээ 22 сая рубль болно. 

	˗тоног төхөөрөмж, мэргэжилтнийг хаана суулгах, байлгахыг шийдвэрлэх. 

	1984. 2. 22. 10. 00 цагт Майдар дарга дуудав. Цэрэн, Бадгаа, Лувсандорж, Дашзэгвэ, Бизъяа, Намжим нарыг байлган физик, математик, химийн хүрээлэн юу хийж байгаа тухай байцаалт явуулав. (10. 00˗12. 40 хүртэл үргэлжлэв). 

	1984. 10. 04. Цэрэн, Готов нартай уулзах:

	Ирэх 5 жилд Байгаль нийгмийн түүхийн музей, микробиологийн лаборатори, эртний ном судрыг хамгаалах номын сан, аналитик боловсруулалт болно. Багаж төхөөрөмжийн үйлдвэрийн цех, микротроны лаборатори, биосферын станц, говийн ашигт ургамлыг тарималжуулах станцын услалтын систем, ботаникийн цэцэрлэгийн зам талбай холбогдох барилга байгууламжийн хамт, хэвлэх үйлдвэрийн барилга, Ховдын газрын станцын шинэ барилга, Шинжлэх ухааны академийн ажилтнуудын орон сууцны барилга (72, 100 айлын), Монгол˗Зөвлөлтийн экспедицийн зэрэг барилга баригдах шаардлагатай. 

	Эдгээр барилгаас хасагдах төлөвтэй. Адъяа дээр цугларан ярилцъя гэв. 

	Дөрвөн экспедиц ажиллаж байна. Химийн реактивууд ихээхэн дутагдсан, гадаад худалдааны шугамаар олддоггүй байна. 

	1985. 03. 27. Академийн Цэгмидэд утсаар доорх үүрэг өглөө:

	Монгол˗Зөвлөлтийн биологийн хамтарсан иж бүрэн экспедицийн 1970˗84 онд гүйцэтгэсэн ажлын гол үр дүнг тэргүүлэгчдийнхээ хурлаар хэлэлцэн товчлон гаргах. 

	Үйлдвэрлэлд нэвтрүүлж болох бүтээл юу байгааг гаргах. 

	1985 онд юу хийх, ямар үр дүн гаргахыг товч бичиж өгөх. 

	1985. 11. 20. Академийн Лувсанвандан:

	˗Монголч эрдэмтдийн 1˗р их хуралд 14 орон, дараачийнхад 24 орон оролцсон. Дэлхийн 50 их сургуульд, 42 оронд монгол судлалын хүмүүстэй болжээ. Олон улсын монголч эрдэмтдийн байнгын хороог 1970 онд байгуулсан. Түүний дарга нь Цэрэн, ерөнхий нарийн бичгийн дарга нь Лувсанвандан. 

	Дээрх хороо 9 хүнтэй. Бүрэлдэхүүнд нь Зөвлөлт, Япон, Лигети, Латимор. 1987 онд 52 оронд урилга явуулан их хурал хуралдуулна. 1987 онд Өвөрмонголын 40 жилийн ой болно. Үүний өмнө бид хуралдана. Улсаас 330 мянган төгрөг нэг их хуралд өгдөг. 3 их хурал сая орчим доллар оруулсан. 87 оны хуралд урьдын адил хүнээс 165 доллартой тэнцэх татвар авах уу? гэдэг асуудал бий. 

	Олон улсын сэтгүүлтэй болохоор тогтоолд заасан. Уг сэтгүүлийг энд хэвлэхийг бодож байна. 

	Бид ШУ˗ны системийг бодох хэрэгтэй болжээ. 2 чиглэл бий. Университетийн, академийн. Миний бодоход Университет систем байж болмоор. Сургуулиуд дээр компьютер тавиагүй байна. 

	˗ШУ, дээд боловсролын бүрэлдэхүүнийг бодох,

	˗Мэргэжилтэн бэлтгэх асуудлыг бодох,

	˗Зарим хичээлээр гол хичээлүүдийг шахсан. 

	˗ШУ техникийн материал багаж алга. 

	˗Лабораториуд алга. Үүний оронд хов жив л хөөцөлдөж, албан газруудын өмчийн ноёрхол давамгайлж байна. 

	д/ Нийгэм, улс төр

	     1972. 7. 15. Улс төрийн Товчооны хурлаар СнЗ˗ийн орлогч даргаар батлагдав. 

	 

	1972. 7. 17. Нөхөр Пунцагноровоос ажил хүлээн авав. 

	 

	1972. 7. 18. Их хурлын Тэргүүлэгчдийн, намайг СнЗ˗ийн орлогчоор томилсон тухай зарлиг, мөн миний намтар “Үнэн” сонинд нийтлэгдэв. 

	 

	1972. 7. 19. Шинэ тушаалын ажилд оров. 

	1972. 11. 29. Харьяалах газруудынхаа дарга нарыг урьж, 1973 онд төсөв хэмнэх, орлогын эх үүсвэр олох талаар санал боловсруулан төлөвлөгөөний комисст өгөхийг хэлэх. 

	1973. 07. 30. Шашны захиргааны Сүхээтэй уулзаж, энх тайвны талынхны их хуралд зориулан энд Монголын буддистуудын хурал хийх гэж буй төлөвлөгөөтэй нь танилцах. 

	1975. 07. 31˗08. 22. Чехийн Карло˗Варт амрах хугацаанд цаг улирал сэрүүн, бараг шөнө бүр бороотой байв. Энд Буриадын А. А. Батаев гэргийтэйгээ амарч байв. Түүнтэй уулзахад Ширэндэвийн тухай болон Очирбатын тухай асуудаг, Жалан˗Аажавыг цагаатгахыг яасан юм гэдэг, шар авгайг муулан ярьж, надаас юм сонсох гэж оролддог байлаа. Түүний ярьсан, асуусан зүйлээс заримыг тэмдэглэвэл: 

	˗Горбачевыг ЕНБД /Ерөнхий нарийн бичгийн дарга С. Э. / болгохыг Громыко сүрхий дэмжсэн юм. Товчооны хурал дээр зарим нь Тихоновыг болгох гэсэн, Тихонов ч “Итгэл хүлээлгэж байгаа бол” гэж байсан гэдэг. “Настай боллоо, чадахгүй” гэхийн оронд ингэж ярьсныг үзвэл, тэнэг этгээд ажээ. 

	˗Цэдэнбал тэр багахан орныг (Монголыг) өөд татаж чадаагүй. Хоцрогдсон хүн. 

	˗Батмөнх яаралгүй өөрчлөлтүүд хийж байгаа юм байна. Энэ сайн хэрэг. Ухаантай хүн байх аа. Та хоёр ИС˗д ажиллаж байхдаа эвтэй байсан уу?

	˗Намайг Монголд очоод байхад Анастасия нэг хүлээн авалт дээр чамайг “Хэрвээ түүнийг дуулуулахгүй бол чинь явуулчихна” гэхэд нь, чи: “Хааш нь, Буриад руу юу?” гэхэд чинь “Үгүй, говь руу” гэж байсныг нь санаж байна уу? хэмээн надаас асуугаад, А˗гийн тийнхүү элдэвлэн байхыг элчин сайд Павлов сонсоод, надыг сэмхэн түлхэж, “Ийм л этгээд дээ” гэсэн дохио өгч байсан юм” гэв. 

	˗“Ширэндэв бол Моломжамц, Майдар нарыг бодвол дэлхийд нэртэй хүн юм” гэх зэргээр ярьдаг байлаа. 

	1975. 08. 28. Чимэд сайдтай уулзаж Улаанбаатарын махны нөөцийг ангийн махаар нэмэгдүүлэх асуудлыг ярих. 

	1977. 02. 15. Сахал Дашцэрэнтэй уулзаж, уран зохиол орчуулагчдын холбоо байгуулах тухай ярилаа. 

	1977. 04. 26. Цэдэнбал даргатай уулзах: ˗Камберрад болсон хурал амжилттай болсон. Зэвсэглэл хураах, эдийн засгийн шинэ горим тогтоох, соёл, боловсрол, шинжлэх ухаан, байгаль орчны асуудал, хууль зүйн асуудал, колоничлолыг устгах тухай 5 комисс болж хуралдсан. Зэвсэглэлийг хураах асуудлаар манайх Меморандумын төсөл оруулсан. Колоничлолын асуудлаар манай оруулсан тогтоолын төслөөс оршлын хоёр өгүүлбэр, тогтоосон хэсгээс 4 өгүүлбэр хэвээр авагдсан. Бид зэвсэглэлийг хураах, эдийн засгийн шинэ горим тогтоох, байгаль орчныг хамгаалах асуудал, колоничлолыг устгах талаар үг хэлсэн. 

	˗Соёл боловсрол, ШУ, байгаль орчны комиссын орлогч даргаар Бираг батлуулсан. 

	. . . Японы талд 3 асуудал тавьсан. Үүнд:

	
		Монголын үзэсгэлэнг Токиод байгуулах,



	2. Монгол˗Японы залуучуудын аялал зохиох,

	3. Японы эрдэмтэд /геологи, газар зүй/˗ийг Монголд ирүүлж, шинжилгээ судалгаа хийлгэе гэсэн. 

	1977. 04. 29. Батмөнх даргад ярих зүйл. 

	˗Хилийн дагуу инженерийн торон саад байгуулах тогтоолын талаар, 

	1. Тор татаж буй нь хилийн ариун цэврийг сахих, хүн малын хөл хорих, өвчтэй мал оруулахаас сэргийлэх ач холбогдолтой бөлгөө. Хэрэв олон том онгорхой гарц хийвэл инженерийн торон саад барьсны ач холбогдол алга болно. 

	˗зун цагт шонгоо зоож бэлтгээд, зээр орж ирсэн цагт том хүчээр, түргэн, нэгмөсөн торыг татвал дээр. 

	˗Тор татахад армийн хүчийг оролцуулах нь эрхбиш чухал. 

	˗Зээр нь олон газраар ордог. Хятадын тал буудаж эхлэхэд шонгийн завсраар орно. Тэгж орсон хойно нь тороо татвал зохино. 

	˗Онгорхойг үлдээхийг тогтоолд бичих хэрэггүй. Мөн тогтоолд цэргийн яам, армид үүрэг өгсөн зүйлийг оруулах хэрэгтэй. 

	1977. 04. З0. Батмөнх даргатай уулзах. 

	˗хилийн дагуу /өмнөд/ торон саад барихад хаалга гаргах шаардлага бий эсэхийг хэлэх. 

	1977. 05. 07. Цөмийн энергийн комиссын нарийн бичгийн дарга Далхсүрэнтэй уулзаж, Зөвлөлтийн атомын хороотой хийх хамтын ажиллагааны төлөвлөгөө зохиохыг хэлэх. 

	      1977. 06. 16. Намын их хурлын шийдвэрийг биелүүлэхтэй холбогдсон асуудлууд:

	˗ЕБС˗д улирах нь 5%, завсардалт 3,8% байна. 

	˗8˗10˗р анги төгсөгчдийн 60% эмэгтэй. 

	˗ЕБС˗д 12000 багш байгаагаас 4000 нь бага анги, 2000 гаруй нь курсийн багш байна. Иймд багш бэлтгэх ажил шаардагдаж байна. 

	˗Дээд сургуульд сайн хүн элсүүлэх бололцоо өсөж байна. Энэ жил 6˗7 мянган хүн 10˗р анги төгсөж байна. Үүнээс 4000 нь дээд сургуульд орно. Сонголт чухал болов. 

	˗ЕБС˗ийн системийг сайжруулах. 

	1. Олон шалгалттай байна,

	2. Хаврын шалгалтын оноог 6˗р сарын 20˗нд дуусгах,

	3. Арван жилийн үнэлгээнээс хамааруулж:

	˗Багшийн дээд сургуулийн хос мэргэжлээр суралцах хугацааг 4 жил болгох,

	˗Дээд сургуульд 16000, техникумд 14000 хүн орж байна. 

	˗Дээд, дунд боловсролтой хүмүүсийн харьцааг бодох. 

	1977. 06. 30. АИХ˗ын танхимд хийсэн “ХАА˗г тогтвортой хөгжүүлэх” талаар ярилцсан зөвлөгөөнд Цэдэнбал дарга:

	МАА˗д учирсан хохирлын гол шалтгаан нь өвлийн бэлтгэлийг сайн хангаагүй,

	Нийт 119 сая төгрөгийн хохирол гарчээ. 

	Махыг хэмнэлттэй хэрэглэх, одоогийн байдлаар 1 хүн 177 кг мах идэж байна. 

	Жилийн төлөвлөгөөг биелүүлэхэд хяналт шалгалтыг сайжруул. 

	  1979. 2. 14. 1981˗1985 онд УАА, соёлыг хөгжүүлэх үндсэн чиглэлийн төслийг хэлэлцэх хуралд суугаад төсөлд ороогүй дараах асуудлыг оруулахаар санал гаргав. 

	˗Энэ таван жилд ЕБС˗д 7 наснаас эхлэн сургах бэлтгэлийг хангах тухай асуудал төсөлд туссангүй. 

	˗Бүрэн дунд боловсрол олгох ТМС˗уудыг бий болгох асуудал туссангүй. 

	˗Юуны урьд ЗХУ, бусад социалист орны шинжлэх ухаан, техникийн тэргүүн туршлагыг нэвтрүүлэх гэсэн өгүүлбэр оруулах. 

	˗Байгаль орчныг хамгаалах, хөрсийг зөв зохистой ашиглах тухай орсонгүй. 

	˗Улс, олон нийтийн ариун цэврийн хяналтыг сайжруулах зорилгоор сум, САА˗н 50 хувийг ариун цэврийн эмчтэй болгох асуудал орсонгүй. 

	˗Хүн амын эрүүл энхийг бататгах, насыг нь уртасгахад тус болох арга хэмжээ авах гэсэн санааг юунд аваагүй вэ?

	˗Хэвлэлийн аж үйлдвэрийн материаллаг баазыг бэхжүүлэх гэдэг санаа ормоор байна. 

	˗Гадаад суртал нэвтрүүлгийн материаллаг баазыг бэхжүүлэх, боловсон хүчнээр хангах гэсэн нэмэлт хийх. 

	˗Радио телевизийн аппаратыг заах, ур чадварыг нэмэгдүүлэх асуудал орсонгүй. 

	˗Радио хүлээн авах төхөөрөмжийн батарей үйлдвэрлэх цех төсөлд орсонгүй. 

	˗Эмч нарын цалинг бодох аргачлал

	˗Социалист образ жизни гэсэн үг байна уу? Судлах зүйлд бий. 

	˗Нийгмийн шинжлэх ухааны асуудлаар судлан боловсруулах асуудлыг тодорхой оруулах. 

	˗спорт, дугуйланд хичээллэгчдийн тоог нэмэгдүүлнэ. Баазыг өргөтгөх

	˗цөмийн энергийг УАА˗д хэрэглэх асуудал. 

	 

	1979. 6. 12. Цэдэнбал даргад танилцуулах зүйл:

	˗Энэтхэгийн Гадаад яамны хэлтсийн дарга, Далай ламын Монголд ирэх талаар элчин сайд Балдоод ярьсан зүйлийг уламжлах,

	˗Далай ламын тухай сонин хэвлэлд хэрхэн тавих, түүнээс ярилцлага авахыг хэрхэх вэ?

	˗Далай ламтай уулзах үеэр гарч болзошгүй асуудалд хэрхэн хариулах тухай төсөл танилцуулан, чиглэл авах

	 

	1979. 6. 15.  Цэдэнбал даргатай уулзаж:

	Далай ламын ирсэн тухай сонинд гаргахаар шийдвэрлүүлэв. 

	Далай ламаас “Засгийн газрын хүнтэй уулзах уу?” хэмээн асуухаар болов. 

	1980. 2. 1. Цэдэнбал дарга дуудаж уулзав:

	Урьд ярьж байснаараа чамайг Боловсролын хорооны даргаас чөлөөлж, Соёлын яамны сайдаар хавсарган томилно. Энэ өдөр дурдсан ёсоор Улс төрийн Товчоо батлав. 

	1982. 09. 01. Үйлдвэрчний соёлын ордонд очиж МУИС˗ийн 1˗р ангийн оюутнуудтай уулзаж, захиа даалгавар өгч, товч яриа хийв. 

	˗Далай ламын өрөөнд бурхан дэлгэх, тахил, зул хүж тавиулах, машин, дагалдан явах хамгаалалтын хүмүүс гаргахыг даалгав. 

	˗МУИС˗ийн 40 жилийн ойн баярын хурлыг 4\Х˗нд хийхээр тогтов. Монгол хэл бичгийн багш нар толь бичиг зохиосон нь хэвлэгдэхгүй байна. Тусална уу. 

	1982. 10. 09. Академийн ботаникийн цэцэрлэг, Байгаль хамгаалах нийгэмлэгийн мод үржүүлгийн газрыг Анастасия, Майдар, Адьяа нартай хамт явж үзэх, Амгаланбаатар хот дахь “Ботаникийн цэцэрлэг” гэгчийн талбайг өөр байгууллагад шилжүүлэн, энэхүү мод үржүүлгийн газар нэгтгэхээр ярилцав. 

	       1982. 10. 11. “Үзэл суртлын ажил бүх намын үйл хэрэг мөн” гэсэн сэдэвтэй үзэл суртлын ажилтны зөвлөгөөнд үг хэлэв (намын ХҮШ их хурлын шийдвэрийг хэрэгжүүлэх, шинэ хүнийг хүмүүжүүлэх, цаашид тавих зорилтын талаар ярив). 

	1982. 11. 06.  УТТ˗ны хурал. 1983 оны төлөвлөгөө хэлэлцэх, тавих санал. 

	1. Хэнтий аймгийн соёлын ордныг чуулга театр болгохыг хүсэх. 

	2. Дорнод аймгийн театрын барилгыг төлөвлөгөөнд оруулбал тэндхийн зөвлөлтийн байгууллага барьж өгөх юм. 

	З. МУЭвлэлийн Урланг барих зардлыг өөрсдөө гаргах учир төлөвлөгөөнд тусгах, зургийг нь хийлгэх. 

	4. Соёлын яамны харьяа театр, соёлын ордон, чуулга, кино үзвэр, музей зэрэг байгууллагын орлогын төлөвлөгөөг хэт нэмж болохгүй. Орлогоо биелүүлэх гэж хөөцөлдөөд, чанартай бүтээл гаргаж чадахгүй байна. Энэ талаар Төлөвлөгөөний комисстой тохиролцдог. Гэтэл жил бүр Сангийн яам нэмдгийг энэ жилээс зогсоох хэрэгтэй. 

	1983. 01. 12. “Хувьсгалт Монгол” танкны хорооны 40 жилийн ойд зориулсан нам засаг, олон нийтийн байгууллага, нийслэлийн хөдөлмөрчид, цэргийн ангиудын төлөөлөгчдийн баярын хуралд суув. 

	1983. 01. 13. Больницын эхний ээлжийн барилгыг хүлээн авахаар Эрдэнэт явав. Больниц, Угаалгын фабрик, Хотын захиргааны барилгуудыг хүлээн авах ажилд оролцон, цуглаанд үг хэлж, Уулын баяжуулах үйлдвэр, гэр хорооллын сургуулиар оров. 

	1983. 01. 28. Сүхбаатарын үйл амьдралыг харуулсан үзэсгэлэн Хувьсгалын музейд байгуулсан. Жанжин Сүхбаатарын 90 жилийн ойд зориулсан кино наадмын нээлтэд оролцов. Үзэсгэлэнгийн нээлтэд үг хэлэв. 

	1983. 02. 09. “Өнөөгийн Монголын утга зохиол, урлаг” сэдвээр яриа хийв. 

	1983. 03. 19. Олон улсын хүүхдийн спортын тэмцээнд очих. Биеийн тамир спортын заалд. 

	1983. 03. 22. Төв музейд очиж, Никарагуагийн төлөөлөгчидтэй хамт музей үзэх. Концерт, бөхийн барилдаан, дүрслэх урлагийн музей үзүүлэхэд байлцаж, цуглаанд оролцох. 

	1983. 03. 30. Цэдэнбал даргатай уулзаж тавих хүсэлт:

	˗Ази, Номхон далайн энх тайван, аюулгүй байдлын төлөө бүсийн бага хурлын ажлыг зохион байгуулах комиссын төлөвлөгөөг танилцуулж, даргаар үг хэлүүлэх тухай,

	˗Сүхбаатарын бага насны тухай кино үзэж өгөхийг хүсэх,

	˗АУДС˗д бэлтгэл анги байгуулах,

	˗Бусад дээд сургуульд 2 жилийн бэлтгэл анги байгуулах,

	˗Тэтгэвэр тогтоож өгөхийг хүсэх. Нас 67 хүрлээ, их юм сурлаа. 

	˗Зөвлөлтийн “Бяцхан оддын туяа” циркийнхэнд Засгийн газрын жуух гардуулах. 

	1983. 04. 04. Хүүхдийн төлөө фондын 10 жилийн ойд зориулсан үзэсгэлэнгийн нээлтэд оролцох. 

	1983. 04. 13. Цэдэнбал дарга:

	˗ЗХУ˗д богино хугацаанд явж эмчлүүлэх, бас амрах боллоо. 

	˗Өөртөө өндөр шаардлага тавьж, үйл ажиллагаандаа өөрийн шүүмжлэлтэй хандаж бай. 

	˗Даалгасан ажлыг маш хариуцлагатай хий. 

	˗Зарим хүн чөлөөт цагаа сурч боловсроход биш, хов жив хөөцөлдөхөд зориулж, буруу зам руу ордог явдал цөөнгүй байна. Үнэнч зүтгэж байгаа хүн, хов маргаанаар хөөцөлдөх завгүй байдаг. 

	˗Жинхэнэ тэргүүний үр ашигтай бүхнийг байнга дэмжиж байх,

	˗Залилж мэхлэхтэй эрс тэмцэх,

	˗Азийн буддистуудын эрдэмтдийн бага хурлын статусын тухай баримт бичиг боловсруулна. 

	1983. 11. 24. Улс Төрийн товчооны хуралд 1984 оны улс ардын аж ахуй, соёлын төлөвлөгөөнд нэмэх, хүсэх зүйл. 

	Нэг. Эрүүлийг хамгаалах. 

	˗Гэмтлийн амбулаторийн барилгыг эхлүүлэхээр төлөвлөгөөнд тусгах

	˗Хэнтий аймгийн төвд хүүхдийн 120 ортой больниц барих

	˗УБ хотын Ажилчны районы хүүхдийн поликлиник

	˗Хөвсгөл аймагт анагаах ухааны дунд сургууль байгуулах, орон сууцанд нь аймгийн хуучин байрыг ашиглая (шинэ байр ашиглалтад ортол)

	˗Цэг, салбар өсөж байгааг харгалзан эрүүлийг хамгаалахын 1984 оны төсвийг бага төлөвлөж тун ч болшгүй. 

	Хоёр. Соёлын салбарын талаар

	˗Соёлын салбарт нүүдлийн кино цэг 1, номын сан 1 гээд өөр юу ч төлөвлөөгүй нь нэн ч гайхал төрүүлж байна. 

	˗Дэлгэмэл дэлгэцийн кино театрыг 1984 онд заавал дуусгах шаардлагатай. Гадаадад захиалгатай, олдохгүй байсан материал цөм бүрдсэн (нэрийг нь дурдах)

	Хорооллын дэвсгэрт байгаад, барилга барих газарт орж буулгагдах болсон 14 сая төгрөгийн үнэтэй номын агуулах 3˗ыг өөрийн хөрөнгөөр барих асуудлыг төсөвлөх, эсвэл уул агуулахуудыг барихгүй байх. 

	˗Дуурь бүжгийн улсын академик театрт лоож хийх их засварын хөрөнгийг 1984 оны төлөвлөгөөнд тусгах. Склад нь буух болж байна. 

	˗Соёлын яамны тоног төхөөрөмжийн хөрөнгө оруулалтыг 4 сая төгрөгөөр батлах (тоног төхөөрөмжийн гадаад дотоод үнэ их нэмэгдсэн)

	˗Дүрслэх урлагийн дунд сургуулийн барилгыг 1984 онд эхлүүлэхээр Цэдэнбал дарга үүрэг өгсөн. Зураг нь бэлэн болж байна. 

	Гурав. Боловсролын яамны талаар

	˗ҮП таван жилийн төлөвлөгөөний удирдамжаар авч үзвэл сургуулийн барилга, хамрах хүүхдийн суудал, цэцэрлэгийн барилга, хүмүүжих хүүхдийн тоо биелэгдэхгүй зураг харагдаж байна. 

	˗ ҮП таван жилд ашиглалтад орохоор төлөвлөгдөн буй суудлаас үзэхэд 1985 онд 21000 суудал ашиглалтад өгч байж удирдамжийг биелүүлэх болж байна. Үүнээс үзэхэд удирдамж биелэхгүй төлөвтэй байна. 

	˗Дархан хотод баригдах эрчим хүчний ТМС˗ийн барилга 1984 онд тусгагдах ёстой. Зураг төсөв нь бэлхэн байна. Тоног төхөөрөмж нь ирээд байна. 

	˗Говь˗Алтай аймгийн Алтай хотод ХАА˗н ТМС˗ийн барилга 1984 онд тусгагдах ёстой. Энэ хоёр барилга Зөвлөлтийн техник˗эдийн засгийн тусламжаар баригдах, өргөтгөгдөх ёстой. 

	˗Баянхошуу, Дамбадаржаагийн сургуулийн 640 хүүхдийн суудалтай барилгыг 4 сая төгрөгийн үнэтэй (тус бүр нь) 1984 онд ашиглалтад оруулах. Төлөвлөснөө эргэн харах (Алтангэрэл даргын яриаг дамжиж байна). 

	1984. 06. 01. Хөдөөгийн хүн амын орон сууц, нийгэм, соёлын ахуй нөхцөлийг сайжруулах тухай тогтоолын төсөлд 4 зүйл нэмье. Үүнд:

	1. Соёл гэгээрлийн ажилтныг орон сууцаар хангах,

	2. Хагас суурин болгох асуудлыг 1987˗2000 онд багтаан шийдвэрлэх,

	3. 1987˗2000 онд багтаан киноны машин олгох, театр чуулгад автобус олгох,

	4. Урлаг соёлын дээд мэргэжилтэн чухлыг анхаарч, урлагийн дээд сургуулийг 1986 онд бариулах. Хөдөлмөр зохион байгуулалтын бригадын шинэ хэлбэрийг соёл урлагийн газруудад нэвтрүүл хэмээн Хөдөлмөр нийгэм хангамжийн улсын хороо тушаав. Үүнд орон тоо хэрэгтэй. 

	1984. 08. 20. ХАА, Хөнгөн хүнсний үйлдвэр, соёл урлаг, эрчим хүч, эрүүлийг хамгаалах, ШУ, ардын боловсролын өдрүүд болно. 

	1984. 08. 23. Ээлжит бус ҮШ бүгд хурал хуралдав:

	˗Батмөнх хурал нээж үг хэлэв. Моломжамц “Сүүлийн жилүүдэд Цэдэнбал тархины судас хатуурах өвчинд нэрвэгдэж, ялангуяа сүүлийн өдрүүдэд ажил хийх чадваргүй болсныг эмч нар нотлов. Цэдэнбалыг үүрэгт ажил, УТТ˗ноос чөлөөлөх санал оруулж байна. Намыг 40 гаруй жил удирдсан нэрт удирдагч Цэдэнбалын үйл хэрэг, гавьяа зүтгэл мартагдашгүй юм. 

	Намын Төв Хорооны ерөнхий нарийн бичгийн даргаар нөхөр Батмөнхийг сонгуулах саналтай байна. Тогтоолуудыг батлав. 

	1984. 10. 16. СнЗ˗ийн тэргүүлэгчдийн хуралд сууж доорх хүсэлтийг тавив:

	˗Боловсролын яамны шугамаар Баянхошуунд 250 ортой цэцэрлэг, яслийн барилгыг 1985 онд бариулахыг хүснэ. Зураг төсөл нь бэлэн болсон өөр цэцэрлэг хасахгүйгээр,

	˗Сургуулийн З ээлж 1986 онд ч арилахгүй нь байна. 

	˗Тоног төхөөрөмжид мөнгө нэмэхийг Соёлын яам, Боловсролын яам хүсэхэд тухайн үед харж үзнэ гэж Төлөвлөгөөний комисс ам өгсөн. 

	˗Соёлын яаманд жижиг барилга барих, Хөгжим бүжгийн дунд сургуульд биеийн тамирын талбай тохижуулах хөрөнгө хэрэгтэй байна. 

	˗Биеийн тамирын хорооны шугамаар спортын ордны А заалны өргөтгөлд 900 мянган төгрөг бараг удахгүй бэлэн болно. Зураг нь энэ онд бэлэн болох Хандгайтын Сэргээлтийн төвд хөрөнгө хүсэж байна. 

	˗Эрүүлийг хамгаалахын шугамаар нэлээд хүсэлт байсныг Төлөвлөгөөний комиссын нөхөд харж үзсэн. 1985 оны төлөвлөгөөнд тусгасан байна. 

	˗Академи, ботаникийн цэцэрлэгийн зам, талбайн ажлын зураг бэлэн болсон. Төлөвлөгөөнд тусгахыг хүсэж байна. 

	˗Дээд боловсролын хороо, Мэргэжил дээшлүүлэх институтийнхний сууцыг 1985 онд эхлүүлэхийг хүсэж байна. 

	1984. 10. 30. Эх нялхсыг хамгаалахын тэргүүний ажилтны улсын зөвлөгөөнд тавих илтгэлийн төслийг Эрдэнэмаам, Ням˗Осор, Магсаржав нарын хамт уншиж засах. 

	1984. 12. 01. Улс төрийн Товчооны хуралд 1985 оны төсөв төлөвлөгөө хэлэлцэв. 

	Санал болгон хэлсэн үг:

	˗Эрүүлийг хамгаалах, боловсрол, соёл, ШУ˗ны академийн төлөвлөгөөний талаар ярилцаж, ерөнхийд нь тохиролцов. Соёлын яам өөрийн хөрөнгөөр пионерын зуслан барихыг төлөвлөгөөнд тусгасныг, мөн тоног төхөөрөмжид 500000 төгрөг төлөвлөхийг хүсэж буйг оны ажлын явц дунд шийдвэрлэж болох юм гэж бодож байна. 

	Харин ардын боловсролын талаар өгүүлбэл:

	Үндсэн чиглэлд заасан дотуур байр 3000 ороор тасарч байна. ҮП таван жилд дотоодын барилгын байгууллагын хүчээр ашиглалтад оруулахаар төлөвлөсөн хичээлийн байр 3888 ороор, цэцэрлэг 3230 ороор тасарч байгаагаас 1986 он гэхэд ЕБС˗ийн 3 ээлжид 2000 гаруй хүүхэд хичээллэх төлөвтэй байна. Тэрчлэн Ү сургуулийн 35 бүлгийн 1128 сурагч гэрт хичээллэж, 4 сургуулийн 214 хүүхэд гэр˗дотуур байранд, 7 цэцэрлэг гэрт байх болж байна. ҮШ таван жилд анхаарах. 

	Хэнтий, Баянхонгор аймгийн сургуулиудын материаллаг бааз бусад аймгийнхаас харьцангуй муу юм. Гэтэл ҮП таван жилд Хэнтий аймагт баригдах ёстой байсан 880 суудалтай 3 хичээлийн байр, 156 ортой 3 дотуур байр, 180 ортой хүүхдийн 2 цэцэрлэгийн барилга төлөвлөгөөнөөс хасагдсан байна. Байдал ийм байгааг харгалзан 1985 оны төлөвлөгөөнд тусгагдсан сургууль, дотуур байр, цэцэрлэгийн барилгаас хасахгүй байхыг хүсье. 

	1984. 12. 14. Сонгогчидтойгоо уулзахаар Сэлэнгэ аймгийг зорив. Өдөртөө Сүхбаатар хот хүрч, 19 цагт сонгогчидтойгоо уулзаад, 15˗нд Буриадын Дээд зөвлөлийн дарга Бато Семенов, Сэлэнгийн дарга Төмөрбаатартай хамт Зүүнбүрэн, Найрамдлын САА˗н нутгаар чоно агнаж явсаар, “Найрамдлын” төвд ирж хонов. Зүүнбүрэнгийн сургууль, эмнэлэг, номын сангийн ажлыг үзэв. Уул хаданд ан гөрөө харж, салхинд явсаар орой нь Сүхбаатар хотод ирж, Бато Семеновыг үдээд тэндээ унтав. 

	1984. 12. 17. Сэлэнгийн Боловсролын хэлтсийн дарга, Соёлын хэлтсийн дарга зэрэг хариуцлагатай ажилтнуудтай уулзан, шинээр засаж буй музейн байрыг үзээд, 11. 30˗д Улаанбаатар уруу буцав. 

	1984. 12˗р сар. Дарга нарт илтгэх зүйл:

	˗ХААДС˗д сургалтын аж ахуй бий болгох,

	˗Багш нарыг бэлтгэх дээд сургууль хос мэргэжилтэй багш гаргадаг учир чанартай сургах, хугацааг нь 5 жил болгох,

	˗Элдэв багаж засдаг мастерын газрыг дээд сургуулиудын дунд байгуулах, 

	˗АУДэС˗д нэгдүгээр эмнэлгийг бааз болгон өгч, тэнхимүүдийн эрхлэгчдийг клиникийн дарга болгох. 

	˗АСУ˗н системийг юуны өмнө дээд сургуулиудад нэвтрүүлэх. 

	˗3˗р эмнэлгийн шинэ байрыг 180 ороор нэмэгдүүлэх,

	˗Цөмийн энергийн комиссыг СЭВ˗ийн атомын энергийн комисст оруулахыг шийдвэрлэх, хүмүүсийг сургах, боловсон хүчин бэлтгэх. 

	˗Атомын цахилгаан станц эрт орой алин боловч барьж байгуулах нь энэ комиссоор дамжина. 2000 он гэхэд Улаанбаатарт 1000 гек калорийн дулаан дутагдана. Нийслэлд 250 мянган яндангийн утаа агаарыг бохирдуулж байна. Иймд дулаан хангамжтай хосолсон атомын станц барих шаардлага гарна. 

	˗Цөмийн шинжилгээний институт байгуулах цаг болж байна. Боловсон хүчин олноор бэлтгэгдсэн. 

	˗Дээд сургуульд элсэгчдийн 36 хувь нь ажиллагсад байна. 

	1984 онд дээд сургуульд элсэгчийн тоо 550 хүнээр, үүний дотроос орой, эчнээ ангид 327˗оор хорогдов. 

	˗Зөвлөлт энэ жил ТМС˗д 1700 хүүхэд авна, 312 нь эмэгтэй. 

	˗Өргөн дэлгэцтэй кино театр Соёлын яаманд байгуулах,

	˗Гадаад орны хүсэлтээр монгол хэлний багш явуулж ажиллуулах нь зүйтэй. Нөөц бий болгож, тэдний гадаад хэлний мэдлэгийг ахиулах ажил зохиох. 

	˗Хотын номын санд гадаад номын фонд нээсэн. Одоо Унгараас ном ирээд байгаа. 

	1985. 01. 04. Харьяалж буй яам, хороодын сайд, дарга нарт ажил сайжруулах, эрчимжүүлэх талаар тодорхой үүрэг өгөв. Референтүүд цөм байв. 

	1985. 02. 07. Ням˗Осортой уулзаж, Ардын хянан шалгахаас тогтоосон актын мөрөөр Гоц халдварт өвчнийг эсэргүүцэн судлах газрын ажлыг сайжруулах арга хэмжээ авах. 

	Арьс өнгөний өвчнийг анагаах экспедицээ сайн бэлтгэн гаргахыг үүрэг болгов. 

	Адъяа: 1987 онд Вьетнамд Монголын соёлын өдрүүдийг явуулах,

	Дараагийн соёлын хамтын ажиллагааны төлөвлөгөөнд Вьетнамд зүү˗шивүүрийн эмчилгээнд сургах асуудал оруулж, судас барьж оношлохдоо сайн 4 оюутан явуулж сургах, эмийн ургамлын мэргэжилтэн урьж ирүүлбэл сайн байна. 

	Камбожийн Соёлын яамны сайд хөгжимчин бэлтгэхэд туслахыг хүсжээ. Тэндээс авах оюутны тоонд багтаах. 

	1985. 03. 16. УТТ˗ны хуралд сууж УААА˗г 86˗90 онд хөгжүүлэх төлөвлөгөөний зөвлөлттэй хийсэн зохицуулалтын П шатны нэгдсэн зөвлөгөөний дүнг Намжим ярив. 

	Асуух маягаар хэлэх үг: Улаанбаатар хотын Ш,1Ү хороолол, поликлиник, соёлын ордон, биеийн тамир˗спортын төв, Жанчивлан рашаан сувиллын баазыг ирэх 5 жилд барихаас хасуулахгүй байхыг хүсэх,

	Политехникийн дээд сургуулийн 6 мянган суудалтай байрыг 90˗94 он болгосныг наашлуулж болохгүй юу?

	Хоёр академийн экспедицийн баазыг талуудын байгууллагуудын тохиролцсоноор хийсэн гэдэг нь юу гэсэн үг вэ?

	Чойбалсан, Баянхонгорын барилгын ТМС, Улаанбаатарын анагаахын дээдийг барихыг 91 онд болгосныг ядаж 1 жилээр нааш татаж болохгүй юу?

	ТМС˗д 7500 оюутан авна гэжээ. Дээд сургууль, техникумд хэдийг авах вэ?

	Хүнсний программын талаар ярилцав. Одоогоор 20 гаруй асуудал боловсруулсан, цөм тогтоолын төсөлтэй. 

	1985. 03. 26. Миний төрсөн өдөр. 

	˗ 9 цагт Дархан хотын намын хороо, захиргааны Баярын бичгийг Болд гардуулав. 

	˗ 10 цагт Батмөнх дарга надад “Хөдөлмөрийн гавьяаны улаан тугийн одон” гардуулав. Хэрэг эрхлэх газрын дарга нар ирж баяр хүргэв. Референтүүд ирж баяр хүргэв. 

	˗ 11 цагт Биеийн тамирын зөвлөл, дараа нь Эвлэлийн төв хороо, Гадаад яамны Ёндон, Дашцэрэн, Дашдаваа нар, Найрамдлын нийгэмлэг, Шашны зөвлөл, Зохиолчдын хороо, Боловсролын яам, П эмнэлгийнхэн ирж баяр хүргэв. 

	˗ 15 цагт Пионерын шинэ ордон нээх ёслолд оролцож үг хэлэв. 

	˗ 16˗30˗д Дээд, тусгай, дунд боловсролын хороон дээр урьсан ёсоор очиж Эрүүлийг хамгаалах яам, Улаан загалмайн нийгэмлэг, Их сургууль, Эмэгтэйчүүдийн хороо, Урлагийн хороо, Соёлын яамнаас хүмүүс ирж, бэлэг дурсгалын зүйл гардуулав. 

	˗ Энэ орой манай гэрт багш Чойжилсүрэн, сайд Сэрээтэр нарын хамт, дүү Гомбодорж, Нооноо, Базаржав, Вера нарын олон хүн ирж баяр хүргэлээ. 

	1985. 03. 27. ХХҮ˗ийн яамны сайд, орлогчдын хамт ирж баяр хүргэв. Баярын бичиг, ваар, аяга бэлэглэв. ХАА˗н яамны сайд, Хотын намын хорооны дарга Алтангэрэл, хотын дарга Мөнхжаргал, Орос хэлний дээд сургуулийн захирал, хичээлийн эрхлэгч, нарийн бичгийн дарга нар ирж, институтийн “Эрдмийн зөвлөлийн хүндэт гишүүний № 2 диплом” гардуулав. 

	˗ Ж. Гүррагчаа баатар ирж, “Зүрхнээ холбоотой дэлхий” номоо дурсгав. 

	˗ Лувсанцэрэн, Нарангэрэл нар ирж, “Залуу үеийг халамжлан хүмүүжүүлэгч” цол тэмдэг гардуулав. 

	1985. 04. 13. МОНЦАМЭ˗гийн урилгаар тэдний ажилтан нарт зохиол бичихэд минь ямар хүчин зүйл нөлөөлсөн тухай 2 цаг яриа хийв. Хүмүүс миний яриаг их л сонирхон, нирхийтэл инээлдэхийг олонтоо сонсов. 

	1985. 04. 16. Налайхын нисэх хүчний ангид очиж, сургалтын газар, тийрэлтэт онгоцнууд, бөмбөг, пуужин болон онгоцны уран нисэлт, бөмбөгдөлт, пуужин харвалт зэргийг үзэж сонирхов. 

	˗ Нийслэлийн залуучуудтай, олон улсын залуучуудын үндэсний хорооны уулзалтад оролцов. 

	˗ Клиникийн төв эмнэлэгт очиж зүү төөнүүр, заслын кабинет үзэв. 

	1985. 05. 13. “Хөдөөгийн хүн амын нийгэм, соёлын нөхцөл, орон сууц, НАА˗н үйлчилгээг сайжруулах арга хэмжээний тухай” тогтоолын төслийг хэлэлцэх хуралд суув. 

	1985. 05. 23. Эмэгтэйчүүдийн Ү их хуралд суув. Энэ хуралд миний бие Сэлэнгэ аймгаас төлөөлөгчөөр сонгогдсон билээ. 

	1985. 06. 11. Наадмын ажиллагааг зохион байгуулах комисст үүрэг өгөв. 

	˗Салбар комисс бүр сценари бичих, 

	˗Төсөв зардлыг сайн зохиох,

	˗Стадионы хог цэвэрлэх,

	˗Идэж уух юм элбэгтэй байлгах. Цагаан идээ, айргийн хуваарь хийх,

	˗Хүүхдийн гимнастикийг сайн бэлтгэх,

	˗Хотын чимэглэлийг сайн хангах,

	˗Морь барих газрыг анхаарах, майхан татах. 

	˗Богд уулын ард 64 гэсэн тоо бичих. 

	1985. 06. 13. Азийн буддистуудын энх тайвны бага хурлын даргаар хэнийг сонгох. 

	˗Хэвлэлийн комбинатынханд “Нийгмийн хэв журам зөрчих, архидан согтуурах явдалтай хийх тэмцлийг хүчтэй болгоё” сэдвээр яриа хийв. 

	1985. 06. 14. Зөвлөгөөн:

	˗Морин уралдааны зам мууджээ. Хог новш их, шороо ганга ихтэй. 

	˗Яг зам дээр цэргийн танк, жорлон байна, жижиг окопуудыг сайн дарах хэрэгтэй. 

	˗Баахан хээрийн сургуулийн юм байгуулжээ. 

	˗Айдасын даваан дээр замыг 10 гаруй метр засах хэрэгтэй. 

	˗Аюултай газруудад цэрэг зогсоо, даваанаас цааш цэргийн анги хариуцна. 

	Хурдан морины хүүхэд ижил насны олон хүүхэд байвал хамгийн жижиг биетэйд нь бэлэг өгнө. Адил насны байвал эмэгтэйд нь. 

	1985. 07. 08. МУИС˗ дээр очиж Цөмийн энергийн комиссын шугамаар зохиох семинарыг нээв. 

	˗Дарханы хөгжлийн тухай үзэсгэлэнгийн нээлтэд оролцов. 

	˗1986˗90 онд ШУ техникийн ололт нэвтрүүлэх үндсэн чиглэлийн төслийг танилцуулав. Дэвшилтэт технологи 150, үйлдвэрлэлийн механикжуулалт 98, шинэ бүтээгдэхүүн 172, нийт 450 арга хэмжээг хэрэгжүүлэхэд 1 миллиард 600 сая төгрөг зарцуулж, 370 сая төгрөгийн ашиг оруулна хэмээн тооцжээ. 70 хувь нь өөрийн орны эрдэм шинжилгээний ажлын үр дүн байх болно. 

	1985. 09. 18. СнЗ˗ийн тэргүүлэгчдийн хурал. 

	Таван толгойн коксжих нүүрсийг ашиглахад Солонгос улсыг оролцуулах асуудлаар ярилцав. 60000 тн зэсийн баяжмалыг Герман, Чех, Унгарт 25, 25, 30˗р хуваах саналыг ярив. 

	1985. 09. 26. Өнчин хүүхдийн сувиллын яслийн шинэ барилга хүлээн авах ёслолд оролцов. 

	1985. 10. 17.  С. Эрдэнэмаамтай хамт Дорноговь явж боловсрол, соёл, эрүүлийг хамгаалахын ажилтай танилцах хэсгийн ажлыг дүгнэхээр ганц нэг сумаар явав. Сайншанд хотын багш нартай уулзаж, баахан юм бурж бурж орхив. 

	1985. 10. 18. Телевизэд очиж НҮБ˗ын 40 жилийн ойг тохиолдуулан явуулах дугуй ширээний ярилцлагад оролцон, НҮБ˗ын зорилго, НҮБ˗д өөрийн улсын элсэн орсон байдлыг эргэн санаж ярих. 

	1985. 10. 31. Төлөвлөгөөний комиссын хурал, хүсэлт:

	˗Кино үйлдвэрийн хувилах байшингийн зургийг Зөвлөлтөөр хийлгэх,

	˗ХБДС˗ийн өргөтгөлийг төлөвлөгөөнд оруулах,

	˗Дорнод аймгийн театр, Сэлэнгийн хэвлэх үйлдвэр төлөвлөгөөнд орсонгүй. 

	˗Батсүмбэрт Пионерын зусланг барих байгууллага олж өгөх,

	˗Ирэх жил бүх ард түмний урлагийн наадам болно. Яам нэг ч төгрөг өгсөнгүй. 

	˗Аймгуудын соёлын арга хэмжээнд тусгасан зардлыг наанадаж 10,0˗20,0 мянга болгох. 

	˗Соёл гэгээрлийн сургуулийн оюутан сурагчдын дотуур байрыг 1984 онд эхлүүлэхийг яамны орлогч сайд уйлан хайлан гуйв. 

	1985. 11. 11. СнЗ˗ийн тэргүүлэгчдийн хурал. 1986˗90 оны үндсэн чиглэлийн төсөлд хэлэх санал хүсэлт:

	Хэлэхэд хэцүү, мөнгөгүй гэж байна. Хэлэхгүй байхад ч хэцүү, шаардлага, хэрэгцээ байна. 

	1. Академийн талаар протоколоос ярих

	2. Мэдээлэл, радио телевизийн улсын хорооны редакцын барилгыг 86 оноос эхлэх. 

	3. Боловсрол, Эрүүлийг хамгаалах, Соёлын яам, Биеийн тамирын хороо, Дээд боловсролын хороодын талаар. 

	˗Шаардлага хэрэгцээ яривал олон байна. Формын хувцасны талаар. “Дээд хүүхдэд дээлийн торго, дундад нь дурдан, адагт нь атга чихэр”, эсвэл “эхийг нь эцээхгүй, тугалыг нь тураахгүй” гэсэн зарчмаар төлөвлөсөн мэт. 

	˗ЕБС төгсөгчдөд мэргэжил олгон гаргах гэдэг маш зөв. 

	˗Электрон машин бүхий кабинет байгуулах шаардлагатай. 

	˗Хөдөөгийн багш нарын сонирхол татах зүйл нь орон сууц,

	˗Хичээлээс гадуур хүмүүжлийн ажил явуулах клуб, ордон, улаан булан манайд 5000 хүнд арай гэж 1 байхад 1400 хүүхдэд 1 байдаг. 

	˗Хандгайтад тамирчдын сэргээлтийн төв, цанын бааз барихыг төлөвлөгөөнд оруулах хэрэгтэй. 

	1985. 12. 11. НТХ˗ны 1Х бүгд хуралд БатмөнхТ

	:

	Нийгмийн үйлдвэрлэлийн хэмжээ байвал зохих хэмжээнд хүрээгүй. Төлөвлөгөөт барилгууд хугацаандаа өгөгдөхгүй дутагдал байна. Хорогдсон 4 толгой мал тутмаас нэг нь л хорогдоогүй бол мал өсгөх төлөвлөгөөнд хүрэх байсан. 

	Үр тарианы чанар муу байна, ХАА˗г удирдах арга барилдаа ХАА˗н яам дүгнэлт хийх хэрэгтэй. 

	Бүтээгдэхүүний чанарыг сайжруулахад анхаарах. Хөдөлмөрчдийн идэвхийг дээшлүүлэх явдал нэн чухал. Ажлын хуучирсан арга барилыг халж, шинэ соргог туршлагыг олох, эзэмших хэрэгтэй. Үг, ажил хоёр зөрөх явдал үлэмж хохирол учруулна. Боловсон хүчний асуудалд намч, зарчимч байр сууринаас хандах. Тэднийг тогтвортой ажиллуулах хэрэгтэй. 

	1985. 12. 20. 

	Зандан дэвүүрийн чинь салхинд

	Замаа алдах шахлаа

	Залуухан чинийхээ алиаханд

	Зангаа хувиргах дөхлөө. 

	      Бухыг дагавал усанд хүрнэ

	      Буриадыг дагавал эрдэмд хүрнэ (эсвэл олно). 

	 

	Төлөвлөгөө хэлэлцэх үед ийм тийм гэж ам амандаа шуугиад, өдөр тутмын жижиг сажиг асуудал хөөцөлдсөн болоод, үндсэн том шаардлагатай асуудлуудыг огт шийдвэрлэхгүй байна гэж Содном зэмлэн ярих нь голдуу над руу чиглэж байгаа бололтой. 

	Удвалтай уулзаж “Анхны багш” номоо бэлэглэв. 

	1987. 11. 25. Зөвлөлтийн “Ази˗Африкийн эв санааны нэгдлийн хороо”˗ноос Фелийн тунхаглалын нэг жилийн ойд зориулан Ташкентэд энэ 11˗р сард болох симпозиумд оролцоно уу хэмээн нэр заан надад ирүүлсэн урилга ёсоор Зөвлөлтийн зардлаар (Зөвлөлтийн ЭСЯ 270 рублиэр Москва орох билет авч өгсөн ёсоор) энэ өдөр Москва руу нисвэй. 

	е/ Биеийн тамир, спорт

	1972. 9. 14. ХХ олимпийнхныг Моломжамц дарга хүлээн авахад оролцож үг хэлэх:

	˗Олимпод оролцох төрөл нэмэгдсэн. 121 орноос 30˗р байранд орно гэдэг сайн хэрэг. 

	˗Урьдахаас сайн оролцох бололцоо байсан. 

	˗Олимпод эртнээс цуцалтгүй бэлтгэж чадаагүй. Бэлтгэл муу байсан нь практик дээр харагдлаа. 

	˗Дараагийн олимпын тэмцээнд одоогоос эхлэн бэлтгэх цаг болжээ. 

	˗Биеийн тамир, спортыг олон түмний ажил болгох нь чухал. Энэ ажлыг Биеийн тамир, спортын төв зөвлөл, Иргэний хамгаалалтын газар, Эвлэлийн Төв хороо, Үйлдвэрчний төв зөвлөл эрхлэн зохион байгуулах нь чухал. 

	˗Олимпод оролцсоны сайн тал нь:

	1. Өөрийн рекордыг ахиулжээ

	2. Мөнгөн медаль 2

	3. Шагналт байранд 2 хүн. 

	Ер нь сайн нь ч багш, муу нь ч багш гэдгийг хатуу ухамсарлах,

	Бэлтгэл, дасгал сайн хийх (Германы жишээ байна)

	Судалгаа тооцоо сайн байх

	Идэх уухаасаа эхлэн хичээх

	Тамирчин хүн ямар нэгэн бэрхшээл, гачигдалд орохгүй байх явдлыг биеийн тамирын болон үйлдвэрчний байгууллагууд анхаарах

	Биеийн тамир нь хүн бүхний амьдралын хэрэгцээ байх ёстой. 

	Биеийн тамирын ажлыг зохион байгуулахад нам, төр, олон нийтийн байгууллагууд оролцох

	Улаанбаатарт усан сан байгуулах, биеийн тамирын холбоо зэрэг газруудыг олшруулах арга хэмжээ авах. 

	Биеийн тамир, спортын нийгэмлэгүүдийн ажлыг сайжруулах, секц бүлгэмүүдийн хичээлийг төгс төгөлдөр болгох

	Үйлдвэр, албан газруудад үйлдвэрлэлийн гимнастик заавал хийдэг болгох. “Тамирчдын амрах, дасгал хийх бааз газруудыг байгуулах. Хүүхэд залуучуудын дунд уралдаан тэмцээн тогтмол зохиох. 

	Улс, эх орныг батлан хамгаалах болон ХБХБ тэмдгийн болзлыг хангуулах ажлыг зохион байгуулах

	Биеийн тамирын ажил нь нэг хүний бус, хэдхэн хүний бус, бүх нийтийн ажил байх ёстой. 

	Дараагийн олимпод амжилт гаргахын үндэс нь техникээ сайжруулах

	Тамирчдын залуу халааг олноор бэлдэх

	Хамгийн сүүлд хэлэхэд, өөрийн биед ямар ч хүч, хурд байлаа гээд тухайн спортын техникийг сайн эзэмшихгүй л бол амжилт гаргаж чадахгүй гэдгийг сайтар ухаарах. “Техник сайн эзэмшсэн цагт ялна, чадна” гэсэн сэтгэхүй аяндаа суугаад ирдэг юм байна. 

	 

	1973. 05. 18. 17. 00 цагт Азийн бөхийн аварга шалгаруулах тэмцээний ажиллагааг нээж үг хэлэх, нээлтийн барилдаан үзэх. 

	 

	1979. 4. 14. Дамдин даргатай уулзаж дараах зүйл ярилцав:

	 ˗Биеийн тамирын боловсон хүчний асуудал тусгагдсангүй (мөн материаллаг баазын тухай ганц ч үг алга). 

	˗НТХ, СнЗ˗ийн “Шигшээ багийн талаар авах арга хэмжээ” гэсэн тогтоолын төсөл оруулсан. Үүнийг гаргах талаар Сэрээтэр, Батмөнх нартай ярьж өгнө. 

	˗Сансрын нисэгчид “Зөвлөлтийн спортын гавьяат зүтгэлтэн” цол өгдөг юм байна. Гүррагчаад “Спортын гавьяат зүтгэлтэн” цол өгөхөөр оруулсан. Гэтэл ийм цол байдаггүй юм байна. Үүнийг бий болгох. 

	˗1982 оны 7˗р сарын 3˗нд Биеийн тамир, спортын байгууллагын 60 жилийн ойг тэмдэглэх хүсэл байна. Энэ саналаа НТХ˗нд оруулна. Энэ үеэр тэргүүний ажилтны зөвлөгөөн хийнэ. Мөн энэ үеэр Зөвлөлтөөс 100 орчим там-Х

	ирчдыг урих санал байна. 

	˗60 жилийн ойн шагналд хүмүүсээ оруулсан. Мадридад болсон самбо бөхийн тэмцээнд дэлхийн аварга болсон Даваадалай, Жамсран, Хүрэлбаатар, Цэнд˗Аюуш нарыг спортын гавьяат мастер болгохоор оруулсныг дэмжихийг анхаарна уу. 

	˗Намын их хурлын төлөөлөгчид тамирчин 1 хүнийг оруулж өгөхийг хүсье. Дасгалжуулагч Дамдиншаравыг оруулсан. 

	˗Нэг хүнийг депутат болгож өгөхийг хүссэн. Дамдиншарав, Дамдин, Пүрэвжав, Чимэддорж нарын нэрийг өгсөн. 

	˗Орлогч дарга Цэрэндоржийг 1˗р болгох санал тавьсан. 

	˗Лхагвасүрэнг ажлаас нь өөрчлөхөөр НТХ˗нд оруулсан. ТХ˗ноос Лхагвасүрэн, Гүржав нарыг хоёуланг нь хална гэсэн. Гэтэл одоо болтол шийдвэрлэхгүй байна. 

	 

	1984. 03. 03. Хятад бөхчүүдийг 2 удаа урьсан, Төв Хорооны нарийн бичгийн дарга нарын тогтоолоор 10 бөх, 1 дасгалжуулагч, 1 шүүгч, эмч 1, ахлагч 1˗ийн бүрэлдэхүүнтэй, яамны хүмүүсийн хамт 16 хүн очсон. (кино оператор явсан)

	˗Хөх хотод 10 жинд 2 барилдаад 9\1˗ээр, хоёр дахид 8\0˗оор манайх ялсан. 

	˗Бээжинд Хятадын талаас бөх гаргаад манай тал 6:2˗оор хожсон. Ингээд З барилдаад багаараа 3 удаа ялж ирсэн. 7\Ш˗нд Хятадын тал байт сурчид урьж байна. 

	1985. 09. 19. Дашдовдон, Тойвгоо, зөвлөх Ивановтой уулзаж:

	˗Нийтийн биеийн тамирыг хөгжүүлэх нь бүх яам, байгууллагын ажил юм. Энэ ажил сул байна. 

	˗Хүүхдийн цэцэрлэгт биеийн тамирыг хөгжүүлэх талаар цогцолбор программ боловсруулж байна. Энэ талаар 2 мэргэжилтэн ирээд байна. 

	˗Хүүхдийн биеийн тамирын 58 хэрэгслийг энд хийж болно. Спорт лото˗ны талаар мэргэжилтэн уриад байна. 

	˗Спортод өгч буй зардал нэг хүнд 12 төгрөг байна. Зөвлөлтөд 19 рубль байдаг. Германд бүр их. 

	˗1607 хүн биеийн тамирын хөдөлгөөнд ажиллаж байна. Нам, засгийн тогтоолыг биелүүлэхэд ирэх 5 жилд жил бүр 125 хүн шаардагдана. Гэтэл УБДС˗д жил бүр 15 хүн энэ чиглэлээр сурч байна. Элсэлт нэмэх хэрэгтэй. Оройгоор ч бэлтгэж болно. 1991 онд биеийн тамирын дээд сургууль нээх нь чухал. 

	Гадаадын комплекс барих зураг төсөв бий. Тамирчдын сэргээлт хийх газар, гуанз алга. 

	Спортын төв ордны А заалыг өргөтгөх хэрэгтэй. Спортын 300 гаруй нэр төрлийн хэрэгсэл 1 сая төгрөгөөр захиалах шаардлагатай. Гэтэл 200000 төгрөг л өгч байна. 

	ё/ Гадаад харилцаа

	 

	1961. 08. 21. Цэнд даргатай ярилцах асуудал. Балбын ванг хүлээн авах төлөвлөгөөг танилцуулах

	 

	1961. 08. 24. Цэнд даргатай ярих. Унгар, Солонгосын зэрэг элчин сайдуудын газарт халуун уур залгаж өгнө үү гэх зэргээр аж ахуйн асуудал ярив. 

	1. ЭСЯ˗д нүүрсээ татах гэхэд Налайх нүүрсгүй байна. Оочер дугааргүйгээр нүүрсийг олгох. 

	2. Польшийн байр зассан. Гэтэл хөрөнгө олдохгүй байна. 

	Солонгос зэрэг засвар хийх хэрэгтэй, гадна талыг будсан, дотор талд шал шахаж, уурын пийшин засна. \30000\ 

	4. Чехословакийн сан техникийн засвар хийх байгууллага алга. 

	 

	1961. 09. 11. Германы улс орноо батлан хамгаалах талаар явуулж буй арга хэмжээг сайшаан дэмжсэн хурал цуглаан зохио. Мэдэгдлийг нь элчинд нь өгөх тухай Пүрэвжилд даалгав. 

	 

	1961. 09. 15. Гончиг, Бавуу нарт:

	Солонгос, Чехословак, Унгар энэ гурван улсын уурын зуухны засварыг төсөв нь гарахаас өмнө эхлүүлж өгөхийг хүсэх. 

	 

	1961. 09. 23. Сайдад танилцуулах ажил.  Гагарин, Титов нарыг урьсан ямар нэгэн ой тэмдэглэхтэй холбоотойгоор. 

	 

	1961. 09. 28. Балба–Монголын соёлын харилцааны лавлахыг Академиар хийлгэх. 

	1961. 10. 21. Москва хотноо шөнийн харанхуй нөмрөн ирж, цахилгаан гэрлүүд өнгө өнгөөр гялалзана. Оройн 18 цаг 30 минутад  Амстердамын зүг нисэв. Манан будангийн орой дээр гарах үес тэнгэрийн одод гялалзав. Онгоц намуухнаар баруун өрнө зүгийг барин явна. Бид дөрвүүл том онгоцонд суун явах ажээ. 

	Москвагаас ниссэнээс хойш 3 цаг 40 минут болсны дараа Амстердам хотноо буув. Гялалзсан цагаан мөрөвчийг сагсалзуулсан, хар хувцастай цагдаа нар бидний паспортыг авч нэлээд удсаны дараа хот орж, зочид буудалд хонох зөвшөөрөл олгов. Бид автобусаар явах бичиг аваад, онгоцны буудлаас гарч, зорчигчдыг хүлээн зогссон том автобусанд суун, Калмын онгоцны төв дээр очиж, тэндээс сайхан зочид буудалд хүрэв. Энд хоноод маргааш нь Амстердам хотын гудамжаар явж бага зэрэг танилцав. 

	1961. 10. 22. Амстердам хотын цагаар 11 цаг 55 минутад Калмын онгоцны компанийн тийрэлтэт онгоцоор бүтэн 8 цаг илүү Англи, Ирландын дээгүүр буулгүй нисэж, нутгийн цагаар 3 цагийн орчим Нью˗Йоркт хүрэв. 

	Биднийг НҮБ˗ын дэргэдэх Зөвлөлтийн байнгын төлөөлөгч Зорин нар тосон авав. Нью˗Йоркт Westbury хэмээх зочид буудалд 1412˗р өрөөнд орлоо. 

	Энэ өдрийн орой Зорин Монголыг НҮБ˗д элсүүлэх асуудлын талаар бидэнд танилцуулж, орой нь хоолоор дайлав. 

	1961. 10. 23. НҮБ˗ын ёслолын даргатай уулзаж, Монголыг НҮБ˗д элсүүлэх ажил явагдаж байгаа, та нарыг танхимд хэрхэн суулгахыг төлөвлөж байгаа гэх зэргээр элэгсэг найртайгаар хүлээн авч ярилцав. Дараа нь НҮБ˗ын ерөнхий нарийн бичгийн даргын туслах Аркадьев (ЗСБНХУ), Нарисма (Энэтхэг), Кардай (Америк) нартай уулзав. Эд элэгсгээр талархан хүлээн авсан бөгөөд Кардай Монголд очих хүсэлтэй гэх зэргээр ярилцав. Энэ өдрийн орой Зөвлөлтийн төлөөлөгчийн даргын хүлээн авалт болж, үүнд Афганистан, Куба, Гвиней, Камбож, Дагомей улсуудын төлөөлөгчидтэй ярилцав. 

	1961. 10. 24. Чуулган дээр баяр хүргэж хэлэх үгээ бэлдэв. Үдээс хойш Нью˗Йорк хотыг явж сонирхов. Бродвейн гудамжнаа ороход тэнгэр тулам өндөр байшингууд сүндэрлэнэ. Цахилгаан гэрлийн чимэглэл энд тэндгүй гялалзана. Маргааш нь тус улсыг Аюулгүйн зөвлөлд хэлэлцэх учир сэтгэл баахан түгшинэ. Энэ шөнө нойр хүрсэнгүй. 

	1961. 10. 25. Аюулгүйн зөвлөлийн дарга, Чуулганы даргад бараалхав. Оройн 3 цагт Аюулгүйн зөвлөлийн хуралд суув. Мөн зурагчид зураг авна. Хурал нээв. Зорин үг хэлэв. Маш сайн үг хэлсэн. 

	1. Либери: Монголыг НҮБ˗д орохыг дэмжинэ. Түүнчлэн Мавританыг дэмжинэ. 

	2. Катар: Монгол бол 13˗р зууны үед Хятадын харьяа байсан. Хятадын салшгүй хэсэг. Оросын хүчээр салсан. Гадаад бодлогыг нь улаан Орос тодорхойлдог, манай салшгүй нэг хэсэг гэдгийг Орос 1924 онд зөвшөөрсөн. Орос нь Монголд 400 хүнийг алсан. 

	3. Америк: Монголыг НҮБ˗д авахаар бол санал хураахад оролцохгүй. Гэхдээ Монголыг НҮБ˗д ороход саад хийхгүй гэдэг зааврыг Стивенсон авч ирсэн. 

	4. Арабын Нэгдсэн Улс: Монгол бол 1946 онд өргөдлөө өгсөн.  НҮБ˗д орох ёстой. Аюулгүйн зөвлөл тогтоолыг батална гэж бодож байна. Зөвлөлтийн төлөөлөгчийн санал байна. Мавританыг тэтгэж чадахгүй. 

	5. Франц: Баярлалаа. Рекомендацийг бид зөвшөөрч байна. Мавританыг Франц дэмжинэ. Монголын талаар бол өргөдөл өгснөөс хойш 15 жил болов. Удсаны дараа Монгол улс бидний анхаарлыг татав. Яваандаа зөвшөөрнө. Монгол бүх нөхцөлийг биелүүлсэн үү? Монголыг бид зөвшөөрнө. Тусгай улс гэж бичиж буй. Ардчилсан тогтолцоотой байх хэмээн бодож байна. Мавританыг авахад саад болохгүй, Монголыг авахыг зөвшөөрнө. 

	6. Англи: Манай төлөөлөгчид Монголыг авахын төлөө гар өргөнө. Мавританы асуудлыг авахаар хэлэлцэнэ. Гадаад Монголыг мэдэхгүйн учир нэг бус удаа түдгэлзсэн. Миний өмнөх төлөөлөгч Монгол нь тусгаар тогтносон эсэх, аль аль нь нотолгоогүй. Одоо олон орон тусгаар тогтнолыг нь хүлээн зөвшөөрсөн, иймээс үүнд итгэх хэрэгтэй. НҮБ˗д ороод энэ дүрмийн үүргийг биелүүлнэ хэмээн бодож байна. 

	7.  Цейлон: Баярлалаа. Манай төлөөлөгчид баяртай байна. Монгол НҮБ˗д байна гэдэгт баяртай байна. Бид үргэлж дэмждэг байсан. Монгол нь эртний соёлтой, эртний соёлын талаар манайхтай харилцаатай байсан. Бурхны ивээлээр нэг хоёр жилийн өмнө Монголд очих завшаан гарсан. Энд ирсэн төлөөлөгчидтэй уулзсан. НҮБ˗ын гишүүн болох явдлыг дэмжинэ. 

	8. Эквадор: Ноён дарга аа. Юуны урьд манай төлөөлөгчдөд үг хэлэх боломж олгосон танд баярласнаа илэрхийлье. Сайхан шийдвэр гарна гэдэгт итгэж байна. 

	9. Чили: Сайхан санаачилга байна. Энэ асуудлыг та дэвшүүллээ. Манай зөвлөл сайх асуудлыг шийдвэрлэхэд дөхөм болохыг бодно. Монгол Ард Улсыг сайн мэдэхгүй, гэхдээ бид түүнийг улам сайн мэдэж авна хэмээн бодож байна. Манай Гадаад яамны сайд Зөвлөлтийн саналаар Монгол улсыг дэмжихээр шийдсэн. 

	10. Түрэг: НҮБ˗д ороход Монгол ард улс болон Мавританыг дэмжсэн санал өгнө. Түрэг нь 1956 оноос Монгол Ард Улсыг дэмжиж ирсэн. 

	 

	Дарга: Зөвлөл нь санал өгөхөд бэлэн гэж бодож байна. Монголыг авах талаар тогтоолын төслийг ЗХУ оруулсан /4950 тоот төслийг уншив/. БНМАУ˗ыг НҮБ˗ын гишүүнд авахаар зөвлөмж бичиж өгнө гэсэн бодолтой байв. Санал хураахад 9 орон зөвшөөрч, нэг орон (Америк) түдгэлзэв. 

	 

	Зорин (ЗХУ): ˗Ноён дарга аа! Ноёд оо! Юуны урьд, манай тогтоолын төслийг дэмжсэн улсуудад талархлаа илэрхийлье. Хятадын төлөөлөгчид Монголын өргөдлийг дэмжинэ гэж байсныг 1946 оны үндсэн эх баримтаас нь эш татан дурдав. 

	 

	Хятад: Ноён дарга аа!

	Дарга: Одоо Мавританы тухай хэлэлцэнэ гэв. Аюулгүйн зөвлөлийн Франц, Либери, Марокко, Сенегал, Зааны Ясан Эрэг, Америк, Нэгдсэн Араб, Чан Кай Ши, Чили, Эквадор, Түрэг улсын төлөөлөгчид өөрсдийн байр суурийг ярьсны дараа НҮБ˗д элсүүлэх тогтоолын төсөлд санал хураав. Араб татгалзаж, ЗХУ түдгэлзэж, үлдсэн 9 орон дэмжин батлав. 

	 

	1961. 10. 26. Зөвлөлтийн төлөөлөгчийн газар очиж, өдрийн сонин үзэв. Монголыг НҮБ˗д оруулахаар Аюулгүйн зөвлөлөөс оруулсан зөвлөмжийн тухай “Нью˗Йорк таймс” сонинд бичсэнийг уншив. Чуулган дээр хэлэх үгийнхээ монгол орчуулгыг хийв. 

	 

	Энэ өдрийн өглөө бидний зургийг олон янзаар авсан сурвалжлагч оройн 15 цагт ирж, зургийн шалгах хувиудыг үзүүлээд явав. Энэтхэгийн төлөөлөгчид хүндэтгэн бараалхахыг утсаар хүсэв. 

	 

	Үдийн хоол идэж суутал Чингис Хэрвэй гэдэг монгол хэлтэй, орос хэл сайн мэдэх нэгэн хүн ирж, “Татар гаралтай, Оросоос дүрвэсэн, одоо Нью˗Йоркийн орчим морь сургах газар ажилладаг. Америкт олон халимаг бий. Монголоос Дилав хутагт байдаг” гэх зэргээр ярив. Төгсгөлд нь танайх Америктай харилцаа байгуулан, элчин төлөөлөгчөө солилцвол би ажил олох хүсэлтэй. Энэ тухай Вашингтонд захидал бичсэн. Гадаад яамандаа хүсэлт гаргасан гэх зэргээр ярив. 

	 

	Зөвлөлтийн төлөөлөгчийн орлогч бидэнтэй уулзаж, “Танайхыг НҮБ˗д элсүүлэх тогтоолын төслийг бүх нийгэм журамт орнуудаас гадна Гана, Иран, Афганистан, Камбож, Энэтхэг, Индонез зэрэг олон улс оруулахаар ярилцав” хэмээн мэдэгдэв. 

	 

	Оройн 5 цаг 10 минутад утас хангинаж “Монгол хүн байна уу? Эрхэм эх орны хүн хүрэлцэн ирсэнд баяртай байна. Миний нэр Гомбожав гэдэг. Дээд сургуулийн багш хүн. Хэдэн шавийн хамт очиж уулзахыг хүснэ. Болох сон болов уу” гэхэд нь ирэх долоо хоногийн Даваа гарагаас хойш уулзъя. Энэ өдрүүдэд зав чөлөө муутай байна гэж хариулав. 

	 

	1961. 10. 27. Үдээс хойш 3 цаг хагаст Ерөнхий чуулганы хуралдаан болов. Дарга чуулганы хуралдаан нээснийг мэдэгдэж, атомын радиацын тухай илтгэл \тусгай\ хэлэлцэв. 

	Ассамблейн танхим дугариг бөгөөд бөмбөгөр дээвэртэй учир гэрийн маягтай танхим байлаа. Өмнөх тайз дээр ногоон гантиг ширээнээ чуулганы дарга сууна. Даргын ард НҮБ˗ын тэмдэг байна. 

	 

	1. Герег: Канадын төслийг дэмжсэн санал өгсөн. Цацраг идэвхт бодис ихэссэн учир хүнд хор уршиг тарина. 

	Дарга: Үг хэлэх өөр хүн байхгүй учир А. Б. тогтоолыг хамтад нь санал хураана. Баталсанд тооцож болох уу?

	2. Канад: А,Б тогтоолыг тусад нь батлах санал байна. 

	Дарга: Эхлээд А˗г батлуулна гэв. Эсэргүүцсэн хүн алга. Социалист орнууд түдгэлзэв. Дүн нь 74 баталж, 17 түдгэлзэв. 

	Дарга: Одоо Б˗г батлуулъя. Дүн нь баталсан З7, түдгэлзсэн 27, татгалзсан 20. 

	Дараа нь Чехословак, ЗХУ, Канад, Болгарын төлөөлөгчид дээрх асуудлаар өөрийн байр сууриа ярьсны дараа санал хураав. 

	Баталсан 47, татгалзсан 17, түдгэлзсэн 27. Ийнхүү Канадын санал гуравны хоёроор шийдвэрлэгдэв. 

	Дарга: Шинэ гишүүний тухай, Монгол, Мавританыг авах асуудал бий. Монгол ард улсыг тусгай батлуулна. 23 улс санал оруулсан. 

	Зорин (ЗХУ): Ноён дарга аа! Аюулгүйн зөвлөл Монгол улсыг авах талаар зөвлөмж гаргасан. Чуулганд санал оруулсан. Өнөөдөр Монгол улсыг авах асуудал хэлэлцэж байна.  23 улс санал оруулав. Монгол үндэстэн дэлхийн эртний улс. Түүний төр улсаа байгуулсан түүх 3˗р зуунаас эхэлнэ. 1921 онд Монголчууд ардчилсан төрийг байгуулсан. Богино хугацаанд эдийн засаг, соёлоо хөгжүүлэв. Капитализмын замыг алгасаж, нийгэм журмын замаар замнасан. 21 улстай дипломат харилцаатай. Монгол улс нь 15˗р чуулганаар энх тайванч улс хэмээн баталсан. Санал оруулсан улсуудыг нэрсээр нь дуудаж тогтоолыг уншив. Энэ тогтоолыг нэгэн дуугаар батална гэдэгт найдаж байна. 

	 

	Хятад: Ноён дарга аа! Гадаад Монголын асуудлаар Хятадын төлөөлөгчдийн байр суурийг илэрхийлье. Гадаад Монгол нь энэ байгууллагын дүрмээр гишүүн байх эрхгүй. Зөвлөлтийн ноёрхлын доор байдаг, түүний дуулгавартай зарц. Харамсалтай нь тусгаар тогтнол гэдэг нь Зөвлөлтийн колонийн халхавч. Санал хураахад оролцохгүй. 

	Дарга: Үг хэлэх, санал хэлэх хүмүүс байхгүй байна. Батлуулъя гэхэд нэгэн дуугаар гар өргөн баталлаа! гээд модон алхаа тас хийтэл цохив. Алга ташин батлав. Биднийг дагуулан “Монгол улс” гэсэн суудалд суулгав. Баяр хүргэсэн үгээ хэлэв. 

	 

	˗НҮБ˗ын гишүүн болж суудлаа эзлээд, тавьсан харандаагаар нь үүнийг эхлэн бичив. 

	 

	1961. 10. 30. Хурлын дараа зочид буудалд очтол нэгэн монгол хүн угтан ирж уулзав. Түүний нэр Хангины Гомбожав гэнэ. 1937 онд Японд ойн аж ахуйн дээд сургуульд орж төгссөн. Нутгаас гараад 13 жил гадаадад сууж байна. Энд эхнэр, 3 хүүхдийн хамт сууж, Колумбын их сургуульд монгол хэл заадаг. Тэнд 6 шавьтай гэв. Монгол улсыг НҮБ˗д элсүүлэх асуудлаар Аюулгүйн зөвлөл ба чуулганд хэлэлцэхэд арын суудалд суугаад, хэдийгээр хориотой боловч баярлахын эрхэнд алга ташиж суусан. Мөн Аюулгүйн зөвлөлийн хурал дээр Дилав хутагт байсан гэж ярилаа. Америкт 700˗800 торгууд, 12 зүүн монгол хүн бий. Монгол улсад очиж үзэх зол завшаан гарвал магнай тэнийн баярлах сан гэх зэргээр нэлээд удтал ярив. Хэрэв хэрэгцээ байвал би та нарыг дагуулан Нью˗Йорк хотыг үзүүлж болно гэв. 

	 

	Манай “Үнэн” сонин, “Цог” сэтгүүл, “Шинжлэх ухаан” сэтгүүл зэргийг нэг сарын дараа авдаг гэнэ. Монгол улсын далбааг чухам хэзээ мандуулах бол гэж асуухад нь маргааш эрт болов уу хэмээн хариулав. 

	 

	1961. 10. 31. Өглөөний 10 цагт тус улсын далбааг НҮБ˗ын ордны өмнө босгох ёслол болов. Энэ ёслол дээр Зорин тэргүүтэй ЗХУ˗ын төлөөлөгчид болон ардчилсан бусад орны төлөөлөгчид байлцав. Олон фото болон сонин сурвалжлагч үүгээр түүгээр гүйлдэн юм бодох, хүмүүстэй уулзахыг саатуулна. 

	НҮБ˗ын нарийн бичгийн дарга нарын газрын ёслолын даргын жагсааснаар, өргөх далбааныхаа ишний дэргэд зогсов. Чуулганы дарга  Тунис францаар үг хэлж, Монгол, Мавританы далбааг зэрэг босгов. Тусгаар тогтнол, эрх чөлөөний бэлгэ тэмдэг болсон алтан соёмбот үсэгтэй, улаан хөх улаан өнгийн Монголын далбаа НҮБ˗ын Их Ордны өмнө намилзан мандав. Чуулганы дарга болон НҮБ˗ын нарийн бичгийн даргын орлогч Кардай, Аюулгүйн зөвлөлийн дарга нар бидэнд баяр хүргэн гар барив. 

	Дараа нь НҮБ˗ын их байрны өмнө олон улс орны далбаануудын голд, Нью˗Йоркийн цэвэр тэнгэрт Монгол Ард Улсын далбаа намилзан хийсэж байгаагийн ёроолд бид зогсож зураг авхуулав. 

	Ардчилсан орны төлөөлөгчид болон Энэтхэг, Индонез зэрэг орон, мөн Мавританы төлөөлөгч баяр хүргэн гар барьцгаана. 

	11 цаг 10 минутад чуулганы дарга байраа эзлэв. “1045˗р чуулганыг нээе. Сенегалын ерөнхийлөгчийг урин оруулъя” гэхэд тас хар хүн орж ирээд хүндэт суудал эзлэв. Үг хэлэхийг зарлав. . . 

	. . . Сенегалийн ерөнхийлөгчийн дараа шинэ гишүүд болсон орнуудад баяр хүргэв. 

	 

	1. Польш: Монгол бол Азийн түүхэнд чухал роль гүйцэтгэсэн. НҮБ универсаль болоход чухал. Польш нь Монголтой ах дүүгийн холбоотой. Халуун баяр хүргэе. 

	 

	2. Индонез: Засгийн газар, ард түмнийхээ өмнөөс НҮБ˗ын шинэ гишүүн болсон Монгол Ард Улсад баяр хүргэе. 

	 

	3. Либери: Мавританыг НҮБ˗ын гишүүн болсонд баяр хүргэе. 

	 

	4. Пакистан: Нэрээ бичүүлсэн боловч ирсэнгүй. 

	5. Нидерланд, Бельги˗Люксембург: Мавританы Засгийн газар, ард түмэн, төлөөлөгчдөд баяр хүргэе. 

	6. Чехословак: Чехословакийн төлөөлөгчдийн өмнөөс Монгол Ард Улс НҮБ˗ын гишүүн болсонд баяр хүргэе. Монголын төлөөлөгчдөд баяр хүргэе. Бүх Чехословакийн ард түмэн Монгол Ард Улстай нягт холбоотой. Монгол Ард Улс бол дипломат харилцааг бүх улстай харилцан тогтоохоо зарласан. Хөгжил дэвшилд нь амжилт хүсье. 

	7. Куба: Монголд баяр хүргэе. 

	8. Беларусь: 1946 оноос эхлэн бид Монгол ард Улсыг НҮБ˗д орохыг дэмжсэн. Ихэд хөгжсөн. 21 оронтой дипломат харилцаатай. 

	Нийт 17 орны төлөөлөгч баяр хүргэн үг хэллээ. Дараа нь Монголын төлөөлөгчдийн өмнөөс баярын үг хэлэв. 

	1967. 1. 27. Өчигдөр манай машиныг будаж эрээчсэн. Энэ өглөөний 4 цаг 20 минутад дуу чангаруулагчтай машин манай дээр Зөвлөлтийн эсрэг ухуулга хийсэн тухай төвд тоогоор мэдэгдэх. 

	1967. 1. 27. Манай зэргэлдээ хашаан дээр Монголын удирдагчдыг зөвлөлтийн зарц, нохой гэх зэргээр доромжлон бичсэнд тавих эсэргүүцлийг төлөвлөх. 

	1967. 1. 30. Дипломатуудыг цуглуулах, сонор сэрэмжтэй байх, баримт материал хадгалах, бичгийн хувийг заавал шатаах, болж буй хэргийн тэмдэглэл хөтлөх, утсаар ярихгүй байхыг хичээх, журамтай болгох тухай ярьж өгөх. 

	1967. 2. 4˗5. Онгоцны буудал дээр очиж зөвлөлтийн хүмүүсийг үдэж мордуулав. 

	1967. 2. 5. Улаанбаатар явав. Мөн 1967. 3. 8˗нд яваад 1967. 7. 5˗нд Бээжинд эргэж ирэв. 

	1967. 7. 29. Ёслолын (Хятадын ГЯ˗ны) хэлтэст очиж хэлэх үгээ бэлдэв. Бүрмөсөн буцах болсноо илэрхийлж байгааг минь хүлээн авч буй хүний нэрийг асуухад, миний нэрийг элчин сайд мэдэхгүй байгаад харамсал илэрхийлье гэв. Үүнд:

	1. Явлаа гэдгээ мэдэгдэж,

	2. Дипкорпусын ахлагчийн үүргийг шилжүүлэн өгөв гэдгээ хэлж найрсаг ярилцав. 

	1967. 7. 31. Хятадын цэргийн 40 жилийн ойн хүлээн авалтад оролцов. Тэд зөвлөлтийн удирдагчдыг нэрлэн, харааж, зүхээд байсан учир хүлээн авалтыг хаяж гарлаа. 

	1967. 8. 9. Гадаадын элчин сайдын яамдад очиж айлчлал хийв. 11 цаг 20 минутад ир гэсэн машин ирсэнгүй. Би Данийн машинаар Германы элчин сайдын яаманд хүргүүлээд, яриа хийж байтал машин ирэлгүй 19˗ийн үүдэнд шатаагдсан байв. Маргааш болгов. Элчин сайдын яаманд улаан хамгаалагчид цөмрөн орж хөшиг, хана туурган дээр элдэв хараал эрээчээд, дипломат ажилтан нарыг зодоод байв. Таны жолооч Мао Цзэ Дуны зургийг хөл дороо гишгэсэн гэж эсэргүүцэл тавив. Эсэргүүцлийг хүлээн авахгүй, няцааж байгаагаа хэлээд хохирлыг төлөх, жолоочийг суллах, Элчин сайдын яамны аюулгүй байдлыг хангах шаардлага тавив. Улаан хамгаалагчид манай үүдэн дээр жагсаал хийж, гадагш гаргасангүй, шөнөжин бархирч, чулуугаар цонхнуудыг маань хага цохив. 

	1967. 8. 10. Оройн 11 цаг 30 минутад Хятадын Гадаад яамны Азийн хэлтсийн орлогч дуудаж, “Танай ажилтан Мао даргыг доромжлов” хэмээн эсэргүүцлийн нот өгөх гэхэд нь хүлээж авсангүй гарч ирэв. Манай элчин сайдын яаманд ирсэн Германы түр хамаарагч, Унгарын нарийн бичгийн дарга нар энэ шөнийг бидэнтэй хамт өнгөрүүлэв. Цадигаа алдсан улаан хамгаалагчид тус Элчин сайдын яамыг бүслэн, хашаан дээр 8 том радио хоолой тавьж, шөнийн турш “Та нар Оросын зарц, дагуул. Та нар Хятадын 700 сая ард түмний өмнө ялтай этгээдүүд, Хятадын ард түмэн хэзээ нэгэн цагт та нараас өшөөгөө авна. Хятадын 700 сая ард түмэн та нарыг хэрхэвч зүгээр өнгөрүүлэхгүй, та нар мянган ялтай” гэх зэргээр хашхиралдан хонов. 

	1967. 8. 11. 1. Аюулгүй байдлыг маань цаашид сахих эсэх, бид хэвийн байдлаар ажиллаж болох эсэхийг Гадаад яамнаас асуухад:

	˗Та нарын хийсэн хэрэг болохоор энэ талаар ярихгүй гэсэн хариу өгөв. 

	2. Даш˗Онолт жолоочийн талаар удаа дараа ярьсны эцэст оройн 17 цагт явуулав. 

	1967. 8. 12. Оройн 17 цаг 40 минутад Гадаад яамны ёслолын хэлтсээс утсаар “Оройн 18. 00 цагт Гадаад яамны улаан хамгаалагч нар танай үүдэнд очно. Олон нийтийн эсэргүүцлийг гардуулна” гэлээ. Бид эсэргүүцлийг хүлээн авахгүй гэв. 18. 00 цагт голдуу эмэгтэй хэдэн зуун хүн ирж “Элчин сайдаа гаргаад ир. Элчин сайдаа хүлээд авчир” гэж хашхиралдав. Удалгүй Гадаад яамны ёслолын хэлтсээс утсаар, “Жин Ли Гуан таны үүдэнд очсон. Элчин сайдаа гаргаж уулзуул” гэв. Жин Ли Гуантай уулзуулахаар Намсрай, . . . нарыг гаргахад тэрээр яргачид болон улаан хамгаалагчидтай цөмрөн орж ирээд улаан дугтуйтай бичгийг хүчээр тулган орхиод, хараал ширээл болон явав. Нүүр өөд шүлсээ нулиман, элдэв муухайгаар доромжлон хашхиралдав. 

	1967. 8. 14. Гадагшаа гарахад аюулгүй байдлыг хангах уу? хэмээн асуухад “Гарвал аюултай, хэрэв гарч яваад ямар нэгэн осол гарвал түүнийг бид хариуцахгүй” хэмээн хариу өгөв. Халуун ундгүй 5 өдөр хоригдов. 

	1967. 8. 24. Өглөө 7. 00 цагт Улаанбаатар явав. Зам зуур онц юм болсонгүй. Эрээнд бид вагоноос гараагүй. Эх нутгийнхаа хил давмагц сэтгэл тайвширч, хамт яваа олон эмэгтэй монгол дуугаа аялж, сархад амсан, шөнө турш хөгжилтэй байлаа. Жавхлант сайхан нийслэл Улаанбаатар хотдоо ирж, ачлалт ээж, эгч, дүү нар, сайн нөхөдтэйгөө золгов. 

	1972. 11. 18. 10. 00 цагт Майдар дарга дээр очих. Японтой эдийн засгийн талаар хэрхэн харилцах тухай асуудал ярилцана. 

	 

	1972. 11. 29. 17 цагт Вьетнамын элчин сайдыг түүний хүсэлтээр хүлээн авах. 

	 

	 1972. 12. 15. 9 цагт СССР˗ийн 50 жилийн ойд зориулсан ЭШБХ –д суух, уг хурлыг нээж үг хэлэх. 

	 

	1974. 4. 13. Олон улсын парламентын холбооны хаврын хуралд оролцох өөрийн улсын төлөөлөгчдийн тэргүүнээр томилогдон Румыны Бухарест хот орохоор мордов. Ш. Цэгмид, Гадаад яамны Халиун (франц хэлтэй) нар хамт явав. Тэнгэр цэлмэг, сайхан өдөр байв. Онгоцны цонхоор тэртээ зүүн зүгт Хэнтий ханы уулс цасан нөмрөгтэй харагдана. 

	Сөгнөгөр Баянгол, Тарнийн амралт харагдахад амралт зугаалга, ан гөрөөнд явж байсан зам, уул хөндийг танилаа. Онгоцны баруун талын цонхоор гол, Тужийн нарс, Сэлэнгэ мөрөн, Орхон, Сүхбаатар харагдсаар удалгүй улсынхаа хилийг давж, ЗХУ˗ын нутагт оров. Эрхүүгээс 15 цагт нисэж, орой нь Москвад буулаа. Биднийг парламентын бүлгийн нарийн бичгийн дарга Кондареев угтан авч, “Советская” зочид буудалд буулгав. Энэ орой Амгалан хүүдээ захидал бичээд, нойрны эм хүртэж унтав. Шөнө хоёр сэрсэн боловч, нойрны эмийн хүчинд унтах шиг болов. 

	 

	1974. 4. 14. Ням гараг. Өглөөний 9 цагт ТУ˗134 онгоцоор Бухарест руу нислээ. Европ шинэхэн орсон цасанд бүрхэгдэж, цасан цагаанаар харагдаж нүд гялбуулна. 2 цаг нисээд Бухарест˗д буув. Биднийг Румыны үндэсний соёлын комиссын дарга угтан авлаа. Бухарестын Амбасадорын зочид буудалд буув. Мөнгөндөө тохируулж хямдхан өрөөнд буусан юм. ЭСЯ˗д очиж хооллов. Орой нь социалист орныхон уулзаж 2 асуудал ярилцав. Үүнд:

	1. Европын аюулгүй байдал, хамтын ажиллагааны бага хурлыг 74 оны сүүлийн хагаст хуралдуулах тухай ярилцав. Ерөнхий нарийн бичгийн дарга 75 оны 1˗р сарын сүүлээр хуралдана гэж бичиг ирүүлжээ. 

	˗Энэ бага хурлыг хуралдуулж болохгүй. Ерөнхий нарийн бичгийн дарга дураараа хойшлуулах эрхгүй гэв. 

	˗Сайгоны дэглэмийн төлөөлөгч энэ чуулганд оролцох эрхгүй гэсэн Вьетнамчуудын хүсэлтийг ярилцав. 

	˗Сайгон нь Вьетнамыг төлөөлөхгүй, Парисын хэлэлцээрийг зөрчиж буй учир түүний төлөөлөгчийн эрхийг бүрэн хасах асуудлыг гүйцэтгэх хорооны хуралд тавихыг Зөвлөлт, Румыны төлөөлөгчдөөс хүсээд уулзалт тарав. 

	1974. 4. 15. Энэ өдөр гүйцэтгэх хороо хуралдсан учир бид чөлөөтэй байв. Хэдэн дэлгүүрээр орж, эмнэлэгт нүүрнийхээ зургийг авхуулав. 

	1974. 4. 16. Олон улсын парламентын холбооны хаврын уулзалтын нээлт 10 цагт үндэсний хурлын танхимд эхлэв. Николай Чаушеску болон Румыны удирдагчид суудлаа эзлэв. Румыны сүлд дуулал эгшиглэж төлөөлөгчид босов. Уулзалтыг Манесков нээж, оролцогчдод баяр хүргэлээ. Энэ уулзалт 13 жилийн дараа болов. Румыны ерөнхийлөгч үг хэлэв. 

	˗Бусад орны дотоод хэрэгт оролцох, колоничлол, шинэ колоничлолыг устгахын төлөө,

	˗Эрх тэгш байх, харилцан хүндэтгэхийг онцлов. Парламентын холбооны дарга Делун үг хэлэв. Бусад орны дотоод хэрэгт үл оролцох талаар их ярив. Дараа нь 1, 2˗р комисс болж хуралдав. Бид хэлсэн үгэндээ:

	Сайгоны дэглэм олон мянган хүнийг шоронд хорьж, тарчилган зовоож буйг дурдахад Сайгоны төлөөлөгчид үг авч “Бусдын амаар будаа иддэг, худал мэдээлэлд үнэмшдэг хүмүүс байна. Тэд цөөхөн учир хурал удааж нуршихыг больё” гэсэн утгатай товч үг хэлэв. 

	Орой нь баруун Германы элчин сайдын коктейль˗д очоод, дараа нь Румыны ерөнхийлөгчийн хүлээн авалтад оров. Төлөөлөгчдийн тэргүүн нарыг тусгай өрөөнд урихад, тэнд идэх уух юм арай элбэг, хүн цөөхөн байлаа. 

	Чаушескугийн дэргэд нэлээд шадар байдалтай Америкийн элчин сайд сууна. Зөвлөлт улсын парламентын бүлгэмийн дарга Шитиков бусад орны парламентын дарга нар сууна. Буданараш Бойтак нар өрөөний буланд зогсоно. 

	Чаушеску гэргийтэйгээ зогсон, хүмүүстэй гар барьж байв. Хүлээн авалт тарах цаг болж, би түүнтэй гар барихад, тоомсоргүй байдалтай, дуу шуугүй зогсож ёс өнгөрүүлэв. 

	1974. 4. 17. Өглөө эрт 5 цагт сэрээд нойр хүрсэнгүй. Гудамжинд автобус давхилдан, машин сигналдаж, унтахын ч арга алга. Тэнгэр бүрхэг, бороо орж буй бололтой. Зочид буудлын 6 давхраас цонхоор харахад хүмүүс нарны халхавч барин алхална. Энэ өдрийн өглөө нөхөр Дэрдэвтэй хамт зарим дэлгүүр, худалдааны газраар явлаа. Авмаар өнгөтэй үзэмжтэй юм тун ч олдсонгүй. Тэгээд хурлын газар очиж, улс төрийн асуудал, олон улсын аюулгүй байдал, зэвсэглэл хураах хорооны хурал болон Боловсрол, ШУ, соёлын хороонд орон гаран байж бэлтгэсэн үгээ хэлэв. Үүнд:

	Цөмийн бөмбөгийн туршилтыг бүх орчинд хориглох тухай голлон ярив. Агаар мандалд цөмийн бөмбөг туршиж, хөрш зэргэлдээ улсуудын агаарыг цацраг бодисоор хордуулан буй Хятадыг буруушаан зэмлэв. 

	Манайхаас өөр улс Хятад гэж нэрлэн ярихгүй байна. Цэргийн төсвийн 10 хувийг хорогдуулах асуудлаар НҮБ˗д гар өргөхөд Хятад, Албани хоёр л татгалзсан гэж Митаков үгэндээ цухас дурдах нь сонсогдов. 

	Элдэв олон хүлээн авалт дээр тэдгээр эрхмүүдийн эхнэрүүд чамин гоё зүүлт чимэглэлтэй, зарим нь цээжээ нүцгэлэн, алтлаг өнгөтэй гоёмсог даашинз өмссөн харагдана. 

	Барууны орны элчин сайд, төлөөлөгчдийн тэргүүн нар ганс зууж, гашуун үнэр ханхлуулан, энэ тэрийг ажиглан явцгаана. Өмнөд Солонгос юу хийх гэж байна гэж сураглана. 

	1974. 4. 19. Чуулганы улс төрийн хорооны хуралд суув. Зэвсэглэл хураах талаар гаргах тогтоолын 9˗р зүйлд “Их гүрнүүд тэдний холбоотны цэргийн зардлыг хорогдуулах” гэж байсныг нийгэм журамт орнууд аюулгүйн зөвлөлийн гишүүд “Цэргийн зардлыг 10 хувиар хорогдуулах” хэмээн оруулах гэж оролдсон боловч санал хураахад эхний хувилбараараа батлагдав. 

	1975. 01. 13. 1. Америкийн сурвалжлагч Акселбенкад өгөх хариултыг “Америктай дипломат харилцаа тогтооход саад болж байгаа бэрхшээлийг тайлбарлах” гэсэн асуултын хувьд Ринчинтэй хамтран бэлтгэх. 

	2. 16. 30˗д Америкийн сурвалжлагч Акселбенкатай уулзах. 

	˗1974 онд эдийн засгийн салбартаа ямар гол амжилт олсон бэ?

	˗АНУ, БНМАУ˗ын хооронд дипломат харилцаа тогтооход саад болж байгаа бэрхшээлүүдийг тайлбарлана уу? гэсэн цөөн асуултад урьдчилан бэлтгэсэн зүйлээр хариу хэлэв. Тэр бээр Хятад, Монголын харилцаа сайжирч байна уу? гэж асуув.       

	Үүнд: 

	Цэдэнбал даргаас “Алс Дорнодын асуудал” сэтгүүлд бичсэн статья˗г заан хариулав. Тэгэхэд үүнийг таны өгсөн хариу гэж бичиж болох уу? гэхэд нь болно гэлээ. 

	1976 онд харилцаа тогтоно гэж би бодож байна. Үүнийг ийнхүү хэлж болох уу? гэхэд нь “Би өөрийн бодож байгаагаа танд хэллээ. Таны юу гэж бодохыг би яаж хэлэх вэ? гэж хариулав. 

	˗Та Хятад хэл сайн мэднэ биз дээ? гэхэд нь “Миний англи, хятад хэлний мэдлэг ижил” гэв. 

	˗Чухам хэзээ Монгол, Америк хоёрын хооронд дипломат харилцаа тогтох юм бэ? гэхэд нь: “Манай зохих байгууллага уг асуудлыг судалж байгаа. Чухам хэзээ судалгааны дүн гарахыг би мэдэхгүй байна” гэв. 

	Тэр хүн надад номоо бэлэглээд, монгол зохиол судалж байгаа гэхэд нь би мөн өөрийн түүвэр зохиолоо өгөв. Яриа 4. 30˗аас 6. 30 хүртэл явагдав. 

	1975. 04. 13. Олон улсын парламентын холбооны хаврын чуулганд оролцохоор 12˗10˗т нисэх. Москвагаар дайран Будапешт орно. 4˗р сарын 23˗нд ирэв. 

	1975. 04. 28. Японд болох Парламентын холбооны чуулганд оролцохоор Москва руу мордох. 

	1975. 08. З1. . . . Бидэнтэй хамт Ардчилсан Солонгосын төлөөлөгчид нисэв. Солонгосын төлөөлөгчдийн даргаас Өмнөд Солонгосын бодлогыг ярьж, хурал дээр өөрсдийнхөө байр суурийг дэмжээрэй гэж ихэд захин ярив. /Москвагаас Лондон хүрэх замд Лондонд болох ОУ˗ын парламентын чуулганд оролцохоор/. 

	1975. 09. 04. \дээрх чуулган\. . . Төлөөлөгчдийг 930˗д суудал эзлүүлж, 1035˗д эхлээд бүрээчид, дараа нь хатан хааны торгон цэрэг орж ирлээ. Эдгээр цэрэг өндөр хар малгай, улаан эрээн хувцас, сэлэм, жадмай, бүрээчид нь шар хоргой хувцастай буй нь цам, майдар ёслолыг санагдуулав. 

	Хурал нээгээд, дараа нь 22 цагт Вестминстер ордны өөр нэгэн танхимд төлөөлөгчдийн тэргүүн нарыг Хатан хаан хүлээн авч хөнгөн зууш, дарсаар дайлав. Елизабет П хатан хаан ногоон малгайтай, ногоон пальтотой, элдэв зүүсгэл чимэглэлгүй, эгэл байдалтай харагдав. 

	Тэр бээр төлөөлөгч нэг бүртэй гар барин мэндэлж, заримтай нь ярилцана. Надтай уулзаж гар барихдаа “Уулзсандаа баяртай байна” гэв. 

	Нэгэн англи бүсгүйтэй ярилцаж байгаад “Хатан хаан хэдэн настай юм бэ?” гэж миний асуухад тэр бүсгүй “Мэдэхгүй” гэж байснаа дэргэдээ зогсож байсан нэг эрэгтэй хүнээс “Хатан хаан хэдтэй юм бэ” гэж энэ хүн асууж байна гэхэд нь тэр хүн эргэн харж “Дөчин найман настай” гэж хариулсан нь Хатан хааны нөхөр герцог Эденбург байв. 

	1975. 09. 05. Ерөнхий хуралдаан үргэлжлэв. Үдийн хоолонд биднийг хариуцсан Тав хэмээх депутат /консерватив намын/ бидэнд зоог барив. 

	Монголын тухай огт мэдлэггүй хүн байв. Монголын хүн ам, газар нутаг, ажил, ахуй амьдралын талаар ихэд сонирхон асууж байв. Мөн энэ өдрийн хуралдааны төгсгөлд миний бие товч үг хэлэв. 

	1975. 09. 08. Энэ өдөр зэвсэглэл хураах, цөмийн зэвсэг хориглох асуудлаар Бира үг хэлэв. 

	1976. 02. 17. Энэ өдөр Пхеньянд ирж, Солонгост болсон социалист орнуудын парламентын бүлгэмийн удирдах ажилтны уулзалтад оролцов. 

	1976. 02. 20. Үзэсгэлэнгийн танхим бүрд Ким Ир Сений зургийг тавьсан бөгөөд зургийн өмнө тайлбарлагчид очихдоо маш бишрэнгүй, хүндэтгэлийн маяг үзүүлж, агуу их, хайрт удирдагч Ким Ир Сений ач гавьяагаар, түүний хайр ивээлээр ийм амжилтад хүрэв гэж тайлбарлана. Ким Ир Сений нэрийг заавал агуу их, хүндэт, хайрт удирдагч гэсэн хүндлэлтэйгээр газар бүр ярина. 

	Үзэсгэлэнгийн эхний танхимд байгаа бүхэл бүтэн хана эзэлсэн Ким Ир Сений зургийг тайлбарлахдаа хувьсгалын сод хүн, Азийн наран, агуу их, хайрт удирдагч Ким Ир Сений ачлалаар Солонгосын ард түмэн эрх чөлөө, тусгаар тогтнолоо олж, улс ардын аж ахуйгаа хөгжүүлэв гэнэ. Бүх юмыг л түүний ач гэнэ. 

	1976. 06. 02. Өглөөний 11 цагт Дубнагийн институтийн 20 жилийн ойд зориулсан баярын хурал болов. Академийн ерөнхийлөгч баяр хүргэн үг хэлж, “Ард түмний найрамдлын одон”˗г гардуулав. Дараа нь Бүрэн эрхт төлөөлөгчид баяр хүргэж үг хэлэв. 

	Миний бие институтийн үйл ажиллагаа, ШУ˗ны хөгжилд оруулсан хувь нэмэр, манайд үзүүлсэн ач холбогдлыг өндөр үнэлэн үг хэлээд, Ю. Цэдэнбал даргын Баярын бичгийг уншиж, Боголюбовт гардуулахад тэрээр удтал гар барин, “Цэдэнбал даргад мэнд хүргээрэй. Маш их баярлалаа. Монголд зочилсон, Цэдэнбал дарга халуун дотноор хүлээн авсныг хэзээ ч мартахгүй” гэх зэргээр талархав. 

	. . . Дубнагийн талаар тэмдэглэх нь: 

	I. Зөвлөлтийн бүрэн эрхт төлөөлөгчөөс надад хандан “Танай оруулж байгаа мөнгөн хувь даан ч бага байна. Нэмэх талаар бодох юм биш үү?” гэж гурав дахин хэлэв. 

	II. Дубнагийн институтэд ажилладаг зөвлөлтийн эрдэмтдийг гишүүн 10 улс бараг цөм одон, медалиар шагнах гэсэн учир нэг хүнд 1˗2˗оос илүүгүй шагнал хүртээхийн тул улс бүхний саналыг хуваарилан төлөвлөж байна. 

	III. Зөвлөлт улс нь гишүүн улс бүхний бүрэн эрхт төлөөлөгчдийг шагнах санал оруулжээ. Гэтэл Зөвлөлтийн бүрэн эрхт төлөөлөгчийг шагнах тухай нэг ч улс санал дэвшүүлээгүй учир манайхыг: “Танайх Петросянцыг шагнана уу” хэмээн хүссэнд би зөвшөөрөв. 

	Петросянцаас гадна бас нэг хоёрын зэрэг хүнийг манайхаар шагнуулахыг хүсжээ. 

	1975. 08. 31. Олон улсын Парламентын холбооны 62˗р чуулганд оролцож, 9˗р сарын 16 хүртэл Лондонд байв. 

	1979. 9. 29. Японы Токио хотод болох Олон улсын парламентын холбооны намрын бага хуралд оролцохоор нөхөр Бира, Отгон нарын хамт мордов. 

	Москвагаар дайрч, 9–р сарын 30˗нд Токио руу нисэв. Нисэх онгоцонд өгсөн газрын зураг дээр заасныг орчуулбал, Москва˗Токио гэсэн замын чиглэлийг заажээ. 

	3000 км агаарын зам юм. Ази, Африк, Америк, Европын 60˗аад орны томоохон төвүүдийг Москватай холбосон агаарын гүүр ажээ. Токиод ойртож онгоцны цонхоор харахад ногоон модоор бүрхэгдсэн шомбогор уулнаас бусад газар чөлөөтэй талбай огт алга. Эсвэл улаан ногоон оройтой байшин, тариалангийн талбай харагдана. 

	Орчлонд хүн ам хамгийн шигүү суудаг орон магад энэ болов уу гэмээр. Газардах дөхөж, далай руу нэлээд нисээд эргэж буух үед далай дээр загасчин, өдий төдий онгоц харагдана. “Хилтон” зочид буудлын энгийн өрөө нь гэхэд хоногийн 32 доллар байсан учир Зөвлөлтийн элчин сайдын яаманд байрлав. 

	Олон улсын парламентын холбооны 61˗р бага хурлын нээлтийн ёслол болов. Тэргүүлэгчдийн ширээний ар талын гүнгэрваа мэт өндөр тасалгаа, түүний голд түшлэгтэй алтан ширээ байна. Түшлэгийн хамба хилэн бүрээсний голд Японы наран сүлдийг алтаар хийжээ. Танхимын зүүн дээд давхарга суудалд дун цагаан хувцастай гуалин хөгжмийнхөн сууна. 

	Яг 3 цагт Японы ерөнхий сайд Танака 8, 9 сайдын хамт Эзэн хаан, хатан хоёр бараа бологчдын хамт гарч ирэв. Эзэн хаан суухын өмнө танхимд суугчдын зүг хэдэн удаа бөхөсхийн мэндчилэв. Сандлынхаа өмнө хатны хамт зогслоо. Нэг хүн хуйлж эвхсэн бичгийг хаанд гардуулахад, авч Япон хэлээр уншаад суудалдаа суув. Японы бүлгэмийн дарга, ерөнхий сайд зэрэг хүмүүс үг хэлээд, индэр дээр гарах, буухдаа хааны өмнө удтал бөхийн зогсоно. Хаан явахдаа арайхийн хөлөө зөөж тавих аж. 

	Хаан, сайд нар сүүлтэй хар костюм өмсөж, хатан нь үндэснийхээ хувцастай байв. Хатан нь нөхрөөсөө хэдэн насаар дүү болов уу. Сайд нар нь ахимаг насны хүмүүс бөгөөд ихэмсэг байдалтай харагдана. Японд монгол царайтай хүмүүс их олон аж. 

	1979. 10. 03. Би англи хэлээр үг хэлэв. Хүмүүс зэвсэглэл хураах асуудлаар үг хэллээ. Киото орохоор суман галт тэргээр явав. Цагт 210 км явдаг. Жижигхэн давхар байшингууд шавааралдаж, завсраар нь цагаан будааны жижигхэн дөрвөлжин талбайнууд харагдана. Цагаан будаа хадаж байгаа жижигхэн тракторууд байна. Айлын сууцнуудын завсраар ногоон хүлэмж үзэгдэнэ. Тааралдах нуур цөөрөмд завьтай хүмүүс загасчилна. Баруун гар талд Фүжияама уул манан дотор бүдэгхэн үзэгдэв. Цааш явах тутам улам уулархаг болж байв. Өглөөний хоолонд талх, тос зэргийг өгөв. Зуушны хайрцаг, аяга халбага, сэрээг хаядаг гэж өглөө бүр эдгээр хаягдлыг ачиж байх нь харагдана. 

	Эртний хаадын ордон үзүүлэв. Олон он жил улирахад галд шатаж гэмтсэн боловч дахин сэргээн засжээ. Ер нь Киото бол Японы эртний нийслэл хот гэнэ. Тэндээс хөдөлж, 5 давхар модон суварган дэргэдүүр гарч, галт тэргэнд суув

	1979. 10. 07. Бүгд хуралдаан үргэлжилж, эхлээд Бира товч үг хэллээ. Энэ саналд бид оролцов. “Дэлхийн хүн амын дэлбэрэлтийн эдийн засаг, нийгмийн үр дагавар” гэсэн асуудал хэлэлцэхэд Чулуундорж оролцов. Хоёр Солонгосын төлөөлөгчид сэдэв бүрд бие биеэ хараана. 

	1979. 10. 08. Өөрийн илтгэлд тусгах санал. 

	˗Депутатууд, парламентын бүлгэмийн дарга, орлогч нар солигдоно. Иймээс энэ байгууллагын ажлыг мэдэх 1 зөвлөх байх хэрэгтэй. Тэр хүн англи, франц хэлтэй байх учиртай. 

	˗Энэ байгууллагын хурлын ажиллагаанд бид ажил хэрэгчээр оролцож, оновчтой үг хэлж байх. 

	Гадаад бодлогын нэг чухал ажил учир Зөвлөлт улс, бусад социалист орон энэ байгууллагын ажилд идэвхтэй оролцож байх. 

	1979. 10. 09. Ардчилсан Солонгосын төлөөлөгчид бидэнтэй зориуд уулзан 2 хүсэлт тавьсан юм. 

	˗Өмнөд Солонгосоос Америкийн цэргийг гаргах тухай мэдэгдлийг энэ бага хурлаар оруулна. Дэмжиж өгнө үү. 

	˗Дараагийн бага хуралд Солонгосын асуудал оруулахаар хэлэлцүүлэх. Үүний хариуд мэдэгдэл гаргах нь аль хэр ахицтай байх бол доо. Энэ байгууллагын процедур˗т тохирох эсэхийг бусад ах дүү нөхөдтэй сайн зөвлөх нь чухал. Би энэ хуралд анх удаа оролцож байна. Туршлагатай хүнтэй зөвлөвөл зохино. 

	2˗р асуудлын талаар гэвэл хэлэлцэх хэргийн төлөвлөгөөнд \дараагийн хурлуудад\ юу оруулах, хүсэх нь таны эрх юм. Гэвч сайн судалж, бодож хийх хэрэгтэй. Ах дүү нөхөдтэй зөвлөөрэй гэв. 

	 

	1979. 10. 12. Элчин сайдын яамны ажилтан, гэр бүлгийнхэнтэй уулзаж, нутгийн зарим сонин, хурлын ажиллагаа зэргээс танилцуулаад хэл сурах, суугаа орноо судлах талаар зөвлөгөө өгөв. 

	Дараа нь Токиогийн дэлгүүрүүдээр явахад элдэв бараа маш элбэг боловч, хэтэрхий өндөр үнэтэй ч, чанар сайтай ажээ. 1 кг мах 30 доллар гэх мэт. 

	Бороотой нэг өдөр Фүжи уул хүрэхээр машинаар явав. Бидэнтэй хамт элчин сайд Дамбадаржаа, зөвлөх Чулуунбаатар нар явалцав. Токиогоос 126 км явж ууланд хүрэв.  Энэ оронд ой, талбай бүгд эзэнтэй.  Машинаас бууж, суух чөлөөтэй газар алгын чинээ ч байхгүй. 

	Засмал зам угалзран мушгиран өгссөөр, мананд бүрхэгдсэн Фүжи ууланд нэлээд дээр гарав. Жуулчдын бааз дээр бууж амарцгаав. Хүрмэн чулуу энд тэндгүй үзэгдэнэ. Лавын урсгалын ул мөр элбэг. 

	Жуулчны бааз дээр хүрмэн чулуу, модоор хийсэн аяга, таваг, Фүжи уулын зураг зэрэг зүйл зарах дэлгүүр байна. Засмал замын хэсэг бүрд татвар өгсөөр \500˗1000\ буцав. Алхам бүрд мөнгө нэхдэг газар юм. Гэвч гуйлгачин хүн огт үзэгдэхгүй. Энэ орон үнэхээр техникийн өндөр хөгжилтэй нь засмал зам, хонгил, гүүр, машин, олон давхар замаас нь харагдана. 

	Япон, Монголын нийгэмлэгийн дарга Мацузаки нарын зэрэг хүмүүс дагалдан явлаа. Японы нийслэлээс 58 км˗т орших эртний нэгэн хотод ирэв. Одоогоос 700 жилийн өмнө Хубилай хааны цэргүүд Японд довтлоод, далайн шуурганд амь үрэгджээ. Энэ дурсгалын баганыг \хөшөөг\ Монгол˗Японы амь үрэгдсэн цэргүүдэд зориулан босгосон гэнэ. 

	Бурхан багшийн том дүрийг үзэв. Хүмүүс хүж асаан мөргөж байна. Рашаан хүртэж байгаа нь харагдана. Мөн бөөгийн шашинтай төсөөтэй эртний нэг сүм үзэв. Хотын нэгэн жижиг гуанзанд хоол идээд буцав. Гуанзны эзэн баригдагсдын хамт Монголд 2 жил Борнуурт ажиллаж байсан гэнэ. Энэ гуанз нь маш том газартай, сайхан цэцэрлэг, усан оргилуур, хүрхрээ, цутгалантай ажээ. 

	Үдийн хоолонд Японы хөдөлмөрийн яамны сайд Касагава, Япон˗Монголын нийгэмлэгийн дарга болон гишүүд, зарим эрдэмтэн байлцав. Тэднийг үг хэлсний дараа би өөрийн улс, гадаад бодлогын тухай дурдан, талархлаа илэрхийлэв. 

	 

	1979. 10. 15. Зөвлөлт улс болон социалист бусад оронтой эдийн засгийн талаар харилцах хороо биднийг хүлээн авч, Токио хотын археологи болон амьтны музей, Буддагийн сүм үзүүлэв. 

	Оройн хүлээн авалтад Худалдаа ба аж үйлдвэрийн яамны сайд Накүсүни тэргүүтэй 5 дипломат ирэв. Эд нар Засгийн газар болон парламентад нөлөөтэй хүмүүс учир сайтар ярилцах хэрэгтэй байв. 

	Нэгэн тохилог гуанзанд гутлаа тайлж, сийрсэн түшлэгтэй олбог дээр суугаад, цэвэрхэн япон бүсгүйчүүдээр үйлчлүүлэн хоол идэж, саки архи ууцгаав. Сангийн яам, Боловсролын яамны сайд байсан өвгөн сайд нар байв. Танилцсаны дараа түүнтэй уулзаж байгаадаа баяртай байгаагаа хэлж, Японоос авах сайн санааны хамтын ажиллагааны хөрөнгөөр үйлдвэр бариулахаар ярилцлаа. 

	Тэд урт удаан хугацааны хамтын ажиллагааг гүнзгийрүүлэхийг хүснэ гэхэд нь угтан авч, манайд үйлдвэрийн газар байгуулж өгвөл, бид гаргах бүтээгдэхүүнийг танайд өгөх болно. Энэ нь хамтын ажиллагааны нөхцөл болох юм гэв. 

	Цайны дараа Япон бүсгүйчүүд шанз тоглож, бүжиг бүжиглэв. Дараа нь Япон дууны аялгуу монгол дуутай төсөөтэй гэсэн ярианы сэдэв өрнөж, тэд япон дуу дуулцгаалаа. Манай элчин сайдын зөвлөх “Хүмүүн төрөлхтөн”˗г аялахад, япончууд маш гайхан, энэ чинь манай төмөр замчдын дууны аялгуу байна гээд тэд бас дуу аялцгаав. “Хүмүүн төрөлхтөн”˗г дуулж байгаа юм шиг санагдав. 

	Сангийн сайд урьд нь Өвөр Монголд байснаа яриад, монгол дуу дуулав. Монголд байсан гэх хүмүүс нэлээд тохиолдоно. Багадаа баруун Монголд байсан Дилав гэгээн, Очирдарь нартай уулзаж байлаа. “Танайхаас гарч ирсэн Дарампилийг танина. Мөн танай Дотоод яамны сайд байсан Лхүмбийн хэрэгт холбогдон, Өвөр Монголд оргож ирсэн Намсрайгаар монгол хэл заалгаж байсан” гэж ярилаа. 

	Элчин сайдын яамны хүлээн авалт дээр Япон˗Монголын нийгэмлэгийн дарга Мацузаки, монголч эрдэмтэн Хаттори (татар эхнэрийн хамт) зэрэг 70 гаруй хүн оролцсоны дотор Монголоос ирсэн хүмүүс байв. 

	 Монголч эрдэмтэд Монголоос монгол хэлний багш урих хүсэлтэйгээ ярьж байв. Японы монголч эрдэмтэд манай зохиолчдын зохиолуудыг япон хэл дээр орчуулснаа ярьж хэд хэдэн ном бэлэглэв. Гагцхүү уран зохиолын биш, улс төрийн номуудыг орчуулжээ. Хэл сурч буй нэгэн япон залуу Монголын тухай бичсэн номоо надад бэлэглээд, “Алагдай аварга” гэдэг зохиолыг “Монголын шилдэг яруу найраг” номоос фотогоор буулгаснаа надад уншуулав. 

	Энд уулзсан хүмүүс “Монголд очих хүсэлтэй, говь үзэх сэн, танайх хөх тэнгэртэй, уудам тал нутаг, цэвэр ус, агаартай” хэмээцгээнэ. Элчин сайд Дамбадаржаа:

	˗Бид эднийхээс авах зүйлээ албадах биш, аргаар авах нь чухал. Аль болохоор эв зүйг нь олж, нөлөө бүхий хүмүүсээр нь Засгийн газар, Парламентад нь ойлгуулах хэрэгтэй. Одоо эд нар манай асуудлыг судалж байна. 

	˗Энд юм маш үнэтэй. Элчин сайдын яамны атташе нарын цалинг нэмэгдүүлэх хэрэгтэй байна. Үүнийг бид Гадаад явдлын яаманд тавьсан боловч, Сангийн яам татгалзаж байх шиг байна. 

	˗Харилцаа сайн ч байсан, муу ч байсан япон хэлтэй хүмүүсийг бэлтгэх нь чухал. Японы тал манайхаас авч сургахад татгалзахгүй. Маш их валюттай. 

	˗Соёлын хэлэлцээр байгуулсныг сонсмогц, Монголд очихыг хүсэх хүмүүс их олширсон. Голдуу хувийн зардлаар л явна шүү дээ. 

	˗Токио, Бээжингийн агаарын зам нээгдсэн учир европ орох хүмүүс голдуу энэ замаар явж Хятад, Монголыг үзэх гэнэ. Ингэж ах дүү орны элчин сайдууд ярьж байна. Төмөр замын үйлчилгээний асуудлыг бодмоор. 

	˗Манайх үнэтэй байр авсан, маш хурдан ийм байртай болсонд социалист орныхон сайшааж байна. Энд 10˗20 жил болсон Элчин сайдууд ч олигтой байртай болж чадаагүй байна. 

	 

	1979. 10. 17. Москвагаас Берлин руу нисэв. Хагас бүтэн сайн өдрөөр биднийг нэгэн амралтын газар аваачив. Анчны маягаар хувцаслаад, ангийн аж ахуйн 3 анчинтай явцгаав. Байрнаас 2 км яваад, торон хашааны үүдэнд машинаа орхиж, цааш явган явав. Цааш тэжээмэл гахайн сүрэг бүхий хашаа өнгөрөөд, түүний захад байгаа буудлагын талбайд хүрлээ. Талбай дундуур байцаа, эрдэнэ шиш хаясан харагдана. Үдээс хойш торой дагуулсан 2 гахай талбай дундуур гүйж байтал цаад ойгоос олон гахай гарч ирэв. Би 70 метрийн газраас 1 бодон гахайг буудаж унагалаа. Аж ахуйн дарга жаахан хүлээ, босож магадгүй гэв. Тэгээд нарсны шилмүүс таслан, гахайн цусанд дүрээд миний энгэрт хатгаж баяр хүргэв. 

	 

	1979. 10. 22. Германы ерөнхий сайд Жиндармин, дээд боловсролын яамны сайд Бёме нартай уулзав. Боловсролын сайдтай харилцан хоёр улсын боловсролын системийн байдлыг мэдээлэлцэн ярив. 

	Боловсролын сайдын хамт Берлинээс гарч, Мерсбургийн техникийн дээд сургуулийг үзээд, Лейпцигт ирж, их сургуулиар очлоо. 

	Монгол оюутнуудтай уулзаж, сургаалын үг хэлэв. Дрезден хотноо ирж, техникийн дээд сургууль хэмээх 10 мянган оюутантай том сургуульд очив. 

	1980. 1. 17. Москвагийн их сургуулийг Сүхбаатарын одонгоор шагнасан. Шагналыг Содномоор өгүүлэх. 

	1980. 07. 02. Зөвлөлтийн Гадаад яамны нэгдүгээр орлогч сайд Мальцевыг Цэдэнбал дарга хүлээн авахад байлцав. 

	1980. 07. 18. Зөвлөлтийн Соёлын яамны урилгаар Олимп˗80˗д очихоор Москва руу нисэв. Маргааш нь Олимпын нээлт үзэв. 

	1980. 09. 03. Ази˗Африкийн зохиолчдын хамт хөшөөнүүдэд цэцэг тавихад оролцож, хурлын нээлтэд үг хэлэв. Бөхийн барилдаан үзэв. 

	1980. 09. 05. Олон улсын зохиолчдын ажил хэргийн уулзалтыг даргалав. 

	1980. 09. 08. Зохиолчдын яруу найргийн үдэшлэгт оролцов. 

	1980. 09. 12. Парламентын холбооны 67˗р ээлжит бага хуралд оролцохоор Берлин рүү нисэв. 

	1980. 10. 23. Зөвлөлтийн Шинжлэх ухаан, соёлын ордонд нээгдэх “Зөвлөлтөд атар газар эзэмших” тухай үзэсгэлэнгийн нээлтэд очив. 

	1980. 11. 28. Болгарт болох Соёлын яамны сайд нарын хуралд очихоор Москва руу нисэв. “Нийгэм хүний хөгжилд соёлын ач холбогдол” сэдэвт олон улсын сайд˗эрдэмтдийн хуралд суув. 

	1981. 09. 21. 12 цагт Будапештэд нээгдэх Монголын фото зургийн үзэсгэлэнгийн нээлтэд оролцоод, 15 цагт Дүрслэх урлагийн дунд сургуульд зочлоод, 19 цагт Урлагийнхаа концертыг үзэж, “Монголын 60 жилийн ойд зориулсан Монголын соёлын арга хэмжээ”˗ний нээлтэд оролцоод, 9˗р сарын 21˗ний орой Будапештээс Москва руу нисэв. 

	1982. 09. 08. Болгарын элчин сайдын яаманд очиж, Болгарын төр байгуулагдсаны 1300 жилийн ойн медаль гардуулах ёслолд оролцож, шагнагдагсдын өмнөөс үг хэлэв. 

	1982. 09. 09. Социалист орнуудын Эрүүлийг хамгаалах яамны сайд нарын хурлын нээлтэд оролцож үг хэлэв. 

	1982. 09. 15. Монгол˗Зөвлөлтийн соёл урлагийн ажилтны хамтарсан семинарыг нээж үг хэлэв. 

	˗Далай ламд өгөх Төвд номыг СнЗ˗ийн шийдвэрээр гүйцэтгэхийг даалгав. 

	˗1979 оны 8˗р сарын 17˗нд Далай лам Данзанжамцтай уулзсан тэмдэглэлээ үзэв. 

	˗Их сургууль дээр очиж Далай ламыг зочлоход ахмад профессор, ялангуяа төвд, манж, япон, хятад хэлний багш нарыг байлгахыг хэлэв. 

	1982. 09. 22. Далай ламтай уулзаж, 2 цаг орчим ярилцав. Тэмдэглэл бий. 

	˗Уншигчдын бага хурал, “Анхны багш” зохиолоор илтгэл тавив. 

	1982. 10. 05.  МУИС˗ийн 40 жилийн ойд Москва, Эрхүү, Болгараас уригдан ирсэн зочдыг хүлээн авах. 

	1982. 10. 06. Узбекийн төлөөлөгчдийг музей үзэхэд нь байлцан, Дүрслэх урлагийн музейн болон кино фестивалийн нээлтэд оролцов. 

	1982. 11. 12. Л. И. Брежнев таалал төгссөнтэй холбогдуулан Зөвлөлтийн ЭСЯ˗нд очиж, эмгэнэл илэрхийлэв. 

	1982. 11. 19. Хэвлэлийн комбинатын 70 жилийн ойд уригдан ирсэн Эрхүүгийн болон ардчилсан Германы төлөөлөгчидтэй уулзах. 

	1982. 11. 20. ЗХУ байгуулагдсаны 70 жилийн ойд зориулсан олон улсын уулзалтад оролцохоор Москва нисэв. 

	1983. 01. 05. Намайг “Дэлхийн соёлын зөвлөлийн хүндэт ерөнхийлөгчдийн гишүүн болгоё” гэсэн санал бүхий Мексикээс ирсэн бичгийг орчуулуулахаар өгөх. 

	1983. 01. 19. Японы шинэ элчин сайдтай уулзав:

	˗Шүлэг бичдэг үү? Таны “Булшин дээр“ гэдэг зохиол Японд хэвлэгдсэн. Хятадад элчин сайд байсан гэж сонссон гэх зэргээр асуухад, би хариуд нь:

	˗Урьд хаана ажиллаж байсан бэ? Японы ерөнхий сайд, Америкт юу хийж байв? гэх мэтийг асууж танилцав. 

	˗Олон улсын амбан сайд фондын (соёлын) гадаад хэрэг эрхэлсэн захирал Гото ирж, Монголын урлагийн 30˗аад хүнтэй хэсгийг авч, 28 хоногийн хугацаагаар Япон, Малайз, Индонез, Филипин, Тайланд, Сингапурт тоглуулан, урамшилд нь 25000 ам. доллар, хүн нэг бүрд 500 ам. доллар өгөхөөр тохиролцсон. 

	1983. 01. 26. Болгарын элчин сайдтай уулзаж, утга зохиолын өдөр хийх, фашизмыг эсэргүүцсэн бослогын ой тэмдэглэх зэрэг соёлын хамтын ажиллагааг гүнзгийрүүлэх тухай ярилцав. 

	1984. 02. 24. МЗНН˗ийн нарийн бичгийн дарга Дэлгэртэй уулзаж, Буриадад болох Монголын өдрүүдийн талаар ярилцав. 

	 

	1984. 03. 12. Батбаяр, Очирхүү нартай уулзах. 

	Олон улсын радио телевизийн байгууллагад орсон.  Социалист орнууд программ хийгээд солилцож байна. Гадаад оронд теле нэвтрүүлэг хийхэд 12 орон тоо шаардагдаж байна. Энэ 12 орон тоо өгөхийг хүсжээ. Үүнийг хянан үзэж батлах талаар бодохыг Батбаярт хэлэв. 

	 

	 1984. 04. 11. Цөмийн энергийн комиссын хариуцлагатай нарийн бичгийн дарга Далхсүрэнтэй уулзаж, Дубнагийн 30 жилийн ойд 10˗12 фото зураг бэлтгүүлэх (хамтын ажиллагааны тухай). 

	1984. 04. 13. 19. 00 цагт Солонгосын ЭСЯ˗нд очих. Ким Ир Сений 72 насны ойд зориулсан хүлээн авалтад очиж үг хэлэх. 

	 

	1984. 04. 16.  10. 10 цагт Гүндэгмаатай уулзав. Никарагуагийн социалист орнуудтай найрамдах нийгэмлэгийн ерөнхий нарийн бичгийн дарга Галинг хүлээн авна гэв. 15. 30˗д Социалист орнуудтай найрамдах Никарагуагийн нийгэмлэгийн төлөөлөгчдийг хүлээн авч, өөрийн орны социалист байгуулал ялсан түүхээс ярив. 

	1984. 05. 08. 14. 00 цагт Цэдэнбал дарга дуудав: Будапешт, Ташкент явах гэж буй тухайгаа хэлэв. 

	˗Лос˗Анжелосын олимпод Зөвлөлт оролцохгүй болсон тухайгаа ирүүлсэн бичгийг үзүүлэв. 

	 

	1984. 05. 09. 10. З0˗д Унгарын элчин сайд Тороботай уулзахад:

	 ˗Будапештэд болох социалист орнуудын Соёлын яамны сайд нарын зөвлөгөөнд ЮНЕСКО˗г тараах үйл ажиллагааны эсрэг социалист орнууд юу хийж болох тухай,

	˗Энх тайвны төлөө тэмцэлд сэхээтнүүдийг татан оролцуулах тухай санал солилцоо гэсэн санамж бичиг авчирч өгөв. 

	1984. 05. 10. Батмөнх даргатай уулзаж:

	˗Цацраг идэвхт бодисын шаарыг Хятад авч хадгалбал манайд учрах хортой нөлөө юу болохыг танилцуулах. 

	˗ Далхсүрэн, Тогтохбаяр нартай уулзаж, Хятад цөмийн шаар хадгална гэсэн танилцуулгыг Гадаад яамаар өгөхийг хэлэв. 

	1984. 6. 26. Москвагийн цагаар 11. 00 цагт Шерметьевийн буудалд буухад биднийг Зөвлөлтийн Атомын хорооны орлогч дарга угтан авч, “Россия” зочид буудалд хонуулав. Маргааш өглөө нь бусад төлөөлөгчдийн хамт 100 гаруй км зайтай Обнинск хот руу автобусаар явав. Тэнд 2 хоног байж, анхны цахилгаан станц байгуулагдсаны 30 жилийн ойд зориулсан эрдэм шинжилгээний бага хуралд оролцон үг хэлж, баярын бичгээ Физик˗энергитикийн институтийн захирал Драцковскийд гардууллаа. Дараа нь анхны цахилгаан станцыг үзэж сонирхов. 

	 

	1984. 6. 29. Пушкиний нэрэмжит Орос хэлний институт дээр очиж захирал, проректор нартай нь уулзсан. Мөн орос хэлний олимпиадад оролцсон монгол хүүхдүүдтэй уулзан зургаа авхуулав. 

	 

	1984. 09. 06. ˗Болгарын үндэсний баярын үзэсгэлэн, киноны нээлтэд оролцов. 

	˗Хотын 77 жилийн ойг тохиолдуулан 17˗22\1Х˗нд Эрхүүгийн өдрүүд болно. “Найрамдал” тусгай галт тэргээр 64 хүн ирнэ. Эрхүү хотын дарга тэргүүтэй төлөөлөгчид концерт, драмыг нээнэ. Фото үзэсгэлэнг Элдэв˗Очирт гаргана. Эрхүүгийн зураачдын “Найрамдлын зам” гэсэн уран зургийн үзэсгэлэн гарна. Зөвлөлт˗Монголын найрамдлын нийгэмлэг 7 хүн ирүүлнэ. Эднийг төрөл төрлийн байгууллагаар явуулна. Эрхүүгийн нөхөд манай тэргүүний 2 үйлдвэрт туг бэлэглэнэ. Тэргүүний бригадад дурсгалын вымпел өгнө. Лениний музейд Лениний амьдралтай холбогдол бүхий материал өгнө. Хоёр хамтлагийг жуухаар шагнахыг хүсэв. Эрхүүгийн даргыг “Найрамдал”, хамтлагийн даргыг 60 жилийн медалиар шагнахыг хүснэ. 

	 

	1984. 9. 13. Улаан˗Үд хотод оройхон 5˗р галт тэрэгнээс буув. Галт тэрэгний буудал дээр мужийн намын хорооны 1˗р нарийн бичгийн дарга Анатолий Микеевич Беляков, Бато Семёнович Семенов, тэргүүтэй нам, төрийн удирдах хүмүүс, урлаг соёлын зүтгэлтэн зэрэг олон хүн биднийг цэцэг барин угтлаа. 

	Цуглаан болж Беляков, Бато Семенович, Гомбожав нар харилцан баяр хүргэлцэж үг хэлэв. Буриадын талаас 2 хүн үг хэлэв. Дараа нь төлөөлөгчдийг “Сотников” зочид буудалд, туристын шугамаар очиж буй 30 хүнийг “Байгаль”, бусад хүнийг “Баргузин” зочид буудалд тус тус буулгав. Удирдах хүмүүстэй хамт хоолонд оров. Үдээс хойш хэвлэлийн бага хурал дээр үг хэллээ. Хуралд жараад хүн оролцов. 

	Маргааш өглөө нь би телевизээр үг хэлэв. Дараа нь Лениний хөшөөнд цэцэг өргөлөө. Монголын кино өдрүүдийг нээж үг хэлэв. “Говь хянганд тулалдсан нь” киногоор эхэлсэн юм. 

	Үдийн дараа “Социалист Монгол” үзэсгэлэн нээгдэв. Энд Монголын талаас би, Буриадын талаас Батаев үг хэллээ. 17 цагт “Монголын өдөр”˗ийн нээлт, баярын хурал, концерт болов. Хуралд Буриадын бүх удирдагч байсан бөгөөд Гомбожав, Бато Семенович нар үг хэлэв. 

	 

	1984. 9. 15. Албан төлөөлөгчид Сэлэнгийн район, Лениний нэрэмжит нэг хамтралаар зочиллоо. Маргааш нь Гомбожав бидэнд байгалийн музей, Буриад театр, хээр байгуулсан этнографийн музей үзүүлэв. Энэ орой би Намжиловынд зочиллоо. 

	 

	1984. 9. 17. Бато Семеновчийн хамт Баргузин аймаг орохоор нисэв. Баргузин районы нэгдүгээр дарга Вандан Бадмаевич Базаров нарын хүмүүс биднийг угтаж, районы төвийн соёлын ордон, номын сан, стадион үзүүлээд, Баргузины саруул сайхан хөндийгөөр аялуулан, далайн долгион шиг найган ганхалзах тариан талбайг үзүүлэв. Дараа нь Баянгол хамтралд аваачиж, түүний даргын гэрт буулгасан юм. Клубт олон хүнтэй уулзаж үг хэлэв.  Дараа нь тэдний сайн дурын уран сайханчдын концерт үзлээ. Тэгээд хөдөлмөрийн баатар Сундуевын гэрт биднийг зочлуулав. Дуу хуур болсон билээ. 

	Маргааш нь Баргузин уулс, Бархан хэмээх үзэсгэлэнт өндөр мөнгөн цагаан дуулгат уул нуруудыг үзэж, Баргузин голыг уруудан явсаар түүний Байгал далайд цутгасан “Уст Баргузин” хэмээх газар очиж, Байгаль далай дээр цаг хэртэй байгаад, загасчдын зочлолыг хүлээн, хоол унд идэж, нуурын эрэгт очиж, усны дээжээс амсаад, нүүр гараа угаацгаав. Үдээс хойш АН˗2 онгоцоор нисэж, Улаан˗Үд хотод ирлээ. Орой нь Батаевынд зочилсон билээ. Энэ өдөр л эртхэн унтаж амарвай. 

	 

	1984. 9. 19. Банзаровын нэрэмжит Багшийн дээд сургуульд очиж зарим кабинетыг үзэж сонирхов. Дараа нь Намжиловынд зочилсон. Маргааш нь дэлгүүрээр орж, хүүхдийн тоглоом авав. 13 цагт Беликов, Семенов, Сагаев, Ангаков нартай үдийн зоог барив. 

	Соёлын яамны орлогч сайд Кристьян, Соёлын дээд сургуулийн захирал Никифоров нар ирж, хоёр яамны хамтын ажиллагааны талаар нэлээд хүсэлт тавив. 17 цагт “Цахлай” машинаар Батаев, Ангаков нарын хамт Улаан˗Үдээс гарав. 50˗60 км˗ээс тэр хоёр буцаж, Ангаков намайг Хиагтаар дайруулан Наушки˗д хүргэв. 

	 

	1984. 11. 10. СЭВ˗ийн 31˗р чуулганы дүнгийн талаар Пэлжээ товч ярив. Батмөнх дарга, Фидель Кастрогийн өөрийн орны тухай 2 цагийн турш ярьсан ярианы товчийг ярив. “Чихрийн хулсыг гараар хаддаг байсныг больж, машинаар хаддаг болсноос чихэр хийх 160 үйлдвэртэй болсон тухайгаа ярив. Никарагуа˗д туслах нь чухал гэдгийг тэмдэглэсэн” гэж ярилаа. 

	 

	1984. 11. 14. Зөвлөлтийн ШУ˗ны Академийн Сибирийн салбарын газрын хөрс судлалын институтийн орлогч захирал Павел Викторовичтой уулзав. Түүний ярьсан нь:

	˗Монголын ШУ˗ны Академитай хамтран, Монгол орны умард районд 1985 оноос эхлэн геофизикийн судлалын экспедиц зохион байгуулах. 

	Ийнхүү геофизикийн хамтарсан экспедиц зохион байгуулахад бэлэн байгаа гэдгээ Цэрэн, Александров нарт хэлэх хэрэгтэй. Үүний тулд СнЗ˗өөс экспедиц гаргах зөвшөөрөл өгөх шаардлагатай. 

	˗Зөвлөлтийн тал уналга, хээрийн шинжилгээний бүх багаж хэрэгсэл, бензин шатахууныг гаргана. Зөвлөлтөөс 100 хүн, Монголоос 50 хүн энэ экспедицэд оролцоно. 

	Хугацаа нь 5 жил, гэхдээ ажлын байдал, үр дүнг харж байгаад хугацааг сунгаж болно. 

	˗Монголын талаас гарах зардал жил тутам 1 сая төгрөг болох боловч, 1985 онд зөвхөн экспедицийг эхлэх учир 200 мянга орчим л зардал гарна. 1985 онд энэ экспедицийг эхлүүлэхээр СнЗ˗өөс тогтоол зөвшөөрөл гаргаж өгнө үү гэв. 

	 

	1984. 11. 14. Батмөнх дарга Зөвлөлтөд хийсэн уулзалтын тухай товч мэдээлэв. 

	˗Энэ уулзалтыг Зөвлөлтийн удирдлага маш өндрөөр үнэлж байна. Манай орны талаар Зөвлөлт улс их анхаарал тавьж байгаа нь ил байв. 

	˗Тихоновтой голдуу эдийн засгийн хамтын ажиллагааны талаар ярьсан. 

	˗Эдийн засгийн өндөр хэмжээний зөвлөгөөн их ач холбогдолтой болсон. Зөвлөгөөний шийдвэрийг биелүүлэх асуудлыг манай эдийн засгийн байгууллагууд сайн хийх хэрэгтэй. 

	˗2000 он хүртэл хоёр орны харилцаа, хамтын ажиллагааны программ боловсруулах асуудал чухал. 

	˗Ирэх 5 жилд 100 гаруй сая рублийг бэлэн олгоно гэсэн. Баярын үеэр энэ талаар хэлэлцээрт гарын үсэг зурагдаж олонд ил болно. 

	˗Ирэх 5 жилд бид доор дурдсан чиглэлээр асуудал тавьсан. 

	1. ХАА˗н, нэн ялангуяа МАА˗н хүндрэлтэй асуудлууд. Үүнд Зөвлөлтийн тусламж хэрэгтэй гэдгийг хэлсэн. 

	2. Хүн ам өсөж байна. Ирэх 5 жилд бараа таваарын асуудал байгаа тухай ярьсан. 

	3. Эрдэнэт зэрэг гол газрууд, бусад үйлдвэрийг эзэмших, өөрөөр хэлбэл, хамтын үйлдвэрлэлийг өргөтгөх талаар санал тавив. 

	4. Барилгууд дээр монгол ажилчдыг тогтвор суурьшилтай ажиллуулах нь чухал. Энэ талаар бодох хэрэгтэй. 

	5. Зөвлөлтөөс авсан зээлийг үр ашигтай зарцуулах, зээлийн мэргэжилтнээс суралцах нь чухал. 

	6. Тихонов “Эдийн засгийг удирдах асуудлыг одоо ч бид сурахгүй байна. Аль болохоор яамдыг бие даалгаж, өөрсдийн асуудлыг шийдвэрлүүлэх туршлага хийж байна” гэв. Ирэх оноос энэ экспериментийг 25 яаман дээр хийлгэнэ. Үүнтэй холбогдуулан яамдын орон тоог цомхотгож байна. Гол агуулга нь цалингийн фондыг хасахгүйгээр, хэчнээн хүнийг хаана авч ажиллуулахаа яамд өөрсдөө шийдэх асуудал юм. Үүнийг биелүүлснээр хүн өөрөө өөрийгөө удирдах чанар сайжрах болно гэв. Барилга гэхэд л цалингийн фонд нь барих хугацааг нь тогтоож өгдөг. 

	 

	1984. 11. 24. Гришин тэргүүтэй Зөвлөлтийн төлөөлөгчдийг угталцах, Ээрмэлийн фабрикийг үзэхэд нь байлцах, 60 жилийн үзэсгэлэнг үзүүлэх, төв музей, Лениний музей үзэхэд байлцах. 

	 

	1984. 11. 26. Зөвлөлт улс манай улсад таван жилд 100 сая рублийн тусламж өгнө гэсэн баримт бичигт гарын үсэг зурсан бөлгөө. Намын Ш их хурал, улс тунхагласны 60 жилийн ойн баярын хуралд суух. 

	 

	1984. 11. 29. Югославын элчин сайдын яаман дээр очиж үг хэлэх. Зөвлөлтийн элчин сайдын яамны атташе Владимир Сергеевич Лесовойтой түүний хүсэлтээр уулзах. 

	 

	1984. 11. 30. Английн элчин сайдтай уулзаж, ардын урлагийн төлөөлөгчдийн тоглолт солилцох санал тавих, Баатарцогтыг байлцуулах. 

	 

	1984. 12. 03. Азийн орнуудын ардын дуу хөгжмийн симпозиумыг 1985. 6. 14˗нд явуулах тухай Гадаад яамны Дашдаваатай ярилцав. 

	 

	1984. 12. 18. Японы элчин сайдтай уулзаж танилцах. Ярианы тусгай тэмдэглэл бий. 

	1985. 02. 23. (Засгийн газрын бүрэн эрхт төлөөлөгчдийн) Дубнагийн хуралд оролцохоор Москва нисэв. Долгорсүрэн, Эрдэнэмаам нарын хамт. 

	1985. 02. 27. Цөмийн шинжилгээний нэгдсэн институтийн бүрэн эрхт төлөөлөгчдийн хуралд оролцож, улсынхаа байр суурийн талаар үг хэлээд, хэд хэдэн лаборатори үзээд оройхон Москвад ирэв. 

	1985. 03. 12. Зөвлөлтийн элчин сайдын яаманд очиж, нөхөр Черненко нас нөгчсөнтэй холбогдуулан эмгэнэл илэрхийлэв. 

	1985. 04. 19. Герман, Польш, Болгар, Чех, Унгар, Румынтай дипломат харилцаа тогтоосны 35 жилийн ойг тохиолдуулан хийх цуглаанд оролцов. 

	1985. 04. 29. Япон улсын үндэсний баярын хүлээн авалтад оролцон үг хэлэв. 

	˗Чехийн үндэсний баярт зориулсан кино фестивалийн нээлтэд оролцов. 

	1985. 05. 13. Үйлдвэрчний төв зөвлөлийн соёлын ордонд ”Үйлдвэрчний эвлэлүүд Ази, Далайн орнуудын энх тайван хамтын ажиллагаа” хуралд суув. 

	1985. 06. 07. “Вьетнамын соёл урлаг” үзэсгэлэнгийн нээлтэд оролцов. 

	1985. 06. 14. Английн үндэсний баярын хүлээн авалтад очиж Хатан хааны төлөө хундага өргөв. 

	1985. 06. 26. ˗ Азийн орнуудын дуу хөгжмийн симпозиумд 18 аймаг, 2 хотоос 134 хүнийг ирүүлэх 68443 төгрөгийг баталсангүй. 

	˗Бичих зүйлдээ хэдэн мөр нэммүй. Юм бодох, бичих зав даанч гарахгүй юм. Харамсалтай. . . 

	1985. 08. 31. Социалист орнуудын шашны зөвлөлийн дарга нарын хурал 17\1Ү˗24\1Х˗нд\ Монголд болно. “Шашны байгууллагуудын энх тайванч чармайлтыг дайны эсрэг хөдөлгөөнд нэгтгэх тухай” асуудал хэлэлцэнэ. 

	1985. 09. 10. Интер Симпозиум эхэлнэ (Азийн хөгжмийн).  Зөвлөлт, Афганистан, Вьетнам, Солонгос, Лаос, Камбож, Хятад, Энэтхэг, Япон, Бангладеш зэрэг 13 орноос ирнэ. Үзүүлэх зүйл:

	˗Сүлжмэл, ХБсургууль, төв музей, дуурийн театрт “Учиртай гурван толгой”, Дүрслэх урлагийн музей, үзэсгэлэнд хөгжимтэй холбоотой судрууд, “Ганжуур”, “Данжуур”˗ын боть байна. 

	1985. 09. 12. Энх тайван найрамдлын байгууллагын газар очиж, Якутын 7 хүнд НН˗ийн Хүндэт тэмдэг гардуулах. 

	1985. 09. 16. Азийн орнуудын дуу хөгжмийн интер симпозиум, фестивалийн хаалт, нэгдсэн концерт, хүлээн авалтад оролцож үг хэлэв. 

	1985. 09. 17. ДСНК˗д очиж Зөвлөлтийн гадаад орнуудтай соёлоор харилцах нийгэмлэгийн 60 жилд зориулсан хуралд суув. 

	1985. 10. 16. Япон явсан урлагийн хэсэг контрактын дагуу 6 газар 9 удаа тоглоод, Токиод хаалт хийгээд буцаж ирэв. “Экспо 85” үзэсгэлэнд 2 удаа тоглосон. Манайханд үйлдвэр, соёлын газрыг үзүүлжээ. Байшингийн дотор тал, тоног төхөөрөмж шинэ. Японы хүмүүсийн соёл барагтайхан.  “Улаан мөчир” чуулгынхаа тоглолт үзүүлжээ. Ардын дуу хөгжмийн чуулгаа ингэж нэрлэдэг аж.  

	Урлаг, соёлын төвшний хувьд манайхтай ойролцоо. Манай тоглолтыг стадионд маш сайхан хүлээн авсан. Тоглолтын үед алга ташиж байв. Телевизийн бичлэг хийсэн. Хүмүүс уулзах гэж их хүсэж байсан ч хориглоод байсан гэнэ. Уран бүтээлчид нь хамаагүй ярих юм. Сүлд тэмдэг, сансрын хамтарсан зураг, Багануурт байсан Батмөнхийн зургийг хассан байсныг хэлж байж үзэсгэлэнд оруулжээ. Зөвлөлттэй холбоотой зургийг оруулах дургүй байсныг харуулж байна. 

	1985. 10. 18. Зөвлөлтийн зураачдын уран бүтээлийн үзэсгэлэнгийн нээлтэд уригдав. 

	1985. 11. 27. Лаосын 10 жилийн ойд оролцох нам засгийн төлөөлөгчдийн тэргүүнээр томилогдсон учир Москва руу нисэв. 12˗р сарын 5 хүртэл Лаост байв.       30 хэмийн халуунаас эх нутагтаа 30 хэмийн хүйтэнд буув. 

	1985. 11. 30 Веватян хотын гудамжаар явахад майтоу нишингэ, папая, кокос самарт дал зэрэг мод элбэг, цэл ногоон навчистай харагдана. Хотын аль ч чөлөөтэй талбайд цагаан будаа усанд суулгаж буй хүмүүс үзэгдэнэ. 

	Нэрийг нь мэдэхгүй, үзэж таниагүй өндөр өндөр бүдүүн моддын сүүдэрт дөрвөн багана барьсан жижигхэн байшингууд байх нь айл гэнэ. Энд хоол ундаа цахилгаан плитка˗ээр чанадаг учир бараг түлш (нүүрс, түлээ) хэрэглэдэггүй. Хүмүүс өмд цамцнаас өөр хувцас хэрэглэдэггүй ажгуу. Худалдаа нь барагчлан хувийн. Дарга сайд нар нь ч ажилтан, албан хаагчид нь ч маш бага цалин авдаг учир хувийн дэлгүүрийнхээ орлогоор амьдардаг гэнэ. 

	1985. 12. 04. . . . Лаос хүмүүс нь Алтайгаас нүүж очсон, бид Монголоос үүсэл гаралтай гэж ярих ажээ. 

	1985. 12. 10. Энэтхэг˗Монголын хооронд дипломат харилцаа тогтоосны 30 жилийн ойн хүлээн авалтад очиж, дэлгэрэнгүй үг хэлэв. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 


ГУРАВ. АЯН ЗАМЫН ТЭМДЭГЛЭЛЭЭС. . . 

	 

	Редакторын үг: Манай дарга өдөр тутмын тэмдэглэлээс гадна бүр бага залуу наснаасаа л аян замын тэмдэглэл хөтөлдөг байсан бөгөөд утга зохиолын энэ төрөл зүйлээр бичиж, гаргуун мэргэшсэн хэмээн хүлээн зөвшөөрөгдсөн зохиолч байсан юм. Үүний нэгэн нотолгоо нь бичсэн нийтлэл, замын тэмдэглэлүүдийг нь эмхэтгэж, Монголын сэтгүүлчдийн нэгдсэн эвлэлээс эрхлэн гаргаж буй “Монголын шилдэг нийтлэл” хэмээх цуврал 108 ботид тусгайлан оруулсан явдал билээ (цувралын 9˗р боть). Түүний бичсэн замын тэмдэглэлүүд нь Монгол орны хүн байгаль, өвс ургамал, ан амьтантай холбоотой мэдээ сэлт, эдийн болон утга соёлын зүйлс тэргүүтнээс өгсүүлээд, гадаадын олон орны хөгжил, амьдралын хэв маяг, түүний дотроос нэн сонирхолтой нь эх орныхоо албан томилолтыг өвөрлөн, Монгол улсаа НҮБ˗д элсүүлэх их үйлсэд чармайн зүтгэж явах үеийн сонин содон түүхэн баримтуудыг хүртэл сийрүүлэн бичиж үлдээснээрээ туйлын үнэ цэнтэй юм. 

	Туурвих бичих арга маяг нь их өвөрмөц. Юу гэвээс, тэрээр баримтыг зүгээр нэг тоочин өгүүлж, он цагийн хэлхээнд оруулах төдийхнөөр цулгайдуу хэлбэрээр хөврүүлээд байдаггүй, түүнийгээ тойруулан бясалгаж, олон сэдэв салбарлуулсан зангилгаагаар уншигчдыг сэнхрүүлэн гэгээрүүлж, хүний сайн сайхан чанаруудыг дээдлэн урамшуулсан, эх орон, нутаг ус, газар шороогоо чин сэтгэлийн угаас хайрлан дээдэлсэн сэтгэлээр бадрангуй тэмүүлэлтэй, оргилуун дэврүүн хөг аястай болгож бичдэг байв. Нөгөөтээгүүр, түүний дурсамж, тэмдэглэлүүд зохиомжоороо уран зохиолын төрөлдөө ойрхон, өрнөлттэй, тайлалтай, зүйрлэл жишилтийн баялаг хэрэглүүртэй, төгс хэлбэршсэн байдаг онцлогтой. Тэр бээр дүрслэн бичих авьяас төгөлдөр, бичиж буй зүйлээ нүдэнд харагдтал өнгө донжийг нь тааруулсан үг илэрхийллээр шаглаж найруулдаг, чухамхүү үгээр урлан зурдаг нэгэн байсан юм. Дүрслэхдээ бас эсрэгцүүлэх, утга харшуулах зэрэг аргыг туурвих арга маягаа болгон сайтар эзэмшсэн байдал түүний уран бүтээлээс түгээмэл ажиглагддаг. Жишээ нь, “Онгоцноос гармагц мөнх тэнгэрийн мөнгөн багана – баруун Алтайн дорнод жигүүр Хархираа уул хамгийн түрүүнд нүдэнд тусч, Улаангомд арай ойртсон шиг харагдлаа. Уул шилжин нүүсэн биш, Улаангом дөрвөн зүг, найман зовхист дүүргээ тэлж, хуучин цагийн бяцхан тосгоноос хувьсгалт Монголын шинэ хот болтлоо өргөжсөнөөс Хархираа уул хаяа хормойгоо тариан талбай хүртэл дэлгэж, аймгийн төвд ойртсон мэт санагдсан нь тэр бөлгөө” хэмээн уулгалсныг тайлбарлах нь илүүц буй заа. 

	 

	Зөвлөлтийн дээд сургуулийн их баяр

	(1955˗5˗16)

	1955 оны 5˗р сарын 7˗ноос мөн сарын 15˗ныг хүртэлх энэ хугацаанд Ломоносовын нэрэмжит Москвагийн Улсын их сургуулийн 200 жилийн ойн баяр болов. 

	Москвагийн их сургуулийн 200 жилийн ой бол Зөвлөлт Холбоот Улсын тэргүүний шинжлэх ухаан, соёлын амьдрал байдалд томоохон тэмдэглэлт явдал бөгөөд социалист соёл, шинжлэх ухааны баяр, Зөвлөлтийн дээд сургуулиудын баяр, зөвлөлтийн бүх ард түмний баяр болж өнгөрөв. Тэргүүний шинжлэх ухаан, соёлын энэ их баярыг зөвлөлтийн ард түмний нэгэн хамт бүх ардчилсан орны эрдэм шинжилгээний байгууллага, дээд сургуулиуд тэмдэглэн өнгөрүүлэв. 

	Москвагийн их сургуулийн 200 жилийн ойн баярт бүх ардчилсан улсаас гадна Голланд, Итали, Норвег, Финланд, Америк, Франц, Англи зэрэг олон орон хийгээд Зөвлөлт улсын их сургуулиуд, эрдэм шинжилгээний байгууллагууд өөрсдийн төлөөлөгчдийг ирүүлсэн байна. Гадаад орнуудаас уригдан очсон төлөөлөгчдийн дотор Монгол ард улсын дээд сургуулиудын төлөөлөгч байлцав. Өөрийн улсын ард түмэн, эрдэм шинжилгээний байгууллагуудын өмнөөс алдраа мандуулсан Москвагийн их сургуулийн оюутан, эрдэмтэн, багш нар, шинжлэл судлалын ажилтан нарт түүний 200 жилийн ойг тохиолдуулан баяр талархал хүргэх их аз завшаан надад тохиолдов. 

	Москвагийн их сургуулийн яруу алдарт 200 жилийн ойн баяр ёслолд очоод, түүний хүндэт зочин, итгэлт нөхөр, хайрт сурагчийн ёсоор байж, соёл, шинжлэх ухааны боловсон хүчнийг бэлтгэх чухал нэгэн төв болох энэхүү сургуулийн хөгжлийн түүх, хичээл сурлагын ажиллагаатай танилцан, ойн өдрүүдэд болсон эрдэм шинжилгээний бага хурлуудад оролцохын зэрэгцээгээр, цэцэглэн хөгжиж байгаа гэрэлт сайхан Москва хотын дурсгалт сайхан зүйлсийг сэтгэл бахдан үзлээ. Үүнээс 200 жилийн өмнө, 1755 оны 5˗р сарын 7˗ны өдөр Москва хотноо одоогийн түүхийн музей байгаа газар Москвагийн их сургууль баяр ёслолын байдалтайгаар нээгдсэн ажээ. 

	Москвагийн их сургуулийг байгуулах явдал 18˗р зууны үеийн Орос улсын эдийн засаг, улс төр, соёлын хөгжлийн бүх явц, нөхцөлүүдээр бэлтгэгдсэн байжээ. Их сургуулийг байгуулах явдлыг тэр үеийн тэргүүний хүмүүс хэдий нь ойлгосоор ирсэн боловч, Орос оронд анхдугаар их сургуулийг гарамгай эрдэмтэн, агуу эх оронч Михайл Васильевич Ломоносов үүсгэн байгуулжээ. Эхний 10˗аад жилийн дотор Москвагийн их сургуульд эх оронч материалист хандлагууд буй болж, тэндээс олон арван тооны ардчилсан үзэлтэн декабрист төрөн гарчээ. 

	Орос орон 19˗20˗р зууны үест оросын болоод дэлхийн соёлын охь манлай болох эхлэлээ тавьжээ. Энэ үесээр Москвагийн их сургууль нь орос орны шинжлэл, судлалын томхон төвүүдийн нэг нь болсон юм. Дэлхий дахины ач холбогдол бүхий эрдэм ухааны томоохон нээлтүүд тус их сургуулийн газраа хийгджээ. Энд И. М. Сеченов, К. А. Тимирязев, П. Н. Лебедев, В. И. Вернадский, Н. Е. Жуковский, С. А. Чаплыгин, В. В. Морковников, Н. Д. Зелинский, А. П. Павлов, С. М. Соловьев, М. М. Ковалевский зэргийн олон тооны гарамгай эрдэмтэн ажиллаж байсан ба И. А. Гончаров, А. Н. Островский, И. С. Тургенев, Ф. И. Тютчев, К. Д. Ушинский, А. П. Чехов нарын зэрэг алдарт уран зохиолч, шинжлэх ухааны гарамгай зүтгэлтнүүд тус сургуулиар хүмүүжин гарчээ. 

	Москвагийн их сургуулийн ректор, академич И. Г. Петровский “Агуу их Октябрийн социалист хувьсгал ялсан явдал бүх дэлхийн түүхэнд шинэ үеийг нээв. Хүн төрөлхтний түүхэнд анхан удаа шинжлэх ухааны чөлөөтэй хөгжих бололцоо нээгдэв. 

	Дээд сургуулиудыг байгуулах хэрэгт Зөвлөлийн Засгийн газар ихээхэн анхаарлыг тавьсан юм. Дээд сургуулиудад элсүүлэх журам, дээд сургуулиудын бүрэлдэхүүн, түүний зохион байгуулалтыг заасан Засгийн газрын бүх гол хууль зарчмуудад В. И. Ленин гарын үсэг зурсан билээ” хэмээн цохон тэмдэглэв. 

	Зөвлөлт засгийн үед дээд дунд сургуулиудын суралцагчдын тоо жил бүр нэмэгдсээр ирсэн байна. Одоо бүх Зөвлөлт улсын олон зүйлийн сургуульд 57 сая хүн суралцаж байгаагаас 1 сая 7З2 мянга нь дээд сургуулийн оюутан байна. Зөвхөн Москвагийн их сургуульд 22 мянган оюутан суралцаж байна. Энэ сургууль хувьсгалаас урдахь бүх үеийн турш 40 мянган мэргэжилтнийг төгсгөн гаргасан атал зөвхөн хувьсгалын жилүүдэд 45 мянган мэргэжилтнийг бэлтгэжээ. 

	Зөвлөлт Холбоот Улсын Коммунист нам, Зөвлөлт Засгийн байнгын хайр халамжийн үрээр Москвагийн их сургууль оюутан, аспирантууд, эрдэмтэн багш нарын бүтээлч ажилд шаардагдах бүхий л эн чухал нөхцөл бүрэн хангагдсан байгааг бид нүдээрээ үзлээ. 

	Олон олон жилийн өмнө Оросын алдарт эх оронч хөвүүн, Герцен, Огарёв хоёр төрөлх эх орон, ард түмнийхээ жаргалын төлөө тэмцэж, бүх амьдралаа зориулна гэж тангарагласан тэр өндөрлөг Лениний уулан дээр сүндэрлэсэн соёл, шинжлэх ухааны гайхамшигт ордонд орлоо. 

	Лениний уулан дахь Москвагийн их сургуулийн шинэ хотын бүрэлдэхүүнд гол барилга 27, туслах чанарынх 10 орно. Эдгээр ордны зөвхөн коридорын урт нь 100 км, хамгийн гол ордны өндөр нь 242 метр юм. 

	Цахилгааны хүчээр гүйх түргэн лифтээр гол ордны З2˗р давхарт гараад, жавхлант Москва хотыг харлаа. Тэртээ хол хаврын сийрэг хөх манан будан дунд Москва хот дахь өндөрлөг барилгуудын орой тэнгэрийн үүл хүртэл сүндэрлэж, тэдгээрийн дотор Кремлийн цамхгуудын бадмаараг таван хошуу однууд гал улаан гэрлийг цацруулан гялалзаж байв. 

	Ордны өмнөх үзэсгэлэнт усан оргилуудын цацрал нэгэн үе цагаан тоос дэгдэх мэт харагдаж, нэгэн үе түмэн үет солонго татах мэт үзэгдэж, хоёр эргээр нь тэгш шугамаар жигдхэн тарьсан мөнх ногоон арц моддыг сэрүүн усан тоосоор шүршин, түүний дэргэдүүр жагсан явж, баярын цуглаанд ирж буй олон мянган оюутан, хотын хөдөлмөрчдийн төлөөлөгчид их талд намрын хонгор салхинд хийсэх тарианы залаа шиг үелэн жирэлзэн харагдах нь үнэхээр өндөрт гарсныг мэдэгдүүлнэ. 

	Хими биологи, физикийн факультетын таван давхар байшингууд, албинари гэдэг хиймэл уул тэртээ дор намхан бяцхан юм шиг санагдана. Их ордны дотуур явж, 1500 хүний суудал бүхий хурлын танхим, 700 гаруй хүний суудал бүхий Соёлын ордон, лекцийн танхим, хичээлийн тасалгаа, кабинет, номын сан, оюутны суух байруудыг үзэв. Газарчлан яваа залуу их сургуулийн түүхийн музей, газрын хөрс судлалын музейн үзэсгэлэнгүүд, үнэт эрдэнийн чулууд, эрдэм шинжилгээний багаж хэрэгслүүдийг тайлбарлан ярихын завсар энэ ордны дотор тус бүр 600 хүний суудалтай том танхим 21, 150 хүний суудалтай бага танхим 141 бий, тус сургуулийн шинэ ордны нэг өдрийн дотор хэрэглэх цахилгаан эрчим хүчний хэмжээ нь 200 мянган хүн амтай, 2 багахан хотын нэг өдрийн хэрэглэх цахилгаан энергитэй тэнцэнэ гэж ярилаа. 

	Цаашаа явж, зарим тэнхимийн эрдэм шинжилгээний лабораторийн кабинет, хичээлийн туршлагуудыг үзэв. 1924 онд химийн факультетад бүгд 8 лаборатори байсан бол одоо шинэ байшинд 600 орчим лабораторитой болсон байна. 1950 онд хуучин барилгад байх үес, биологийн факультетын сээр нуруутан амьтны судлалын тэнхим ердөө 6 өрөөтэй байж билээ. Одоо 20 өрөөтэй болжээ. Үүнд: оюутны практикийн танхим, тэдний биеэ дааж шинжлэл, судлалын ажлыг гүйцэтгэх өрөөнүүд, амьтны амьдралыг судлах, биеийн бүтцийг шинжлэх тасалгаанууд, туршил экологи ба морфологийн лабораториуд, аспирант, доцент, профессоруудын тус бүрийн кабинетууд орно. Хичээлийн бүхий л үзүүлэн таниулах хэрэгсэл, шинжлэл судлалын багаж, аппарат, төхөөрөмж нь шинээр хийгджээ. 

	Хээрийн шинжилгээний ангийн тоноглол, холын юмыг ойртуулан татаж буулгах зургийн аппарат, хоёр хэсэг юмыг нэг талбайд зэрэгцүүлэн харж чадах бинокляр, нүдэнд үл үзэгдэх жижиг амьтан буюу эдийг томруулан буулгах фото аппарат зэрэг биологич нарын олон үе мөрөөдөн хүссэн багаж хэрэгсэл цөм бүрдсэн байгааг батлан үзлээ. 

	Москвагийн их сургуульд шинжлэх ухааны бараг бүх салбараар шинжлэл, судлалын ажиллагааг гүйцэтгэх нөхцөл цөм бүрэн байна гэдгийг ганцхан энэ тэнхимийн хангамжийн байдлаас хэлж болно. 

	Тус сургуулийн шинэ ордны хичээл ба эрдэм шинжилгээний төхөөрөмжүүдийг Зөвлөлт орны 500 орчим тооны үйлдвэрт захиалан бэлтгүүлсэн юм байна. Зөвлөлт Холбоот Улсын ах дүүгийн олон үндэстний ард түмний өсөх үе, үр хүүхдүүдийн эрдмийн гэрэлт оройд хүрэх бүх бололцоог хангахын тулд Зөвлөлт засгаас хэрхэн халамж анхаарлаа тавьж байдаг нь Москвагийн их сургуулийн байдлаас бүрэн тодорхой мэдэгдэж байна. 

	Тэргүүний соёл шинжлэх ухааны тугийг 200 жилийн турш өндөрт өргөж, алдар гавьяагаа мандуулан ирсэн Москвагийн их сургуулийн яруу алдарт ойн баярын хурал 1955 оны 5˗р сарын 7˗ны орой 19 цагт Москвагийн их театрт болов. Энэ хуралд Зөвлөлт Холбоот Улсын Коммунист Нам ба Зөвлөлт засгийн жолоодогчид нөхөр Булганин, Хрущев, Молотов, Ворошилов, Маленков, Микоян нар, мөн академич Нисмеянов, Лысенко, Онарин нарын зэрэг нэрт эрдэмтэд, их сургуулийн оюутнууд, профессор багш нар, олон нийтийн байгууллага ба хотын хөдөлмөрчдийн төлөөлөгчид, Зөвлөлтийн их сургуулийн ректорууд, гадаад орнуудын зочид байлцав. Москвагийн их сургуулийн 200 насны ой нь зөвхөн энэ нэгэн сургуулийн бус, бүх зөвлөлтийн ард түмэн, түүнчлэн дэлхийн шударга хүн төрөлхтөн, тэргүүний орон бүхний дээд сургууль, эрдэм шинжилгээний байгууллага, оюутан сэхээтний их баяр болон тэмдэглэгдэв. 

	5˗р сарын 7˗ноос эхлэн Москвагийн их сургуулийн олон факультет, эрдэм шинжилгээний газрууд тус бүрдээ баяр ёслолыг гүйцэтгэв. Москвагийн их сургуулийн 200 жилийн ойд ирсэн төлөөлөгчид ба зочидтой уулзахад зориулсан Эрдмийн зөвлөлийн өргөтгөсөн хурал 5˗р сарын 9˗ний өдөр Лениний уулан дахь гол ордны хурлын их танхимд болов. Энэ хуралд Зөвлөлтийн нэрт эрдэмтэд, академич нар, их сургуулийн профессор багш, Зөвлөлт орны бусад их сургуулийн ректорууд, нийслэлийн олон нийтийн байгууллагуудын төлөөлөгчид, гадаадын зочид зэрэг 2000 орчим хүн байв. 

	Кембридж, Оксфорд, Париж, Брюсель, Вена, Тиран, Софи, Будапешт, Бээжин, Болонь, Варшав, Бухарест, Хельсинк, Прага, Стокгольм, Женев, Колубын зэрэг их алдар суутай сургууль өөрсдийн төлөөлөгчдийг энэхүү яруу алдарт ойн баярт ирүүлжээ. Эрдмийн зөвлөлийн өргөтгөсөн хурлыг ректор, академич И. Г. Петровский нээж, түүнд итгэмжлэн хариуцуулсан Москвагийн их сургуулийн түүхт байдал, яруу сайхан амжилтууд, одоогийн хөгжил, олон улстай өргөн харилцаа холбоотой ажилладгийг тэмдэглэж, зочид төлөөлөгчдөд халуун баярыг хүргэв. 

	Гадаад орны зочид эрдэмтэд, зөвлөлтийн бусад их сургуулийн төлөөлөгчид, олон нийтийн байгууллага, соёл, гэгээрэл, шинжлэх ухааны газрууд, үйлдвэрүүдийн өмнөөс Москвагийн их сургуулийн 200 жилийн ойг тохиолдуулан түүний оюутан, ажилтан, эрдэмтэн багш нарт чин сэтгэлийн талархлыг хүргэж, дурсгалын зүйлс, баярын бичгүүдийг барив. 

	Хятад, Солонгос, Вьетнам, Франц, Герман, Англи, Итали, Орос, Латин Америк зэрэг олон янзын хэлээр ард түмний их найрамдал, эрдэмтдийн холбоо харилцааг улам бататгах, хүн төрөлхтний дэвшил хөгжлийн төлөө энх тайвныг сахих их тэмцэлд зориг бадрангуй оролцох, тэргүүний шинжлэх ухааны хөгжлийг ардын жаргалын төлөө зориулахад орон бүхний эрдэмтэд бэлхэн байгаагийн тухай хамтын санаа, нэгэн эрмэлзэлтэйгээр хүн бүхэн ярьж, бүх хүн төрөлхтөн ба ЗХУ˗ын яруу алдрын төлөө цаашид их амжилт олохыг Москвагийн их сургуульд ерөөж байв. 

	Хурлын их танхимыг маш сайхнаар чимэглэн зассан, хуралдсан олон бүгдээрээ баяр ёслолын байдалтай нижигнэтэл алга ташиж, цог жавхлантай, сэтгэл хөдлөм байлаа. Монголын ард түмний чин сэтгэлийн баяр талархал, сайн ерөөлийг хүргэсэн монгол үг энэ их танхимд сонсогдов. 

	Өндөр насны яруу алдарт хүрэвч өтлөхгүй, үргэлжид ид залуугаараа бадран цэцэглэж байдаг, төрөлхийн хайрт ах Москвагийн их сургуульдаа мөнх найрамдлын бэлэг тэмдэг болгон илгээсэн дурсгалын зүйлсийг баярын бичгийн хамт ректор, академич Петровскийд гардуулан өгөв. 

	Оросын ахмад их сургуулийн 200 жилийн ойн дурсгалт өдрөөр тохиолдуулан Зөвлөлтийн ба гадаадын эрдэмтэн нартай уулзсан энэ хурал их ёслолын байдалтай, сэтгэл хөдлөм сайхан дотно нөхөрсгөөр өнгөрлөө. Баярын өдрүүдэд эрдэм шинжилгээний хурлууд болсон бөгөөд түүнд Зөвлөлт холбоот улсын нэрт эрдэмтэд, их сургуулийн профессор багш нар, гадаадын зочид оролцож, шинжлэл, судлалын илтгэл сонсголуудыг хийв. Москвагийн их сургуулийн 200 жилийн ой, түүний шинжлэх ухаан, соёл, гэгээрлийн их баяр, Зөвлөлт орны амьдралд улс төр, олон нийтийн чухал явдал болж өнгөрөв. 

	Москвагийн их сургууль нь өөрийн 200 жилийн ойг Зөвлөлтийн ард түмэн, коммунист намын удирдлагын дор социализмаас коммунизмд шилжих материал техникийн баазыг байгуулж байгаа ялсан социализмын нөхцөлд угтан өнгөрүүлэв. Коммунизмыг байгуулах их зорилгыг шийдвэрлэхэд Зөвлөлтийн бүх ард түмний нэгэн адил зөвлөлтийн шинжлэх ухаан ба дээд сургуулиудын ажилтан нар бүх хүчээ дайчлан ажиллаж байна. Өөрийн агуу эх орондоо коммунизмыг байгуулах зорилгыг шийдвэрлэж байгаа зөвлөлтийн ард түмэн, эрдэмтэн, сэхээтний бүтээлч хөдөлмөрийн их туршлага, өдөр тутмын халуун тусламжаар манай Монгол оронд шинжлэх ухаан үүсэн бойжиж цэцэглэн хөгжив. 

	Москвагийн их сургууль ба Монгол улсын их сургуулийн ах дүүгийн холбоо найрамдал цаашид өдрөөс өдөр ирэх тутам улам батжин хөгжих нь дамжиггүй. Энэ найрамдал бол Монгол ба Зөвлөлтийн ард түмний агуу их найрамдлын салшгүй нэгэн хэсэг нь юм. 

	Энэ их найрамдлаар зоригжсон их сургуулийн хамт олон нь Москвагийн их сургуулийн дэвшил хөгжлийн яруу сайхан замыг мөрдлөг болгож, эх орон, ард түмэндээ хэрэгтэй тустай үйлсийг бүтээхийн төлөө цуцалтгүй тэмцэн ажиллана. 

	 

	Варшавт зорчсон тэмдэглэлээс

	(1958. 05. 13. )

	Оройн 6 цагийн орчим Зоологийн институтийн захирал ирж уулзаад хамт хоол идэв. Энэ хүн: “Та нар Зөвлөлттэй ямар харьцаатай вэ? Түүний империализмаас айдаггүй юу? Бид Зөвлөлтийн империализмаас болгоомжилдог” гэнэ. Тэгэхэд би “Манайх Зөвлөлттэй сайн харилцаатай” гэж хэлэв.  Мөн “Лейсекогийн нөлөө танайд ямар вэ? ШУ˗ыг улс төрийн байдлаар хавчсан сүрхий хэрэг болсон юм” гэж ярина. 

	Бас латин хэлний нэгэн профессортой уулзаж ярилцахад, тэр хүн: “Танай Монголыг Зөвлөлтийн харьяат гэж боддог сон. Тусгаар улс байсан юм уу? Хувьсгалын өмнө хүй нэгдлийн улс байсан атал одоо хөгжсөн байна” гэх зэргээр ярина. Мөн тэр хүн: “ Та маргаашийн ёслолд тоогу өмсөх үү?” гэж асуув. “Тоогу гэж юу юм бол доо” хэмээн бодолхийлэх зуур тэр хүн “Профессоруудын өмсдөг жанч” хэмээн тайлбарлахад миний хажууд суусан Зоологийн институтийн захирал: “Зөвлөлтөд тоогу өмсдөггүй шүү дээ” гэж хариулав. 

	“Манай Их сургууль балчир учир тийм уламжлал тогтоогүй байна” гэж намайг хэлэхэд латин хэлний профессор: “Танай тэнд уламжлалын эсрэг тэмцдэггүй юм уу?” гэж асуув. Сайн уламжлалтай бид тэмцдэггүй гэж би хэлэв. 

	Латин хэлний профессор ярианы зарим хэсэгт хүй нэгдлийн Монгол их хөгжин дэвшсэн, дээд сургуулиудтай болсон нь Зөвлөлтийн ач юм. Та нар Зөвлөлтөд сэтгэлийн талархлыг хүргэж, баярлаж байх учиртай улс шүү дээ, хойд зүгийн зарим бага үндэстнүүд эдүгээ ямар хөгжилтэй болов, түүний адил Монгол орон хөгжлөө” гэж бас тэр ярина. 

	Энэ өдөр нэгэн сурвалжлагч надтай уулзаж, МУИС хэзээ байгуулагдсан, оюутны тоо, бүрэлдэхүүн, цаашдын чиглэлийг асууж мэдээд, дараа нь Варшавын Их сургуультай ямар харилцаатай байдгийг асуугаад, бичиж авав. 

	1956. 02. 12. Энэ орой Дрездений Техникийн дээд сургуулийн оюутны байр ба хоолны газрыг үзэв. Оюутны гуанзанд солонгос, вьетнам, негр, хятад, герман оюутан залуучуудтай хамт сууж хоол идэв. Оюутны хэргийг эрхэлсэн проректор, Намын хорооны дарга нар нь байлцав. 

	Оюутнууд Монголын их сургууль, Монгол орны тухай сонирхон асуухад хариулав. Оюутны хэргийг эрхэлсэн проректор нь Чингис хааны ролийн тухай баахан үг ороох буюу сорих шинжтэйгээр олон асуудал тавив. 

	2˗р сарын 13. . . . тэндээс Дрезден хот ирж, дэлгүүр ороод Амуш–даа костюм авав. Орчуулагч галзуу хүүхэн маш их уурлаж, машины хаалгыг түс тас чулуудан, нүд нь цагариглан хялалзав. 

	Биднийг дэлгүүрт орохыг зөвшөөрөхгүй, дургүй юм бол юунд мөнгө өгсөн юм бол гэж сэтгэл зовон явлаа. Орой Дрезден хотын оперын театрт “Falome” гэдэг нэгэн бүлэг дуут жүжгийг жолоочийн хамт үзлээ. Өнөө галзуу орчуулагч хүүхэн очсонгүй, юу болсныг бүү мэд. 

	Аятайхан газар нутаг үзэж, эрдэм шинжилгээний хүнтэй уулзаж, эх орондоо тустай үйлийг бүтээхэд хэрэг болох мэдлэг олоосой гэж зорих боловч, энэ галзуу хүүхний олон ааш, орос сайхан гэх утгагүй түмэн чалчаа үг, Герман муу, герман юм муу гэж өдөр бүр сурталчлахаас бие ядарч, энэ хүүхнийг харахдаа бөөлжис хүрдэг болов. Яаж дөрвөн өдөр өнгөрөөж, нутаг буцдаг билээ. Маргааш бас ямар янзын хувилгаан зангаар уулзах, юу гэж асуух бол гэхээс сэтгэл өвдөнө. 

	Ер нь энэ мэтийн өөдгүй хүн үргэлж замд минь тохиолддог нь миний хувь заяаны гэм үү? Аль эсвэл би өөрөө ингэж хүнийг үзэн ядах болсон юм уу? гэж бодсоор унтахыг бэлтгэв.  

	Гвиней улсаар зорчсон тэмдэглэл

	(1960. 3. 15)

	 

	Өглөөний 11. 05 цагт өөрийн улсын соёмбо үсэгтэй далбаа бүхий онгоцонд суув. Энхээ, Амгалан хоёр хүүгээс минь эхлэн, эхнэр Долгорсүрэн, охин Дэвээ, эгч Дарьжав, дүү Лужаа, бяцхан дүүдэй Дарьсүрэн нар үдэн мордуулав. 

	Сайн нөхөд Чойжилсүрэн, Дамдинсүрэн нар минь машин олдоогүйн улмаас хотод үдэв. Албаны талаас хэлбэл, Гадаад яамны орлогч сайд Банзар, хэлтсийн эрхлэгч Пүрэвжил, Нямаа нар үдэн мордуулав. 

	Бяцхан байхдаа эгчтэйгээ хонь хариулдаг сан. Хол газар зорчин явж, ирж байна гэж тоглодог сон. Энэ эгч маань эцэг эх, мал хөрөнгөө харж гэртээ үлдээд, намайг сургуульд явуулсны ачаар би хол ойр явах болж, нисэх онгоцоор олон удаа аян хийв. Эгч маань өнөөдөр анх удаа нисэх онгоцны барааг ойрхноос харж гайхан зогсож байгаа бололтой. 

	Хавар болж, цас цоохортон байгаа боловч нэлээд хүйтэн, уулын ар тал цагаан, нүд гялбана. Онгоц газраас тасран хөөрч, умар зүгийг барив. Хайрт нөхөд, хүүхэд, эгч дүү нар минь гар өргөн, баярын мэнд хүргэж, алсын замд аз заяатай явахыг ерөөн үлдэв. 

	Хэнтийн уулархаг газрын баруун хэсэг, ой модоор хучигдсан олон өндөр уулсын дээгүүр нисэн, Нарийн гол, Хараа, Ерөө, Сэлэнгэ мөрнийг гатлан одов. Байгалын уулс дээр нэлээд донсолж, хэдэнтээ сэгсрэв. Байгал далай нимгэн цасан цагаан нөмрөгтэй, нам гүм авай. Салхинд шуурч мөс нь цоохорлон харагдана. 

	15 цагт Эрхүүгээс ТУ˗104 онгоцоор нисэв. Владивостокоос Москва хүрэхээр явсан дотоодын рейс болох ТУ˗д суулаа. Орос нөхдийн дунд явахад сэтгэл амар. 9000 метрийн өндөрт хөөрч, цагт 750 км˗ийн хурдтай яваа мэдээг онгоцны үйлчлэгч өгөх ажээ. 

	Сибирь нутагт өвөл хэвээр, ус мөрний голдирол цасаар бүрхэгдсэн нам гүм харагдана. Омск хотноо бууж 45 минут зогсоод, Улаанбаатарын цагаар 7. 45˗д Москва хүрэхээр нисэв. Сибирь нутаг зузаан цасаар бүрхээстэй, цасан бүрхэвчийн дунд бүлэг хэсгээр ургасан ой мод тарлан цоохор болгож үзэгдүүлнэ. 

	Цасны наана, бас цаана үүлэн давхарга хөвөн мэт харагдана. Бид тэр үүлэн давхаргаас үлэмж дээгүүр нисэн яваа нь цасан дунд тоосго зэрэгцүүлэн тавьсан юм шиг хүүхдийн чулуу өрж тоглосон маягтай хар толботой үзэгдэх нь суурин тосгон ажээ. Дээрээс харахад ой мод хэсэг хэсэг толбо болон тоосрон зурайн тахирлан харагдана. Хэрэв дэргэд нь очиж үзвэл, алга дарам газар биш, нэлээд том хэсэг мод бололтой. 

	Омск хотоос ниссэн цагаас хойш 3 цагийн дараа Москва хотноо буув. Владивостокоос нисэж яваа ТУ˗104 –д сууж ирсэн учир угтах хүн мэдсэнгүй. Онгоцны буудалд ачаагаа хадгалуулж, Москва хот руу утсаар ярьсаар байтал цаг илүү болов. 

	Оройн 7 цагийн орчим Элчин сайдын зөвлөх угтан ирж, “Украина” зочид буудлын 737˗р өрөөнд оруулав. Нөхөр Багаажаваас 160 рубль зээлдэн авч, 20˗ийг нь онгоцны буудал дээр миний ачааг зөөсөн, цаг илүү манаж байсан ба хадгалах газар хүргэсэн хоёр хүнд арав арваар нь хуваан барив. Ингэж их хотод буусны анхны мөчөөс эхлэн мөнгөний зарлага гарч эхлэв. 

	3˗р сарын 16. Бямба. 

	Өглөө эрт босож аяга тараг, тос, талх төдийхнөөр хооллоод, Элчин сайдын яаманд очиж явах ажлаа хөөцөлдөв. 

	ЗХУ˗ынХ

	 Гадаад яамны Алс Дорнодын хэлтсийн зөвлөх Дашян нартай уулзав. Ирак, Гвиней улсуудад очихоор яваагаа хэлж, тэндхийн элчин нартаа мэдэгдэж, ажилд маань тус дэмжлэг үзүүлэх талаар халуунаар туслахыг хүсэв. 

	Бас Пүрэвжилийн бичсэн “Монгол ард улс ба Бандунгийн үзэл санаа” гэсэн өгүүллийг франц хэлээр орчуулж, англи хэлээр бичсэнийг хянаж өгөхийг хүсэн, уул өгүүллийг орос, англи хэлээр өгөв. 

	Крутиктов, Дашян нар түүнийг даруй франц хэлээр орчуулж өгнө хэмээн хүлээж авав. Ирак, Гвинейн одоогийн байдал, тэнд ажиллах үедээ анхаарах зүйлс юу байх бол? Энэ талаар зөвлөх, ярилцахыг хүснэ гэхэд Африк, Ойрх Дорнодын хэрэг эрхэлсэн хүмүүстэй уулзуулж өгөхөөр болов. 40 жилийн ойгоор Зөвлөлт–Монголын найрамдлын тусгай ном гаргахаар зорьж буй санаагаа хэлж, “Зөвлөлт˗Монголын харилцааны он дараалсан тэмдэглэлүүд”˗ийг өгөхийг хүсэхэд, тусгайд нь зөвхөн он сарын тэмдэглэл юм уу?, товч утга юм уу? хэзээ тавьсан асуудал вэ? гээд огт мэдэхгүй байв. 

	Зөвхөн он, сарын тэмдэглэл юм, Үүнд: соёл, эдийн засгийн харилцаа, гэрээ хэлэлцээрүүд, засгийн газрын төлөөлөгчдийн уулзалт зэрэг байх болов уу? гэхэд “Тийм тэмдэглэл танайд байх ёстой, гэхдээ бид хийж өгнөө” гэж Крутиков хэлэв. Нөхөр Дашян ярианд төдий л оролцолгүй өнгөрлөө. 

	˗Москвад ирсний завшаанд та нөхөдтэй уулзах нь миний ариун хүндэтгэл юм. Уулзсандаа баярлав гэж хэлээд гарч одлоо. ЗХУ˗ын Гадаад яамны сайдыг орлон буй Малик буцах элчин сайд Жамбалдоржид үдийн зоог өгөв. Намайг урьсан учир оролцлоо. 

	Бидний очиход дотоод хэлтсийн даргыг орлож байгаа Крутиков, зөвлөх Дашян, мөн Дубувеко зэрэг хүмүүс, бас протоколын хэлтсийн орлогч дарга угтан авав. Орлогч сайд Малик нэлээд хожуу орж ирээд мэндлэн, эгэл яриа дэлгэв. 

	Лондон хотноо элчин сайдаар 8 жил байснаа дахин дахин ярина. Мөн Черчилийн тухай ярих дуртай хүн мэт. Черчилийг бодол санаандаа хүрээгүй унаж сүйрсэн хүн гэж ярив. Нөхөр Жамбалдорж явж буй нь харамсалтай. Гэвч Лувсан ирж буй нь талархалтай гэж ярив. 

	Англид байхдаа хурал, үдэшлэг, хоол зэрэгт оролцож байсан тухайгаа голдуу ярих бөгөөд түүний завсар ан хийсэн, Жамбалдорж хандгай алсан тухай дурдана. 

	Үдийн хоол нь загасны үр, салат, аяга шөл, загасны шарсан мах, хан боргоцойн компот байв. Үүний зэрэгцээ цагаан архи, шампанск хундагалав. Хоол идэж дуусах үед нөхөр Малик босож,  Америк очсон, одоо Франц очоод байгаа, олон улсын дотоодын байдал намжуу байгаа, гэвч дайсан байгаа тухай урт удаан үг хэлэв. Төгсгөлд нь Жамбалдоржийн цаашдын ажлын амжилтын төлөө, мөн энэ өдөр энд байгаа Цэвэгмидийн төлөө, Африкийг Английн Левингстон баруун талаас нь нээсэн бол Цэвэгмид Арабын зүгээс нээхийн төлөө гэж хундага өргөв. Замдаа бууж мордох жуулчны төлөө гэвэл нь боломжтой яа гэж би хэлэв. 

	Тусгай өрөөнөө зассан ширээнд шилжин сууцгаав. Ширээн дээр коньяк хундагалсан байв. Кофе өгч, жимсээр дайлав. Нөхөр Жамбалдоржид зурагтай ном, эхнэрт нь үнэртэй усны дээжийг бэлэглэн барьж, үдийн хоол ийнхүү төгсөв. 

	Энэ өдрийн 3 цагт Ази˗Африкийн эв санааны нэгдлийн Зөвлөлтийн хорооны дарга Сапрановтай очиж уулзав. Өөрийн нь бие өөрчлөгдөж, орлогч дарга болох төлөвтэй байгаа ба Бакидов оронд нь суух тухай ярив. 

	Бакидов гэдэг нь Монголд байсан, маршал Чойбалсанг таньдаг байсан зэргээ ярив. Канаберид болох хурлын тухай эд нар өөдтэй юм ярьсангүй. Явах төлөөлөгчид нь батлагдаагүй, явах өдөр, сар нь тогтоогүй ажээ. 

	3˗р сарын 27. Өглөө босож утсаар Боевтой ярилцаад, 11 цагийн үес тэднийд очлоо. Монголд байснаа баяртайгаар санан тэмдэглэж ярив. Нацаг мэтийн хамт ажиллаж байсан хүмүүсээ асууж сураглана. Авгай нь Бээжин очиж, Лувсангийнхантай уулзсанаа дурдаад, хуучин танилаа энд суух болсонд нь сэтгэл баяртай байна хэмээн дахин дахин ярина. 

	Эмч Боев миний биеийг шинжлэн үзээд, хэдэн зүйл витамин бичив. Элэг томорсон зүйл мэдэгдэхгүй байгааг дурдав. Боевынхоос гарч, дараа нь Готовтой нийлэн гутал аваад, байрандаа ирж, гэрийнхэнтэйгээ утсаар ярьсны үнэ 33 рубль 50 копеек болов. Ер нь хөдлөх бүхэнд хөлс, зогсох бүхэнд зоос гардаг гэдгийг ойлгож, гадаадад явагчдын зардлыг нарийн чанд бодмоор санагдав. 

	3˗р сарын 28. Өглөө эрт Зөвлөлтийн ГЯЯ˗ны Африкийн хэлтсийн дарга Шведовтой уулзав. Ихээхэн яриа хүн байлаа. Өөрийн хувийн санал юм шүү гээд хэлсэн нь:

	а. Гвинейн ерөнхийлөгч Сико Тура, Парламентын дарга Сифулидло нартай уулзах нь чухал. 

	б. Сико Тура Москвад дахин ирнэ. Энд амрах төлөвтэй. Тэр далимаар нь Монголд уривал зүгээр. Энэ талаар Засгийн газраас зохих зөвшөөрөл авбал сайн билээ гэв. 

	в. Өөрийн улсын хөгжлийг ярих, харилцаа тогтооход тэднийд тус болох зүйл байгааг хэлэх, МАА˗н талаар, бичиг үсгийн реформын талаар туршлага бий гэдгийг хэлэх, худалдаа арилжаа хэлэлцэж болох талаар, бага зэрэг кофе авахаар ярьсан ч яадаг юм. Ер нь Гвинейтэй харилцах дээд, доод төвшний программтай байх. Үүнд:

	1. Дипломат харилцаа тогтоох,

	2. Энэ асуудал хараахан болоогүй бол бэлтгэл бааз байгуулах

	г. Ази˗Африкийн эв санааны ээлжит хурлыг Улаанбаатар хотод явуулах талаар

	д. Хурал дээр онцлог нэг саналыг Монгол улсын төлөөлөгчид дэвшүүлбэл сайн байх сан. Оюутан солилцох, эсвэл соёлын төлөвлөгөө хийх талаар гэх мэт. Сайн бодох нь чухал. 

	е. Парист хэд хоног байхдаа визтэй явбал сайн сан. Гана, мөн Конберид амьдрал үнэтэй, шинэ мөнгөтэй болсон, нэг хүний өдрийн зардал нь 25 доллар орчмоор бодох нь чухал гэв. 

	и. Гвинейд байхдаа намын удирдах хүмүүс, соёлын хүмүүстэй уулзах, номын сан, сургууль, соёлын газруудыг үзэж танилцах, тэдэнд сайхан сэтгэгдэл төрүүлдэг, түүнчлэн Сико Туратай ярилцахдаа өвөг эцгийнх нь тухай асуухад ихээхэн тааламжтай байдаг гэв. 

	к. Сико Турагийн хэлсэн үгийн тэмдэглэлийг монгол хэл дээр хэвлэнэ гэвэл зүгээр. 

	л. Того, Нигери, Бельгийн Конго, Мадагаскар, Сомали, Гана зэрэг улсын төлөөлөгчидтэй уулзах, болбол тэдний тусгаар тогтнолын баярт уриулахыг зорих нь чухал гэв. 

	м. Гвинейд байхдаа, Монгол улсын Засгийг төлөөлөн ярих үнэмлэхтэй, Цэдэнбалаас Сико Турад бичсэн илгээлттэй байх нь чухал гэв. 

	Дараа нь Иран улсын одоо үеийн байдлыг асууж танилцахаар Ойрх Дорно дахины хэлтсийн орлогч дарга Шебуринтэй уулзав. Шебурин:

	 Иранд коммунист нам хүнд байдалтай байна. Урьд коммунист намаас хөөгдсөн этгээдүүдийн бүлэг коммунист нам гэж зөвшөөрөл авч ил гараад байна. Жинхэнэ коммунист нам нь тэдэнтэй нийлэх талаар яриа хийж байна. 

	Иранд очиход чинь манай элчин Зайцев тусална гэх зэрэг зүйлийг товчхон ярив. Энэ өдрийн 12 цагт Ираны элчин сайдтай очиж уулзав. Үүдийг нь татан ормогц, нэгэн орос бүсгүй угтан ирж дээл, малгайг тайлуулан авав. Цааш шат өөд алхтал, Ираны элчин угтан ирж, гар барин мэндлээд, дэргэдэх өрөөнөө оруулж, диван дээр суулгав. Элчин өөрөө зүүн талд минь нэгэн түшлэгтэй сандал дээр орчуулагч орос бүсгүйтэй суув. 

	Элчин сайд эхлэн ам нээж:

	˗Хэзээ Багдад орох гэж байна вэ? гэж асуув. 

	˗Англи хэл мэддэг нөхөр маань Конаберигээс 4˗р сарын 1˗нд Будапештэд ирнэ. Би 29˗нд Будапешт руу нисэж, нөхөртэйгөө уулзаад тэндээс Багдад орно. Онгоцны байдал 4˗р сарын 4˗5˗ны орчим Багдад хүрэх төлөвтэй гэхэд,

	˗Онгоц ч олон л байдаг. Стамбул, Афин зэргийг дайрах замаар явж болно гэв. 

	˗Соёлын хэлэлцээрийн төсөлтэй эрхэм ноён Элчин сайд танилцсан байх гэж итгэж байна. Харин 1960˗1961 онд Иран Монголын хооронд соёлын салбарт явуулах арга хэмжээний талаар манай саналын төслийг /англи хэлээр бичсэн/ өгөв. 

	˗Орос, англи, франц зэрэг дэлхийн түгээмэл хэлэнд оюутнаа сургах нь чухал учир Албани, Хятад зэргээс бид оюутнаа татаж байна. Оюутан солилцох асуудлыг соёлын төлөвлөгөөнд оруулах хэрэггүй юм. Харин жүжигчид, эрдэмтэд солилцох нь сайн хэрэг гэж элчин ярив. 

	˗Хоёр улсын хооронд дипломат харилцаа байгуулах асуудлыг урьд ярилцаж байсан билээ. Энэ талаар эрхэм ноён элчин сайд юу гэж бодож байна вэ? гэж асуухад

	˗Бээжинд элчин суулгахдаа түүнд хавсруулъя гэж бодсон юм. Одоо хүртэл Бээжинд элчин суугаагүй. Ер нь дипломат болох хүн цөөн, би өөрөө хууль цаазын мэргэжилтэй хүн. Дипломат харилцаа тогтоох асуудлыг Багдадад сайтар ярих байх. Тэнд таныг сайн хүлээж авна. Касим уулзах болно гэв. 

	˗Ноён Касимтай уулзвал надад их завшаантай, сайхан хэрэг болно гэхэд,

	˗Тэр бол ардын удирдагч юм. Уулзахад хялбархан гэж элчин хэлэв. 

	˗Соёлын хэлэлцээрт гарын үсэг зурах, мөн Гадаад яамны сайдтай уулзах хүсэлтэй явна гэхэд,

	˗Соёлын хэлэлцээрийн талаар та соёлын яамтай ярилцах болно. Гэвч таныг ГЯ хүлээн авч уулзана гэв. Энэ завсар миний өгсөн төслийг үзээд, би үүнийг үзэж амжив. Зүйтэй байна гэв. 

	˗Элчин ноёнтой уулзсандаа их баярлаж байна. Иран Монголын харилцаа цааш улам өргөжнө гэдэгт итгэнэ гээд босож залбиран, элчин сайд гаднаа үүдэн дээрээ гаргаж өгөв. Хар кофе, шоколад, янжуур, жимсний архи ширээн дээр тавьсан байв. Хундага архиа элчин сайд дуустал ууж орхив. 

	Орой нь дипломатуудын эмнэлэгт очиж биеэ үзүүлээд, хотын зүүн захад байгаа нэгэн эмнэлгийн газар очиж “Шар галзуу” гэдэг өвчний эсрэг тарилга хийлгэв. Энэ тарилгагүй бол Гвинейд явуулахгүй, онгоцонд ч суулгахгүй тогтоолтой гэнэ. 

	3˗р сарын 29. Энэ өдөр Будапешт нисэх байсан боловч Улаанбаатартай урьд өдөр ярилцаад, франц хэлний орчуулагчтайгаар урьдаар Гвиней, дараа нь Иран орох болсон тул Москвад 4˗р сарын 7˗ныг хүртэл байхаар болов. Энэ өдөр Зөвлөлтийн энх тайвны хорооны нарийн бичгийн дарга Котовтой очиж уулзаад, Ираны энх тайвны талынхны 3˗р их хуралд оролцож чадахгүй болсон учраа хэлэхэд Котов,

	˗Очвол зүгээр сэн. Орчуулагчийн хувьд манай нөхөд, элчин тусална. Онгоц олоод өгнө гэх зэргээр хэлэв. 

	Цэцгийн тариа тариулаагүй, бас Москвагаас Багдад орох рубльгүй, орчуулагч Дашцэрэн 4˗р сарын нэгэнд дөнгөж Будапештэд ирэх зэрэг шалтгаанаа хэлэхэд, Котов:

	˗Тэгвэл яах юм. Эрүүл мэндийн байдлын учир хуралд оролцож чадахгүй нь гэж утас өг гэв. 

	Эрүүл мэндийн байдлын улмаас таны энх тайвны талынхны их хуралд оролцож чадахгүй болов. Их хурлын ажилд амжилт хүсье гэсэн бичиг үйлдэн Котов түүнийг англиар орчуулуулан гарын үсэг зуруулаад одоо явуул гэж нарийн бичгийн дарга бүсгүйд өгөв. Котовоос хүссэн нь:

	Зөвлөлт–Монголын энх тайвны зөвлөлүүд харилцан холбоотой байх, зарим ажил зохиохыг бодмоор байна. Үүнд:

	1. Эрхүү Улаанбаатарын хооронд энх тайвны галт тэрэг гэдгийг явуулах,

	2. Хилийн районуудаар уулзалт зохиох,

	3. Хоёр улсын энх тайвны байгууллага харилцан хүн солилцох /2˗3 төлөөлөгчийг энэ 1960 онд/. 

	4. Дээд хэмжээний зөвлөгөөн болох үед 5˗р сарын 10˗наас 12˗нд Москвад 5000 хүний цуглаан болно. Илгээлт явуулна. Танайх үүнийг зохиовол зүгээр гэв. 

	5. Гадаад орнуудаас сурвалжлагчид, тэргүүний хүмүүсийг Монголд урьж эх орноо гадаадад сурталчлах талаар бодох нь зүйтэй. 

	Орой нь Улаанбаатартай ярьж, Пүрэвжилийн ирэх хугацаа, бэлтгэл ажлыг хэлж өгөв. Кремлийн эмнэлэгт үзүүлж болно гэдэг зөвшөөрлийг энэ орой авав. 

	3˗р сарын 30. Өглөө 9 цагаас Кремлийн эмнэлгийн газар очиж дотрын эмч Форкст үзүүлээд, цөс, шээсний шинжилгээ, нүд, чих, бөөр зэргийн эмч нарт биеэ үзүүлэв. Аптекаас нь 45 рублиэр нүдний шил захиж, 25 рублийн эм авав. 

	Энэ өдрийн орой Бээжин ресторанд хүмүүстэй хоол идээд, 9 цагийн орчим зочид буудалдаа ирж унтав. Энэ шөнө нэлээд халуурав. Бодвол галзуу шарын тарианы уршиг болов уу. 

	3˗р сарын 31. Энэ өдөр эмнэлэгт шинжилгээ хийлгэв. Ходоод, бөөрний тасгуудаар явж шинжлүүлэхэд сайн гэсэн дүгнэлт өгөв. Зочид буудлын 7 хоногийн хөлс 248 рубль төлж тооцоо хийв. Нар сайхан шарах боловч, хөл үргэлж даарна. 

	4˗р сарын 1. Эмнэлэг очиж, ходоодны рентгенд харуулахын тулд клизм тавиулав. Өчигдөр захисан эмээ авав. Байрандаа ирж, Ази˗Африкийн эв санааны нэгдлийн 2˗р бага хуралд хэлэх үгээ бэлтгэв. Оройн 8 цагт Пүрэвжил Улаанбаатараас ирлээ. 

	4˗р сарын 2. Форкс эмчтэй уулзаад, ходоодны хүчил огт байхгүй болсныг дуулаад их гайхлаа. Үдээс хойш шөнө орой болтол Конаберийн хуралд хэлэх үг, оруулах саналын төслөө Пүрэвжилтэй хамт бэлтгэв. 

	4˗р сарын З. Өдрийн 2 цаг хүртэл хурлын бэлтгэлээ хийв. 

	4˗р сарын 4. Өдрийн 11 цагт Ираны элчинд дахин очив. 

	˗Ноён элчний лагшин лавтай юу?

	˗Маш сайн байна. 

	˗Таны бие лагшин сайн уу?

	˗Хэд хоног халуурсан учир явж чадсангүй. 

	Бас цагаан цэцэг, галзуу шарын тариа хийлгэхэд хооронд нь 10 хоногийн зай хэрэгтэй учир саатав. Ер нь Иран улсад яаралгүй байж, соёл урлагийн хөгжилтэй танилцах, соёлын хэлэлцээрээ тавтай хийхийн үүднээс эхлээд 4˗р сарын 11˗нд Конберид болох Ази˗Африкийн эв санааны хуралд оролцож, түүний дараа 4˗р сарын хорьдоор Багдадад ирэхээр шийдвэрлэв. Өөрийн туршлага муугаас болж 2 зүйлийн тариа тариулах ёстой байсныг цаг тухайд нь хийлгэж чадаагүй учир ийм байдалд хүрсэндээ харамсаж байна гэхэд,

	˗Манай Гэгээрлийн яамны сайд 4˗р сарын дундуур явах болов уу. Гэхдээ сайн мэдэхгүй байна. Энэ тухай уламжилъя. 4˗р сарын сүүлээр Багдадад маш халуун болно шүү гэв. 

	˗Зун болох нь тэр үү?

	˗Тийм ээ. Ер нь халуун цаг эхэлнэ дээ. 

	˗Конберигээс Ираны төлөөлөгчидтэй хамт Багдадад ирэх байх гэж итгэж байна. 

	˗Манай энх тайвны хорооны дарга Азис Шираф тэр хуралд оролцоно. Бас Гэгээрлийн яамны сайд төлөөлөгчдийг даргалан тэр хуралд оролцож магадгүй. Тэгвэл тэнд та нар уулзаж ярилцана. Ажилд дөхөм болно гэв. 

	˗Ираны энх тайвны хуралд оролцох төлөөлөгч юмаа. Гэтэл азгүй явдлаас болж хожимдсондоо харамсаж байна гэхэд,

	˗Өө тийм үү. Та тэр хуралд оролцох төлөөлөгч байсан юм уу? гэв. 

	˗Тийм ээ. Ингээд очиж чадсангүй. Англи хэлний маань орчуулагч Конбери орсон. Тэр одоо болтол ирсэнгүй. Франц хэлний орчуулагчтай явах байх гэхэд,

	˗Ираны ГЯЯ˗ны сайд, Гэгээрлийн яамны сайдууд франц хэл сайн мэдэх учир их бэрхшээл учрахгүй гэж бодож байна. Таны хэрэг үйлс сайн бүтэх байх аа гээд хоёр жилийн өмнө Хятад орох замдаа Улаанбаатарын нисэх онгоцны буудал дээр цаг хэртэй болсон гэхэд нь

	˗Хятад орон сонин байв уу?

	˗Хятад орон их сонирхолтой байсан. 

	˗Манай Монгол их сонирхолтой орон шүү. Эрт дээр үеийн түүхт байдлыг та мэдэх биз дээ. 

	˗Мэднэ, манай ойрх Дорно дахинд Чингисийн түүх элбэг байдаг. 

	˗Довтлон эзлэх бодлогоор тэр үеийн Монголчууд явж байжээ. Одоотой адилгүй. Одоо эв найрамдлын зорилгоор явна. 

	˗Тэр цаг өөр байсан даа. 

	˗Монголд очно гэдэг миний мөрөөдөл юм. Ямар цаг нь зохистой, сайхан байдаг вэ? 

	˗Намар сайхан байдаг. Намар мал тарган, айраг тараг, ан гөрөө элбэг, Монголд зэрлэг тэмээ, адуу, хонь, ямаа бий гэхэд,

	˗Гэрийн мал ч бий. Бас тэдний өвөг эцэг болох зэрлэг амьтад байдаг гэхэд

	˗Танай Монгол 27 сая малтай гэдэг бил үү?

	˗Тийм ээ, нэг хүнд ногдох мал 30 орчим болно. 

	˗Баян орон юм аа. Манайх 14 сая малтай. 

	˗Монгол оронд боловсон эмнэлэг, дэлгүүр бий. 1100 хүнд нэг их эмч ногддог. 

	˗Манай Иранд 7000 хүнд нэг их эмч ногддог. Танай Монголын хүн ам хэд вэ?

	˗Нэг сая орчим. Газар нутаг 1,5 сая хавтгай дөрвөлжин км гэхэд,

	˗Хүн цөөн, нутаг их байна. Хятадад байгаа Монголчууд монгол хэлтэй юу?

	˗Монгол хэлтэй. Аялгууны мэр сэр ялгаа бий. 

	˗Тэд нар Монгол гаралтан мөн үү?

	˗Мөн. 

	˗Манай хоёр улс дипломат харилцаа байгуулна гэдэгт би эргэлзэхгүй байна. Элчнийг Москвагаас хавсруулж болох юм. Та манайд зочлон очиж болно. 

	˗Дуртай байна. Миний мөрөөдөл мөн. Бээжинд элчин суулгавал ойр. Онгоцоор хурдан ирэх болно. 

	˗ТУ гэдэг онгоц байна. 

	Ийнхүү нэлээд ярилцаад, дахин уулзсандаа баяр талархлаа илэрхийлээд намайг мордуулав. Өнөөдөр Конберигээс Дашцэрэн ирэх тул орой болтол хүлээж уулзав. Конберид франц хэлтэй хүн явах нь чухал гэнэ. Гэтэл Пүрэвжилийг явуулж чадахгүй болсон нь маш харамсалтай. 

	4˗р сарын 5. Москва хот дахь дипломат корпусыг үйлчлэх эмнэлэгт очиж, цагаан цэцгийн тариа тариулах гэхэд галзуу шарын тариа тарьснаас хойш чухам хэд дэх хоног дээр тарихыг мэдэхгүй учир тусгай станцаас асууж байж тарина гээд хойшлуулав. 

	Африк тивд явагчдыг урьдчилан сэргийлж, галзуу шар өвчнөөс хамгаалах тариаг тусгай больницод хийдэг учир дахин очиж эмчтэй зөвлөөд, таривал зохих хугацаа арай болоогүй боловч, ажлын байдлыг харгалзан цагаан цэцгийн тариа тариулав. Галзуу шар өвчнөөс сэргийлэх тариа тариулсан бол 10˗15 хоногийн дараа цагаан цэцгийн тариа хийлгэх ёстой гэнэ. Гэтэл би 8 хоногийн дараа тариуллаа. Хамт явах Пүрэвжил эхлээд цагаан цэцэг тариулсан учир галзуу шар өвчнөөс сэргийлэх тариаг тарьж өгсөнгүй. Хамгийн ойрын хугацаа нь 4˗р сарын 11 байв. 

	4˗р сарын 6. Москвагийн цагаар 6 цагт босож, элчин дээрээ очив. ГЯЯ˗ны сайдтай ярих гэсэн боловч шугам эвдэрхий гээд яриулсангүй. Оройн 10 цагийн орчим “Ази˗Африкийн улс түмний эв санааны нэгдлийн хорооноос тусгай онгоц гаргах учир нисэх цаг хэлнэ. Утсан дээрээ бэлэн байна уу” гэв. 

	4˗р сарын 7. 12 цагт Москвагаас ИЛ˗18 онгоцоор нисэв. Энэ онгоцонд Зөвлөлт, Хятад, Солонгос, Вьетнам зэрэг улсын төлөөлөгчид явлаа. ТУ˗104 –ийг бодвол нисэхдээ хол гүйхгүй, намуухан явдалтай мэт. Гагцхүү сэнсэнд ойр, нэлээд өмнө суусан учир моторын дуу нэлээд тод, бас үргэлжилсэн чичиргээ нь зүрх донсолгоно. Дорно Европын тал нутаг цасаар хучигдмал, нүд гялбам дун цагаан бөгөөд нимгэн цагаан мананд бүрхэгдсэн харагдана. 

	Цасан дунд ой мод харлан эрээн тарлан болжээ. Шингэн хөх будангаар хучигдсан уудам тал нутгийн ой модны цоорхойд суурин тосгонууд хааяа үзэгдэнэ. Москвагаас ниссэнээс хойш нэг цаг хагас өнгөрөхөд цас үзэгдэхгүй болов. Ой моддын завсар уран хээ угалзлуулан, тариалангийн талбай дөрвөлжин /урт нарийхан/ хөлөг мэт үзэгдэх авай. 

	Москвагаас ниссэнээс хойш 2 цаг болоход цаст өндөр уул дээгүүр өнгөрлөө. Үүлний дээд оройг шүргэхдээ онгоц маань бага зэрэг донслон дайвалзана. Үүл манан дотуур доошлон ниссээр Москвагийн цагаар 3. 15 –д Будапештын онгоцны буудалд газардлаа. Москва˗Будапешт хоёрын хооронд 2 цаг 45 минут агаарт явсан хэрэг. 

	Будапешт хотноо газар ногоорч, хаврын залуу ногоо соёолоод байгаа хэдий ч хүйтэн салхитай, манай нутгийн хаврын хавсаргатай адил байв. Онгоцны буудлын дотоод байдал тохилог, цэвэрхэн, онгоцны үйлчлэгч хүүхнүүдийн хувцас нь биедээ тохирсон учир маш үзэсгэлэнтэй, жавхаалаг харагдана. Паспорт шалгаж буй цэргийн хоёр хүн албан үүргээ гүйцэтгэж байхад, цэргийн хүний сахивал зохих зан байдал төлөв, хянамгай сэрэмжтэй байдал бүрэн төгс ажгуу. Онгоц буух цементэн зам нь өргөн урт, талбай нь уудам, маш цэвэрхэн. Москвагийн цагаар 4. 20˗д манай онгоц Будапештээс хөөрөв. Түдэлгүй 7˗8 минутын дараа Будапешт хотыг бүрхэж байсан саарал үүлсийг нэвтлэн гарч, гэгээн наран гийгүүлэн, өндөр хөх тэнгэр манаран харагдах огторгуйн уудамд орлоо. Хааяа жижигхэн цагаан үүл онгоцны сэнсэнд тэмүүлэх мэт бидэн тийш наалдан ирээд хага зүсэгдэнэ. 

	Ямар замаар, ямар хотуудыг дайран нисэхээ зарлан хэлэхгүй нь маш харамсалтай. Үйлчлэгч бүсгүйгээс сонсвол, Италийн Ром хот, Францын Марсель хот хүрээд урагш эргэж, Африк тивийн баруун хойд хэсэгт байх Марокко улсын Рабат хотноо хүрч хонох нь. Энэ хооронд бүтэн 6 цаг буухгүй нисэх гэнэ. 

	Зузаан цагаан үүлний завсраар ой мод, зам харгуй зуралзан өнгөрнө. Онгоц улам улам өндөр авч хөөрсөөр, цагаан үүлний дээр гарав. Номин хөх огторгуй цэв цэлмэг. Монгол нутгийн тэнгэр шиг сайхан, ширхэг ч үүл үгүй. Сэтгэл тэнийм уудам хөх огторгуйн наагуур хөвсийн нэвсийн байх цагаан үүлний дээгүүр холын нутаг Африк орныг зорих нь энэ. 

	Москвагийн цагаар оройн 6 цаг болох гэж байна. Гэтэл энэ газар наран эрт байгаа төлөвтэй. Будапештээс ниссэнээс хойш 1 цаг хагас болох завсар нэг хэсэг үргэлжилсэн хөвөн цагаан үүлний дээгүүр нисэв. Удалгүй үүл нимгэрэн, уранхай цоорхой болсоор газар харагдлаа. Онгоцны бяцхан цонхоор ийш тийш сүлжсэн зам, тариалангийн талбай, хот суурин танигдана. Будапештээс нисээд нэг цаг хорин минут болоход баруун гар талд томоохон хот үзэгдээд, удалгүй Адриатикийн далайн дээгүүр нислээ. Түдэлгүй маш өргөн, их мөрөн тэртээ доор үзэгдэнэ. 

	Энэ газар зүг чигийг нэрлэхэд хэцүү. Баруун урагш нисэж яваа болов уу гэхэд бидний баруун талд үүлнээс өндөр уул харагдана. Цаст тэр уулын өмнүүр Газрын дундад далайн эргээр өнгөрөв. Маш өндөр, цагаан цасаар бүрхэгдсэн уулс бол Альпийн нуруу болов уу. Долгио нь мяралзах усан далай дээгүүр хуурай газраас холдов. Энэ үед Москвад 7 цаг болж буй. 

	Адриатикийн далай дээгүүр гарч, Италийн нутгийг хөндлөн огтлоод, Газрын дундад далайн эргээр баруун хойд зүг явж, Францын Марсель хот хүрээд, эргэж Газрын дундад далайг огтлон, Марокко орохоор зорьсон болов уу. Далай дээгүүр нисэхэд дээр ч хөх тэнгэр, доор ч хөх тэнгэр, аль нь ч ижилхэн цэнхэрлэн харагдах боловч, доод талд үүл их, дээд талд цэлмэг ариун харагдана. Нарны байдлаар үзвэл бид урагшаа нисэж яваа бололтой. Бодвол Газрын дундад далайг туулж Марсель хотоос урагш нисэж яваа болов уу. 

	7˗8 цаг хүртэл лавтай далай дээгүүр нисэв. 8 цаг орчмоос манан будан дотуур цаг илүү нислээ. 9 цаг 5 минутад наран нэлээд дээр, манан будан улам битүү харанхуй болох төлөвтэй. Онгоц нэлээд донсолно. Далай өнгөрөн, Африкийн хойд үзүүрт хүрч чадсан эсэхээ мэдэхгүй, дэмий л цонхоор байн байн харнам. Харанхуй хар манан будан биднийг хүрээлжээ. 

	9 цаг 10 минутын орчим “Бэхлэлтээ бүслэгтүн. Тамхи битгий татагтун” гэсэн бичиг дохио гарч, онгоц доошилж эхлэв. Үйлчлэгч бүсгүй хүлхэх чихэр тарааж явна. 

	Москвагийн цагаар 9 цаг 50 минут, эндхийн цагаар 6 цаг 50 минутад Марокко улсын нийслэл Рабат хотын онгоцны буудалд газардлаа. 

	Зөвлөлтийн нөхөдтэй явсны ачаар хүний нутаг, харь хүмүүсийн дунд байхын зовлонг бараг мэдсэнгүй. Онгоцноос бууж вокзалд оров. Паспортоо хураалгаад нэлээд хүлээтэл Хятадын нөхөд Вьетнам, Японы төлөөлөгчдийг авч элчиндээ очив бололтой. Урт урт американ тэрэгнүүд ирж тэднийг аваад явлаа. 

	Зөвлөлтийн элчний нөхөд автобусаар биднийг авч элчин сайдын яаман дээрээ аваачив. Өөрийн элчинтэй бол сайхан юм аа. Зөвлөлтийн элчний байр нь жижигхэн, хоёр давхар тохилог байр бөгөөд хашаан дотор нь олон зүйл мод, цэцэг ургажээ. Энд сэрүүхэн боловч чийг хур ихтэй. Одоо бол энэ нутгийн өвөл нь гэж ярьж байна. Хамгийн халуун цаг 6, 7˗р сар гэнэ. 

	Рабт хотноо 150000 хүн суудаг. Марокко улсын бүх хүн ам 10 сая гаруй. Тэдний 80 хувийн жилийн орлого нь 30000 франкаас хэтрэхгүй. Нэг цамц 4000 марокко франкийн үнэтэй гэж бодоход жилийн бүх орлогоороо 7˗8 цамц авах жишээтэй ажээ. Ард олны амьдрал нь маш ядуу, засгийн газар нь ард олныхоо амьдралыг сайжруулах талаар тууштай ажил хийгээгүй. Одоо Франц, Америкийн цэрэг байдаг. Одоогийн байдлаар 300˗400 мянган франц байгаа бололтой. Бүх эдийн засаг нь тэдний гарт байдаг ажээ. 

	Зөвлөлтийн элчин дээрээс нэг хоногийн зочид буудлын зардалд 5 долларыг 2533 маракко франкаар солив. Нэг доллар 506 франк болдог гэнэ. 

	Францын хөрөнгөтнүүд Мароккогийн ард түмнийг дарлан мөлжиж байсны ул мөр газар сайгүй үзэгдэнэ. Бүх хаяг франц, араб хэлээр бичигджээ. Харин хотын гудамж цардмал өргөн, мод их тарьсан ажээ. Зочид буудлын үүдэнд буумагц сүлжмэл хивс, сагс, цүнх зэргийг барьсан араб худалдаачид ирж “Үүнийг аваарай!” хэмээнэ. 

	4˗р сарын 8. Африкийн өглөө. Москвагийн цагаар өглөөний 8. 30, нутгийн цагаар 5. 30, Улаанбаатарын цагаар өдрийн 13. 30 цагт сэрэв. Гүйцэд өдөр болоогүй, бүрэнхий байлаа. Урт жигүүрт харцгай шувуухай жиргэнэ. Ногоон саарал тэнгэрт тэрхүү харцгайнууд тэнд энд ниснэ. Бас донгодно. Бас нэг байшингийн оройн нүхэнд цагаан тагтаанууд нисэж бууна. 

	Зочид буудлын цонхоор харахад нишингэ, дал мод ургаж, хана өөд мөлхөө ургамал асжээ. Чийг даасан хүйтэн өглөө байв. Шөнө ч гэсэн орны даавуу, хөнжил чийг даасан, сэрүүн жихүүн байлаа. Нутгийн цагаар 7 цагт гадаа гарав. 

	Дэлгүүрийн цонхонд барааны үнэ бичсэн нь нэлээд үнэтэй бололтой. Урт уут шиг тэрлэг өмсөж, даавуугаар биеэ халхалсан марокко бүсгүйчүүд явж өнгөрнө. 

	Зөвлөлтийн элчин сайдын автобус ирж биднийг авав. Дөрвөлжин мухар оройтой, цагаан байшингуудын эвхдэг модон хөшиг нээгдэж, дэлгүүрүүд онгойж буй. Араб худалдааны нарийн гудамжнаа бургасан сүлжмэл их. Янз бүрийн мод ургасан гудамжаар явсаар хотоос гарч нисэх буудал очив. 

	Онгоцны буудалд ирж хэсэг хүлээлээ. Онгоцны мотор асаж дуу чимээ ихтэй. Үлдсэн 800 марокко франкаар Пүрэвжил 4 хайрцаг гадаад янжуур худалдан авлаа. Хятадын төлөөлөгчдийн даргатай танилцахаар очиход “Сайн унтав уу?” гэчхээд явчхав. Жагар хүмүүс их зантай явцгаана. Бурхан гэгдэх тэр хүмүүс орос хэл мэднэ, башир яриатай, эелдэг зантай ажээ. 

	Богино оройтой малгай өмссөн марокко хүмүүс үүгээр түүгээр сүлжилдэнэ. Нутгийн цагаар өглөөний 9 цаг болов. Африкийн тэнгэр шингэн бор үүлтэй. Наран үл харагдана. Чийгтэй сэрүүн амьсгалтай. 

	Толгойгоо цагаан алчуураар боосон негр, хуучин сийрсэн малгайтай араб хоёр онгоцны буудлын өмнөх цэцэрлэгийн шороо сийрүүлж ажиллах ба өмссөн гутал хувцас нь маш муу. Ихэнхдээ францаар ярих ажээ. 

	9 цагт онгоцондоо суулаа. Атлантын далайн эргээр баруун өмнө зүг нисэж, Гвинейн хар арьстны оронд хүрэхээр зорьж яваа нь энэ. Дахиад л дээр мөнх тэнгэр, доор усан тэнгэр цэнхэрлэнэ. Онгоцны салхивчаар Атлантын далайн давлагаа чийгтэй сэрүүн салхи орно. 

	Алс холын нарлаг сайхан эх Монгол орондоо Энхээ, Амгалан хоёр хүүтэйгээ тоглож байна гэж зүүдэлж байтлаа сэрчхэв. Цонхоор харвал эрэг ганга, гуу суваг болсон өрнөд Африкийн улбар хөрстэй хуурай газар үзэгдэв. Энэ нь Сахарын цөлийн баруун хэсэг бололтой. Ургамал мод юу ч үгүй, улаан элсэн цөл үргэлжилнэ. Рабтаас нисээд 4 цагийн турш ангамал халуун цөлийн дээгүүр явлаа. 

	Нутгийн цагаар үдийн 1 цаг болоход газрын байдал жаахан өөрчлөгдөж, шар элсэн цөл олон жижигхэн товруутай мэт үзэгдэнэ. Энэ нь манай нутгийн заг, бударгана, сухайн бут сөөг шиг Сахарын цөлийн ургамал болох нь илт танигдана. Хот суурин, зам харгуй, тариалангийн талбай огт үзэгдэхгүйг бодвол эзэнгүй их цөлийг туулж яваа ажээ. 

	Нутгийн цагаар 3 цагийн орчим газрын байдал өөрчлөгдөж, ногоон ой мод үзэгдэж эхлэв. Онгоц нэлээд донслон сэгсрэх төлөвтэй. Тропик ойртоход доороос хөөрөх халуун агаарын урсгал хүчтэй болж онгоцыг донсолгож байгаа байх. Нутгийн цагаар үдийн 2 цаг 45 минут, Улаанбаатарын цагаар оройн 10 цаг 45 минутад Кени улсын нийслэл Конкери хотын нисэх буудалд газардлаа. 

	Онгоцноос буухад Ази˗Африкийн эв санааны 2˗р бага хурлыг зохион байгуулах хорооныхон Гвиней улсын Хөдөлмөрийн яамны сайд, удирдах албаны бусад хүн угтан авав. Жагссан олон пионер дуу нийлүүлэн хашхирч баяр хүргэв. Мөн цэцэг барьсан негрүүд эхлээд Зөвлөлт, дараа нь Хятадын, дараа нь Солонгос, Монгол, Вьетнам, Японы төлөөлөгчдөд баяр хүргэн мэндчилэв. Цэцэг барьсан эдгээр бүсгүй алаг эрээн хувцас өмсөж, толгойгоо эрээн, улаан, шар алчуураар боожээ. 

	Конакри хотын нэгэн дунд сургуулийн ажилтан биднийг дагуулан төв орох замдаа энэ тэрийг тайлбарлаж явлаа. Дунд сургууль нь 7 жил байдаг гэнэ. 

	Атлантын далайн эрэгт, эргэн тойрондоо баобаб, дал, нишингэ зэрэг янз бүрийн мод ургасан байшинд биднийг буулгав. Энэ байшин бол Ажил үүргийн яамны сайдынх гэнэ. 

	Далайн зүгээс давс амтагдсан салхи үлээнэ. Байгаль, хот тосгон, хүн цөм танигдаагүй орон ажээ. Гагцхүү элээ шувуу харагдах нь танил юм шиг. Танихгүй олон шувуу дээгүүр эргэн тойрон элин ниснэ. 

	Конакри хотын байшингууд голдуу 2˗3 давхар, орой нь мухар, цонх нь шилгүй, эвхдэг модон бүрхүүлээр хаагддаг. Биднийг буулгах гэсэн айлын эзэн байхгүй байсан тул хотын захад нэгэн зочид буудалд авчрав. Тохь муутайхан жижиг өрөөнд байх болж дээ гээд хувцсаа сольж байтал буух айлын эзэн ирсэн, та очих уу гэхэд нь далайн эрэгт байх нь сэрүүн сайхан тул эргэж явахаар зөвшөөрөв. Очвол дотроо ямар ч тавилгагүй хоосон өрөөнүүд байлаа. Францын колоничлон эзлэгчид сууж байсан бололтой. 

	Конакри˗гийн орой. Гудамж талбайд үүргийн худалдаачид лаа асаагаад худалдаа хийж шуугилдана. Худалдаж буй зүйл нь дал модны кокус самар, тамхи, лаа, чүдэнз, бас бус зүйл. Захын дэргэдүүр эрэгтэй, эмэгтэй олон негр бөөгнөрөн зогсож, шувууд дуугарч байгаа шиг олон янзын хэлээр шулганалдана. Модны үндэс ухаж хийсэн бөмбөр үүрч, түүнийг дуугарган яваа хэсэг хүмүүс өнгөрнө. 

	4˗р сарын 9. Өглөөний 7 цагийн орчим наран мандав. Гудамжны хөдөлгөөн эхэлсэн учир дуу чимээ үлэмж. Зочид буудлын өмнөх жижигхэн худалдааны захад олон худалдаачин элдэв зүйл зарах бөгөөд олонх нь эрээн хувцастай негр хүүхэн ажээ. 

	Ер нь энд хувцас бараг хэрэглэхгүй, захгүй цамц, богино өмд голдуу өмсөж, хөл нүцгэн явна. Гутлын оронд резинээр томсон улавч өмсөнө. Хүүхдээ нуруун дахь уутанд хийгээд үүрч, толгой дээрээ сагсанд юм хийгээд явах негр хүүхэн олон. 

	Өглөөний 7 цаг хагаст үйлчлэгч ирж, биднийг машинаар Атлантын далайн эрэгт буй гуанзанд аваачив. Далайн салхи сэрүүхэн агаад далайн ус чулуун эргийг мөргөн буцна.  

	Сико Тура ерөнхийлөгчтэй уулзах хүсэлтэй байгаагаа дамжуулав. Үдийн өмнө завгүй гэсэн хариуг үйлчлэгч залуу маань хэлэв. Үдийн хоол нь загас, төмстэй шарсан мах, нишингэ, ананас, улаан архинаас бүрджээ.  

	Ираны нэг залуу, Суданы хоёр хүн бид хэд нэг бүлэг болон явах учир хоорондоо танилцав. Гоё сайхан, урт хар машинуудад гадаадын хөрөнгөтнүүд, тэдний гэр бүлийн хүмүүс сууж явцгаана. Жолооч нар цөм негр хүмүүс юм. 

	Заримдаа гоё сайхан суудлын тэрэгнүүдэд нүдэндээ тас хар шил зүүсэн негрүүд явах бөгөөд бодвол төрийн албаны хүмүүс бололтой. Саяхан байгуулагдсан Бүгд Найрамдах Гвиней улсын бүх юм нь бүрэн цагаа олоогүй, ажил нь шинэ, засаг нь шинэ, ажиллах хүмүүс нь шинэ байгааг төвөггүй харж болохоор. Олон аварга загасаар хүрээлэгдсэн далайн алс арал дээр өсөж байгаа залуу загас хэрхэн бойжин торнихыг санахад сэтгэл өвдмөөр. 

	 Гвинейн БНУ хөгжих замаа тодорхойлоогүй, олоогүй, даанч залуу байна. Саявтар Гвинейн франко гэдэг шинэ мөнгө гаргасан бөгөөд Америкийн нэг доллар Гвинейн 250 франктай тэнцэнэ. Нэг аяга пиво 100 франко, мөн аяга жимсний шүүс 100 франко ажээ. Ард түмний зонхилох олны амьдрал маш хүнд, үлэмж ядуу бололтой. Хотын захаар дугуй шавар хашааг овгор оройтойгоор барьж, оройг нь дал модны хальсаар бүрхээсэн гэртэй айл олон. Тийм гэрүүдийн үүдэнд тас хар биетэй нүцгэн хүүхдүүд зогсоно. Ерөнхийлөгч Сико Тура завгүй гэсэн учир энэ өдрийн ажил амжилтгүй болов. 

	4˗р сарын 10. (ням гараг). Нойр хүрэхгүй тарчилсаар байгаад өглөө болохын өмнөхөн унтсан бололтой.  7 цагт сэрэв. 

	Машины моторын дуу, негрүүдийн шулганалдахад байшин доргин донслох мэт болно. Хотын хэвийн амьдрал эхэлжээ. Эндхийн сонинд өгөх зорилгоор Монголынхоо тухай өгүүлэл бичиж үд болтол сууцгаав. Үдийн наран яг толгой дээрээс шарж, хүний сүүдэр хөлийн дээр унахад сүүдэр газар 350˗ийн халуун болно. 

	Төлөөлөгчдийн зарим нь ирээгүй учир хурал хойшилсоор байв. Тэгж суутал нэгэн буурал өвгөн ирж, арабуудыг сураглав. Тэрээр бага сургуулийн араб хэлний багш бөгөөд судан гаралтай хүн ажээ. Дээр үед энд ирж суурьшжээ. Энэ хүний яриагаар бол Гвиней гэдэг үг тэндхийн хэлээр эмэгтэй хүн гэсэн утгатай гэнэ. Арабууд ирж лалын шашин дэлгэрүүлсэн учир лалын мөргөлтэй ажээ. 

	БН Гвиней улс байгуулагдсанаас хойш ард олны амьдрал ямар байгааг асуухад: 

	˗Францын колоничлолын үед цагаан будаа олддоггүй байсан. Одоо олддог болсон. Амьдрал дээшлэх төлөвтэй гээд их л үнэтэй, чухал үг хэллээ гэсэн байдалтай болно. 

	Төлөөлөгчдийн дарга нарын хурал оройн 10 цагт болов. Хурлаар хурлын даргад Гвинейн, орлогч даргад Алжир, Энэтхэгийн төлөөлөгчийг сонгов. Японы төлөөлөгч чиглэлийн комисс байгуулах санал гаргахад Зөвлөлтийн төлөөлөгч дэмжлээ. Хурлын дарга нар тусгай комисс, хороо байгуулах хэрэггүй, төлөөлөгчдийн дарга нарын хурлаар шийдвэрлэж болох юм гэсэн саналыг Хятадын төлөөлөгчид дэмжиж, тэр ёсоор болов. Камерун, Гана зэрэг улсын төлөөлөгчид англи, франц хэлээр ярих бөгөөд зоримог үг хэлтэй, сүрхий улс шиг санагдав.  

	Суданы Бээжинд суудаг нэг залуу зохиолчийг Монголд урилаа. 

	4˗р сарын 11. Өглөөний 9 цагт хурлын байранд ирэв. Энд тэнгүй салхи үлээлгэх сэнс тавьсан том заалны үүдэнд хөгжимтэй жагссан цэрэг, пионеруудын жагсаал, цагдаа манаа олон ажээ. Хурлын танхимд орон бүрийн далбаа байрлуулжээ. Гудамжинд “Ази˗Африкийн эв санааны нэгдэл мандтугай”, “Империализм колоничлол сөнөтүгэй” гэсэн лоозон харагдана. Хурлын тэргүүлэгчдийн арын хананд Ази˗Африкийн газрын зураг, хурлын эмблем байрлуулсан харагдана. Хоёр талын ханаар хурлын утга агуулгад тохирсон уриа лоозон бичиж өлгөжээ. 

	Гвинейн ерөнхийлөгч ирэхэд хөгжим эгшиглэн төлөөлөгчид босож алга ташин хүлээж авав. Ерөнхийлөгч үндэснийхээ цагаан хувцас, цагаан малгай өмсөж, олон залуу негрийг дагуулан ирэв. Хамгийн түрүүнд ерөнхийлөгч Секо Тура үг хэллээ. Тэрээр: 

	˗Тус хурал бол ард түмний эрх чөлөө, тусгаар тогтнолыг бэхжүүлэхэд ач тустай. 

	˗Ази˗Африкийн ард түмэн бүх хэлбэрийн дарлал мөлжлөгийг устгахын төлөө тэмцэх үүрэгтэй. 

	˗Эрх чөлөө, тусгаар тогтнол ард түмэнд жаргал авчирна. 

	˗Хүний эрхийг анхаарахгүйгээр эрх чөлөө, тусгаар тогтнол байж болохгүй,

	˗ Ази˗Африкийн ард түмний хоцрогдлыг арилгах явдал чухал. 

	˗Империалистуудын гарт байгаа баялгаа бид буцаан авах үүрэгтэй. 

	˗Африкийг чөлөөлж, тэргүүний хөгжилтэй орны зэрэгт хүргэх нь чухал гэхэд төлөөлөгчид алга ташив. 

	Ерөнхийлөгчийг явсны дараа хурлын дарга дараах зүйлийг анхааруулав. 

	1. Улс төрийн байгууллын комисс

	2. Эдийн засгийн комисс

	3. Соёл нийгмийн комисс байгуулах ёстой гэв. 

	Секо Тура ерөнхийлөгчийн илтгэлийг бичихдээ гаргасан алдааг залруулж хурлын дарга үг хэлэв. 

	Хурлын нэр дээр баярын утас ирж байгааг олонтоо сонсгов. Хамгийн түрүүнд Монголын Засгийн газрын өмнөөс Ю. Цэдэнбал даргын ирүүлсэн утсыг уншиж алга ташив. Солонгосын Ким Ир Сен, Хятад улсын, БНАГУ˗ын гэх мэтээр цувуулан уншлаа. 

	Дараа нь байнгын нарийн бичгийн дарга нарын ерөнхий нарийн бичгийн дарга Себая илтгэл тавилаа. Илтгэл нь англи, франц хэлээр байсан учир хагас цагт багтав. Хятадын төлөөлөгч Го Мо Жо˗ийн нэрээр хурал үймүүлэхийг хичээснийг эсэргүүцье гэж утас өгөв. Го Мо Жо˗ийн утсанд колонизм гэхийг коммунизм гэх зэргээр бичсэн бололтой. 

	Үдээс хойш хуралдаанд төлөөлөгчдийн тэргүүн нар үг хэлэв. Үүнд Алжир, Ангол улсын төлөөлөгчдийн тэргүүнүүдийг дуудсан боловч тэд гарсангүй. Өмнөд Африкийн холбоо, Цейлон, Солонгос, Гана, Иран, Япон, Ливи, Баруун өмнөд Африк, Монголын төлөөлөгч үг хэлж хурал завсарлав. Энэ орой Гвинейн Ардчилсан намын 1˗р нарийн бичгийн дарга хүлээн авалт хийв. Хүлээн авалт үндэсний хурлын байшингийн өмнөх цэцэрлэгт боллоо. Ерөнхийлөгч Секо Тура ирж, төлөөлөгч бүртэй гар барин мэндлэв. Гвиней тусгаар улс болсон тухай, маршал Де Голь ирээд буцсан тухай кино зураг харууллаа. 

	4˗р сарын 12. Хурлын танхимд улс төрийн хүмүүс хуралдав. Сомалийнхан нарийхан шөвгөр хамартай, уруул нимгэн бол баруун өмнөд, өмнөд баруун Африкийнхан зузаан уруултай, өргөн хамартай, хар үстэй негрүүд юм. Сомалийн гаргасан саналаар комиссын даргаар Камерун хүнийг сонгов. Олонтоо зөвлөж ярилцсаны эцэст таван салбар комисс байгууллаа. Монголчууд бид Ази˗Африкийн эв санааны нэгдлийн салбарт оров. Визний асуудлаар дэлгэрэнгүй ярилцав. Манайх дараах санал хэлэв. Үүнд: 

	1. Аливаа оронтой /Ази˗Африкийн/ дипломат харилцаа байгуулахыг дэмжих

	2. Соёлын харилцаа тогтоох,

	3. Монгол улсыг НҮБ˗д оруулах тухай тогтоолд оруулахыг хүсэв. 

	Камеруны төлөөлөгч Ази˗Африкийн сайн дурын арми байгуулж, эзэрхэг түрэмгий нарын сүүлийн үлдэгдлийг устгах, тэмцлийн фонд байгуулах тухай санаа дэвшүүлэв. Хэлэлцсэн асуудлаар Зөвлөлт, Хятад, Гвиней, Алжир, Кени, Сенегал, Оман, Нэгдсэн Араб, Түрэг улсын төлөөлөгчид үг хэлж, колоничлолын эсрэг Ази˗Африкийн ард түмэн нэгэн санаатай тэмцэх, улс түмний эрх чөлөөг хангах тухай санал бодлоо илэрхийллээ. 

	4˗р сарын 13. Ази˗Африкийн эв санааны нэгдлийн салбар комиссын хурал болж, Сомалийг нийлүүлэх төсөл хэлэлцэж, ихэнх зүйл дээр санал нэгтэй тохиролцов. Ираны Соёлын яамны сайдтай уулзлаа. Англиар Багдад очих тухайгаа ойлгуулав. 

	Соёлын хэлэлцээрт гарын үсэг зурахад бүх юм бэлэн. Харин өөр хүн гарын үсэг зурах бололтой. Хуралд Африкийн ард түмний бага хурлын ерөнхий нарийн бичгийн дарга үг хэлэв. Тэрээр: 

	˗Энэ бага хурал бол эзэрхэг түрэмгий, колоничлолын эсрэг эдийн засаг, соёлын хөгжилд шинэ алхам болно. Эзэрхэг түрэмгий нарын өмнө төвийг сахих явдал байж болохгүй гэх зэргээр ярив. 

	Дараа нь Сомали, Хятад, Танзани, Тунис, Вьетнам, Уганда, Йемен, Либери, Палестин, Сьерра˗Лион, Судан, Пакистан, Нармай Африкийн хөдөлгөөний төлөөлөгч, Кипр, Индонези, Хар Африкийн оюутны холбоо зэрэг улс, байгууллагын төлөөлөгч нар үг хэлэв. 

	4˗р сарын 14. Зарим улсын төлөөлөгчидтэй ярилцахад манай Монгол улсыг Хятадын бүрэлдэхүүнд байдаг уу хэмээн асууна. Төлөөлөгчдийн дарга нарын хуралдаан болох байсан боловч улс төрийн зохион байгуулалтын комисс ажлаа дуусгаагүй тул хойшлов. 

	Зэвсэглэлийг хураах ба зэрэгцэн орших тухай салбар комиссын тогтоол батлав. Мөн дээд тушаалтны хуралд явуулах илгээлтийг баталлаа. Орой нь Гвинейн ерөнхийлөгч Секо Тура˗ийн хүлээн авалтад оролцов. 

	Аварга баобаб модны доор. Оройн 6 цаг 30 минутад Гвинейн ерөнхийлөгчийн хүлээн авалт эхлэв. Гвинейн Засгийн газрын байшингийн үүдэнд, орох шатны хоёр талаар сэлэм сугалан барьсан негр цэргүүд зогсжээ. Цагаан цэрэг хувцас, цагаан оймс, ботинктой хар хөх нөмрөгтэй учир эдгээр цэрэг тун ч сүртэй харагдана. 

	Бидний шатаар өгсөхөд цэргүүдэд команд өгч, тэд нар сэлмээ өмнөө өргөн номхон зогсов. Идээ ундаа элбэг дэлбэг агаад тансаг. 

	Гвинейн Засгийн газрын 3 давхар байшингийн тал хувийг бүрхсэн өндөр бүдүүн, өвгөн баобаб мод маш үзэсгэлэнтэй, мөчир нь урт, түүний доор 500 хүн элбэг багтах ажээ. 

	Ордны цэцэрлэгийн дунд час улаан сууринд хоёр бүсгүй, хоёр хүүхдийн хөшөөг босгосон бөгөөд усан оргилуурын дунд элдэв өнгөөр солонгорно. Шар цагаан гуулин хөгжим, гялалзсан цагаан цахиур хөгжим, урт гонзгой бөмбөрүүдийн ард хар хувцастай, тас хар негр хөгжимчид сууж хөгжим эхлэв. Улаан эрээн хувцастай 100 негр хүүхэн хөгжмийн өмнө зогсож уянгалсан урт дууг биеэ хөдөлгөн байж дуулна. 

	Нийтийн бүжиг эхлэв. Бүсэлхийгээрээ нугастай юм шиг бөгсөн биеэ ийш тийш хаялан доороо эргэцэж нэгэн янзаар негр хүүхнүүд танц хийнэ. 

	Ордны цэцэрлэгийн нэгэн өнцөгт маш өндөр хулс модны шугуй байна. Цахилгаан гэрэл тавьсан нь их үзэсгэлэнтэй. Салхины аясаар хулсны мөчир найгах нь биеэ хөдөлгөн, чичрүүлэн бүжиж буй негр хүүхнүүдийг дуурайх мэт. Усан оргилуурын эргэн тойронд дал мод ургажээ. Урт бөгөөд уянгалаг негр дуу дал модтой санаа сэтгэл нэгтэй мэт. 

	Оройн 9 цаг болоход цэргийн хөгжим эгшиглэж, ёслолын цэргүүд сэлмээ өргөж номхон зогсов. Ерөнхийлөгч Секо Тура цэргүүдийн дундуур ихэмсэг алхан, хамгийн эхний тусгай суудал эзлэн, Америкийн элчний хамт суув. 

	Африкийн бүжиг эхлэхийн тэмдэг болгож бөмбөр нижигнэн уянгалаг дуу сонсогдоно. Хөшиг нээгдэхэд тайзан дээр бургасан сүлжмэл савнуудыг ханандаа өлгөсөн харагдана. 

	Нуруун биеэ өвсөн сагсгар банзлаар халхалсан, нүүрэндээ багтай, нүцгэн негрүүд гарч танц хийнэ. Бөмбөр нижигнэн, түүний аясаар маш хурдан хөдөлгөөнтэй танц хийнэ. Негрийн эртний зэрлэг үеийг үзүүлж буй бололтой. Гадаадын цэргүүдийн ташуурын доор зогсолтгүй ажиллаж буй ардууд эсэргүүцэн босож, тэдгээр цэргийг хөөж буй байдал, мууг ялж, чөтгөрийг дарж буй зэрэг хөдөлгөөн үзүүлж, эцэст нь Гвиней улс мандаж буйг илэрхийлэх ажээ. 

	Хүлээн авалт дээр цагаан, улаан, эрээн хоргой хормогчтой энэтхэг охид, элдэв зүйлсээр гоёсон негрүүд, гадаадын элчин нар цугларчээ. Эрх чөлөө, тусгаар тогтнолоо олсон негрүүд маш ихэмсэг зантай явцгаана. Империализмын эсрэг, колоничлолын эсрэг хийсэн түүхээ радиогоор тасралтгүй ярина.  

	4˗р сарын 15. Төгсгөлийн хуралдаан эхлэхэд ажиглагчид, сурвалжлагчдыг хөөж гаргав. Гэвч төгсгөлийн хуралдаан бус, төлөөлөгчдийн дарга нарын хуралдаан болов. Алжир, Хятад, Гвиней, Энэтхэг, Солонгос, Индонези, Иран, Япон, Камерун, Кени, Ливан, Либери, Марокко, Монгол, Уганда, Пакистан, Сомали, Баруун өмнөд Африк, Зөвлөлт, Вьетнам зэрэг орныг гүйцэтгэх хороонд хэлэлцүүлэхээр тэргүүлэгчид санал оруулахад, хуралд оролцогчид алга ташин хүлээж авав. Хэлэлцсэн асуудлаар орон орны төлөөлөгчид байр сууриа илэрхийллээ. Мөн эдийн засгийн комисс болон соёлын комиссын дарга нар үг хэллээ. Гаргасан тогтоолуудыг баталсантай холбогдуулан Африкийн ард түмнүүдийн өмнөөс Алжирын төлөөлөгч, Азийн ард түмнүүдийн өмнөөс Японы төлөөлөгч үг хэлэв. 

	Энэ өдөр цуглаан болж ерөнхийлөгч ирж оролцов. Цуглаанд хотын хөдөлмөрчид, хурлын төлөөлөгчид, гадаадын элчин сайдууд цуглажээ. Зорилго нь хурлын үзэл санааг дэмжиж байгаагаа илэрхийлж буй ажээ. 

	4˗р сарын 16. Эх Монгол нутагтаа буцах цаг ойртсон учир сэтгэл хөдөлнө. Ноён ерөнхийлөгчтэй уулзах асуудал сунжирч, 18˗ны онгоцноос үлдэх төлөвтэй болж байгаадаа харамсана. ГЯЯ˗ны ёслолын хэлтсийн даргатай уулзаж, ерөнхийлөгчид бараалхах асуудлаа тавив. Бид ёслолын хувцсаа өмсөөд, ерөнхийлөгчид өгөх илгээлт, бэлэг сэлтээ аваад ерөнхийлөгчийн ордонд очлоо. 

	Цав цагаан хувцастай, гар буугаа зүүн ташаандаа зүүсэн, цэргийн дарга угтан тусгай өрөөнд оруулав. Нэрийн хуудсаа байрандаа мартчихсан учир цаасан дээр албан тушаал, нэрээ бичиж даргад өглөө. Нарийн бичгийн дарга нь биднийг дуудах байх гэж бодож суутал ерөнхийлөгч нь өөрөө хүрээд иржээ. Танай оронд сайхан байгаагаа эхэлж дурдаад, Монгол улсын Засгийн газрын болон Ю. Цэдэнбал даргын өмнөөс баяр хүргээд яриагаа эхлэв. Ерөнхийлөгчийг Монгол оронд урьж, дипломат харилцаа байгуулах талаар ярихад хүлээн авлаа. Зорьсон ажлаа албан ёсны болгохын тулд хэд хоног хүлээх үү? гэхэд, 

	Үдээс хойш ГЯЯ˗ны нарийн бичгийн даргатай уулз, хамтарсан мэдэгдэл гаргах байх гэв. Протоколын хэлтсийн даргаар дамжуулан нарийн бичгийн даргатай нь уулзав. Тэрээр,

	˗Бид ерөнхийлөгчтэй ярьсан. Үдээс хойш 3 цаг өнгөрөөд уулзъя гэв. Уулзахад: 

	˗Цэдэнбалаас ирүүлсэн бичигт дипломат харилцаа байгуулна гэж хүссэн зүйл байхгүй байна. Харин энэ талаар ярилцах эрхийг Танд олгосон байна. Иймийн учир дипломат харилцаа байгуулъя гэсэн хүсэлтийг Ю. Цэдэнбалын нэрийн өмнөөс та бичнэ үү гээд, бичиг өгөв. Энэ үед сүлдтэй цаасан дээр бичив. Хоёр улсын хооронд дипломат харилцаа байгуулсан тухай албан мэдээг 21˗нд гаргахаар болов. Албан мэдээний эх бичгийг ерөнхийлөгч Секо Турад үзүүлэн зөвшөөрүүлж, хувийг бидэнд өгөв. 

	Бид гадаад хэргийн нарийн бичгийн дарга ба протоколын хэлтэст бэлгээ өгөв. Бидний бэлгийг аваад мөнгөн аягыг байн байн үзнэ. Үнэтэй бэлэг өгсөнд баярлаж байна гэв. Тэрээр: 

	˗Дипломат харилцаа бол эхний алхам юм. Цааш нь эдийн засаг, соёлын харилцааг өргөжүүлэх болно гэв. Зөвлөлтийн элчин сайд,

	˗ Дипломат харилцаа байгуулсан явдал маш чухал. Та нарт баяр хүргэе. Та нар нэгдсэн Арабын элчинтэй уулзаж харилцаа байгуулах талаар яривал сайн сан. Гэвч яарч байгаа бол яах вэ дээ, яв гэхэд бэрх, үлд гэхэд бэрх байна. Эднийхтэй хийсэн харилцааны тухай хамтарсан мэдэгдлийн хувийг манайд өгнө үү гэх зэргээр ярив. 

	4˗р сарын 17. Сайн өдөр гэдэг сайхан байдаг сан. Энэ удаа бидний ажилд маш их саад хийв. Учир нь сайн өдөр биш байсан бол уулзах гэсэн хүмүүстэй уулзах байлаа. Тэр хүмүүст өгөх бэлгээ протоколын хэлтсийн даргад гардуулан өгөв. Дараа нь хотоос гарч хот суурин болон сонин хачныг сонирхлоо. 

	Өндөр гоолиг дал, сагсгар том манго, дэглэгэр том баобаб моддын дундуур зүсэн гарч, Атлантын далайн эрэгт ирэв. Далайн долгионд туугдан гарсан дал, зүйл бүрийн хорхой, хясаа харагдана. Алслан цэнхэрлэх далайн мандалд холыг зорьсон хөлөг онгоц цайрна. Замаар модон ёочин үүрсэн хөгжимчид, толгой дээрээ хөвөн, арагтай юм тавьсан негр хүүхнүүд, хүүхдээ ардаа үүрсэн эмэгтэйчүүд тасралтгүй зорчино. Далайн тэртээгээс ирэх салхи үлээнэ. Орой дээрээс шатаам халуун наран шарна. Эх нутагтаа буцах цаг ойртов. Энэ нутагт зорьсон хэргээ сэтгэлчлэн бүтээсэндээ үлэмж баяртай байлаа. 

	Буцаж ГЯЯ˗ны протоколын хэлтсийн даргатай уулзан, хамтарсан мэдээ хэвлүүлэх цагаа тохиров. 4˗р сарын 21˗ний өдрийн 12 цагт, оройн 8 цагт радиогоор ярих, 22˗ны сонинд хэвлүүлэхээр болов. 

	Зөвлөлтийн элчинтэй уулзаж, Гвиней Монголын харилцаа тогтоосон тухай албан мэдээг Москвад суугаа Монголын элчинд мэдэгдэнэ үү хэмээн гуйв. Энэ далимаар Гвинейн тухай нэлээд зүйлийг лавлаж асуулаа. Үүнд: 

	˗Франц улс Гвинейд төмс, мах, бусад бараа өгөхөө больсон тул ховор болсон. Цааш хэрхэхийг мэдэхгүй. Энэ тухай Москвад мэдэгдсэн тул эрхбиш арга хэмжээ авах байх. 

	˗Гвинейн үйлдвэрүүд улсын мэдэлд байдаг. ХАА˗г хоршоолж байгаа. 

	˗Гвиней улсын хүн ам 2 сая гаруй байх, Конакри хотод 80000 хүн суудаг. 

	˗Мусульман шашин шүтдэг гэх мэтээр ярьж өгөв. 

	4˗р сарын 18. Зөвлөлтийн төлөөлөгчдөд зориулан гаргасан ИЛ˗18 онгоц өглөө 7 цагт нисэх тул бид 5 цагт бослоо. Бидний машин ирсэнгүй. Уг нь урьд өдөр, жолоочдоо 1000 франко, цагаан сийрсэн малгайгаа бэлэглэсэн юм сан. Үлдсэн мөнгөө шавхаж, 500 франкаар такси хөлслөн нисэх буудалд ирж, 8 цаг 15 минутад Будапештын зүг нисэв. Тэндээсээ Багдад руу очих учиртай юм. Халуун бүсийн ой модоор бүрхэгдсэн газар нутаг өнгөрч, улаан элсэн цөл дээгүүр нислээ. 

	Хурлын ажиллагаа сунжирсан, орой бүрийн хүлээн авалт, хурал уулзалтууд үргэлжилсний дээр сэтгэл санааны хувьд нэлээд зовуурьтай 10 хоногийг Конакри˗д өнгөрүүлсэн учир Сахарын цөлийг бараглан унтаж туулав. Марокко улсын Рабат хотноо бууж “Энх тайван” хэмээх зочид буудлын 38˗р өрөөнд орлоо. 

	Хотын гудамжинд богинохон агаад бүдүүн дал, арц зэрэг мод ургажээ. Энд тэндгүй гуйлгачин тохиолдож, гар сарвайн урагш үл явуулна. Энэ шөнө элдвийн муу зүүд зүүдлэн бараг унтсангүй. 

	4˗р сарын 19. Будапешт орохоор нислээ. Цэлмэг сайхан өдөр байлаа. Умард Африкийн тал сайхан нутагт өглөөний наран мандаж, олон өнгийн цэцэг дэлгэрсэн уудам хээр нутгийг цагаан саран гийгүүлнэ. Цэнхэрлэн харагдах их далайн дээгүүр нисэн явна. Их далайн дээгүүр цагаан хөөс толбо харагдах нь сайтар ажиглавал усан хөлгүүд ажээ. 

	Москвагийн цагаар 3 цаг 30 минутад Будапешт хотноо буун, элчин сайд Аварзэдийнд дайлууллаа. Уулан дээрээс харахад Европын том хотуудын нэгэн болох нь илт. Дөлгөөн урсгалт Дунай мөрний хоёр эргээр эртний дурсгалт барилга олон. Шөнийн Будапешт үнэхээр өнгө үзэсгэлэн төгс ажээ. 

	4˗р сарын 20. Энэ тэрийг сонирхон, банкнаас 627 форинт авч, костюм захиалаад өдрийг өнгөрүүлэв. 

	4˗р сарын 21. Онгоцны билет /Багдад явах/ хөөцөлдсөн боловч бүтсэнгүй. Хотын гудамжнууд нарийхан, давчуу. Дайны ул мөр арилаагүй хэвээр. Ресторанд толгой нь халцарч, үс нь бууралтсан хүмүүс залуухан хүүхнүүдийг дагуулан ирж, хошуу холбон удтал сууж пиво хааяа нэг шимнэ. 

	4˗р сарын 22. Онгоцны билет хөөцөлдсөн боловч бүтэх шинжгүй. Унгарын ГЯЯ˗д очиж, нэгдүгээр орлогч сайд Петро Янош, мөн чиглэлийн орлогч сайд Сарко нартай уулзаж, хүлээн авч буйд талархлын үг хэлэв. Тэд бүх талаар тусалъя гэв. 

	Иран улсад очиж соёлын хэлэлцээрт гарын үсэг зуралцах, хоёр улсын хооронд дипломат харилцаа тогтоох асуудлаар яваагаа ойлгуулав. Тэд өөрсдийн элчинтэй ярьж, бид хоёрт байр захиалахаар болов. 

	Бид Ираны одоогийн байдал ямар байгаа, асуудлыг хэрхэн юунаас эхэлж яривал дээр вэ гэдгийг асууж хариу авав. Бид хариуд нь Гвинейд болж өнгөрсөн Ази˗Африкийн эв санааны нэгдлийн 2˗р бага хурлын талаар, дипломат харилцаа байгуулсан тухайгаа ярилаа. 

	Гэтэл 1˗р орлогч сайд босож, бичгийн ширээн дээрээсээ цахилгаан мэдээний агентлагийн сурвалжилгыг авчран, энд хоёр зүйлийн баярын мэдээ байна. Нэг нь Гвиней улс ба Секо Турагийн эсрэг хуйвалдааныг илрүүлсэн, нөгөө нь Монгол улстай дипломат харилцаа тогтоосон тухай байна хэмээн уншив. Цааш нь ардчилсан Гвиней улстай дипломат харилцаа тогтоосон явдал маш чухал. Харин Иран улстай дипломат харилцаа тогтооход барууны үзэлтэй Касим Жавад саад хийж магадгүй гэв. Иран улс сүүлийн үед баруун тал руу ихээхэн хандаж байгаа, энэ талаар Багдадад суугаа манай элчин та нарт сайн ярьж өгнө. Бид та нарын очих тухай элчиндээ мэдэгдэнэ. Чухам хэзээ ямар онгоцоор очихоо бидэнд мэдэгдээрэй гэв.  

	Ази˗Африкийн эв санааны нэгдлийн 2˗р бага хуралд, Монголын төлөөлөгчдийг тэргүүлэн очсоны хувьд миний бие дараах үгийг хэлэв:

	Эрхэм хүндэт дарга аа! Эрхэм ноёд, хатад аа!

	БНМАУ˗ын бүх ард түмэн ба Ази˗Африкийн эв санааны нэгдлийн Монголын хорооны нэрийн өмнөөс Ази˗Африкийн эв санааны нэгдлийн 2˗р бага хуралд чин сэтгэлийн халуун баяр хүргэе. 

	Эрх чөлөө, тусгаар тогтнолын агуу их тэмцлийн дөл Африк тив даяар оргилон буцалж байгааг Азийн зүрхэнд орших БНМАУ˗ын ард түмэн сэтгэл хөдлөн ширтэж, Африкийн ард түмэнтэй нэгэн санаа, нийтлэг зорилготой байгаагаа удаа дараа илэрхийлсээр ирлээ. Ази˗Африкийн ард түмэн нь эрх чөлөө, тусгаар тогтнолын ариун шударга тэмцэлд гар гараасаа барилцан, нэгэн эгнээнд явж, төгс ялалтад хүрнэ гэдэгт монголын ард түмэн бат итгэж байна. 

	Тусгаар тогтносон, өөртөө бүрэн эрхт төрийг байгуулснаар сая улс орноо сэргээн мандуулж, соёл, шинжлэх ухаан, эдийн засгаа хөгжүүлдэг байна. Ази˗Африкийн ард түмний тусгаар тогтнолын төлөө тэмцэл бол зүй ёсны, ариун шударга хэрэг үйлс мөн гэж Монголын ард түмэн үздэг юм. Манай Монгол улс харийн түрэмгийлэгчдийн талхинд нухлагдан доройтож, эрт цагийн уламжлалт соёлоо цэцэглүүлэн хөгжүүлэх нөхцөлгүй, бүдүүлэг буурайн туйлд хүрч, дорно зүгийн хамгийн хоцрогдсон, колони орны нэгэн болж байснаа 1921 онд Ардын хувьсгалын ачаар тусгаар тогтносон БНМАУ˗ыг байгуулаад 39 жил болов. 

	Энэ завсар Монгол ардын Засгийн газраас ард түмнийхээ соёлыг дээшлүүлэх, тэдний аж амьдралыг сайжруулах хэрэгт хамаг анхаарал халамжаа тавьж, эх орноо сэргээн мандуулж, цэцэглүүлэн хөгжүүлэх гэсэн ард олныхоо тэмцлийг удирдан жолоодож ирсний ачаар өнгөрсөн 39 жилийн дотор монголын ард түмэн их амжилт олж, эрх чөлөөт жаргалант амьдралаа зориг төгөлдөр байгуулж байна. 

	Ардын хувьсгалын өмнө Монгол орон даяар бичиг үсэг мэддэг хүн өдрийн од шиг цөөхөн байсан бол одоо Монголын бүх ард түмэн, хөгшин, залуугүй бичиг үсэг мэдэх болж, бичиг үсэг үл мэдэх явдлыг орон даяар устгаж чадлаа. 

	1921˗1922 онуудад 40 сурагчтай ганцхан сургууль байсан бол 1959 онд бага сургууль 325, долоон жилийн дунд сургууль 57, арван жилийн дунд сургууль 37 ажиллаж байгаагаас гадна багш нарыг бэлтгэх, анагаах ухааны, санхүү эдийн засгийн, политехникийн, төмөр замын гэх зэрэг тусгай мэргэжлийн дунд сургууль олон байна.  Эдгээр бага, дунд, тусгай мэргэжлийн болон дээд сургуульд ард олны үр хүүхдийг үнэ төлбөргүй сургадаг бөгөөд сургуулийн насны бүх хүүхэд сургуульд бүрэн хамрагдаж чадлаа. Өнөөдрийн байдлаар 1000 хүн тутмаас 130 хүн сургуульд суралцаж байна. Зөвхөн Улаанбаатар хотод Улсын их сургууль, Хөдөө аж ахуйн, Анагаах ухааны, Багшийн, Эдийн засгийн зэрэг таван дээд сургууль бий. Жил бүр 1000 шахам дээд мэргэжлийн эмч, багш, мөн хэл бичиг, түүх, хими, физик, биологи зэрэг эрдэм ухааны ажилтан, агрономич, зоотехникч, эдийн засагч нарыг төгсгөн гаргаж, өөрийн орны соёл, шинжлэх ухаан, эдийн засгийн салбарт ажиллуулж байна. Өнгөрсөн 1959 онд хүний нэг их эмчид 1700 хүн ногдож байв. Тэгвэл 1962 онд хүний нэг их эмчид 1000 хүн ногдох судалгаа гарчээ. 

	Монголын ард түмний аж амьдрал өдөр ирэх тутам дээшилж байгаа учир хүн амын өсөлт эрс нэмэгдэж байна. 1959 онд 1000 хүн тутмаас 42 хүүхэд төржээ. Хувьсгалын жилүүдэд тус улсын эдийн засагт маш их өөрчлөлт гарлаа. Хуучин Монгол орон ганц ч үндэсний үйлдвэргүй, ард түмэн нь нүүдлийн мал аж ахуй эрхлэн амьдарч байсан бол хувьсгалын жилүүдэд хамтын томоохон аж ахуйнууд үүсэн бий болж, 1959 онд ардын аж ахуйтны сүүлчийн хэсэг нь нэгдэлд орж, нийт ард түмэн нэгдэлжин, хөдөлмөр хүчээ хамтатгасан нь мал аж ахуйг хөгжүүлэх, түүнд боловсон арга ажиллагаа нэвтрүүлэх, тариа будаа тарих, жимс ногоо ургуулах, ой мод ашиглах, үйлдвэрийг хөгжүүлэн, барилга байгуулалтыг өргөтгөх зэрэг ажилд үлэмж хүч чадалтай болов. 

	Монгол орон бол хүн амд ногдох малын тоогоор дэлхийд тэргүүн зэрэгт орно. Монголчууд хонь, ямаа, адуу, үхэр, тэмээ зэрэг таван хошуу мал өсгөх бөгөөд хувьсгалын жилүүдэд малын тоо 2,5 дахин өсжээ. Өнөөдөр Монголын нэг хүнд 30 орчим мал ногдож байгаа бөгөөд нэг өрхийг дунджаар 5 хүнтэй гэж бодоход өрх бүр 120 толгой малтай гэсэн үг. 

	Манай Монгол оронд мал аж ахуйн зэрэгцээ газар тариалангийн ажил, ялангуяа сүүлийн жилүүдэд ихээхэн хөгжив. Зөвхөн 1959 онд 160000 га газрыг хагалж, 125 сая килограмм тариа хураан авчээ. Удахгүй ойрын нэг хоёр жилд өөрийн орны гурилын хэрэгцээг дотоодын үр тарианы ургацаар бүрэн хангахаар барахгүй, үр тариа гадагш худалдаалах болно. 

	Түүнчлэн манай оронд хувьсгалын жилүүдэд үндэсний аж үйлдвэр хөгжив. Одоо чулуун нүүрсний, энергийн, металл боловсруулах, нефтийн, уул уурхайн, барилгын, мод боловсруулах, арьс ширний, гутлын, даавуу нэхэх, идэш тэжээлийн зэрэг үйлдвэрийн салбар ажиллаж байна. Тус улсын хөдөө аж ахуй ба аж үйлдвэрийн нийт бүтээгдэхүүний бараг хагас хувийг аж үйлдвэрийн бүтээгдэхүүн эзэлж байна. Урьд нүүдлийн мал аж ахуй голлож байсан Монгол орон сүүлийн жилүүдэд хөдөө аж ахуй˗үйлдвэрийн орон болон хувирав. Зөвхөн 1959 онд гурил боловсруулах томоохон комбинат 4, ноосон даавуу нэхэх фабрик, гутлын фабрик, цаас ба мод боловсруулах комбинат зэрэг хэд хэдэн том үйлдвэр ажилд оржээ. Мөн дурдсан онд Улаанбаатар хотод 90000 хавтгай дөрвөлжин метр талбай бүхий орон сууцны болон соёл ахуйн барилга ашиглалтад орсон байна. 

	Мөн зам тээвэр, худалдаа, харилцаа холбоо өдөр ирэх бүр хөгжиж, Монгол орны нүүр царай богино хугацаанд өөрчлөгдөн хувирч байна. Хуучин Монголын тээврийн гол нь тэмээн жин, уналгын эрхэм нь морь байсан бол одоогийн шинэ Монголд Сүхбаатар˗Улаанбаатар˗Замын˗Үүдийг холбосон 1000 гаруй километр урт төмөр зам, Бээжин˗Улаанбаатар˗ Эрхүүгийн агаарын зам, Улаанбаатарыг тус улсын 18 аймагтай холбосон автомашин ба агаарын зам, цахилгаан ба радио холбоо ажиллаж байна. Энэ завсар бид өөрийн үндэсний нисэгч, автомашин ба төмөр замын жолооч нар, үйлдвэр, барилгын инженер, механикч, эмч, багш, эрдэмтэн, сэхээтэнтэй болж, зөвхөн тэмээ хөтөлж, морь унаж чаддаг төдий бус, харин орчин цагийн оньсон машин, нарийн төвөгтэй техник эзэмшиж чадсан явдал манай урагш давших хөдөлгөөнд ихээхэн тус нэмэр болж байна. 

	Хувьсгалын өмнөх Монголын ард түмэн ангийн арьс, малын ноос, арьс ширийг харийн худалдаачдад барьж, оронд нь цай, тамхи, дээлийн даавуу төдийхнийг авч, бүх худалдаа үүгээр хязгаарлагдаж байлаа. Одоо манай улсын гадаад, дотоод худалдаа, ардын ардчилсан засгийн мэдэлд байдаг бөгөөд гаднаас авч байгаа зүйлийн ихэнх нь машин тоноглол, өргөн хэрэгцээний зарим чухал бараа болно. Харин гадагш гаргах зүйл нь мал аж ахуйн ба үйлдвэрийн бүтээгдэхүүн байгаагаас үзэхэд зөвхөн гадаадаас авах бус, өөрийн бүтээгдэхүүнийг гадагш гаргадаг улс болон хувирсан байна. 

	Тэгш эрх ба харилцан ашгийн үүднээс тус улс нь бүх социалист орон, мөн Энэтхэг, Япон, Арабын Нэгдсэн улс, түүнчлэн Англи, Швейцарын зарим худалдааны газартай худалдаа хийж байна. 

	Энэ бүх ололт амжилт бол эрх чөлөө, тусгаар тогтнолоо байлдан олсон ард түмний тэмцлийн үр дүн мөн. Манай орны энэ түүхэн туршлага Ази˗Африкийн улс орнуудад бодит үлгэр жишээ болно гэдэгт бүрэн итгэлтэй байна. Үндэсний эрх чөлөө, тусгаар тогтнолынхоо төлөө тэмцэж буй бүх улс орон, ард түмэнд амжилт хүсье. 

	Нэг. Хувьсгалт НҮБ˗ын талаар 

	1. Хувьсгалт НҮБ˗ гэдэг үгийг анх 1965 оны 1˗р сарын 25˗ны орой Жоу Энь Лай хэлсэн юм. Тэрээр “Одоогийн НҮБ˗ын эсрэг өөр нэгэн хувьсгалт НҮБ байгуулж болох юм” гэжээ. Энэ нь Индонезийн Гадаад яамны сайд Субанадриу˗г дайлсан дайллага дээр хэлсэн байна. 

	2. Хувьсгалт НҮБ˗ын тухай 2˗р удаа нь 1965 оны 1˗р сарын 26˗ны өдөр болсон хөдөлмөрчдийн цуглаан дээр Чин И хэлсэн юм. Энэ нь мөн Субанадриуд зориулсан цуглаан байсан. Чин И хэлсэн нь: “НҮБ алдаагаа засаж, зохион байгуулалтаа бүрмөсөн өөрчлөх хэрэгтэй. Эс тэгвэл ямар ч ирээдүйгүй болно. Өөр нэгэн хувьсгалт НҮБ байгуулах талаар бид бодож байж болно” гэжээ. 

	3. Дараа нь 29˗ний өдөр гаргасан Хятад, Индонезийн хамтарсан мэдэгдэлд дээрх санаа орсон юм. Гэвч шинэ НҮБ байгуулах гэж шууд хэлээгүй билээ. 

	4. 1˗р сарын 30˗ны өдөр Ардын өдрийн сонинд “Дайчин нөхөрлөлийн шинэ хуудас” гэдэг тэргүүн өгүүлэл нийтлэв. Энэ өгүүлэлд “Одоогийн НҮБ˗ыг үндсээр нь өөрчлөхгүй бол болохгүй” гэв.  Шинэ НҮБ˗ байгуулна гэж бас шууд бичээгүй. 

	5. 1965 оны 5˗р сарын З˗ны өдөр Жакарт хотод болсон хөдөлмөрчдийн цуглаан дээр Субанадриу хэлсэн нь: “Бид НҮБ˗аас гараад муу юм огт үзээгүй байна. Ямар нэгэн улсад үнэхээрийн тусгаар тогтнол байхгүй цагт НҮБ˗ын гишүүнээр 100 дахин, 1000 дахин элсэж орлоо ч гэсэн ашиг байхгүй” гэжээ. 

	6. Малийн ерөнхийлөгч Модив Бетай 5˗р сарын 6˗ны өдөр Испани улсын шинэ элчин сайдыг жуух бичиг барих үед хэлсэн үгэндээ: “Одоогийн НҮБ˗ын ажиллагаанд маш их алдаа гарч байна. Хэрэв НҮБ ба түүний салбар байгууллагад тоо, чанарын өөрчлөлт хийхгүй бол болохгүй болсон байна” гэж хэлжээ. 

	7. Хувьсгалт НҮБ байгуулах хорооны санааг одоогийн тэргүүн Народом Синуак дэмжиж, нууцаар захидал тараах гэж байгаад больсон сурагтай. 

	8. Францын ерөнхийлөгч Де Голь 5˗р сарын 4˗ний өдөр хэвлэлийн бага хурал дээр одоогийн НҮБ˗ыг өөрчлөх тухай санал тавьсныг Хятадууд сонин хэвлэлдээ тавьж, тэр тухай тусгай өгүүлэл бичив. 

	9. 1965 оны 5˗р сарын 12˗ны өдөр 15000 ажилчны цуглаан болсон. Энэ цуглааныг НҮБ˗аас гарсан тухай Сукарногийн шийдвэрийг дэмжих зорилгоор Индонезийн коммунист нам зохион байгуулсан юм. Цуглаанаас гаргасан тусгай бичигт дурдсан нь: “Индонези НҮБ˗аас гарах тухай Сукарногийн шийдвэр ба өөр нэг хувьсгалт НҮБ–аар хуучин НҮБ˗ыг солих тухай санаачилгыг бүрэн дэмжинэ” гэжээ. 

	10. Коммунист намын дарга, Индонез улс НҮБ˗аас гарах тухай саналыг болон шинэ НҮБ байгуулахыг дэмжиж олон дахин үг хэлсэн байна. 

	11. 1˗р сарын 28˗ны өдөр ерөнхийлөгч Сукарно ордондоо Японы сурвалжлагчийг хүлээн авч уулзаад ярилцжээ. Японы нэгэн сурвалжлагч Хятадын ерөнхий сайд Жоу Энь Лайгаас нэгэн хувьсгалт НҮБ байгуулах тухай асуухад “одоогийн НҮБ˗тай өрсөлдөгч өөр НҮБ байгуулах талаар одоохондоо би бодоогүй байна” гэжээ. 

	12. 1965 оны 4˗р сарын 5˗ны өдөр Жоу Энь Лай Каирт /Нэгдсэн Арабын нийслэл/ хийсэн хэвлэлийн бага хурал дээр хэлсэн нь: “Индонези НҮБ˗аас гарсан явдал маш зөв хэрэг болсон. Хэрэв НҮБ алдаагаа засаж бүрмөсөн өөрчлөлт хийхгүй бол нэгэн шинэ хувьсгалт НҮБ байгуулна гэсэн сүрт амьсгал аяндаа гарч ирнэ” гэжээ. 

	Тайлбар: Хувьсгалт НҮБ –ын талаар иймэрхүү зүйлс нэлээд яригддаг бөгөөд энэ явц муутай байгаа юм. Гэвч Хятадууд энэ ажлаа гүйцэтгэх гэж далдуур их ажил хийж байна. 

	
Будапешт˗Багдад хотноо жуулчилсан тэмдэглэл

	(1960. 04. 22. )

	 

	Атлантын далай дээгүүр хөх манан татна. Үдийн халуун наран яг толгой дээр ирлээ. Конукри хотын хамгийн сайхан байшингуудын нэг болох зочид буудлын саравчит дугуй тасалгаанд хүмүүс хооллоцгооно. Энд араб, Энэтхэг, Өмнөд Африкийн хар арьстнууд, Палестины урт нөмрөг, цагаан малгайтай хүмүүс, орос, хятад, монгол өнгө зүсний хүмүүс цуглажээ. 

	Энд юм бүхэн нь хоёр дахин үнэтэй боловч, сэрүүн тохилог учир гадаадынхан их, нутгийн хүмүүс маш цөөн ордог бололтой. Энэ буудал нь Францын мэдэлд байдаг бөгөөд гадаадынхныг үнэ ихтэйгээр суулгаж, үлэмж орлого олдог гэнэ. Үйлчлэгчид нь хар арьстнууд боловч уг эзэн нь францын нэг хөрөнгөтөн ажээ. Эзнийг төлөөлж шар үстэй, өндөр хамартай бүсгүй буфетийн цаана сууж орлогыг хянана. Алтан хүрээтэй, том нүдний шил зүүсэн, таяг тулсан нигерүүд ихэмсэг янзтай сууцгаана. 

	1960. 04. 23. Багдад орохоор Амстердамаас нисэх онгоцны билет аваад, Унгар улсын Парламентын ордны дотоод байдал ба амьтны хүрээлэнг үзэв. Энэ ордон Лондоны ордны дараа орох бөгөөд 1885˗1904 онд баригджээ.  Маш урт өндөр шат өөд улаан хивс дэвссэн бөгөөд элчин сайдууд жуух бичгээ барихаар үүгээр алхдаг гэх. Цонхыг нь олон өнгөт шилээр шиллэж, багана бүхнийг алтаар чимэглэжээ. Янз бүрийн сайхан зураг байна. Олон зүтгэлтэн, нэрт хүмүүсийн хөрөг байна. Улсын Их хурлын гишүүдийн хуралдах танхим, амрах ба хооллох газрууд байна. 

	Амьтны хүрээлэнд зоопаркийн дарга дагуулан явж заан, анааш, арслан, хирс гэх мэт олон амьтныг тайлбарлав. 

	1960. 04. 24. Хотоос 100 гаруй км˗т байх Балатон нуурыг үзэхээр явав. Нуурын ус ногоовтор, хойд тал нь уулархаг үзэсгэлэнтэй ажээ. Харийн нутаг хэдий сайхан боловч Монголын минь нутгийг гүйцэх нь үгүй.  

	Маргааш нь Багдад руу нисэв. Софи, Афин, Бейрутыг дайран Багдад хүрэх гэнэ. Ах дүү орнуудын нутагт явахад сэтгэлд түгшүүргүй сайхан сан. Одоо харин харийн нутагт оржээ. Бидний онгоцонд аль нэг улсын төрийн төлөөлөгчид яваа бололтой. Манаа зогсож, хөгжим эгшиглэн тэднийг угтан авлаа. Биднийг ойрхон онгоцны буудалд хүргэв. Ливаны нийслэл рүү нисэв. Шөнө ниссэн тул юу ч үл харагдана. Далайн жижигхэн арал дээрх гацаа тосгоны гэрэл хааяа үзэгдэнэ. Эх сайхан Монгол нутагт минь одоо өглөөний 4 цаг болж байгаа. Би энд газар дундын тэнгис дээгүүр нисэж явна.  

	Далай дээгүүр арлын гэрлүүд од мичид шиг гялалзана. Ливаны нийслэл Бейрут хотноо буув. Буудлын танхимд паспортаа хүлээн хэсэгхэн зуур суув. Онгоцны үйлчлэгч бүсгүй олон паспортыг барьж гүйнэ. Паспортуудын дунд СССР гэсэн улаан паспорт байхыг тэд нэлээд сэжиглэн харах аж. 11 цагт Бейрутийн зүг нисэв. Ийнхүү элсэн цөлийг туулж, Тигр мөрний сав хүрэхээр явлаа. Бейрутээс гарснаас хойш цаг гаруй нисээд, Иракийн нийслэл Багдад хотод буув. 

	Биднийг угтаж ирсэн хүн “Монголоос ирсэн төлөөлөгчид мөн үү?” гэхэд бид англиар “Мөн” гэж хариулав. Биднийг угтаж ирсэн Чех, Польш, Унгарын элчин сайд нартай танилцуулав.  

	Онгоцны шуугианаас юм уу, урт холын аян замаас уу, чих дүнгэнэж, хүний үг муу сонсогдоно. Түүний дээр Москвагаас арай гэж мөнгө аргалан худалдаж авсан шөвгөр хар гутал бариад, хөлийн эврийг дарах учир хуучин нэг муу, онгорхой шар гуталтай, биед тохироогүй хэлхгэр цэнхэр хөх костюмтай онгоцноос буусандаа баахан ичингүйрэх байдалд орж, хэлэх үг ч гарч ирэхгүй сандрангуй байв. Унгарын элчин сайдаас Гадаад яамны протокол болох энэ хүнтэй маш болгоомжтой харилцах хэрэгтэй гэж захисан нь улам ч сэтгэлд юм оруулж байлаа. Ажиглах, үгээ бодох хэрэгтэй болов. 

	˗Угтсанд баярлалаа гэхэд зүгээр, энэ манай үүрэг гэв. 

	˗Өнгөрсөн жил манай төлөөлөгчид ирсэн. Бид анхных биш гэхэд хэчнээн олноор зуу, мянгаар ирсэн ч бид баяртай байна гэв. Өмссөн хувцас, авч яваа чемодан, хэл мэдэхгүй явдал энэ бүгдээс үлэмж сэтгэл зовно. Буудалд ирж, шөнө нь эх нутгаа зүүдлэн унтаад цочин сэрэв. Өглөө Унгарын элчин сайд орж ирээд “Энд ярилцах онц биш, манай элчин дээр очъё” гэхэд нь хамт гарав.  

	Гудамжнаа улаан тоос манаран, бүгчим халуун аж. Хотын байшингуудын хооронд нарийн улаан шороо, малтсан нүх суваг үлэмж олон. Байшингууд нь намхан, дөрвөлжин, 3˗4 давхраас үл хэтэрнэ. Дал мод элбэг боловч, улаан тоосонд дарагдан ногоон биш, зэвхий өнгөтэй болжээ. Унгарын элчин сайд, Иракийн ерөнхий байдлыг яриад, биднийг хэзээ хэрхэн хүлээж авахыг лавлахад хэлмэрч олдвол хэзээ ч хүлээн авахад бэлэн гэж Протоколоос хариу хэлэв. 

	Зөвлөлтийн элчин сайд биднийг халуун дотноор хүлээн авч, костюм, жакетаас эхлэн ярилцаж, ярианы сэдвийг хүртэл зөвлөсөн боловч орчуулагч гарган өгөх явдалд үнэхээр дургүй байлаа. 

	˗Орчуулагчийг биднээс гаргах аваас энэ ажлыг шууд бидэнтэй, зөвлөлт улстай холбох болно. Нөхөр Жаявиж өөрийнхөө нэгдүгээр нарийн бичгийн даргыг дуудаж бидний ажилд туслах үүрэг өгөв. Тэр дарга нь элдэв шалтгаан тоочсон боловч эцэст нь зөвшөөрөв. 

	1960. 04. 27. Иракийн Гэгээрлийн яаманд очив. 

	˗Хар сахалтай, шөвгөр хамартай өндөр хүн бидэнтэй мэндлээд, өрөөн дэх хүмүүсийг танилцуулав. Тэдний дунд ГЯ˗ны протоколын хэлтсийн орлогч дарга байв. 

	˗Манай Ирак улс бусдын дарлагдлаас хувьсгалын ачаар чөлөөлөгдөж, тусгаар тогтнолоо олсон юм. Манай хоёр улсын ард түмэнд ижил зүйл олон бий. Соёлын хэлэлцээр байгуулагдах явдал улам өргөжин хөгжинө гэх зэргээр сайд ярив. 

	Би ч хужир долоож буй тэмээ шиг аль болохоор дэлгэрэнгүй, бас оновчтойгоор ярихыг хичээв. Улс төрийн байдал, бусад орнуудтай дипломат харилцаа тогтоосныг хүртэл шургуулж амжив. Их сургуулийн тухай ярихад нэлээд сонирхсон, бас гайхсан янзтай байв. 

	˗Ямар хэлээр хичээлээ явуулдаг вэ?

	˗Их сургуульд шашны анги бий юү? гэх мэт олон асуулт тавив. 

	Их сургуульд англи, хятад, төвд, манж, орос, монгол хэлний салбарууд байдаг гэхэд, 

	˗Ямар мэргэжилтнийг бэлтгэдэг вэ? Өөр улсаас оюутан суралцдаг уу? гэж асуув. 

	˗Албани, Хятад, Солонгос, Орос, Вьетнам, Чех, Энэтхэгээс сурдаг гэж хэлж орхив. Мөн их сургуульд араб хэлний салбар нээх хүсэл бий. 

	˗Арабын бусад оронтой соёлын гэрээ бий юү? гэх зэрэг асуудлаар удтал ярилцав. 

	Багдадын их сургуулийн ерөнхийлөгчтэй уулзах, нэгэн мөргөлийн сүм үзэхээр тохиролцов. Бас майн 1˗ний жагсаалд хүсвэл ирээрэй гэв. 

	Оройн 6 цагт Хятадын ЭСЯ˗ны нэг хүн ирж, биднийг авч явав. ЭСЯ˗нд ирэхэд сайд үлэмж гуа сайхан хатагтайтай хамт угтаж авав. Элдэв амьтан, архи дарсаар дайллаа. Удалгүй бусад орны элчин сайдууд эхнэрийн хамт ирцгээв. Дайллагын үед элчин сайдууд Иракийн төрийн сайдууд урт яриа дэлгэв.  

	1960. 04. 30. Өглөө сэрэхдээ нэг бодоход сэтгэл сэргэм, нэг бодоход элэг эмтрэм зүүд зүүдэлж байв. Эрт дээр залуугийн цаг бололтой. Эх Монгол нутагтаа энэрэх элбэрэхийн туйл болсон эрхэм мэргэн хатагтайтай амьдрал холбон сууж байгаа ажээ. Түүний нас нь залуухан, бие нь бөндгөр хөөрхөн, шүд нь дун мэт цагаан, нүд нь мойл хар, усгал зөөлөн, өвөр дээрээ энхрийлж, гар дээрээ өргөн явна гэж зүүдлэв. Гэтэл Хэнтий хангайн уулсаар хэсүүчлэн, хээр хөдөөгийн аглагт тэнүүчлэн явдаг, ан гөрөөний их анд Цэнд˗Аюуш манайд орж ирээд, хуучин ханиа эргүүлэн авсанд гайхан байх мэт. 

	Гэтэл бас эвий хөөрхий энэрэл элбэрлийн минь манлай болсон бяцхан хүү Амгалан маань нэлээд том болсон явж буй харагдана. Эвгүй энэхэн зүүдийг зүүдэлж тарчлан байснаа сэрээд эрт босов.  

	Багдадын их сургууль дээр очив. Энэ сургууль нь 2˗3 жилийн өмнө өөр байсан. Одоо түүнийг нэгдсэн 12 факультет, 6 институттэй университет болгосон юм гэнэ. 12000 оюутантай. 

	Иракийн бага сургууль нь 6, дунд сургууль нь З жил сургадаг ба 9 жил суралцсан сурагчид 2 жил мэргэжлийн сургууль хийгээд сая бүрэн дунд сургууль төгсдөг байна.  Бүрэн бус дунд сургууль төгссөн эмэгтэйчүүдийг тус сургууль хүлээж аваад, З жил сургаж, бага ангийн багш болгодог гэнэ. Хүний анатомийг үзүүлсэн музей, багш нарын хийгээд хичээлийн танхим, гар урлалын музей, хичээллэж буй нэгэн ангид орж үзэв. Монголын эмэгтэйчүүдийн өмнөөс тэдэнд амжилт хүсэв. 

	Гадаад явдлын яамны сайд хүлээн авав. Жибат: “Найрамдалт харьцаа тогтоох соёлын хэлэлцээр байгуулах нь манай хоёр улсын аль алинд ашиг тустай. Би НҮБ˗д Иракийг төлөөлж байхдаа Монгол улсыг НҮБ˗д оруулахыг хичээж, бусад улсаар дэмжүүлж байсан юм” гэв. 

	Орой нь унтахаар хэвтсэн боловч нойр хүрсэнгүй. Эх Монгол орон, энэрэлт буурал ээж, элбэрэлт хань нөхөд, эвий бяцхан үр хүүхдүүд, энхрий хайрт амраг нөхрөө санаж, холын нутаг, хүний газар ганцаардан гиюүрнэм. Долоо хоногийн дараа орон нутгийн бараа хардаг болов уу гэж цаг минут болгонд санагалзана. 

	Оройхон гудамжаар явахад, урт хар нөмрөгтэй араб авгай нар, шар эсгий нөмөрсөн доголон гуйлгачид, шомбогор малгай өмссөн хүмүүсийн цаана, хар шилтэй хатуу хүйтэн сэтгэлтэй, харийн тагнуулууд, бидний алхам бүхнийг ажиглан харж байгаа даа гэж эрхгүй бодогдоно. Зочид буудал сэрүүхэн боловч, сэтгэлийн бүгчмийг үл сэрүүцүүлнэ. Дулаан орны дал модод хэдий үзэсгэлэнтэй ч, элсэн манхан болсон Алтайн цаадах говийн заг модод илүү сайхан санагдана. 

	Лалын шашны нэг их мөргөлийн сүмийг үзлээ. Сүмийн захирал хэмээх нэгэн өвгөн гарч ирэв. Толгойдоо алчуур зангидсан мэт цагаан малгайтай, хар нөмрөгтэй, хөлдөө шаахай углажээ. Мөргөлийн газар гутлаа үүдэнд тайлж ордог ажээ. Цагаан гантиг чулуун шалан дээр зэгсэн олбогууд дэвсжээ. Зарим тасалгаанд иран хийцийн хивс битүү дэвссэн байв. 

	Энэ сүмийг 420 жилийн өмнө байгуулсан гэнэ. Үндэслэн байгуулагчийн шарилыг нэгэн өрөөний голд бунхалжээ. Араб мөргөлчид тойрон зогсож, шарилын мөнгөн хайсыг үнсэн, залбирал уншина. 

	Турк, Энэтхэг, Пакистаны хаадын бэлэг гэж мөнгөн суварга, чийдэнгийн тансаг бүрхүүл, зандан хаалгыг заалаа. Италийн гантигаар хийсэн сайхан хана, багануудыг үзлээ. Сүм дотор бурхан шүтээн гэж юу ч үгүй, харин олон өнгөт шилээр хийсэн хана, эрээн зургууд, хээ угалз харагдана. Сүмийн гадуур үй олон мөргөлчид хөгшин, залуу хүүхдүүд, хар нөмрөгтэй авгайчууд сүмийн ханыг толгойгоороо мөргөн, залбиран сууцгаана. Зарим нэг нь гуйлга гуйна. 

	1960. 05. 01. Цэргийн яамны дэргэдэх жижигхэн талбай дээр очив. Бүх газарт Абдел Касемийн зургийг тавьж, энд тэндгүй араб бичигтэй олон өнгийн лоозон өлгөжээ. 

	Байшин бүрийн оройд 8 хошуутай саран тэмдэг бүхий далбаа хийсгэсэн байна. Хотын гудамж талбайд маш олон хүн үймэлдэн, бөмбөр цохиж, дуу аялан яваа бүлэг хүмүүс хааяа таарна. Автомат буу барьсан цэргүүд хүмүүсийн дундуур сүлжин, амьтан бүхнийг ажиглан явна. 

	12 цагийн орчим талбай руу олон хүний жагсаал орж ирэв. Жагсаалын түрүүнд моторт дугуй явж өнгөрөв. Түүний ар талд хэд хэдэн танктай, автоматын амыг олны зүг хандуулан барьсан хэдэн зуун цэрэг явна. Олон хүн үзэж, алга ташин хашхирна. Жагсаалын цувааг дуусгалгүй, буцаж буудалдаа ирэв. Ийнхүү Майн баярыг хүний газарт буюу Багдадад үзэв. 

	Оройхон гудмаар гарч явахад, ерөнхий сайдын байрны дэргэд хашааны өнцөг булан бүрд өдий төдий тооны бүрэн зэвсэглэсэн цэргүүд автомат буугаа гартаа барин зогсох нь харагдана. Цэргийн яамны үүд, хашааны булан бүхэнд пулемёттой хөнгөн хуягт машинууд байлдаанд ороход бэлхэн зогсож, эргэн тойронд нь буутай цэргүүд сэрэмжлэн буй нь үзэгдэнэ. Байдал ер бус түгшүүртэй байх нь сэтгэлд сэжиг төрүүлнэ. Улс орны байдал нэлээд хүнд мэт санагдана. 

	1960. 05. 02. Хүний хэл мэддэг хар эрээн ширээтэй, хүмүүсийн яриа сонсдог хөх цэнхэр ханатай, олон өрөө тасалгааныхаа алинд нь байгааг андахгүй сонгодог олон утастай байранд 7 хонов.  

	Энэ завсар үзэж танилцсан зүйл хомс, өдөрт 3 хооллодог. Үдэш нь хоршоо дэлгүүрээр хэсдэг. Иймэрхүү байдалтайгаар цагийг өнгөрөөв. Гадаа гарахад нар нь шатаам халуун, байранд орвол цөм хүний хөндий цэвдэг сэтгэлтэй далд олон чих амьсгалаас эхлэн, ярьсан бүхнийг дамжуулна. Хэрвээ санаа дамжуулдаг багаж байдаг бол бид нар ч аягүйхэн байдалд ормоор аж. 

	Өглөө боссон ч цагаан шугам зураастай бичгийн хар ширээ, үдэш унтсан ч хажуугаас сонсголын сүвтэй утас хэзээд бэлхэн амьсгалсан, хөдөлсөн бүхнийг мэдээлж байна. Эргэн тойрон үл итгэхийн хүрээлэнд 7 хоног болов. 

	Хэл мэддэг ширээ 

	Зочдыг хүлээн авах тасалгаа уудам бөгөөд сэрүүхэн. Хойд ба зүүн хана нь дөрвөлжин гэгээтэй. Хөх өнгийн эдээр бүрхэж, түүний цаана хөндий гаргажээ. Эдгээр хананы наана шар бүрээстэй, тус бүр түших 3 дэртэй диван тавьжээ. Тасалгааны зүүн хана нь 3 том цонхтой, түүний цаана давхар тасалгаа бий. Давхар тасалгааны хана нээгдэж, хаагдаж байх олон нимгэн ялтсан хөшигтэй. Тэдгээр ялтсан хөшгийн завсраар Тигр мөрөн харагдана. Тасалгааны өмнө хана шаравтар ягаан будагтай. Түүний наана тас хар өнгөтэй, 4 нарийхан хөлтэй бичгийн ширээ бий. Ширээний зүүн талын шургуулга нь 5 цагаан зураастай, бив битүү, дотор нь маш хүнд багаж байх шиг, баруун гар талын шургуулга нь хөндий, хоосон нүх байх нь дуу чангаруулах үүрэгтэй бололтой. Тасалгааны шалан дээр битүү хивс дэвсэж, нуруунд тохирсон 3 түшлэгт сандлуудыг энд тэнд тавьжээ. Энэ тасалгаа маш тохитой боловч хэл мэддэг ширээ бидний сэтгэлд сэжиг төрүүлнэ. 

	Багдад хотын захиргааны байшинд очлоо. Хэлэлцээр хийх өрөөнд оров. Төлөөлөгчдийн дарга Фессель Хамир баяр хүргэж, үг хэллээ. Би бас үг хэлэв.  

	Хэлэлцээрийн үед орчуулагч төлөөлөгчдийн зарим үгийг орчуулахгүй буюу би түүнд хэлж өгнө. Гэрээ хэлэлцээнд ийм ёс байдаг юм. Түргэн ярь, хэл гэх зэргээр хажуугаас зааварлан дээрэнгүйлж байхад уур хүрсэн боловч, биеэ барьж тэсвэрлэж суулаа. Бас гэрээний хавтасгүй ирсэндээ маш их харамссан боловч, энд олдохгүй нь жигүүрээ гэмтээсэн шувуу нисэж чадахгүйн адил байлаа. 

	Энэ өдрийн ажил ийнхүү амжилттай төгссөн боловч, гарын үсэг зурах гэж нэг, хоёр хонох нь яарч буй бидний сэтгэлд үнэхээр хүнд байв. Үүнээс гадна онгоц хүлээж хэчнээн болохыг бүү мэд.  

	1960. 05. 03. Сэтгэлд зохист нэгэн зүүд зүүдэлж хонов. “Шөнө турш хэсүүчлэн яваад өглөө эрт гэртээ орж ирэв. Хоёр тасалгаатай жижигхэн байшингаас энхрий хөөрхөн хатагтай минь угтан хүлээж, хаа явсныг минь асуухад нь жимсэнд яваад ирлээ” гэж хариулав. Яасан хөнгөхнөөр жимсэнд яваа вэ? гэж ёжлон хэлэх нь ив илхэн. Идэр залуугийн жимсэн улаан хацар нь бумбайж, инээн баяссан, цэлмэг дүүрэн царай нь тод үзэгдэж байлаа. 

	Алтайн цаадах говьд аянаар явсан ч, алс холын нутаг Азийн баруун өмнөд газар суусан ч, Африкийн тэртээ түмэн газрын хол одовч, үргэлж намайг сүүдэр мэт даган явдаг яасан жигтэй хайрхан бэ. Элэг зүрхнээс эхлээд эвт сэтгэл санаа бүхэнд салшгүйгээр хадагдсан юм бол юунд салан одсон юм гэх бодол төрж, зочид буудалд олныг бодон, эх нутгаа санаж суухдаа энэ тэмдэглэлийг бичив. 

	Багдад хотын эртний соёлын дурсгалт зүйлийн музей үзэв. Энэ музей нь 2 давхар байшинд байх бөгөөд 6˗8 тасалгаатай бололтой. Хүн анх үүссэн, чулуун болон хүрэл зэвсгийн гэх мэт хүний хөгжлийг үе шатаар, товчхон өгүүлж, гол төлөв он тоолол 3000 жилийн өмнө Мисподам Оронд байсан хүмүүсийн соёл, хот балгадын үлдэгдэл, хөшөө, сийлбэр зэргийг нягт сайнаар, уг байдлаар нь тавин үзүүлжээ. 

	Тигр мөрний эрэгт 1200˗344 онд баригдсан нэг том уран барилга үзэв. Энэ барилгыг засаж, уран сайхны музей болгож байгаа ажээ.  

	Нөхөр Пүрэвжил гэрээгээ машинаар цохихоор Зөвлөлтийн элчин дээр очив. Засгийн газарт орж буй өөрчлөлтөөс болж, гэрээн дээр гарын үсэг зурах явдал хойшлов. Хотоос 90 орчим км давхиад эртний Вавилон улсын нийслэлд ирэв. Жацрат мөрний усан дээр байгуулсан хот байжээ. Элсэн доороос Германчууд малтаж гаргасан байшингийн ханан дахь амьтны дүрсүүд, тэр үеийн асфальтан шал байна. Хааны ордон, цэцэрлэг, ёслолын гудам зэрэг газар доороос малтаж гаргасан ордон харшийн үлдэгдлийг үзлээ. Тэнд цаг орчим байгаад буцлаа. 

	Соёлын гэрээнд гарын үсэг зурах явдал маргааш бүтэхгүй бол дахиад хэдэн өдөр хоол идэх, дэлгүүрээр хэсэх зэргээр өдрийг өнгөрөөнө гэхээс үнэхээр уйтгартай санагдана. Гэвч бид заавал түргэл, гарын үсэг зуръя гэж шаардах эвгүй. Арга буюу заншлын ёсыг дагахаас өөр замгүй мухардав. Нэг кино театрт орж кино үзэв. 

	1960. 05. 05. Майн баярын жагсаалын өдөр Багдад хотын харгис этгээдүүд хуйвалдан, жагсагчдыг буудаж, 10 гаруй хүн алагдаж, 100 орчим хүн шархадсан мэдээ ба Иракийн хүнд түгшүүрт байдлыг бодон бодон, бас соёлын гэрээнд гарын үсэг зурах асуудал ямар нэгэн шалтгаан олж хойшлогдох нь уу даа гэж муугаар бодож байв. 

	Нэгэн эвгүй зүүд зүүдлэн сэрэв. Үерийн улаан усан эргэлдэж, мушгиран урсах нэг том голыг өөрөө машинаа барин гатлах гэж байна. Аль эрт 1955 онд насан өөд болсон хайрт аав минь өвчтэй боловч, бие нь илаарьшиж байх шиг. Эхнэр хүүхдүүдийнхээ тухай муу ёрын зүүд зүүдлээд, шөнийн 2 цагт цочин сэрэхэд, Улаанбаатарт өглөөний 7 цаг болж байв. Бодвол энэ үед миний тухай тэд минь бодсон байх.  

	Өглөө нь Соёлын яаман дээр очив. Яамны сайд ирсэн боловч, хэрэг бүтсэнгүй. Өдөр буудалд нэг сурвалжлагч ирж, Иракт байгаа сэтгэгдлээ ярина уу гэх завсар Монгол, Ирак хоёр улс эрт дээр үеэс эхлэн харилцаатай байсан гэв. Монголын хүн ам сая гаруй гэхийг сонсоод, яасан цөөхөн юм гэж гайхав. Монгол, Ирак дээд өвгөдийн үес шиг одоо байсан бол Орос биш, Монгол улс саран дээр пуужин харвах байсан хэмээн орчуулсныг Нескин рүү инээмсэглэн харна. 

	˗Монголд Иракийн соёлын уламжлалаас юу байдаг вэ гэж асууна. 

	˗Майн баярыг үзэв үү, жагсаал ямар санагдав? гэнэ. Ер нь олигтой юм асуухгүй бололтой. 

	 Холуур тойруулж баахан базаахгүй асуулт асуугаад, дэмий инээх нь зэвүүн ажээ. Үдээс хойш Болгарын элчин ирж уулзав. Иракийн байдлаас бага сага ярина. Соёлын хэлэлцээр байгуулах нь их чухал. Та нар нэг хүлээн авалт хийвэл зүгээр юм гэв. 

	Сурвалжлагчдыг хүлээж суух үед гэнэт гудамжинд дуу шуугиан гарав. Хөшигний завсраар харвал, Тигр мөрний хөвөөнд олон хүн цуглажээ. Энд тэндээс хэд хэдэн хуягт тэрэг, автомат барьсан өдий төдий цэрэг ирж, цугларагсдыг явуулахгүй хориглоно. Юу болж байгааг мэдэхэд хэцүү. Зэрлэг суманд оногдохоос айж, тасалгаа руу дотогш орлоо. Хүмүүсийн дуу шуугиан тасралтгүй сонсогдоно. Үе үе чанга чанга хашхиралдана.  

	Сонины сурвалжлагчид ирэхдээ үндэсний ардчилсан намын хурал болох гэж байгаа нь энэ гэж хэлэв. Сурвалжлагчдад өөрийн орны хөгжил дэвшил, түүх, эдийн засаг, соёл, гэгээрэл, үйлдвэр, хөдөө аж ахуйг товчхон ярьж өгөв. Ямар сэтгэгдэлтэй байна гэж эцэст нь асуухад, үзсэн харсан тухайгаа ярьж, Дорно зүгийн соёлын өлгий болсон газар ирсэн, Ирак улстай соёлын хэлэлцээр байгуулсан явдалд баяртай байна гэж хэлэв. 

	1960. 05. 06. Энд баасан гараг нь амралтын өдөр юм. 10 цагт дэлгүүрээр жаахан явав. Хоёр хүүдээ малгай авлаа. Үдээс хойш орчуулагч Нескин эхнэр, хүүхдийн хамт ирэв. Тэдэнтэй шил мартин коньяк шимж орой болгов. 

	1960. 05. 07. Маргааш эрт онгоцны буудал очиж, билет захиалахаар шийдвэрлэн суух зуураа энэхэн тэмдэглэлийг бичив. 

	Алс Дорнодын урт аяны тэмдэглэл

	1961. 3. 17. Баасан гараг. Алс Дорнодын аяны урт замыг туулахаар гэрээс гарав. Багын анд багш Чойжилсүрэн, хүү Амгалан, охин Дэвээ, дүү Гомбодорж нар Улаанбаатар хотын нисэх онгоцны буудлаас үдэж гаргав. 

	Бээжин хотын буудлын нэг өрөөнд Хятадын уран зохиолчдын хорооны орлогч дарга бөгөөд Японд болох Ази˗Африкийн уран зохиолчдын товчооны хуралд Хятад улсаас оролцох төлөөлөгчдийн тэргүүн Жүй˗н урилгаар очив. Хурлын тухай ярилцаж, оройн хоол идэв. Дулаан газар очно хэмээн хавар, намрын пальтогоо Бээжинд орхисондоо харамсан, даарч чичрэн, хааяа вагоны цонхон дээр зогсож, энэ тэрийг ажиглан явлаа. Утааны яндан харагдахгүй, битүү манантай гацаа тосгон үзэгдэнэ. Өмнө зүг ойртох тусам газар ногоорсоор байлаа. 

	Үдээс хойш уулархаг газар хүрч ирэв. Хавцал олонтой, өндрөөс буусан гол горхи их элбэг, цагаан будааг ус шаварт тарьдаг аж. Хөх мөрний гүүрээр гарав. 

	1961. 03. 20. Цагаан будаа тарих устай талбайд үнсэн хөх үхэрт модон анжис чирүүлэн, араас нь хөл нүцгэн хүмүүс түлхэн явах нь олонтоо таарна. Кантон хотод буухад, Хятадын уран зохиолчдын үндэсний хорооны Кантон дахь салбарын орлогч дарга угтан авав. 

	1961. 03. 21. Усан дээр хөвөх завинд үе улиран амьдардаг хүмүүс энд олон ажээ. Хулс сүлжин барьсан мухлагийн үүдэнд хүүхэд багачууд гарч ирэн, зарим нь нүүр гараа угаана, зарим нь өглөөний хоолоо иднэ. Кантон хотын байшин голдуу 5˗6 давхар ажээ. Бээжингээс ялгаатай, европ маягийн хот гэмээр. 

	Бид өглөө 7 цагт буудлаас гарч, Гонконг хүрэхээр төмөр замын станц очив. Буудал дээр угтаж авсан орлогч дарга, мөн хорооны ажилтан эмэгтэйн хамт ирж үдэж гаргав. Замын хажуугаар нишингэ, хулс, ногоохон навчит саглагар сайхан модод үргэлжилж ургажээ. Усанд умбан яваа тариачид хааяагүй. Усан дээр хөвөх хос хунг харахад эртний танил юм шиг соньхон. Манай оронд хүрнэ гэж бодоход сэтгэлд сайхан. 2 цаг яваад Хятад улсын хилийн хотод ирэхэд, үйлчлэх товчооныхон хүлээн авч, хооллож ундлаад, явганаар дагуулан өөрийн улсын хилийг нэвтрүүлэв. 

	Энэ цагаас эхлэн Англи улсын түрээсэлсэн нутаг, аливаа орны хүмүүс хуран цугларсан Гонконгийн дэвсгэр дээр гишгэв. Гонконгоос биднийг авахаар ирсэн галт тэрэг 12 цагт хөдөлж, голдуу уулархаг газраар явав. Уулын оройд хүртэл хот суурин харагдана. Хилийн харуулын хотоос хөдөлснөөс хойш цаг хэртэй яваад “Азийн нийслэл” хэмээгдэх Гонконг хотноо ирж буув. Энэ нь Америк маягийн өндөр өндөр байшин, эрээн мяраан хаяг гарчигтай дэлгүүр, гуанз, машин тэрэг сүлжилдсэн том, үзэсгэлэнтэй хот ажээ. Хэдий тийм боловч, нэг л сэтгэл түгшүүртэй, ёстой л харийн газар, хүний нутаг юм даа. Үдийн хоол идэх зуураа өмнөд Хятадын далайн буланд үймэн шавааралдаж байгаа далайн хөлөг, моторт завинуудыг сонирхон харав. 

	Орой болоход шингэн хөх манан бүрхэв. Эргэн тойрны өндөр уулсын оройд улаан дохио асаж анивалзана. Чүдэнзний хайрцаг босгоод тавьсан юм шиг өндөр саарал байшингууд манан дунд балартан харагдана. Автомашинууд гэрлээ асаан давхилдах нь гудамжаар олон жижигхэн гал гүйлдэх мэт харагдана. 

	1961. 03. 22. Үйлчлэх товчооны Ли˗тэй хамт Японы консулын газар очихоор явав. Консулын газар далайн дундах арал дээр байдаг тул усан онгоцонд сууж 10˗аад минут явж хүрлээ. Хоёр давхар автобус, трамвай нижигнэж, хүн хөллөсөн суудлын тэрэг шогшино. 10˗аад давхар байшингууд зай завсаргүй шавааралдсан хотын гудамжаар явж Консул˗д очив. 

	Дэлгүүрээр явахад юмны үнэ Багдадаас хямд биш бололтой. Шөнө болоход энд тэнд мөрийтэй тоглоом, бүжиг, кафе нээгддэг ажээ. Гуйлгачин, хөгжимчид олноор гарч ирнэ. Хүүхдээ дэргэдээ суулган, гар тосон сууцгаана. Оройн кинонд оров. Урт кино байв. Үзэгчид нэг хөлөө нөгөө өвдөг дээрээ тээж, тамхи баагиулан сууцгаана. 

	Бид машинтайгаа далайн онгоцонд сууж, хоолойг гатлан, Японы Консулын газраас паспортаа аваад, Индонезийн Консулын газар руу явав. Машины хөдөлгөөн их, зогсоол тэр бүр байхгүй учир холуур тойрч, эргэж ирэх машинаа хүлээн удтал зогсоно. 

	Дэлгүүрээр явж, юм сонирхохыг хүсэвч, эх нутаг, Энхээ, Амгалан хоёр хүү минь бодогдож, хүний газар хартай сэрэмжтэй явахыг сануулна. Гудамжаар явж байтал хэн нэг этгээд өдөж, зодоон гарах ч юм билүү. “Чөлөөт ертөнц”˗ийн дээд зэргийн  зочид буудлын өрөөнд унтах нь Алтайн цаадах говийн алмасын довд унтсанаас арай л илүү соргог сэргэг байдлыг шаардана. Нутагтаа очихоос нааш гүйцэд нойртой хонохгүй янзтай. 

	Токиогоос ниссэнээс хойш цагийн дараа Тайвань арал дээгүүр өнгөрөв. Доош харахад зулсан хөвөн шиг цагаан үүлс, түүний цоорхойгоор далайн ус хөх тэнгэр шиг харагдана. Онгоц намуухан явах боловч, сэтгэл нэг л амаргүй, үйлчлэгч бүсгүй усны хөвүүр, үүргэвч гарган, биедээ өмсөж үзүүлэн заах нь сэтгэл түгшүүлнэ.  

	Монголын их талд үхэр мал бэлчээрлэн байдаг шиг, далайн мандал дээгүүр загасчдын онгоц тоо томшгүй олон үзэгдэнэ. Арлыг дээрээс харахад, оройдоо модтой уулсын хөндийгөөр хот суурин багшралдан, чөлөө бүрд нь шатрын хөлөг шиг дөрвөлжин тариалангийн талбай харагдана. Онгоцноос буухад, Японы зохиолчдын хорооны төлөөлөгч бололтой 2˗3 залуу гүйлдэн ирэв. Гаалийн шалгалтыг өнгөрөөгөөд, Хятадын төлөөлөгчдийг хүлээх хооронд Японы зохион байгуулах хорооны дарга Жоши Лхомта нар ирж мэндлээд, нэрийн хуудсаа өгөв. П давхарт биднийг гарахад, 100 орчим хүн гудамж гарган зогсож, алга ташин угтав. Тэнд Токиогийн их сургуулийн монгол хэлний багш Сакумото, Суданы зохиолч Кера нарын танил хүмүүс байв. 

	Цугларагсдын дунд талбай гарган биднийг зогсоож, нэрсийг дуудан танилцууллаа. Цуглааныг Японы зохион байгуулах хорооны дарга нээж үг хэлээд, дараа нь Хятад, Монгол \Цэвэгмид\, Лаосын төлөөлөгч үг хэлэв. Цуглааны дараа сонины сурвалжлагч нар асуулт тавив. Онгоцны буудлаас цаг шахам явж, зочид буудалд ирлээ. 

	Оройхон эрдэмтэн Сакамото ирж, энгийн юм ярилцан суув. Орой хүлээн авалтад ороход, үүдний өрөөнд 10˗аад Япон хүн, эхлээд Хятад, дараа нь Монгол, Вьетнам, Лаос гэсэн дарааллаар цувруулан оруулав. Японы алдартай зохиолчидтой танилцав. Тэд нар энгийн байдалтай, сүрхий зальтай, хүний нүдийг ажиглаж байдаг байна. 

	1961. 03. 25. Өглөө нартай сайхан өдөр байсан ч, газар хөдөлж байшин чичрэв. Машинууд зүүн баруун гар хамаагүй эргэн давхилдана. Японы Олон улсын худалдааны нийгэмлэгийн хэдэн хүн уулзав. Зарим орны элчин сайдын газар очиж, уулзах арга зам олдохгүй сэтгэл зовооно. Бидний алхам бүрийг хянаж байгаа далд дагуул элбэг учир шууд очоод уулзаж чадахгүй байгаад гомдох сэтгэл төрнө. 

	Токиогийн их сургуулийн монгол хэлний багш Цэдэвдорж ирж уулзаад, туслах хэрэг гарвал хэлээрэй гэв. Өглөө сэрэхэд нохой хуцах мэт чимээ гарч байв. Асуувал, тасалгаанд бүлээн хий оруулагч аппаратын чимээ ажээ. Японы сонинд “Ази˗Африкийн зохиолчдын хурал З˗р сарын 28˗нд болно. Энэ хурлаар колоничлолыг устгах, тусгаар тогтнол, олон үндэсний холбоог бэхжүүлэх асуудлыг хэлэлцэнэ” гэсэн мэдээ гарсныг Галсанжав ярьж өгөв. Мөн сонинд дэлхий дахины тусгаар улсуудын газрын зураг ба далбааг гаргасны дотор манай улсынх байна. Японоос хүлээн зөвшөөрөгдөөгүй, НҮБ˗ын гишүүн болоогүй улсуудын жагсаалтад Монгол улсыг оруулсан байна. 

	Бие эвгүйцэн, удтал нойр хүрэхгүй байсаар хэсэг зүүрмэглэхдээ: Эхнэр, хүүхдийнхээ хамт ээжийндээ очоод байна. Энхээ хүүгийн минь хамар нь нустай, улаавтар өнгөтэй, нэлээд туранхай боловч, өвчин нь илаарьшин эдгэж байна. Гэрийн хаяанд Лужаа сууж байна. Долгорсүрэн миний эгчид “Манайхаар олон залуучууд ирээд байна гэж Луу˗д хэлсэн чинь дургүйцлээ” хэмээн шоолон ярихад нь бусад нь инээлдэх шиг, Амгалан гэр тойрон гүйж явна гэж зүүдлэв. Англи хэлний хичээлээ үзэж жаахан суув. 

	Сакумото профессор хуралд хэлэх үгийн Япон орчуулгыг хянан үзэхээр болов. Сакумото Монгол˗Япон хоёр улс дипломат харилцаатай болбол сайн сан. Ялангуяа худалдааныхан их сонирхож байна гэхэд нь би, манай улс бүх үндэстэнтэй харилцаа холбоогоо бэхжүүлэхийг эрмэлздэг. Харилцаа тогтооход манай талаас саад болж буй зүйл байхгүй. Харин Японы Засгийн газар саад болж байх шиг байна гэв. 

	Бидний яриа:

	˗Танай Гадаад яамны түшмэл Монголын талаар юу бодож байна? Сонин сэтгүүлд энэ тухай бичдэг үү?

	˗Манай Гадаад яамны нэг хүн Монголын төлөөлөгч та нартай уулзах хүсэлтэй байна. 

	˗Тэр ямар хүн бэ, юун тухай уулзах гэсэн юм бол? 

	˗Хэн болохыг мэдээгүй, Монгол улстай харилцаа тогтоох талаар та бүхний саналыг мэдэх гэсэн байх. 

	Японы коммунист намын “Улаан туг” сонины сурвалжлагч нар ирэв. Социализм байгуулж буй Монгол улсын хөгжилт, Монголын уран зохиолчдын байгууллагын үйл ажиллагааны талаар ярилцлага өгөв. Өргөн дэлгэцийн кино театрт 1824 оны түүхэн сэдэвт кино үзлээ. Тэнгэр бүрхэг байгаа нь Токиод ховор үзэгдэл гэнэ. “Энэ жил цас орсон атал одоо ороод яах нь вэ” гэж ярилцана. 

	1961. 03. 28. Хуралдах танхимд төлөөлөгчдийг ороход эрвээхэй зангиа, тас хар костюмтай 20˗иод залуу, цагаан кимоно өмссөн үзэсгэлэнт бүсгүйчүүд дуу аялан зогсож байв. Хурлын дарга Шакин хурлыг нээж үг хэлээд, дараа нь нарийн бичгийн дарга Нотта илтгэл тавив. Төлөөлөгчид голдуу өөрийн орны тухай ярьж, колоничлолыг устгах, эрх чөлөө, тусгаар тогтнолыг олгуулахад зохиолчдын оруулах үүргийг ярина. Хурлын завсарлагаагаар сурвалжлагчид ирж, зарим нь “Монгол, япон хүмүүс царайгаар ижил юм. Япон бол урд ба баруун зүгээс гаралтай. Та юу гэж бодож байна? гэхэд,

	˗Япон нь Монголоос гаралтай байлгүй дээ гэж инээдэм болгон хариулав. Азийн нийгэмлэгийн төлөөлөгч мадам Камацу угтан ирж, 

	˗Манай дөрвөн зохиолч Монголд очихыг хүсэж байна. Тэд тантай уулзахыг хүссэн. Манай нийгэмлэг бол Ази тивийн ард түмний найрамдлыг бэхжүүлэх, соёлын өвийг судлах зорилготой. Танай Дамдинсүрэн, Лувсанвандан манай нийгэмлэгт зочилсон. Бас Ширэндэв бидэнтэй уулзсан. Бид түүнийг дагуулан явж юм үзүүлсэн гэв. 

	Үдийн хойно империализм, колоничлолыг эсэргүүцэх тусгаар тогтнолын тэмцлийн асуудал хэлэлцэх хэсэгт орж хуралдав. Монголын төлөөлөгчдөөс санал гаргана уу гэхэд, “Санал нэг байна, харин НҮБ˗ыг жинхэнэ олон улсын байгууллага, ард түмний ашиг сонирхлыг хамгаалах байгууллага болгох талаар тус хурлаас гаргах бичиг баримтын төсөлд оруулбал сайн сан” гэж хэлэв. 

	1961. 03. 30. Зөвлөлтийн ЭСЯ˗нд очиж Федоровиковтой уулзав. Тэр “Япон˗Зөвлөлт хоёр улсын хооронд эдийн засгийн харилцаа нь өргөжих төлөвтэй болж байна. Японы бүх эдийн засаг, эрх мэдлийг Америк гартаа атгаж байгаа явдалд Японы хөрөнгөтнүүд дургүйцэж, Зөвлөлтөөс нефть авах сонирхолтой байна. Зөвлөлт нь Японоос усан онгоцны багаж авч байна гэхчлэн ярив. 

	Төгсгөлийн хуралдаан баяр ёслолын байдалтай болж, төслөө батлан тараагаад, сурвалжлагчдын хурал болов. Амжилттай болж өнгөрсөн энэ хурлыг Японы зохиолчид хувийн зардлаар зохион байгуулсан. Гэтэл ийм хурлыг бусад оронд Засгийн газар нь дэмждэг юм. Өнөөдрийн энэ цуглаанд Гадаад явдлын яамны сайдыг үг хэлнэ үү гэхэд татгалзсан. Энэ бол шившигтэй хэрэг гэх мэт эрс шулуун үгсийг Исиката хэлэв. Төлөөлөгчдийг олны дундуур явуулж өнгөрүүлэхэд цугларсан олон алга ташиж, гар барин үдэж гаргав. 

	Орой нь театрт очиход, тэнд ардчилсан дэвшилт үзэлтэй хүмүүс цугларсан байв. 15˗18˗р зууны үеийн жүжгийн хэсгээс үзүүлж, төгсгөлд нь 1960 онд гарын үсэг зурсан Япон, Америкийн аюулгүйн гэрээг эсэргүүцэж буй байдлыг кино, зураг ба хүмүүсийн тоглолтоор үзүүлэв. Дараа нь төлөөлөгчдийн дарга нарыг тайзан дээр гарган нэрсээр нь дуудаж олонд танилцууллаа. Орой нь Токиогийн их сургуулийн монгол хэлний ангийн 3 оюутан ирж, “Хоньчин Найдан”˗ы эхний хэсэг, “Булшин дээр” найргийг уншуулан магнитофонд бичиж авав. 

	1961. 04. 01. Киото хотыг дайран, радио телевизийн аппарат хийдэг компани дээр ирэв. Төрөл бүрийн байдалд хэрэглэх телевизор хийдэг гэнэ. Биднийг жимсний усаар дайлав. Эндээс автобусаар цааш явсаар Осака хот хүрч, үдийн хоол идээд, олон нийтийн цуглаан дээр очив. Нэлээд томоохон танхимд зуугаад хүн цуглажээ. Төлөөлөгчид үг хэлэв. 

	Касима хэмээх нэгэн эртний сүм үзэв. Хорь дугаар зууны эхэнд японы нэгэн нэрт зохиолчийн сууж, анхны романаа бичсэн байр энд байна. Абемуру академич багш Япон хүүхэнтэй зургаа авхуул гэхэд нь санамсаргүй зогсож байгаад алдаа хийсэндээ өдөржин сэтгэл зовов. Гэвч энэ зургийг Японы талаас нэг ч хүн авсангүй. Харин Галсанжав өөрийн аппаратад буулгав. 

	Тэндээс автобусандаа сууж, өндөр уулыг ороож зассан аймшигтай сүртэй замаар өгсөв. Амрагчид маш олон. Бидний өмнө цагдаагийн машин, мотоциклтой цагдаа нар явсан тул саадгүйгээр уулан дээр гарч, зочид буудлын гуанзанд хооллов. Зам нь хувийн өмч учир автобусны хөлс төлдөг гэнэ. 

	Энд зам, уул, ой мод цөм хувийн баячуудын мэдэлд, тэдэнд орлогын эх булаг болдог ажээ. Уулнаас буухад биднийг хуучин ердийн цэцэрлэгт урив. Талбайн дунд намхан ширээ засжээ. Үндэсний хувцастай хоёр сайхан бүсгүй нэг нь сөгдөн сууж цай идээшүүлнэ. Нөгөө нь жижиг аяганд хийж, зочдод барина. Үндэсний бүжиг хийж үзүүлэв. Хүлээн авалтын дараа Киото хотын эртний нэг сүмд орж үзлээ. 

	Нэгэн лам шүтээнийг нээхэд Цейлон, Индонезийн төлөөлөгчид удтал наманчлан сөгдөж, ном уншиж, мөргөл хийв. Сүмээс гараад, төв гудмаар явган явцгаав. Монголч эрдэмтэн Хаттори, Мураяма нар ирж уулзав. Аязова, бас уран зохиолчдын хорооны Нотта нар ирж, баяр хүргээд, Монголд очих хүсэлтэй байгаагаа хэлэв.  

	Орой олон улсын худалдааг дэмжих нийгэмлэгийн урилгаар очиж, олон янзын компанийн төлөөлөгчидтэй хамт хоол идэв. “Ямааны ноолуур их авах сан. Худалдаа өргөжүүлэх юм сан” гэж их ярина. Японы метро нь Москвагийнхтай төстэй боловч, дотор тал нь гоёмсог биш, бас гүехэн бололтой. 

	1961. 04. 04. Энхрий хайрт хүүхдүүддээ ямар тоглоом аваачиж өгөх билээ гэж бодохоос сэтгэл яарна. Эрх чөлөөтэй гадуур хэсүүчлэн явахаас болгоомжлох нь харамсалтай. Японы зарим сэхээтэн, оюутан залуус хөрөнгөтний ардчилсан хувьсгалын үед Зөвлөлтөд ямар байсан шиг байдалтай санагдана. 

	Тэд нар хурал цуглаан дээр Интернационал дуулж, Засгийн газрын ажил явуулгыг занан зүхэж, Америкийг үзэн ядах боловч, социалист хувьсгалын тухай яривал түүний утга учрыг огт үл ойлгох төлөвтэй. Эв хамт намын гишүүд, “Улаан туг” сонины сурвалжлагчид нь нэлээд дэвшилт үзэлтэй. Улс орныхоо доторх нарийн төвөгтэй байдлыг сайн мэддэг ажээ. 

	Монгол хэл мэддэг аспирант Танака ирж “Монголоор хэвлэгдсэн Ганжуур, Данжуур нь 130 боть болох бөгөөд 1 сая 300000 иений үнэтэй. Үүнийг эндхийн нэгэн хийдээс хэвлэн гаргажээ” гэсэн мэдээг дамжуулав. Энэ хүнийг орж ирэн суухад, манай дагуул орж ирж, үг чагнана. Гаран, орон байж их л сандарна. 

	Токиогийн их сургууль орох замдаа “Улаан туг” сонины сурвалжлагч, Японы бүх эрх мэдэл Америкийн гарт учир хүнд байна. Дайнаас хойш юмны үнэ 300 дахин нэмэгдсэн. Цагаан будаа хүссэн их жагсаал болж, Хааны ордонд цөмрөн ороод, хааныг ширээнээс буу хэмээн шаардсан билээ” гэж ярив. 

	Хааны ордныг тойрон туг, лоозон барьсан хэсэг хүмүүс явж байхыг үзээд хөдөөгөөс ирэгсэд ийнхүү Хааны ордныг тойрдог. Түүнд сүслэн биширдэг боловч, хаан гарч ирж, тэдэнтэй уулздаггүй юм. Бас Майн 1˗ний өдөр том жагсаал болдог. Түүнийг цагдаа нар бууддаг учир майн баяр хийдэггүй” гэж ярилаа. 

	Токиогийн их сургууль дээр очиж, Зоологийн институтийн Kiyoshi Такеваки гэдэг эрдэмтэнтэй уулзав. Манай дагуул гадагш гарснаа орж ирээд, ширээн дээр байсан цаас, тэмдэглэх зургийг сэмхэн сөхөж үзнэ. Чухам юу эрснийг бүү мэд. Лавтай л итгэмж муутай хүнээ энэ газар явуулсандаа сэтгэл нь сүрхий зовж буй нь илт. 

	Энэ дагуулд хачин нарийн даалгавар өгч дээ. Итгэгдэхгүй атал ингэж харь орноор хэсүүчлэн явж юу хийнэ. Гэртээ бүлээн дулаан сууж, хэдэн хүүхдээ эрхлүүлэн ном уншиж, юм бичиж байя даа гэх гашуун сэтгэл төрөгдөнө. Түргэхэн эндээс явах сан. 

	Дэлгүүрээр гэж бодовч явуулах дургүй шүү дээ. Болих уу даа гэж түдгэлзэнэ. Өнөө хэдэн хүүхэд маань аавыгаа гэхээс тоглоом илүү хүлээж байгаа шүү дээ гэж санааширна.  

	Азийн дотоодыг судлах нийгэмлэгийн дарга Катамура болон бусад олон даргатай хамт хоол идэв. Тэнд Япон˗Монголын хооронд дипломат харилцаа тогтооход юу саад болж байна гэсэн сэдэвтэй яриа өрнөв. Базаахгүй хүмүүстэй уулзах шиг боллоо гэж сэтгэл зовнин суутал Өвөрмонгол нэгэн хүн ярилцах гэсэн юм гээд орж ирэв. Галсанжавыг дуудуулсанд ирсэнгүй. 

	1961. 04. 08. Гонконг нь 2 хэсгээс бүрдэнэ. Коулун нь эх газартайгаа үргэлж хойг, Гонконг нь далайн буланд усаар хүрээлэгдсэн томоохон уул бөгөөд эргэн тойронд байшин барилга багширчээ. Коулунаас Гонконг хүрэхэд 10 минут усан онгоцоор явна. Өндөрлөгт гарах трамвайд сууж, өөд өгсөхөд сэтгэл түгшмээр байлаа. Оройд нь гарахад сэрүүн салхитай, холын бараа сайхан харагдана. 

	Уулын баруун урд хэсгийн өмхий уст хоолойд түг түмэн мухлагт завь зогсож байна. Энэ нь бүх насаа завин дээр өнгөрүүлж буй хүмүүсийн гэр орон ажээ. Жакарта руу нисэв. Бангкокоос З цаг нисээд Сингапурт буув. Нэг цэвэрхэн хүүхэн угтан ирж, буудлын ресторанд оруулж коко кола өгөв. Цагаан хувцастай цэргүүд энд тэндгүй зогсоно. Жакарта хотод буухад ус чийг ихтэй, биед хувцас наалдаж, амьсгал давчидна. Тэндээс Бандун хот руу авч явав. 

	1961. 04. 10. 10 цагт хурал эхэлж, ерөнхийлөгч Сукарио үг хэлнэ гэсэн учир бид зочид буудлаар дайралгүй хурлын газар очив. Цамцаа ч сольж амжсангүй. Том танхимд 13 орны төлөөлөгч цуглажээ. Танил хүн олон байна. Тэргүүлэгчдийн арын хөшгөнд Индонезийн сүлд –алтан бүргэд хадаж, доор нь “Ази˗Африкийн орнуудын ард түмний эв санааны нэгдлийн зөвлөлдөх хуралдаан” хэмээн олон хэлээр бичжээ. Доор нь “1961 оны 4˗р сарын 10˗15. Бандунг” гэжээ. Бүрээ дуугарч, хөгжим нижигнээд, ерөнхийлөгч орж ирэв. Радиогоор “Ерөнхийлөгч орж ирлээ, босогтун!” гэхэд цөм босов. 

	Бүгд хурлыг Индонезийн талаас нээж үг хэлэв. Империализм, колоничлолыг устгахад ард түмний нэгдэл нягтрал чухал гэсэн утгатай үг хэлэв. Хурлын албан ёсны хэл нь араб, франц, англи, индонези ажээ. Ерөнхийлөгч хэлсэн үгэндээ “Эрт цагийн дэвшилтэт, соёлт ард түмэн колони байж болохгүй” гэж цохон тэмдэглэлээ. Завсарлагаагаар төлөөлөгчид ерөнхийлөгчтэй гар барин мэндчилэв. Бид түүнд Ж. Самбуу, Ю. Цэдэнбал дарга нарын мэндийг уламжлахад, тэр: ”Би хэдэн жилийн өмнө Монголд очиж байсан” гэв. 

	Бид хотын захын нэгэн зочид буудалд байрлав. Тэнд цэвэр, бохир усгүй, алчуур савангүй аж. Хуралд суугаад, эргэж байрандаа иртэл, гаднах хаалга нь цоожтой тул удтал хүлээв.  

	Өглөө босож, савангүй усаар нүүр гараа угаагаад, цагаан будаа, хар цай уугаад, хуралд очив. Энэ өдөр бид үг хэлэх учиртай. Орчуулга нь ямар болсон бол гэж сэтгэл түгшинэ. Энэ үед Монгол улсын ерөнхий сайдаас ирсэн баярын утсыг бүрнээр нь уншив. “Сайд нарын Зөвлөлийн дарга Юмжаагийн Цэдэнбал” гэхэд төлөөлөгчид алга ташиж, таних хүмүүс бидний зүг харан толгой дохиж, баяр хүргэв. Үг хэлэх болоход индэр дээр гарч, монгол хэлээр товчхон үг хэлэхэд, франц орчуулгыг орчуулагч уншив. Ерөнхий хуралдаан 11 цагт дуусаж, хэсгийн хуралдаан эхлэв. Ази˗Африкийн эв санааны нэгдлийн хэсэгт бид оролцов. 

	Хятадууд төсөл бүхнийг хэдэн хэл дээр орчуулан барьж суудаг байна. Олон туслах, орчуулагчдыг дагуулан явдаг ажээ. Индонезийн сонины сурвалжлагч “Сар ба одон гараг дээр хүн удахгүй буух нь ээ. Зөвлөлт улс огторгуйд хүнтэй пуужин хөөргөсөн тухайд сэтгэгдлээ ярина уу” гэхэд нь:

	˗Сар ба одон гараг дээр удахгүй хүн аялан хүрэх зам нээгдэж байна гэж бодож байна. Энэ бол Зөвлөлтийн шинжлэх ухааны асар их амжилт, манай социалист лагерийн ард түмний амжилт гэж бодож байна гэв. 

	Доорх гурван асуудлыг Индонезийн 1Ү чуулганаар хэлэлцэж тогтоол гаргав. Үүнд:

	1. Колоничлолыг нэн даруй бүрэн устгах, энх тайвны төлөө тэмцлийг хүчтэй болгох, 

	2. Империализм ба колоничлолын эсрэг тэмцлийн гал дүрэлзэж буй газруудын тухай 

	3. Империализм ба колоничлолын эсрэг нэгдлийн хөдөлгөөнийг бэхжүүлэх. 

	Монголоос оруулах хувь нэмрийг өргөтгөх нь чухал гэдэг санаа төрж суув. Бандунгаас хойш 25 км˗т байх нэгэн галт уул үзэхээр машинаар явав. Галт уулын ирмэг дээр ирэхэд, тэртээ доор устай нуур байх нь ёроол бөгөөд тэндээс хэд хэдэн газраас хар шавар буцалж, уур утаа цоргин гарна. Энэ галт уулыг завь уул гэдэг бөгөөд үүний тухай ардын домог олон бий гэнэ. 

	Эрт урьд цагт нэгэн хатан байж гэнэ. Хүүгээ төрхөмдөө үлдээж, энэ газар ирээд, он жил удав. Ид шидийн хүчинд хөгширдөггүй, үргэлж залуугаараа байж гэнэ. Нэгэн цагт түүний төрсөн хүү нь том сайхан хүү болж, эхтэйгээ уулзаад, түүнд сэтгэлтэй болов. Хүүгээ мөн гэдгийг гарын мэнгээр нь таньсан боловч, хүү нь үнэмшихгүй, гэрлэхийг хүсэн шаардахад эх нь “Хэрвээ чи ганц шөнийн дотор завь хийгээд энэ агуйгаар намайг зугаацуулбал би чиний эхнэр болно” гэхэд хүү шөнөжин ажилласан боловч арай дуусгалгүй өглөө болгожээ. Тэгэхэд нь тэр завиа нуур руу өнхрүүлж орхисноос завь хэлбэртэй энэ уул тогтсон юм гэсэн домогтой ажээ. Галт уулын тогооны ирмэг дээр далайн төвшнөөс 1830 м гэж бичсэн байв. Биднийг дээш гарахад хэд хэдэн машин түрүүлж очсон бөгөөд өдий төдий цэрэг байв. Учир нь дээрэмчдээс сэрэмжилсэн хэрэг гэнэ.  

	1961. 04. 15. Өвөл, зун ялгаагүй үргэлж ногоон ургамалтай, бороо хуртай халуун байдаг нэг улиралтай газар юм. Өөрийн буудлын ойролцоо хотын захад байх нэг ордонд очив /Олон нийтийн үдэшлэгт урьсан юм/. 

	Үд дунд Бандунгаас гарч, Жакартын зүг явав. Ерөнхийлөгч Субарно˗гийн ордон гэж цэцэрлэг дундаас цухуйх сайхан цагаан байшинг заав. Хотын дундуур дайран өнгөрөх зуур дэлхийд алдартай ботаникийн цэцэрлэг гэж өтгөн ургасан ой модтой хэсгийг заав. Энэ цэцэрлэгт 62000 төрлийн мод бий гэнэ. Цэцэрлэгт ерөнхийлөгчийн өөр нэг ордон бий гэнэ. Тэнд бага эхнэр нь суудаг ажээ. Хоёр эхнэрээс нь 8 хүүхэд төрсөн гэнэ. 

	Жакартад ирээд, зочид буудалд өрөө байхгүй учир, соёлын клубийн арын нэгэн өмхий, цементэн шалтай өрөөнд биднийг байрлуулав. Би нэг орон дээр, Дамба, Вандан хоёр ширээн дээр унтах болов. Орой болохыг хүлээж байтал маш их устай, дуу цахилгаантай сүртэй бороо оров. Яаж нутгаа хүрэх билээ гэхээс сэтгэл өвдөнө. Бүгчим халуунд бүх биеийн хөлс асгарна. Энэ зуур Индонезид нэгэн зочид буудлын бие засах өрөөнд өглөө эрт ортол харх, жоом, бас нэг гүрвэл гүйж явсныг санаад бие арзасхийв. 

	Жакарт˗д дугуйтай рикша машин олон. Бодвол өдөрт хэдэн зоос олж амь зуудаг бололтой. Сайн зочид буудлуудад цэргийн эрхтэн сууж, хүнд байдалтай байгаа гэнэ. Гудамжаар явахад машиныг байн байн зогсоож шалгах нь ерөнхийлөгч маргааш Америк нисэх гэж байгаа бөгөөд тэсрэх бодис эрж байгаа хэрэг аж. Ер нь зэвүүн газар иржээ. Эх нутаг, элгэн садан бодогдож, сэтгэл түгшинэ.  

	Маргааш өглөө нь 6 цагт сэрэв. Цэцэрлэгт гарвал нам гүм. Байшингийн ханаар жижигхэн гүрвэлүүд гүйлдэнэ.  

	1961. 04. 17. Билет захиалаад, зочид буудалд ирээд байтал, Гвинейн төлөөлөгчдөөс 2˗3 негр бидэн дээр ирж, улс орныхоо байдлыг ярив. Гвиней улс нь Английн мэдэлд орохоос өмнө хамтарч ажилладаг, байлдаж олсон олзоо хуваадаг, бараг коммунизм байгуулж байсан юм. Гэтэл Англи ирж бидний эрх чөлөө, тусгаар тогтнолыг эзэмшив. Бид гадагш явж чаддаггүй, 45 оюутан гадаадад сурдаг. 

	˗Монголд явуулж сургаж болох болов уу? гэхэд нь, 

	˗Оюутан авч суралцуулж болох юм. Танайх энэ асуудлыг албан ёсоор тавиарай гэв. Тэдэнтэйгээ уулзахаар явахад зардалгүй байна. Зардлын 1000 долларыг танайх өгч болохгүй юу гэж гуйв. Бидэнд мэдэл байхгүй. Одоо мөнгөгүй байна гэж хариулахад тэдний заль бүтсэнгүйд урамгүйхэн босож явлаа. Үдээс хойш Жакар хотыг үзүүлэв. Шинээр барьж буй барилга байгууламж нь нэлээд их газрыг эзэлжээ. Хотын төв хэсгийн аятайхан байшингууд үзэгдэнэ. Халуун орны аварга том модод ургажээ. Албан газар нь хувийн машинтай, нэлээд өөр байртай мэт. Гэвч морь болон давхидаг хүн хүлэг, ажилчид чухам ямар байдалтай байгааг нүдээр үзэж чадсангүй. Ерөнхий байдлаас үзвэл хүнд болов уу. 

	Алтан суваргын орноор

	(1963. 11. 25. )

	Дорно зүгийн бараан уулсын хярхаг нь улбар ягаанаар эмжээрлэгдэж буй. Үүрийн эцэс, өдрийн эхэн 7 цагт Бээжин хотоос нисэв. Саарал өнгөт өргөн тал нутгийг зай завсаргүй хагалж, тариалангийн талбай болгосон нь үүлсийн цоорхойгоор жирэлзэн үзэгдэнэ. Мөрөн голууд, нуур цөөрмүүд, гацаа тосгод хааяа танигдана. 

	 

	Үүлэн далай дээгүүр

	Доош харахад хөвөн цагаан үүлэн далай үргэлжилсний дундаас ногоон ургамлаар хучигдсан шовх уулсын орой арал мэт харагдана. Хааяа цаст цагаан уулсын мөнгөн оргилууд үүлэн далайн мандлаас дээш сүндэрлэн үзэгдэнэ. Уулсын торгон орой, хөвчин нурууд дээгүүр гацаа тосгод, тариалангийн талбай байх нь соньхон. Удалгүй уулс намсан, ногоон зүлэг, нарийхан горхи угалзран харагдах ногоон хөндий үзэгдэх болсоор Эрвади мөрний сав дээгүүр нисэв. Мөрний хөвөөн дээр орших Мандали хотын дээгүүр өнгөрөв. Хотын нэг онцлог нь суварган оройтой байшингууд юм. Уулс үлдэж, ус мөрөн улам элбэгшин, газрын өнгө цэл ногоон болсны дунд цагаан алт хэмээгдэх цагаан будааны талбай шатрын хөлөг мэт дөрвөлжин харагдана. Газрын байдал тэгширч, ой мод өтгөн шугуй болсоор байв. 

	Бирмийн Холбооны Улсын нийслэл Рангүн хотноо буухад салхигүй, нартай, манай нутгийн зуны халуун шиг бүгчим байв. Биднийг Бирмийн Гадаад явдлын яамны ёслолын хэлтсийн эрхлэгч Ты Лит угтан авч, нөгөөдөр төрийн тэргүүн, генерал Не Бин˗д Жуухаа барих тухай ярив. Ёслолын дэг жаягийг нарийн танилцуулав. 

	Гадаад явдлын яамны сайд Ү Ти Хантай уулзаж, найрсгаар хөөрөлдөв. Тэр “Манай гадаадад гаргадаг гол бараа бол цагаан будаа, самар юм. Зэрлэг заанаар модны ажил хийлгэдэг. Үхэр, илжиг зэрэг тэжээвэр амьтад бий” гэж ярив. Маргааш нь “Зочдын ордонд” хүрч очиход мод бүрийн дор шахуу зэвсэгтэй цэргүүд зогсож байх нь харагдав. Генерал Не Вин өрөөнийхөө үүдэнд тосон уулзаж, гар бариад ширээний дээд талын сандалд суухыг урив. Суухаас өмнө Жуухаа гардуулав. Ноён Самбуугаас мэнд хүргэснийг дамжуулав. 

	Их сургуулийн ректор, багш нартай уулзлаа. Орой нь Бирмийн алдарт Алтан суваргуудыг очиж үзэв. Хөл нүцгэнээр Алтан суваргуудыг тойроход, өдрийн наранд халсан халуун шал хөлийг хайрна. Нар буруу тойрох юм. Алтан суваргын өндөр нь 310 фут, эргэн тойрон 68 жижиг суварга бий. 2540 жилийн өмнө баригдсан түүхтэй гэнэ. 68 суваргаас гадна хэдэн жаахан суварга, шовх оройтой бурхан багшийн нирваан дүр, цагаан гантиг баранз алтаар хийсэн байна. 

	Өвдөг дээрээ сөгдөн сууж, алгаа дэвсэн наманчилсан мөргөлчин олон үзэгдэнэ. Тэд хүслийг хангагч хонхыг дэлсэж, хүслийн чулууг өргөнө. Жижигхэн цагаан лаагаар олон тооны зул барьж, сөхрөн суугаа мөргөлчин ч байна. Улаан, шар орхимж намилзуулан, хөл нүцгэн явах лам нар маш олон. Тэдний зарим нь жижигхэн шомбогор байшинд ном уншин өргөл, мөргөл хийж байна. 

	Визит хийх үед Хятадын элчний ярих нь: “Өнгөрсөн жил Рангуний Их сургуулийн оюутнууд империализм, колоничлолын эсрэг тэмцэхийг уриалж, цуглаан жагсаал хийхэд цагдаа бууны гал нээж, 200˗300 оюутан алагдсан юм. Одоо 3 факультетыг хаах шийдвэр гаргасныг их сургуулийн оюутнууд эсэргүүцэж байна. Энэ эсэргүүцлийг Мандалайн их сургуулийн оюутнууд дэмжиж байгаа тухай мэдэгдэл гаргасан” гэв. Үнэхээр энэ өдөр ИС˗ийн оюутны байрны дэргэдүүр өнгөрөхөд хашааны үүдэн дээр олон хүн үймэлдэж, янз бүрийн өнгөтэй плакат дээр бирм хэлээр бичиг бичиж өлгөсөн нь харагдав. Энэ явдлаас болж ИС˗ийг хааж, оюутныг гэр гэрт нь тараах, ХАА˗д гаргах шийдвэр гарчээ.  

	Югославын хүлээн авалт дээр Хятадын элчин сайд ирснийг хүмүүс ихэд сонирхон шивэр авир ярилцаж байна. 

	1963. 12. 02. Алтан суварга дээр очиж зураг авав. Энэ нь дөрвөн зүгтээ хаалгатай бөгөөд баруун талын хаалга нь маш гоёмсог, шат өөд өгсөх гудмын хоёр талаар алталсан баганатай. Бид урд талын хаалгаар нь орж өгсөв. Хүж, лаа, удвал цэцэг, суваргын зураг, бурхан багшийн хөрөг, гуулин ба чулуун дүр зэргийг худалдах жижиг мухлаг маш олон.  

	Алтан суваргын эргэн тойрон байгаа шовх оройт ногоон, улаан олон өнгийн сүм дуганд бурхан багшийн дүрийг том, жижиг хэмжээгээр бүтээсэн мөргөлчид зул барьж, сөхрөн сууж, амандаа залбирал уншина. Нүдээ аньж, алгаа хавсран бясалгал хийж, удтал сууна. Эрт цагийн урлагийн чухал эрдэнэ, соёлын үнэт дурсгал болсон энэ гайхамшигт суваргыг сонирхон үзэж, зургийг нь авав. 11 цаг гэхэд хөл нүцгэнээр гантиг чулуун шалыг нь гишгэх аргагүй болов. 

	Зоопарк

	Рангун хотын амьтны үзвэрийн газар шинэ байгуулагдсан боловч нэлээд сонирхолтой амьтадтай. Олон янзын сармагчин, буга, гөрөөс, унаганы хиртэй адуу, бөхтэй үхэр, нэг бөхтэй тэмээ, заан, тогос, тоть, могой гэх мэт. Заан хүний аяар бөхийж, нуруун дээрээ эзнээ гаргана. Түүний буухыг завдахад, баруун өвдгөө өргөж шат болгоно. 

	Шөнийн Рангун

	       Кино бүрийг эхлэхийн өмнө дэлгэц дээр Бирмийн зургаан одонт далбаа намилзана. Сүлд дуулал эгшиглэхэд, үзэгчид цөм босож зогсдог заншилтай ажээ. Киноноос гарч, гудмаар нэлээд алхав. Шөнийн зах нээгджээ. Худалдаачид газарт элдэв зүйл дэлгэн, гэрэл асааж сууна. Цэцэрлэгт хүүхдүүд цугларч, цаасан шувуу нисгэн тоглоно. Нялх балчир хүүхдүүд чулуун шалан дээр унтаж харагдана. Байшин бүрийн үүдэнд хүмүүс бөөгнөрөн суух бөгөөд тэдний зарим нь ор засаж унтах аж. 

	Алтан суваргуудын оройд асах цахилгаан гэрлүүд тэнгэрийн од шиг гялалзана. Өдрийг бодвол шөнө нь сэрүүхэн гэх боловч, умар орны бидэнд амьсгал давчдам бүгчим.  

	Худалдааны яамны сайд: “Бирмчүүд монгол гаралтай, бидэнд ижил төсөөтэй зүйлс олон бий. Найрамдалт харилцаагаа бататгах хэрэгтэй” гэх зэргээр ярив. 

	Индонезийн элчин сайд: “Эрт дээр цагт Индонези нь монгол гаралтай байсан” гэж ярив. 

	Хятадын элчин сайд: “ Танайх энд элчин сайдын яам нээж, ганц хоёрын зэрэг нарийн бичгийн даргыг суулгавал хямд болно” хэмээн зөвлөж, их л элэгсэг дотно байдал үзүүлнэ. 

	Усанд живдэг нэгэн төрөл мод бол Бирмийн гадагш худалддаг барааны чухал хэсэг бөгөөд хүнд чанартай энэ модоор заан, арслан, усны үхэр, амьтдыг сийлбэрлэн худалдана. Бирмд заан нь халуун орны битүү ойн трактор юм. Зааныг сургаж, мод чирэх, ачих ажил хийлгэнэ. 

	 

	Кехмерийн орноор

	(1964. 02. 09. )

	         

	Галт тэрэгний цонхоор.  Үд дундын үед галт тэрэг хөдлөв. Үдэн гаргагсдын дунд энхрий хайрт бяцхан Энхээ хүү маань аль ч учрыг мэдэхгүй зогсох нь өрөвдөлтэй харагдавч, ээжтэйгээ үлдэж байгаа болохоор сэтгэлийн сэв арилна. 

	Уудам талын дунд луус хөллөсөн тэрэгний хойноос ганц хар ишиг уяж явах хүмүүс газар хүрэм урт нэхий дээлтэй харагдана. Төмөр замын буудлууд дээр явган тэргэнд цас ачиж гүйлдэх хүмүүс олонтоо тааралдана. Хятад оронд дугуйг өвөл зунгүй тээвэрт ашиглана. Нуур цөөрөм гэсгэлэн харагдах нь өмнөд газар дулаарахын тэмдэг аж. 

	Гацаа тосгодын ургамал зүлэг, мөнх ногоон бут сөөгүүд цасанд дарагдан нэвсийтлээ доош гудайж, газарт наалдсан нь сүрхий аюул болж буй шинжтэй. Тариалангийн талбай, уул толгод, ой мод цас биш, мөсөн нөмрөгт хучигдсан нь үзэгдэж эхлэв. Байцайны нялх ногоон соёо хөлдөж, шалчийн унасныг ажиглаж, том хулсан сагс мөрөн дээрээ дамнуургаар өргөн зогсох тариачин галт тэргийг өнгөрөн өнгөртөл байрнаасаа хөдөлсөнгүй. Бодвол тэнгэрийн хилэн хөдөлсний учрыг олж ядаж буй бололтой. 

	Галт тэрэг зогсоход буудал дээр элдвийн идэх юм зарсан худалдаачин, дугаарлан зогсох зорчигч дүүрэн байв. Хөвөнтэй өмд, цамц, сийрсэн шаахай өмссөн хүмүүс боодолтой юм, сагстай эд агуурсыг хулсан дамнуургаар өргөж, дэнжгэнэн шогшилдоно. 

	Зөөлөн вагоноос европ хувцастай хүмүүс, бусдаас нь хөвөнтэй, хятад өмд цамцтай хүмүүс гарч гүйлдэнэ. Ухань хотын дундуур өнгөрөхөд, гудамж талбай шавар шавхай ихтэй. Байшингийн дээвэр цасан нөмрөгтэй, хүмүүс ихэд даарсан, зүдрүү харагдана. Төмөр замын хажуу дахь модон байшингийн дэргэд далан давхар нөхөөс болсон давхац нөмөрч, дагжин чичирсэн хүүхдүүд зогсоцгооно /эмэгтэй голдуу/. 

	Удалгүй Шар мөрний урд хөвөөгөөр гарав. Мөрний ус их татжээ. Мухлагт завинууд газардан зогсох нь харагдана. Ухань хотыг өнгөрөхөд ургамлын байдал дулаан газрын шинжтэй болж ирэв. Таримлын талбайд нь цэл ногоон ургамал соёолох атал, дун цагаан цасан хөнжлөөр бүрхэгджээ. Бээжингээс нааш 1400 км газар үргэлжлэн цас оржээ. 

	1964. 02. 11. Цасгүй нутагт оржээ. Хадан халил, ханан байц, явцуу жалга, бачим ам ганга, гуу олонтой, сүрлэг уулсыг хага зүсэн урсах ногоон уст нэгэн их мөрний савыг даган өмнө зүгийг зорив. Уулсын оргилд хөх будан татаж, түүнээс доош ногоон ургамал, нарс, хуш уулыг бүрхсэн нь сонин санагдана. 

	Зарим газар уулыг бэлээс нь орой хүртэл шатлан засаж, ургамал тарьжээ. Үзэсгэлэнт сайхан энэ уулыг хагалбарлан зассан мөрний хөвөөг дагаж, олон туннелийг туулан, олон тохой буланг тойрч, могой шиг мурилзан тахиралдан явсаар, уулын давчуу хавцлаас гарч, цэлгэр хөндийд ороод, Жин Де Жан буудалд ирж зогсов. Энд буурцаг буудай, идэшний зарим ногооны ургац гүйцсэн бөгөөд хүүхэд багачууд хөл нүцгэн явцгааж байв. 

	Цааш явах тутам газрын өнгө цэл ногоорч, замын хажуугаар хулсан шугуй үргэлжлэн ирэхээс үзвэл, бид цаст сэрүүн орны хилийг хэдийн алхаж, дулаан бүсэд оржээ. Замын хажуугийн хомсхон талбай, хагалагдаагүй жижигхэн хэсэг газруудад өдий төдий усны үхэр бэлчээрлэнэ. Галт тэрэг Сувд мөрнийг хэд дахин огтлон гарч, мөнх ногоон ургамлаар бүрхэгдсэн намхан гүвээ толгодын дундуур өмнө зүгийн Кантон хот хүрэхээр хурдална. Буудал дээр жуулчдыг үйлчлэх товчооны нэгэн бүсгүй угтан, биднийг буудалд хүргэв. 

	Кантон хотын цэцгийн захыг очиж үзэв. Олон төрлийн сайхан цэцгүүд сонирхолтой. Гэвч түүнээс илүү гайхалтай нь цэцгийн зах орох хаалганы дэргэд автомат буутай хэдэн давхар цэргүүд сүр бадруулан зогссон явдал байв. 

	Буудлын өрөө галлагаагүй учир зэврүүн хүйтэн. Театр, кино үзэж болох уу? гэхэд аль алины нь билет олоход хэцүү гэж үйлчлэгч бүсгүй хариулав. Ингээд туранхай тахианы тунгалаг шөл ууж, үнсэн хөх үхрийн үзэх өөхгүй хар махан хоол идээд унтахаас өөр замгүй болов. 

	1964. 02. 12. Чулуун шалтай, салхин талын өрөөнд хоёр давхар зузаан хөнжил нь дулаан боловч хэтэрхий хүнд, түүний дээр хөдлөх бүр орны пүрш хөгжим мэт хангинан дуугарах тул тух муутай хонов. Өглөө босоход толгой өвдөх шинжтэй.  Биднийг тусгай хүн дагуулан Гонконгийн хил дээр хүргэв. Хилийн зааг болсон гүүрэн дээр үүрэг сав үүрсэн, үр хүүхдээ үүрч дүүрсэн олон зуун хүн хятадын хил нэвтрэхээр шалгуулж байв. “Өдөрт 5000 хүн ийш тийш хил нэвтэрч байна. Гонконг˗д байгаа хүмүүс хаврын баяраар төрөл садандаа айлчилж байна “ гэж үйлчлэх товчооныхон ярив. 

	Замд тохиолдсон хот тосгон улаан, цагаан дэнлүүгээр гоёсон нь хаврын баяр болж байгааг харуулж байна. Усан дээр үргэлж амьдрагч мухлагт завинууд улаан даавуугаар чимэглэн, хүүхэд багачууд нь хуурай газарт гарч бужигнаж байх нь харагдана. 

	Гонконг˗д буугаад мөнгөө солиулан, зургийн хальсаа угаалгаж, гудамж зээлээр явав. Хаврын баярын битүүний орой учир барилга байшингууд чимэглэлтэй. Пуужин тавьж, дайн болж байгаа мэт пижигнэнэ. 

	Гол гудмаар явж, хүүхдийн тоглоом цуглуулах далимдаа хойг дээр орших энэ хотын зохион байгуулалттай танилцав. Зарим дэлгүүр мухлаг онгорхой учир гурван өдрийн хоолны зардлаа үрэн таран хийж орхив. Гудамж нь Кантон хотын маягтай, хог шороо ихтэй, давсалсан ногооны үнэр ханхалсан, тун ч базаахгүй санагдав. Харин шинэвтэр хэсэг буюу далайн хоолны зах орчимд өндөр барилгатай, цэвэр цэмцгэр, чинээлэг харагдах ажээ. 

	1964. 02. 14. Камбожийн нийслэл рүү нисэв. Меконг мөрний ус мяралзан харагдсаар олон арван салаа болох үед нийслэлд буулаа. Энд хамгийн хямд хоол авч идвэл өдөрт 8 доллар болох аж. Юугаараа хувцсаа угаалгах, үсээ засуулах билээ гэж бодогдоно. Бас өдөрт ганц хоол идээд, хэдэн доллар хэмнэж хүүхдэдээ тоглоом авдаг сан. Тэр яах билээ? Учир мэдэхгүй хүүхдүүд ангайтлаа харж хүлээж байгаа байх даа гэхээс санаа зовно. Гудамжаар сүүдэр дагаж явахгүй бол наран тэсвэрлэшгүй шарна. 

	Жаргах нарны туяа

	Жаргаж буй нарны туяа маш хурц, гүн улаан, ягаан өнгөөр өрнөд тэнгэрийн хаяаг бүрхэх нь үзэсгэлэнтэй сайхан. Кино театрын үүдээр шалдан хүүхэд маш олон. Тэдний ээжүүд гудамжнаа тамхи, жимс төдийхнийг худалдана.  Дэргэдүүр нь ганган бүсгүйчүүд, залуус ийш тийш сүлжилдэнэ.       

	Унаа тээврийн нэг нь гурван дугуйт Рикша аж. Хоёр дугуй нь урдаа, нэг нь ардаа байна. Халуун орны хотуудын амьдрал, хөл үймээн нар шингэсний дараа эхэлдэг байна. 

	1964. 02. 16. Пном Пень хотоос 150 км˗т орших Кампут хот хүрч, далай үзэхээр өглөө эрт машинаар явлаа. Халуун өдөр байсан учир машин зогсох үед толгой эргэм бүгчим аж. Хотоос гармагц дал, самарт дал, бут сөөг ургасан ой мод үргэлжилсээр, моддын чөлөөгөөр тачирхан үстэй, жижиг сэрвэгэр эвэртэй, шаргалдуу улаан зүсмийн үхэр элбэг тааралдана. Мөн замын хоёр талаар цагаан будааны талбайд ажиллах тараачид харагдана. Хос үхэр оруулсан өндөр дугуйтай хасаг тэрэг, рикша, моторт дугуй, автобус, машинууд тасралтгүй цувна. Нийслэлээс холдох тутам газрын хөрс хатуу хахир, дал модны навч шарлан хатсан ган хуурай улирлын байдалтай харагдаж, улам ч бүгчим болов. 

	Өндөр баганат дэнжгэр байшингуудын дэргэд нүцгэн хүүхэд олон. Хөх шавар шалбааг дотор хутгаж, ямар нэг юм эрнэ. Тэдний зарим нь гувчуур, зарим нь хулсан тор барьжээ. Гоолиг дал модод эрвийж сэрвийн сүүхийсэн тэгш талаар давхисаар байтал мөнх ногоон ургамлаар бүрхэгдсэн үзэсгэлэнт сайхан уулс баруун гар талд харагдав. Замын дагуу жижиг гацаа, өнчин ганц дэнжгэр багана дээр барьсан, навчин оройг нь дал модны хальсаар хучсан байшингууд үргэлжлэн тохиолдох бөгөөд ангаг халуунд аялан явагчид, нутгийн хар банзалтай бүсгүйчүүд, нүцгэн шалдан хүүхдүүд үүдээр нь гүйлдэнэ. 

	Хурц наранд нүд гялбан, хар шил үгүйлэгдэнэ. Шил байгаасай, шил, шил гэх сэтгэл төрнө. Орчлон дэлхийгээр хэсэж, олон газраар жуулчлахдаа нарны хар шил авч чадаагүйдээ сэтгэл гутаж, биеэ зэмлэж явлаа. Халуун газрын амьтны үс маш тачир, харин чих нь том байдаг юм байна. Замын дагуу жижигхэн зулбагар ноход их тааралдана. Далайн сэрүүн эргийг хүсэн зорчигчид олны дунд улаан шар нөмрөгөөр биеэ ороон ,хөл нүцгэн явах лам нар ч олон харагдана.  

	Хотоос гарснаас хойш 2 цаг хэртэйд Кампут хотод хүрч, нэгэн дэлгүүрээс нарны шил авав. Энэ хот нь нэгэн их мөрний эргээр баригдсан голдуу дан цагаан байшингуудтай, жижигхэн хот байв. Хотын дундуур урсах мөрний дээгүүр тавьсан цагаан гүүрээр баруун эрэгт гарч, хотын байдалтай танилцаад, зүүн урагшаа нэгэн сайхан засмал замаар явж, мөнгөн сувдын өнгөт долгио нь мяралзсан, мөнх ногоон дал эргээр нь сүндэрлэсэн, цагаан далбаат онгоц зомгол мэт хэлбэлзэж гялалзах далайн эрэгт хүрч очив. Далайн эргийн торгон элсэн дээр олон жодгор босгожээ. Энэ нь амрагчдад хөлслүүлдэг байр аж. 

	Кашемир, хятад, франц, англи зэрэг янз бүрийн үндэстний хөгшин залуу, хүүхэд багачууд олон зуун хүн энд усанд орж, наранд биеэ шардаг байна. Далайн эрэгт хэд хэдэн тохилог сайхан байшинг дал модны сүүдэрт барьсан нь аятайхан харагдана. Энэ нь амралтын газар ажээ. Бид усанд сэлж, биеэ шарлаа. Орой нэгэн хятад гуанзанд хавчны махаар хийсэн хоол идээд буцав. Буцах замдаа далайн усыг тусгай талбайгаар урсган ууршуулаад, давс авч буй ажилчдын ажлыг сонирхов. Цасан хунгар мэт цав цагаан овоо босгосон байв. 

	1964. 02. 17. Өглөө 8 цагт Камбожийн Гадаад яамны ёслолын хэлтсийн дарга Самрит Сот, Гадаад хэргийг эрхэлсэн төрийн нарийн бичгийн дарга Самбат нар хүлээн авч уулзав. Самбат ноёнд Жуух бичгийнхээ хуулгыг гардуулж өгөв.  

	1964. 02. 18. Ардчилсан Солонгос Ард Улсын Ерөнхий консултай уулзаж, түүний сүүлтэй костюмыг Жуух барихдаа өмсөхөөр гуйв. Гадаад яамны ёслолын хэлтсээс биднийг “Камбож өөрөө өөртөө тусалж байна” гэсэн үзэсгэлэнд аваачив. Барууны хэвлэлүүдэд “Камбож нь зөвхөн гаднын тусламжаар л амьдарч, өөрсдөө юу ч хийхгүй байна” хэмээн гүтгэснийг эсэргүүцэж, энэ үзэсгэлэнг байгуулсан гэнэ. 1955 оны байдлыг 1963 онтой харьцуулж санхүү, үйлдвэр, ХАА, соёл гэгээрэл, эрүүлийг хамгаалахын хөгжлийг тоо баримт, диаграмм, фото зургаар үзүүлжээ. 

	Францын колоничлолын үед ганц төмөр замтай байсан бол одоо өмнөд зүг далай хүртэл тавьж байгаагаа, тэрчлэн бүх орныг төмөр замын шугамаар хэрэн сүлжих төлөвлөгөөний зураг төсөл байна. Шинэ усан буудлын байдлыг үзүүлжээ. Мөн нийслэл хотын бүтээн байгуулалтыг харуулсан байна. 

	Үдээс хойш үндэсний музей үзэв. Энэ музей нь 10˗р зууны П хагаст хийсэн бөгөөд Кампутай мужаас олдсон олдвор˗Хангардийн чулуун баримлаар эхэлжээ. Шувуун толгойтой, хүн биетэй томоохон баримал юм. Музейд хүрлээр хийсэн бурхдын дүр бүхий тасаг, чулуун баримлын тасаг, хаадын өвөг дээдсийн зүүтгэл чимэглэл, хувцасны тасаг, кехмер үндэсний хөгжим, тэрэг, зааны эмээл зэргийг тавьжээ. Бас нэг өрөөг 16˗р зууны модон сийлбэрүүд эзэлжээ. Гурван нүдэт, үхэр толгойтой бурхны дүрүүд байна.  

	Заан толгойтой бурхны намтрын талаар тайлбарлагчийн ярьсан нь:

	Шива гэдэг бурхныг нэг хүн авчээ. Тэгээд түүний гэргий нь амьд амьтан бүхнээс тусламж гуйн явж байтлаа заантай тааралдав. Заан түүнд толгойгоо өгсөн учир заан толгойтой болсон гэнэ. Урт настай, удаан жаргалтай, олонд ивээлтэй, эмч бурхан болсон ажээ. 

	Камбожийн байшингийн орой нь хавчиг, үзүүр өнцөг дээрээ сэрвийж, гэзэг мэтээр төгсгөх нь могойн сүүлийг дүрсэлж буй хэрэг аж. Камбожийн нутаг эрт цагт далай байсан. Нака гэдэг могой бурхан нэг өдөр бүх усыг нь ховдоглон уучхаад, Камбожид газар өгсөн юм гэнэ. Санскрит бичигтэй олон хөшөө байна. 

	Чехийн элчин сайдаас сүүлтэй хар костюм, цагаан цамц зэргийг нь гуйхад “Чехэд 7000 кроноор хийлгэсэн юм сан” гэж харамсах байдалтай боловч арга буюу өгөв. 

	1964. 02. 20. Жуух бичиг барих ёслолын бэлтгэл ажлаас хамгийн хэцүү нь сүүлтэй костюм өмсөх явдал байв. Даргар хатуу цагаан энгэртэй цамцны зах нь өндөр болохоор хүзүү хатгана. Давхар өмсдөг ухнын хөг шиг ширмэл цагаан хүрмийн ар оосор нь урт учир урагш хойшоо сул унаж дарайж, дэрийнэ. Өмд өргөгч резин мөрөвч нь богино учир, цээж барьж бачимдуулна. Цамцны ханцуйд нь Солонгосын түр хамаарагчаас товч гуйж авч хийв. 

	Өглөөний 10 цагт Гадаад яамны Ёслолын хэлтсийн дарга Самарит Соти, түүний орлогч, консулын нэг ажилтны хамт бүгд хүрэн өмд, цагаан цамцтай, алтан шар мөрдөстэй, одон медаль гялалзуулан орж ирэв. 

	Би ёслолын хэлтсийн даргатай хамт урт хар машинд суув. Бидний өмнө дээрээ улаан чийдэн гялалзуулсан хамгаалалтын хар машин явна. Бидний ард бусад хүмүүс явна. Гудамжны дагуу цэрэг жагсжээ.  

	Яг 11 цагт Вангийн ордонд ирэв. Үүднээс Ордон хүртэлх замын хоёр талаар хүндэт харуул зогсож, биднийг хашааны хаалгаар ормогц буугаа өргөн ёсолно. Ордны өмнө Камбож, Монголын далбааг мандуулжээ.  

	Ордны өмнө машинаас буухад Вангийн ёслолын дарга, төрийн тэргүүний хиа нар угтан авч мэндлэв. Хоёр орны сүлд дуулал эгшиглэхэд номхон зогсов. Шат өөд өгсөхөд Гадаад яамны сайд Самбат угтан авав. Төрийн тэргүүн Нордом Сианук зогсож байв. Түүнд зохих ёсоор Жуух бичгээ барин, дагалдах хүмүүсээ танилцуулав.  

	Ж. Самбуу, Ю. Цэдэнбал дарга нараас мэнд хүргэснийг дамжуулав. Тэр Монголд айлчилснаа дурсаж, өөрийн орны тухай нэлээд ярив. 

	Камбож нь төвийг сахисан бодлого явуулж байна. Энэ нь империалистуудын таалалд үл нийцэх тул Өмнөд Вьетнам, Тайландаар дамжуулан өдөөн хатгалга элдвээр явуулж байна гэлээ. 

	Вангийн их сургуулийн Анагаах ухааны факультетыг очиж үзлээ. Декан нь: 

	1960 онд байгуулагдсан. Их эмч, эм найруулагч, эрүүлийг хамгаалах байгууллагын ажилтан бэлтгэдэг. Суралцах хугацаа 6 жил, оюутны 40˗50 хувь нь эмэгтэй. Бүх хичээлийг франц хэлээр заадаг. Зун шалгалт авдаг. 

	Бид физик, хими, анатомийн лабораториуд, номын сан, лекцийн танхимуудыг үзэв. Хэрэгсэл багажаар ядуухан боловч цэвэр тохилог. Би ардчилсан Вьетнамын худалдааны төлөөлөгчтэй уулзахад, тэр өвгөн “Монгол бидэнд мал өгч тусалсан” гэж талархал илэрхийлэв. Энд зөвхөн 12 цаг хүртэл ажилладаг заншилтай ажээ.  

	1964. 02. 22. Оройн 7 цагт Засгийн газрын хүндэт зочдын байранд Монголын элчин сайд Д. Цэвэгмидийг хүндэтгэж, ноён Самбат эхнэрийн хамт оройн зоог барив. Япон, Англи, Зөвлөлт, Лаос, Чех, Хятадын элчин сайдууд байв. Энгийн хар хувцастай байцгаав. Ширээг цэцгээр чимэглэж, франц маягаар тансаг засжээ. Шөл, загас, шарсан мах, Вангийн гэр бүлийнхний иддэг хар өнгөт далайн будаа, жимсээр дайлав.  

	Төрийн нарийн бичгийн дарга босож, хуудас цаасан дээр бичсэн үгээ уншив. Дараа нь би хоёр хуудас үгнийхээ эхэн адгийг уншихдаа монголоор, Цэрэнцоодол франц хэл дээр хэлэв. Намайг гол зочны хувьд ширээний гол дунд эхнэрийнхээ баруун гар талд суулгав. Хатагтай Самбат нь Камбож, Италийн эрлийз гэнэ. Гил хар үсээ толгой дээрээ боож, хүзүүндээ сувдан хэлхээ зүүгээд цээжээ ил гаргажээ. Жагар газрын үнэт торгон хормогч өмсөж, хуруундаа очир алмаз бөгж зүүжээ. Бие нь намхан, нарийхан, өргөн хар хөмсөгтэй, өндөр хамартай, мойл хар нүд нь усгал зөөлөн, дун цагаан шүд нь үе үе гялалзана. 

	Энэ гуа дагина 7 хүүхэд гаргасны нэг нь сая нас барсан гэнэ. Хүүхдийн хамгийн том нь 8 настай, нэг нэг насны зөрөөтэй гэнэ. ”Хөгжилтэй цэцэглэсэн Камбож болгохын тул хүүхэд олныг төрүүлэх хэрэгтэй гэж манай эрхэм дээд Ван уриалдаг” гэж тэр гуа хатагтай ярьж суув. 

	Зоогийн дараа эмэгтэйчүүд ялгаран суув. Би нарийн бичгийн даргатай ярилцах зуураа соёлын харилцаа байгуулах саналаа хэлэхэд тэр “Халуунаар дэмжинэ” гэв. 

	Нийслэл Пномпень хот

	Меконг мөрний баруун хөвөөн дээр Тонле˗Тхом, Тоиле˗сап хэмээх хоёр мөрний уулзварт оршдог, 600000 хүн амтай, 15˗р зууны үед байгуулагдсан, анх усан буудал байсан тус хотод Хааны ордон, эртний хөшөө дурсгал, бунхан суварга элбэг, байшин барилгууд нь нэгэн жигд гурван давхар, гудамжнууд нь өргөн, эгц, шулуун. 7˗8 давхар өндөр барилгууд нь баячуудын эзэмшилд байдаг зочид буудал, орон сууц юм. Гоолиг дал, самарт дал, дэвүүр дал гадил, цагаан, улаан зандан зэрэг үзэсгэлэнт сайхан моднууд гудамжны хоёр талаар сүндэрлэсэн нь төөнөн шарах нарны гэрлийг сүүдэрлэнэ. 

	Хотын дотор ногоон зүлэг, олон зүйл үзэсгэлэнт цэцэг элбэг аж. Цэцгийн хүрээлэн болсон энэхүү хотын төв дунд буй жижиг довцог дээр орших эртний нэгэн суваргыг үзлээ. Суваргын өмнө талд гэрийн буурины хэлбэртэй дугуй ногоон талбайд цагийн зүү хийсэн нь газар доорх механизмын хүчээр хөдөлж цаг заана. Суваргын зүүн биеэр өгсөх шатны хоёр талаар могойн толгойг дүрсэлсэн баримал олон.  Суваргын эргэн тойронд улаан, шар жанчтай лам, мэрэгч төлөгч элбэг үзэгдэнэ. 

	Могой сүүлтэй, хүн цээжтэй амьтны хөргийг цаасан дээр зурж дэргэдээ тавиад, ямар нэгэн үл мэдэгдэх тэмдэг дүрслэнгээ хүний хувь заяаг мэргэлдэг төлөгч олон ажээ. 

	Майхан шиг хавчиг хэлбэртэй алтан дээврүүдийн дээд өнцөгт бүгд могойн сүүлийг сэрвийлгэсэн орд харш үзэгдэх нь Хааны ордон аж. Хааны ордноос цааш хөдөлж, хан гарди шувууны дүр, үхэртэй ноцолдож байгаа баатрын дүр, тусгаар тогтнолын дурсгалыг үзэв.  

	Тусгаар тогтнолын дурсгалыг нэг урт гудамжны эцэст сүндэрлүүлсэн учир холын холоос үлэмж жавхлантай харагдана. Доороо мөнх зулын голомттой, хүрэн чулуу, цементээр босгосон 50˗аад метр өндөр цамхаг дээр эрвийн сэрвийн харагдах олон тооны булдруу нь могойн толгой аж. 

	Дөрвөн зэс заан суурьтай, бадралын навч барьсан хоёр хүний дүр оргилтой нэгэн хөшөөг үзлээ. Түүн дээр “Францын төлөө амь үрэгдэгсдийн дурсгалд зориулав” хэмээн бичжээ. Хотын албан газрууд ажлын өдөр З толгойт цамхаг бүхий үндэсний далбааг мандуулж байдаг заншилтай ажээ. Гудамжаар давхих тээврийн хэрэгслийн ихэнх нь дугуй байх юм. Хүмүүс цагаан цамц, улавчин шаахай, богино өмд өмсжээ. Бүсгүйчүүд нь гол төлөв хар банзалтай харагдана. Хааяа вьетнам үндэсний хувцас өмссөн үзэгдэнэ. Хүүхдүүд голдуу чармай нүцгэн явна. Меконг мөрний булингартай усан дээр мухлагт завинуудын зогсоол, усан дээрх тосгон суурин мэт багширна. Моторт, сэлүүрт, далбаат завинууд загас, хавч барьж харагдана. Эндхийн хавч том, амт нь гойд сайхан гэнэ. Японы тусламжаар баригдаж буй гүүрний дэргэд олон хүүхэд усанд орж байна. 

	Шөнийн Пномпень

	Оройн 6 цаг орчим тэнгэрийн хаяа гүн улаанаар туяарч, удалгүй тас харанхуй болов. Саран тэнгэрийн хойд хагаст яг толгой дээр үзэгдэнэ. Од мичид цөөвтөр харагдана. Зочид буудлуудын хаяг, гарчгийн неон гэрэл асав. 

	Зочид буудлын 5˗р давхрын тагтнаас харахад, тэртээ баруун хойно радиогийн цамхгийн олон улаан гэрэл тэнгэрийн од мэт гялалзана. Гудамжаар улаан ногоон гэрлүүд анивчина. Дэлгүүр, гуанз, гар худалдаачид орой болтол ажиллана. Энэ орой Болгарын худалдааны төлөөлөгч коктейль хийв. 

	       1964. 02. 14. Лаосын элчин сайд: “Камбож, Тайландтай эв түнжингүй, Энэтхэг, Пакистантай базаахгүй харилцаатай зэрэг Азийн орнууд маргаан зөрөлдөөнтэй байгаа энэ үед Бандунгийн П бага хурлыг хийх нь бэрхшээлтэй байж болох юм” гэж ярьсныг онцлон тэмдэглүүштэй. 

	Камбожийн ГЯЯ˗ны сайдад соёлын хэлэлцээр байгуулах санал тавьсан нотыг явуулав. 

	1964. 02. 24. Орчлонгийн цөөхөн гайхамшгийн нэг. 

	Ой дундуур хага зүсэн гаргасан засмал замаар 100 мил˗тэй давхисаар 30 минут явсны дараа өргөн уудам талд оров. Тал дунд хэсэг газарт утаа бургилна. Энэ нь хуурай өвс, навчийг шатааж, тариалангийн газар бэлтгэж байгаа бололтой.  

	Худаг дээр эхнэр хүүхнүүд үймж, хулсаар хийсэн нарийхан бортогоор ус хутгаж байгаа нь харагдана. Нэг хүн хэдэн бортого усаа дамнуургаар өргөн дэнжгэнэн явна. Усны үхэр нуур цөөрөмд далд ортлоо шумбаад, гагцхүү хамар, эвэр хоёр нь л цухуйх харагдана. Зааны нуруун дээр гонзгой дөрвөлжин хайрцаг мэтийг засаж, хэд хэдэн хүн, хурц үзүүртэй жад бариад сууж явна. Дал модны ой орж ирэв.  

	Самарт далны төгөл дотор гацаа тосгон, суварга дуган харагдана. Хүмүүс толгойдоо том гэгчийн даавуу бөөгнөрүүлэн тавьсан харагдана. Зам дагуу хүүхдүүд их таарна. Ер нь Камбожид нэг айл дунджаар 7˗8 хүүхэдтэй аж. 

	Хотоос гарснаас хойш 5 цагийн дараа Анкур хэмээх эртний дурсгал бүхий газар хүрч, зочдын байранд буув. Үнэ гэдэг ч тоймгүй их аж. Энэ нь жуулчдыг шулж, валют олдог газар юм байна. 

	Камбожийн эртний дурсгал Анкур дом, Анкур ват хэмээх хоёр  хэсэг барилгын үлдэгдлийг үзэж сонирхлоо. Энэ нь 11˗р зууны үеийн Хаадын ордон бөгөөд 1000 гаруй ордон сүм байснаас одоо 400 гаруй нь үлджээ. Голдуу галт уулын цоохор хар чулуугаар барьсан, Камбожийн түүхийг уншиж болох уран нарийн сийлбэрээр дүүргэсэн, үнэхээр гайхамшигт дурсгал ажээ. Одоо олдсон орд харш, дуган сүм нь хааш хаашаа 40˗өөд км газрыг эзэлнэ гэнэ. 

	Халуун орны битүү ширэнгэн ойд төөрөгдөн, олон он жил болоход нойтон газар түргэн ургадаг мод сөөгүүдэд дарагджээ. Том том чулууг хулсаар сүлжин, заанаар чирүүлэн авчирч барьсан бөгөөд чулууг хооронд нь цементээр наагаагүй, өрж барьсан учир том модод ургаж, үндэс нь чулуун ханын завсраар шургасаар эвдлэн сүйтгэжээ. Түүхийн энэ гайхамшигт бүтээлийг байгаль сүйтгэсэн байна. Нэг сүмийн дунд ургасан модны үндэс 100 илүү метр үргэлжилж, чулуун ханын дундуур орсон харагдана.  

	Анкур домын эргэн тойрон гүнзгий усан суваг байсны ул мөр байна. Тэнд гүмбараа матруудыг үржүүлж байсан гэнэ. Их сүмийн орой нь дөрвөн нүүртэй Будда бурхны дүрээр бүтээж, ханан дээр нь лянхуа цэцгэн дээр бүжиглэж байгаа бүсгүйн хөргүүдийг сийлбэрлэсэн нь маш уран тод харагдана. Цэрэг дайны байдал, зэр зэвсэг, дайсны довтолгоог хамгаалж буй байдал, заан унасан цэргийн дарга, үхэр тэрэг, түүний эхнэр хүүхдүүд нь даган явж байгаа байдал, жад барьсан эмэгтэй, хүүхдээ тэврээд толгой дээрээ юм тавиад явж байгааг маш уран, нарийн үзүүлжээ. Нэг их чулуун байшинг “Номын сан байсан” гэж заав. Эндээс навчин дээр бичсэн ном судар, номын бар олдсон гэнэ. 

	Усан цэргүүдийн тулалдаан, хүн идэж байгаа матар, загас шарж байгаа зэрэг олон зүйлийн сийлбэр байна. Энэ дурсгалын эргэн тойрон могойн толгой ороосон дүрслэл олон байхын учир нь “Камбожийн анхны хаан могойн хааны 7˗р охинтой суужээ. Хадам эцэг нь бүх могойнд зарлиг буулгаж, далайн усыг соруулснаас Камбожийн газар бий болжээ”. Ийнхүү могойн бурхныг шүтэж, байшин барилгаа могойн дүрсээр хүрээлдэг ажээ. 

	Дунлай˗сан нуурыг дэлхий дахинаа анх удаа цэнгэг ус өгсөн гэж ярьдаг домогтой. Борооны үед энэ нуур 10 дахин ихэсдэг. Дараа нь загас маш элбэг болдог. Ус нь татрах үед модны навч, мөчир дээр ч загас үлддэг гэнэ. 

	Засгийн газрын Ордон байсан газар хэмээх дурсгалыг үзэв. Хэрэм нь бүрэн бүтэн хэдэн зуугаад сийлбэртэй аж. Гоё хүүхэн, охидын сийлбэр хэдэн мянга. Эдгээрийг үзэхэд, Энэтхэгийн соёлын нөлөө их ажиглагдана.  Өвчнөөс хамгаалах ˗Шива /бүтээгч бөгөөд эвдэгч/, Вишнү, Дарма хэмээх гурван бурхан байсан гэнэ. 

	Чулуун цамхгийг базаж тэвэрсэн мэт үндэс нь ургасан мод байна. Эмнэлэг байсан том барилгын орыг үзэв. Дунд нь том цамхаг эргэн тойрон суудалтай. Дөрвөн талд нь овоо бий. Дотор нь заан, арслан, хүн, морь сийлбэрлэж, түүний өмнөөс рашаан урсаж байсан.  Дор нь толгойгоо тавин суухаар зассан тавцан байна.  

	Анкур ват 1112˗1182 он хүртэл баригдсан. Чухамдаа 5 өндөр цамхаг боловч, тал бүрээс гурав нь л харагдана. Эргэн тойрон нэг км урт гудам бий, түүний баруун хананд гурван замбуулинг сийлбэрлэжээ. Доод замбуулинд орсон нь хамар, бөгсөө шувуунд тоншуулж төмөр шоронд нэвт сүлбүүлж, гал дээр шарагдаж буй нүгэлтний сийлбэрүүд байна. 

	Өмнөд гудам нь яст мэлхий дээр сүмбэр уул, түүний дээр Вишнү бурхан сууж буй уран нарийн сийлбэртэй. Нөгөө нэг хананд Рамаяна, бич хоёрын тулалдааныг үзүүлжээ. Өглөөний 7 цагаас 14 цаг хүртэл зогсолтгүй явж хэдхэн цамхгийг үзэв. 

	
Камбожид явсан тэмдэглэл

	(1964. 02. 27. )

	Камбож дахь хятадууд цан хэнгэргээ нүдэж, туг хиур барин, цаасан луугаа өргөж, хэлээ огтолж, завжаа нэвт шорлуулах зэргээр мам үзүүлэн урт жагсаал хийв. Ямар нэг баярын өдөр гэнэ. Нэг зэвхий царайтай муухай хүүхэн ам руугаа сум шааж, явган тэргэн дээр сууж явснаа Хааны ордны өмнө ирж буугаад, хэлээ огтлон цус гаргав. Нэг муухай баргар царайтай хятад завжаа төмрөөр сүлбэж, муухай харж, салганан цамнаж явна. Энэ мэт хэдэн зуун хүн явна. Жагсаал 3 цагаас эхлэв.  16 цаг гэхэд төгсгөл нь харагдах төлөвгүй байсан. Оройн 19˗20 цаг хүртэл үргэлжлэх юм байх /өөр дэвтэрт үргэлжлэл бий/. 

	Камбожийн Шашин судлалын институтийн номын санг үзэв. Тэнд 1000˗аад жилийн өмнө дал модны навчин дээр бичсэн (Кехмерийн эртний бичгээр) номын хуулганы цуглуулга хэдэн шүүгээ дүүрэн байна. Бас Ганжуур, Данжуурын ботиуд япон, хятад хэлээр байна. 

	Дараа нь Хамба ламд бараалхаж, сүмийг нь үзэв. Гурван давхар ажээ. 1˗р давхарт хурал цуглаан хийх, ном заалгах өрөө тасалгаа, 2˗р давхарт бурхан багшийн дүрийг тавьж зул, хүж өргөн шүтжээ. Дээд давхарт нь нандин шүтээн нь байдаг бололтой. Алтан, мөнгөн жижиг суваргад Буддагийн хурууны зүүвчний хэлтэрхий бий гэнэ. Биднийг дагуулж ирсэн сайд хамба ламыг үзмэгц, алга хавсран наманчилж, сөгдөн бөхийв. Бид ч бага зэрэг бөхөсхийн, алга хавсран наманчилж байв. Институтээс надад Буддагийн тухай, хэв заншил, танц бүжгийн тухай гурван ном бэлэглэв. 

	Орой 5 цагт Камбожийн Хатан хаанд бараалхав. Их танхимд зогсож байгаа Хатан хаан бол 60˗аад насны намхан авгай байв. Хуруугаа очир алмаз бөгжөөр, энгэрээ очир алмаз хатгуураар гоёж, эгэл цамц, алтан хиазтай хормогч өмсжээ. 

	Тэдний ёсоор бид алгаа наманчлан ёслоод, гар барин мэндлэв. Хэдийгээр “20 минутаас хэтэрч болохгүй” гэж анхааруулсан боловч, Хатан хаан ярилцах дуртайн зэрэгцээ, бидний бэлэглэсэн хээ угалзан альбомыг үлэмж сонирхсон учир яриа 40 минут болов. 

	Хатан хаан “Монголын ард түмэн, Засгийн газар манай тэмцэл, төвийг сахисан байдлыг дэмжиж байгаад баярлалаа. Амжилт хүсье” хэмээн олон зүйлийг ярьж, шар дарсны хундага өргөв.  

	Хатан хаан франц хэл мэддэг боловч, Ордны хэлээр ярьдаг гэнэ. Монголын хээ угалзыг ихэд гайхан сонирхож, “Ийм сайхан угалзаар Ордныхоо доторхыг чимэглэнэ” гэв. Төрийн тэргүүн, дипломат төлөөлөгчдийн газрын тэргүүнийг урьж, онгоцоор нисэж, Камбож, Тайландын хил залгаа нутгийн нэг тосгонд очлоо. Шинэ тосгоны бага, дунд сургууль, эмнэлгийн газруудыг үзүүлэн, онгоцоор усан дээр зугаацуулав. Орхигдсон энэ тосгоныхон амьдрахын эрхээр Тайландтай худалдаа хийж, тай хэлтэн болох шахжээ. Энэ муж тэр үед 3 сургууль, 6 багштай байсан бол өдгөө 37 сургууль, 120 багштай болсон гэнэ. 

	Камбожийн хөгжил дэвшил, ард олны амьдрал сайн байгааг олон элчин сайдад үзүүлэхийн тул эрхэм дээдэс заримдаа хэтэрхий хичээх шиг санагдав. Хүүхдүүдтэй уулзахдаа “Хараач, бас сайхан зүүтгэлтэй юм. Цэвэрхэн хувцастай байна. Цаг зүүчхэж” гэх зэргээр чангаар хашхиран, хүмүүсийн өмссөн зүүснийг нь барьж базах аж. Нэгэн онгоцны зогсоолд бууж, угтан буй хүмүүс рүү гүйн очоод эргэв. Дагалдах хүмүүс нь хэд хэдэн боодол нүүр гарын алчуур ардуудад бэлэглэв. Биднийг явахын өмнө зоог барив. Төрийн тэргүүний гэргий саран гуа хатагтай “Монголд Тантай уулзсанаа санаж байна” гэж дуран хар нүдээр зөөлөн ширтэж, дун цагаан шүдээ яралзуулан инээх нь тэр жил Монголд харснаас улам ч гуа сайхан болсон мэт харагдав. 

	1964. 02. 29. Сияанүвали хот орохоор явав. 200 орчим километр яваад нэг тосгонд очив. Энэ нь усан замын томоохон зогсоол аж. Шинэ орон сууцны барилга, зам харгуй, зочид буудлууд баригдаж байна. Цасан цагаан элсэн эрэгт баригдсан аятайхан зочид буудалд буув. Далайн усанд орж, элсэн дээр биеэ шарж, өдөржин амрав. Хэдхэн мөчийн дотор нурууны арьс гал улаан болох аж. 

	Лаосын ерөнхий сайд ирэх гэж байгаа тул онгоцны буудал дээр “Жакеттай оч” гэсэн урилга ирсэн тул яахаа мэдэхгүй гайхаж, Зөвлөлтийнхөнтэй ярилцаж цагаан хувцас, хар зангиатай очихоор шийдэв.  

	Буудал дээр очиход элчин сайдууд сүүлтэй хар костюм (жакет) өмсөж, цагаан бээлий, хар чилдэр малгай бариад зогсож байв. Онгоцны буудлын дэргэд том асар татаж, сандлуудыг зэрэгцүүлэн тавиад, голд нь төрийн тэргүүний түшлэгтэй сандал бэлтгэжээ. Бусад сандлын дээр түр хамаарагчдын нэрсийг жуух барьсан дарааллаар нь бичжээ.  

	Зочныг төрийн тэргүүн, ерөнхий сайд хоёр угтан авав. Суванү Фума хар костюм, шалхгар ягаан өмдтэй, шар мөрдөстэй цагаан цамцан дээр улаан өнгөт хөх эмжээрт орхимж зүүжээ. Орхимж нь одонгоор дүүрсэн байв. Сайхан хүүхнүүд цэцгийн эрих хүзүүнд нь углав. Төрийн тэргүүн хүндэт харуулын өмнүүр өнгөрч асарт орж суув. 

	Хэсэг ярилцсаны дараа Камбожийн ерөнхий сайд үг хэлэв. Бид дэс дараагаар очиж, зочин ба төрийн тэргүүнтэй гар барив. Зочлолын үйл ажиллагааны хөтөлбөрийг хэвлэж, сандал дээр тавьсан байв. Хүлээн авалт, концерт үзэх, маргааш хөдөө орон нутгаар явах гэх мэт. 

	Эрхэм дээд хунтайж өндөр дээд зочныг гэртээ урьж, үндэсний хоолоор дайлав. Чехийн элчин сайд Кнав гэртээ урив. 

	1964. 03. 05. Онгоцны буудал дээр элчин сайдууд Камбожийн ЭСЯ, ГЯЯ˗ны ёслолын хэлтсийн орлогч дарга үдэж мордуулав. Гонконгод бууж 3 хоноод, галт тэргээр Кантон руу хөдлөв. Маргааш нь хурдан галт тэргээр Бээжин рүү явав. 

	1983. 04. 18.  Увс аймаг орохоор нисэв. 1931 онд 40˗өөд хоног явж хүрсэн газраа 2 цаг гаруй нисээд хүрсэн гэхэд үнэхээр сонин санагдана. 1932 оны 10˗р сарын сүүлчээр Улаангомоос гарч, Улаанбаатар, орсноос хойш 50 жил 6 сар өнгөрчээ. Тэр үеийн барилга, хэрэм, улиас огт алга. Цөмийг өөрчлөн шинэчилжээ. Хуучны өндөр Ханшир л цасан цагаан нөмрөгтэй сүндэрлэн харагдана. 

	Энэ өдөртөө Сагил сум очиж сургууль, цэцэрлэг, эмнэлэг, мал төллүүлэх нөөц газар, зарим айлаар орж, орой нь аймгийн төвд ирэв. Тариалан, Наранбулаг сумаар оров. Аймгийн төвөөр явах далимдаа 50 гаруй жилийн өмнө Аж ахуйн сургууль байсан газар, сууж байсан гэрийнхээ буурь орчим ирээд, чухам энд гэж тоймлож чадсангүй. Учир нь Зоригт Хааны цэцэрлэгийн шавар хэрэм буулгагдан, оронд нь орчин цагийн барилгууд сүндэрлэн босжээ. Хэрмийн хойд хана байгааг үзэхэд утасны хороо чухам л энэ орчим байсан болов уу гэж бодогдоно. Тэр үеийн байшингаас Харлаг бэйсийн ордон хэмээх миний байхад “Ангийн хороо” гэгдэж байсан өндөр байшин л байх ажгуу. 

	Аймгийн төвд барилга байшин олширсноос Чандмань, Улаан өндөр хүртэл баруун тийш шилжсэн мэт санагдана. 31˗32 онд байсан таних хүн буюу миний багш байсныг мэдэх нэг ч хүн тааралдсангүй нь тун ч харамсалтай байв. 

	Бирмийн холбооны улсад явсан тухай 

	 (1966. 04. 21)

	. . . Бирмээс гадаадад гаргадаг бараа, гадаадаас оруулдаг барааг сонирхон, экспортод гаргадаг цагаан будааны үнийг асууж, Монголд цагаан будаа худалдах бололцоог сурвалжлав. 

	Бирм нь олон янзын чанарын цагаан будааг гадаадад гаргадаг бөгөөд хурандаа Тан Иу Т Сайнгаас Монгол, Бирмийн хооронд худалдаа хийх асуудлыг сайшаан дэмжиж, “Хэрэв цагаан будаа авах бол энэ оны 9,10˗р саруудад албан ёсоор асуудал тавиарай” гээд, гадаадад гаргадаг цагаан будааны тодорхойлолт, хэдэн жижиг хүүдийтэй цагаан будааг загвар болгон өглөө. . . 

	Санал болгох нь:

	1. Бирм, Монголын харилцааг бүх талаар өргөтгөх чиглэлийг барих,

	2. Рангунд элчин сайдын яам нээх,

	3. Бирмд урлагийн бригад явуулах ба Бирмээс урлагийн бригад урих,

	4. Генерал Не Винг Монголд зочлохыг урьж, урилгыг бичгээр өгөх,

	5. Хавсран суугаа манай элчин сайд татан дуудагдах үедээ Бирмд очиж буцах бараалхалтуудыг хийх нь зүйтэй байна. Хэдийгээр Бирмээс манайд хавсран сууж байсан элчин сайд очиж визит хийгээгүй боловч, ёслолын энэхүү асуудлыг хэн нэгэн нь эхлэх нь зайлшгүй. Иймээс Бирмийн одоогийн байдлыг анхаарч, буцах визитийг манайх эхлэх нь ач холбогдолтой мэт. 

	6. Бирмээс цагаан будаа худалдан авах худалдааны харьцаа тогтоох нь улс төрийн ач холбогдолтой байна. 

	7. Бирм нь өөрийн орны хөгжил дэвшлийг харуулсан баримтат кино хийхийг оролдож байгаатай холбогдуулан “Амьдралын цуурай” гэдэг киногоо бэлэглэх. 

	 8. Бирмээс төрийн зүтгэлтэн, эрдэмтэд, зохиолчид, сэтгүүлчдийг Монголд урих замаар өөрийн орны хөгжлийн туршлагыг аль болохоор өргөн сурталчлах ажил зохиох. 

	Румыны Үндэсний их хурлын урилгаар тус улсад зочлох үедээ бичсэн тэмдэглэлээс нь:

	 

	1970. 11. 20. 12 цагт ҮИХ˗ын дарга Стефан Войтог ҮИХ˗ын ордонд биднийг хүлээн авч, ИХ˗ынхаа үйл ажиллагааны талаар танилцуулав. 

	. . . Нөхөр Войтог урт үг хэлэв. Миний хэлсэн хариу үгийг хүмүүс маш анхааралтай чагнав. Миний үгэнд хоёр орны хооронд хамтын ажиллагааг улам өргөтгөх бодит нөхцөл бий хэмээх утга байсныг нөхөр Войтог сонор соргогоор ойлгон авч, “Хоёр тал хичээх нь л чухал” гэж байв. 

	Испанийн Мадридад хуралдсан “Олон улсын Парламентын чуулган”˗нд оролцсон тэмдэглэлээс:

	(1976. 09. 23. )

	 

	Оройн 7 цагт Испанийн хааны ордонд оров. Төлөөлөгчдийн тэргүүн нарыг тусгай танхимд урьж, Испанийн хаан, хатантай гар бариулав. 38 настай хаан, түүний хатан жагсан зогссон бидэнтэй ээлж дараагаар гар барин мэндлэв. Хатны гарыг хүмүүс үнсэхэд, би ч нэгэн адил хөх нүдтэй, шар үстэй залуу хатны баруун гарыг хамартаа хүргэж, How do you do  гэж мэндлэв. 

	Хааны хатан улаан өнгийн урт даашинзтай, түүний зах дээр том сувд зүүжээ. Хааны ордны шатны хоёр хажуу, танхимуудад сэлэм сугалан барьсан, богино улаан нөмрөг бүхий хүндэт харуулууд зогсож буй нь Дон Кихотын үеийг санагдуулна. 

	Хааны ордонд эртний зураг, сийлбэр, цагны цуглуулга зэрэг үнэт зүйлс элбэг ажээ. Нэгэн өрөөнд Испанийн нэрт зураач Гояагийн нэлээд зураг байна. 

	1976. 09. 26. Өглөөний 11 цагт автобусаар Толету хот үзэхээр явав. Мадридаас гарахад бэрхтэй байв. Учир нь машин маш олон, улаан гэрэл байн байн хааж, нэлээд удаан явлаа. 

	Тайлбарлагч хүүхэн автобусны радиогоор Мадрид хотын түүхээс танилцуулна. 20 жилийн өмнө Мадридад 2 сая оршин суугчтай байсан бол одоо 4 саяд хүрчээ гэнэ. 

	Бид 2 цаг явж Мадридаас 70 км˗т буй Испанийн эртний нийслэл Толету хот хүрэв. Толету хот нь Испанийн түүхийн дурсгал болсон хот гэнэ. Манай эриний өмнө байгуулагдсан энэ хот нь нэгэн үе Римийн, нөгөө үе Арабын халифатын гарт орж байсан бөгөөд Арабын соёлын үлдэгдэл одоо хүртэл буй ажээ. Уулархаг газар, өндөрлөг довцог дээр байгаа Толету хот нь гадуураа гол ус, түүний дараа өндөр хэрэмтэй, хэрмийн дотор 12 дугаар зууны еврейн сүм, Хутагт Маринагийн сүм зэрэг эртний дурсгалуудтай аж. 

	1976. 09. 27. Энэ өдрийн өглөө 9. 30˗д социалист орнуудын төлөөлөгчдийн дарга нарын уулзалт болж, сонгуулийн үед ямар чиглэл барихаа ярилцан тохиролцов. Үүнд:

	1. Ерөнхийлөгчийн сонгуульд Английн Вильямс, Мексикийн Манжинило, Египетийн Саяыд гурав нэрээ дэвшүүлэв. Бид эхний эргэлтэд Мексикийн Манжинилогийн төлөө саналаа өгнө. Хоёр дахь эргэлтэд хэрэв Манжинило сонгогдохоос татгалзахгүй бол дахин түүний төлөө саналаа өгнө. Хэрэв энэ гурвын нэг нь хасагдаж, 2 хүн (Вильямс, Саяыд хоёр) үлдвэл, Саяыдын төлөө саналаа өгье гэж тогтов. 

	2. Гүйцэтгэх хороонд нэрээ дэвшүүлсэн Синегал, Шри˗Ланка, Бразил, Канад, Испани, Синегалын төлөө саналаа өгье. Хэрэв арабын орнуудаас Тунис, Сири нэрээ дэвшүүлбэл, тэдний аль нэгийн төлөө саналаа өгье. Хэрэв Тунис, Сири нэрээ дэвшүүлэхгүй бол Бразилын төлөө саналаа өгч, Канад, Испанийг оруулахгүйг хичээнэ гэж тогтов. Байдлыг ажиглаж байгаад дахин уулзахаар ярилцаад, хуралд оров. 

	1976. 10. 01. Ерөнхийлөгч сонгох нууц сонгуулийн эхний эргэлтээр Вильямс 60, Манжинило 31, Саяыд 30 санал авч, хэн нь ч олонхыг (61) авч чадаагүй учир хоёр дахь эргэлт явуулав. Хоёр дахь эргэлтээр Вильямс 48, Манжинило 21, Саяыд 22 санал авч тус байгууллагын ерөнхийлөгчөөр Вильямс сонгогдов. 

	Улаанбаатараас Гавана хүртэл

	(1978. 02. 18. )

	 

	Социалист орнуудын парламентын бүлгэмийн удирдах ажилтан нарын уулзалтад оролцохоор Куба хүрэхээр нисэв. Эрхүү, Москвагаар дайрч, Германы Франкфурт, Португалийн Лиссабонд буудаллан, Гавана руу нислээ. Далай дээгүүр 10 цаг нисэж хүрэв. Шөнөжин нисэж, хааяа онгоц доошилж сэтгэл зовооно. 10000 метрийн доор далайн давлагаа бий гэж бодогдоно. Үүр цайж, бидний сууж явсан онгоц үүл нэвтлэн доошлоход ногоон ургамлаар бүрхэгдсэн газар үзэгдэх нь Куба арал ажээ. 

	Зөвлөлтийн төлөөлөгчдийг Кубын Үндэсний хурлын орлогч дарга Роа Carcia угтлаа. Бодвол биднийг хамт угтсан биз. Хөгжим хангинасан хоолны газар үйлчлэгч, орчуулагчийн хамт хооллов. Кубачууд чичрэг танцаа хийх нь нэлээд сонин. 

	Өглөө 10 цагт хурал эхлэв. Кубын Үндэсний хурлын дарга Blas Roca үг хэлэв. 

	˗Бид АНУ˗тай харилцаа тогтоохыг хүсэж байна. 

	˗Хятад бидний эсрэг ажил явуулж байна. 

	˗Х1 фестиваль манайд болно. Империализмын эсрэг үзэл санаагаа илэрхийлнэ. 

	Фидель Кастро˗д нөхөр Ю. Цэдэнбалын мэндийг хүргэж, “Таныг манай оронд зочлохыг хүсэж байна” гэж миний хэлэхэд “Хүсэж байна” гэж товчхон үгээр хариулав. 

	Орой нь Гавана дахь эртний ордон музей үзээд, дараа нь ордны талбайд Нигери, Испанийн холимог бүжиг, дууны концерт сонирхов. Ромбо танц зэрэг биеэ чичрүүлсэн бүжгийг бөмбөрийн аянд хийнэ.  Янз бүрийн хувцас, навс нэвс юм өмсөн бүжиглэнэ. Гиншин ёолох мэт дуу аялна. Эрт цагаас эдүгээ хүртэлх түүхийг өгүүлсэн бүжиг бололтой. Шөнийн турш далайн долгио сонсогдон хүчтэй салхи цохино. 

	Оройн хоолны дараа бүжиг сонирхов. Янз янзын хувцастай эмэгтэйчүүд гэрлийн чимэглэлд Куба хөгжмийн аялгуунд заримдаа тайзан дээр, заримдаа моддын хооронд тавьсан гүүрэн дээр бүжиглэнэ. Гэрэл янз бүрээр хувирна. Нүцгэн биеэ дөнгөж нууцалсан бүсгүйчүүд саглагар сэглэгэр хувцас өмсөн бүжиглэнэ. Үнэхээр сайхан бүжиглэх юм. Бүжгийн хөдөлгөөний гол нь нахилзах, ташаагаа хөдөлгөх, чичиргэх, хөлөө товших аж. Тэднийг хоёр талын толин дээр тусгах учир дөрвөн зүг, найман зовхист бүжиглэнэ. Нэг бүжигчин хэд хэд болон харагдана. 

	1978. 02. 23. Парламентын бүлгэмийн сүүлчийн өдрийн хуралдаанд суув. Маргааш нь нэг амралтын газар руу машинаар явав. Замдаа нишингээс чихэр гарган авдаг үйлдвэрийн хэсгийг үзэв. Нишингийг машинаар авчран, няцалж буй хэсгийг үзлээ. Далайн усны градус +20 байв. 

	Ерөнхийдөө энд сэрүүхэн аж. Урьд ийм байгаагүй. Энэ жил л сэрүүхэн байна гэж ярилцана. Буцахдаа Веемиар хэмээх агуй сонирхуулав. Агуй дотуур 700 м орчим явлаа. Дээрээс унжсан, доороос ургасан ургамал их олон. Агуйн хананд олон янзын өнгөтэй жонш, далайн амьтны үлдэгдэл байх нь сонирхолтой. Замын хажуугаар ургасан дал модноос кокосны самар авч, кокосны сүү хэмээх сэрүүн ундаа ууж сонирхов. Мароккогийн Арабат хотын Мухамедын бунхан үзэж, зөвлөлтийн ЭСЯ˗ны байраар оров.  

	Москвад СССР˗ийн Дээд, тусгай дунд боловсролын сайдтай уулзав. Энэ жил ирүүлж сургах 1300 оюутан сурагчдыг хэрхэн сонгож авах тухай ярилцав. Буудлынхаа өрөөнд Зөвлөлт, Чехословакийн нисэгчид сансарт ниссэн тухай нэвтрүүлэг телевизээр үзээд, удахгүй малчин монголын хөвгүүд сансарт нисэх нь гэж бодогдлоо. 

	1978. 03. 03. Гэртээ буцах өдөр. Хэдийгээр хагас люкс өрөөнд тавтай сайхан байвч, эх нутаг, элгэн садан, гэрээс илүү юм алга, гэртээ харихыг яарч эртлэн босов. Энэ өдөр Зөвлөлтийн ТМ˗ийн боловсролын хорооны дарга А. Булгаковтой уулзав. 

	 

	 

	 

	Улаанбаатараас Венесуэлийн Каракас хүртэл

	 

	1979. 9. 7˗13 хүртэл Москвад болох “Бүх хүүхдийн энх тайван, жаргалант ирээдүйн төлөө” олон улсын бага хуралд оролцоод, Венесуэлийн Каракас хотноо болох Олон улсын парламентын холбооны намрын чуулганд /9˗р сарын 11˗21˗нд болох/ очихоор Улаанбаатараас нисэж, Москвагийн цагаар 19 цаг 30 минутад Шерметьевийн буудалд ирж буув. Биднийг Эмэгтэйчүүдийн хорооны гадаад нийгэм журамт орны хэлтсийн дарга угтан аваад Содном, Эрдэнэчулуун бид гурвыг “Советская” зочид буудалд, Хэнмэдэх, Лхагва, Тунгалаг, Цэрэндолгор, Эрдэнэчимэг нарыг “Украина” зочид буудалд байрлуулав. 

	1979. 9. 6. Өглөө эрт Цэдэнбал даргатай утсаар ярилаа. Өдрийн 12 цагт Дээд зөвлөлийн дарга Шитиковт бараалхав. Тэрээр Европын аюулгүй байдлын хуралд бэлтгэх ажилтай учир Каракас очиж чадахгүй, тэр хуралд Английн тал “Вьетнамын дүрвэгчдийн асуудал оруулж байгаа учир түүнийг хэлэлцэх хэргийн төлөвлөгөөнөөс хасуулах, хэрэв хэлэлцэх хэргийн төлөвлөгөөнд орчихвол хуралд үг хэлэх, тогтоолыг нааштай болгох, уг тогтоолд Вьетнамыг зэмлэсэн утгатай үг оруулахгүйг хичээх хэрэгтэй байна” гэв. 

	Мөн Олон улсын Парламентын холбооны дарга асан Уильямс Дебортатийн оронд нэр дэвшүүлээд буй Венесуэлийн Калидар, Тунисийн Муквим нараас Венесуэлийн хүнийг дэмжих бодолтой байна. Нөгөө хүн нь Америкийн талыг баримталдаг гэв. 

	Шитиков гуай Монгол уривал очно. Долоо хоног зочлоод загас барьж, анд яваад ирнэ гэв. Монголд очих хүслээ Банзрагчид бас хэлсэн ажээ. Оройн 18 цагт социалист орнуудын төлөөлөгчдийн дарга нарыг цуглуулан, хурлын журам, комиссын болон бүгд хурлын дарга нарыг томилсон тухай яриа хийв. Их театрт балет үзэх байснаа чадсангүй. 

	1979. 9. 7. Зөвлөлүүдийн баганат танхимд “Бүх хүүхдийн энх тайван, аз жаргалтай ирээдүйн төлөө” олон улсын бага хурал эхлэв.  Хурлын тэргүүлэгчдийн ард орос, англи, франц, испани, герман, араб хэлээр хурлын нэрийг бичиж өлгөжээ. 332 төлөөлөгч оролцсон ажээ. Хуралд Зөвлөлтийн СнЗ˗ийн 1˗р орлогч дарга Тихонов зэрэг хүмүүс оролцов. Тихонов зэрэг албаны хүн хуралд үг хэлэв. Пионерууд баяр хүргэж үг хэлээд дуу дууллаа. Бүгд хуралдааныг сансрын нисгэгч В. Терешкова даргалав. 

	Үдээс хойших хуралдааныг Фарида Браун даргаллаа. Гол илтгэгч нь 3˗р комиссын дарга бөгөөд Дэлхийн энх тайвны зөвлөлийн ерөнхийлөгч Ромис Чандра байв. 

	1979. 9. 8. 1˗р комиссын хуралдаан 9 цагт эхлэв. Дарга нь Кубын эмэгтэйчүүдийн хорооны дарга. Дарааллын дагуу Цэвэгмид 7 минут ярилаа. Бэлтгэсэн үгээ хугацаанд захирагдан товчилж хэлээд, дараа нь хэвлэлд бүтнээр нь өгсөн болно. 

	1979. 9. 9. Сайд Дүгэрсүрэнд Америкийн виз авч чадалгүй Парис орохоор нисэх гэж байгаагаа мэдэгдээд, онгоцонд суулаа. Биднийг элчин сайд Буд, атташе Бэхбат нар угтав. Эндээс Каракас хүртэл нисэх тул 3 цаг буудал дээр хүлээлээ. Манай агаарын тээврийн газар билетийн зарим хүснэгтийг бөглөөгүй, бас тухайн билет нь Москвад рублиэр мөнгийг нь төлсөн байна. Иймд та нарын билет буруу байна гээд “Өөр онгоцонд шилжүүлэхгүй” гэсэн тамга дарчхав. Арга буюу ойролцоох зочид буудалд хонолоо. 

	1979. 9. 11. Өглөөний 10 цаг 50 минутад Мадрид орохоор нисэв. Буудал дээр З цаг орчим хүлээгээд, “Дуглас ˗10” гэдэг онгоцонд суулаа. Яагаад удаан хүлээлгэснийг асуувал “Ачаа хэтэрхий хүндэдсэн учир зарим ачаагаа өөр онгоцонд шилжүүлсэн. Ийнхүү саатав” хэмээн муухан англи хэлээр үйлчлэгч хариулав. Үүлний дээр гартал нэлээд донслон дайвалзах ажээ. Цай тэргүүтнээр дайлан, өнгөт кино үзүүлнэ. Доош харвал, хөвөн зулсан мэт үүлэн уулс үргэлжилнэ. Элдэв амьтны дүрс гарган үүлс хөвсийх бөлгөө. Үүлэн далайн цоорхойгоор харанхуй хар сүүдэр харлана. Бодвол тэртээ доор усан далай тунарч байгаа болов уу. Атлантын их далай. Энэ далайн дээгүүр 1961, 1968, 1972, 1977 онд нисэж явснаа эргэн саналаа. Энэ холын газар, хүний нутагт ирэх гэж олон хот дамжин сэтгэл түгшиж явахын оронд, эх сайхан нутагтаа номин хөх тэнгэртэй, энх амгалан Монгол орондоо намрын алтан шаргал навчис сэмхэн сэмхэн унах жавхлант ойн дотор аньс жимс түүгээд явж байх минь ч яав даа хэмээн бодогдоно.  Заримдаа олон орныг үзэж, түмэн янзын ястан, үндэстнийг харж, тивээс тивд явах нь сонин ч юм шиг санагдана. Хаана ч явсан, ямар ч сайхан онгоцонд сууж, юу ч ууж идсэн ердөө эх нутаг, элгэн садан, хүүхдүүд, ялангуяа инээж мушилзсан Ананд ач хөвүүн минь үргэлж бодогдоно. 

	Каракасын цагаар 9˗р сарын 11˗ний 20 цагт буув. Монгол нутагт минь 9˗р сарын 12˗ны өглөөний 8 цаг болж байгаа ажээ. Каракас, Улаанбаатар хоёр 12 цагийн зөрүүтэй байдаг гэнэ. Биднийг VIР гэсэн бичиг барьсан хүүхнүүд угтаж, Гаалийн шалгалтаар оруулалгүй, паспорт бүрдүүлээд, жижигхэн зочид буудалд орууллаа. 

	1979. 9. 12.   Үйлчлэгчид нь 10 хувийн нэмэгдэлтэй учир 11 доллар 50 центээр өглөөний цай уув. Доллар хүрэлцээ муу учир зарим өдөр хоолоо сойх, зарим өдөр дэлгүүрээс зууш авч амьдрахаар шийдвэрлэв. 

	10 цагт олон улсын Парламентын холбооны зөвлөлийн хурал нээгдэв. Зарим төлөөлөгч, орчуулагч байхгүй бөгөөд англи, франц хоёроос өөр хэлэн дээр орчуулга сонсогдохгүй ажээ. Ерөнхий нарийн бичгийн дарга тус холбооны ажлын тухай сонсгол хийв. Комор, Дээд Вольт, Суринам, Гватемал, Йемен, Доминикан, Эквадор улсуудыг гишүүнээр элсүүлэв. Мөн татвараа төлөөгүй улсуудыг гишүүнээс түдгэлзүүллээ. 

	 1979. 9. 13˗14. Олон улсын парламентын холбооны 66˗р бага хурлын нээлтийн ёслолд оролцохоор явах замдаа Каракас хотын ерөнхий байдлыг сонирхов. Ногоон ойгоор хучигдсан, уулан дээр байгуулагдсан хот ажээ. Хүмүүсийн амьдралын төвшин, баян, ядуугийн ялгаа их өөр ажээ. 

	Нэлээд өндөр уулан дээр байрлах “Цэргийн хүчний клуб”˗т орж, суудлаа эзлэв. Зөвлөлтийн элчин сайдтай танилцан, хурлын дараа уулзахаар товлов. Венесуэлийн ерөнхийлөгч нь үг хэлэх юм байна. Венесуэл бүсгүйчүүд тайзны хоёр талаар зогсон уянгалаг сайхнаар дуулах нь ардын дуу бололтой. Хэдий уянгалаг сайхан дуулавч, эх нутгийн минь дуучид шиг сэтгэлд тогтсон сүүдрийг хэрхэн хөөн зайлуулах билээ. 

	Радиогоор “Бос!” гэсэн команд өгч, дээд уруулдаа өтгөн сахалтай, өргөн хөмсөгтэй, буурал үстэй, дунд зэргийн биетэй хүн ирж, хурлын тэргүүлэгчдийн арын тусгай суудалд суув. Энэ бол ерөнхийлөгч ажээ. Ерөнхийлөгчийн үг хэлсний дараа төрийн дуулал нь эгшиглэж, ийнхүү бага хурлын нээлт өндөрлөв. 

	Тус хурлын ерөнхийлөгчөөр Венесуэлийн Конгрессын дарга Гонзалесийг санал нэгтэй батлав. Хурлын орлогч даргаар бүх төлөөлөгчдийн тэргүүн нар сонгогдох ажээ. Их Британи, Унгар, Вьетнам, Малайзын төлөөлөгчид үг хэлэв. Зэвсэглэл хураах талаар НҮБ˗ын 10˗р тусгай чуулганы баримт бичгийг биелүүлэх тухайд шүүмжлэл эхлэв. Энэ сэдвээр Баруун Герман, Зөвлөлт, Энэтхэг, Югослав, Румын, Испани, БНАГУ, Норвег, Тайланд, Өмнөд Солонгос, Бразил, Иордан, Чехословак, Болгар, Вьетнам, Финлянд, Польш зэрэг улсын төлөөлөгчид үг хэлэв. Үдээс хойших хуралд Содном Дундад Дорнодын асуудлаар үг хэлэв. 

	1979. 9. 15. Хэлэлцэх хэргийн дараалалд “Хүүхэд, залуучуудын гэр бүлийг ивээх, хамгаалах тухай” асуудал оров. Энэ өдрийн хуралд би “Хүүхдийн эрхийг хамгаалах, хүүхдийн жаргалант ирээдүйг хангах асуудал”˗аар, оросоор үг хэлэв. Зөвлөлтийн элчин сайдаас Венесуэлийн улс төр, эдийн засгийн байдлын талаар асууж лавлав. 

	1979. 9. 16. Энэ өдөр Колумб улсыг дахин гишүүнээр авав. Хүн амын хөгжлийн асуудлаар Парламентуудын олон улсын бага хурлын дүнг ерөнхий нарийн бичгийн дарга сонсгосныг хэлэлцэв. Мөн “Парламентын гишүүдийн эрхийг зөрчиж буй нь“ гэсэн судалгааны илтгэлийг хэлэлцүүлэв. Морин уралдаан үзүүлэв. Хүмүүс бооцоо тавьж боливараар билет авна. Би дотроо 11 гэсэн дугаартай морь түрүүлнэ дээ гэж бодож байв. Тэгтэл миний бодсон морь түрүүлж барианд оров. Билет авсан бол хэдэн боливар хожих л байж дээ. 

	1979. 9. 17. Энэ өдөр Колоничлолыг устгах талаар НҮБ˗ын зөвлөмжийг биелүүлэх тухай асуудал хэлэлцэх хэргийн дараалалд байв. Үдээс хойших хуралд би хэлэлцэх хэргийн нэгэн зүйлээр англи хэл дээр үг хэлэв. Орой болгон хүлээн авалт гээд ийш, тийш явна. Энд элчин сайдын яамтай социалист орнуудын нөхдөөс машиндаа суулгахыг гуйж болох боловч заримдаа тэд олуулаа явах бөгөөд дандаа царай алдаж явах нь тийм ч аятай биш ажгуу. Гэхдээ таксны зардлаа хэмнэх зорилгоор бололцоотой үед машиндаа зайтай бол гуйж л явъя гэж шийдэв. 

	1979. 9. 18. Энэ өдөр хэлэлцэх хэргийн дараалалд орсон “Боловсрол, информац, харилцаа мэдээллийн салбарт олон улсын харилцан ойлголцох, хамтран ажиллах, энх тайвныг бэхжүүлэх асуудлыг дэмжих арга зам” гэсэн асуудлыг хэлэлцэв. Энэ асуудлаар Содном англи хэлээр үг хэлэв. 

	1979. 9. 19. Энэ өдөр хэлэлцэх хэргийн дараалалд “Колоничлолыг устгах талаар НҮБ˗ын зөвлөмжийг биелүүлэх тухай” тогтоолын төслийг комиссын хурлаар хэлэлцэх” асуудал орсон байв. Орой “Хилтон” зочид буудалд Японы элчин сайдын хүлээн авалтад очлоо. Өмнөд Солонгосынхон уулзаж, “Анх удаа танайд, манай орноос бөхийн барилдаанд бөхчүүд очсон” гэх зэргээр яриа дэлгэхийг оролдох юм. Дараа нь Каракасын концертын танхимд концерт харлаа. Дуучин бүсгүйчүүдийн хоолой хэдий сайхан боловч, хэдийгээр уянга төгөлдөр, зөөлхөн намуухан боловч эх нутгийн минь саран гоо дуучдын хоолой уянга илүү л сайхан санагдана. 

	1979. 9. 20. Энэ өдөр хүүхдийн жилтэй холбогдуулан “Хүүхэд залуучууд, гэр бүлийг арчлан хамгаалах” асуудлаар гарах тогтоолын төслийг хэлэлцэв. Орой нь Венесуэлийн ГЯЯ˗ны орлогч сайд хүлээн авалттай гэв. Венесуэлтэй дипломат харилцаа тогтоох асуудлаар ГЯЯ˗ны сайдтай нь уулзах хүсэлтээ 9˗р сарын 13˗нд тавьсан, мөн энэ асуудлаар ерөнхийлөгчид нь цухуйлгасан юм. Харин өмнө нь ерөнхийлөгч байсан Рафаэль Калдератай уулзан, дээрх оролдлогын талаар хэлэхэд “Би тусалъя” гэсэн юм. Тэр хүний тусламжтайгаар ГЯЯ˗ны орлогч сайдтай нь /сайд европ явсан байв/ уулзан, “Монгол˗Венесуэлийн хооронд дипломат харилцаа тогтоох асуудлыг 1974 оноос эхэлсэн. Москва, Нью˗Йорк, Бээжин, Гаванад танай элчин сайдуудтай уулзан ярихад “Уламжилна, шийдвэрлэнэ” гэдэг. “Үүнээс хойш 5 жил өнгөрлөө. Бид хариу авахаар танай ГЯЯ˗ны сайдтай уулзах гэсэн билээ” гэхэд “Бид мэдэж байна. Ерөнхийлөгч саяхан шинээр сонгогдсон. Манай улс дипломат харилцаа тогтоосон улсынхаа нийслэлд элчин сайдын яамаа нээдэг. Энэ нь төсөв мөнгөтэй холбоотой. Энэ асуудлыг ерөнхийлөгчдөө уламжилъя. Нью˗Йоркт ярилцъя” гэв. 

	Энэ орлогч сайд бидэнд хүйтэвтэр хандлагатай, тоомсоргүй байдалтай байгаа нь ажиглагдав. Ер нь цаашид манайх дахин санаачилга гаргаж, царай алдаж, энд тэнд ярьж гуйх шаардлагагүй гэдэг дүгнэлтэд би хүрэв. Орой нь Канадын элчин сайдын хүлээн авалтад гурвуул очив /Мөн Зөвлөлтийн ЭСЯ˗нынханд очив/. 

	1979. 9. 21. Каракасын бага хурлын сүүлийн өдөр. Хэлэлцэх хэргийн төлөвлөгөөний 11˗р зүйлд “Парламентын гишүүдийн эрхийг зөрчиж байгаа тухай” тусгай хорооны сонсголыг сонсож, тогтоолын төслийг хэлэлцэв. Мөн тус холбооны ерөнхийлөгчийн сонгууль болж, Венесуэлийн Рафаэль Калдера сонгогдов. Бага хурлын дарга Гонзалес баяр талархал хүргэн үг хэлж, хурлыг хаагаад, оройн хүлээн авалтад урилаа. 

	1979. 9. 22. Каракасын онгоцны буудалд удтал хүлээсний эцэст Нью˗Йорк орохоор нислээ. Үдийн 14 цагт буухад, Дашцэрэн угтан авлаа. Хотоор зугаалж, кино үзэв. 

	1979. 9. 24. НҮБ˗ын байраар очив. Үүнээс 18 жилийн өмнө 1961 онд энд хуралдаж байснаа, НҮБ˗д орохоор сууж байсан сандлаа харахад сонин байв. 

	1979. 9. 25. “Аэр Франц” компанийн “Бойнг˗749” онгоцоор Парист ирэв. Элчин сайд Буд угтан авлаа. 

	1979. 9. 27. Хүү Амгаландаа мэргэжлийн зураачийн дэлгүүрээс зургийн хэрэглэл авлаа. 13 цагт Москва руу нислээ. Онгоцонд явахад амтат дарс, жимс, бяслаг, хонины шарсан мах зэргээр дайлна. Дээр номин хөх тэнгэр, үүлэн хөшиг газрыг нөмрөн долгилж харагдах авай. “Москвад бууна” гэж бодоход “Гэртээ харих цаг ойртлоо, алс холын аян замаа азтай сайн туулав” гэж сэтгэл баясах ажээ. Биднийг Дээд Зөвлөлийн гадаад хэрэг эрхэлсэн хэлтсийн дарга болон манай элчний хүмүүс угтлаа. 

	1979. 9. 28. Мөн өдөр Зөвлөлтийн техник˗мэргэжлийн боловсролын хорооны 1˗р орлогч дарга болон хэлтсийн дарга нартай уулзаж, Бухарест хотноо болох хурлын талаар ярилцав. Оройн 10 цагт нутгийн зүг хөлгийн жолоо залав. 

	Улаанбаатараас Бухарест хүртэл

	(1979. 11. 30). 

	 

	Социалист орнуудын техник мэргэжлийн боловсролын асуудал хариуцсан төрийн байгууллагуудын удирдах ажилтны зөвлөгөөнд оролцохоор Румыны Бухарест руу явав. Москвад ˗8 хэмийн хүйтэн байна. Улаанбаатараас нисэхэд эхнэр, бэр, ач хүү маань үдэж гаргасан билээ. Ананд хүү одоо юу хийж байгаа бол гэж хааяа бодогдоно. Ач хүүдээ хөлд ороход нь тус болох 4 дугуйтай, түрдэг түшлэгтэй тэрэг, зөөлөн бойтог авна гэж бодов. 

	Бухарестад ирсэн өдөр яаман дээр төлөөлөгчдийн тэргүүн нарыг хүлээн авч кофе, хундага коньякаар дайлан, хурлын программыг танилцуулав. Найрамдлаа хөгжүүлэх, туршлага солилцох чухал хурал болох тухай товч яриа хийв. Анета Спурникийн яриаг орос хэл рүү орчуулах боловч, энд тэндгүй герман, унгар, куба, вьетнамууд дүнгэнэлдэх учир сонсогдох нь маш муу байлаа. Өнгөрсөн жил энэ хурал Улаанбаатарт болсон тул одоогийн ҮШ хурлын даргаар хэнийг сонгохыг Монголын төлөөлөгчдөөр гаргуулахаар тогтов. 

	Зөвлөгөөнийг Анета сайд нээж, товч үг хэлсний дараа би зөвлөгөөний даргаар Анета–г сонгох санал гаргав. Хэлэлцэх асуудлын 1˗рт “ТМС˗уудад мэргэжилтэй боловсон хүчин бэлтгэх ажлын чанар, агуулгыг цаашид төгс болгох чухал зорилт” байв. 2˗р зүйл. “ТМС˗уудад сургалт, заах арга зүйн аргыг зохиож байгаа нь” гэсэн асуудал хэлэлцэв. 3˗р зүйл. Дараагийн хурлыг хаана хийх, ямар асуудал хэлэлцэх зэрэг байв. 

	˗Румын нь дээд, дунд, техник мэргэжил, ерөнхий боловсролын сургуулиудыг үйлдвэрлэлтэй маш сайн холбосон гэнэ. Дээд сургуулиудын дэргэд жижиг үйлдвэрүүд байдаг. Түүнд төлөвлөгөө өгч ажиллуулан, орлогыг нь уг сургуульд нь хэрэглүүлдэг аж. 

	˗ЕБС˗ууд нь хоёрдмол удирдлагатай байдаг. Сургалтыг нь боловсролын яам, материаллаг баазыг нь салбарын яамнууд хариуцдаг. 

	˗ЕБС, Техникум, ТМС˗ууд хамт байдаг. Бүгд 12 жил сурахаас сүүлийн 4 жилд нь эрхбиш ямар нэг мэргэжил олохоор зохион байгуулжээ. Монгол улсынхаа тухай тодорхой лавлагаа гаргах хэрэгтэй. Румынд байдаг ч, хуучин мэдээ баримт байдаг гэж хүсэлт гаргав. 

	1978. 12. 09. ЭСЯ˗ны байранд Зөвлөлтөд ТМС˗д ажиллаж байгаа 14 зохион байгуулагчтай уулзаж, тэдэнд хүүхдийн хүмүүжлийн талаар яриа хийв. Тэд санал хүсэлт тавив. Пушкиний нэрэмжит ОХДС˗д очиж захирал, удирдлагуудтай уулзав. Орос хэлний институт нээсэн тухайгаа танилцуулаад, далимд нь программ, сурах бичиг, лингафоны кабинет, сургалтын техник хэрэгсэл, заах аргын материалаар туслахыг хүсэв. Мөн Лувсанцэрэнгийнд очиж, Нямаатай уулзав. 

	Норвегийн Осло хотод болсон “Олон улсын Парламентын холбооны хаврын чуулганд оролцох үеэр бичсэн тэмдэглэлээс:

	 

	1980. 04. 05. Байраа авч төвхнөөд, Осло хотын гудамжаар нэлээд явлаа. Дэлгүүрийн цонхоор юмны үнийн байдалтай танилцав. Юм маш үнэтэй ажээ. . . . Дэлгүүрийн цонхоор үзэхэд жижиг захтай эрээн даавуун цамц 135˗175 крон буюу 35˗75 долларын үнэтэй харагдана. Авах юм байвч, үнэхээр бэл хүрэхгүй нь гэж бодогдоно. Нэг мухлагаас тамхи асуусан чинь 2 доллар илүүгээр дуугарав. Нимгэн хувцастай ирсэн учир нэлээд даарав. Цасаар бүрхэгдсэн нутагт иржээ. 

	1980. 04. 06. Өглөөний цай нь зочид буудлын өрөөний үнэд ордог учир овоо талх, тос, өндөг идлээ. Үд өнгөрөх үес манан будан арилав. 4 дүгээр сарын 5˗7˗ны өдрүүдэд бүх дэлгүүр хаалттай ажээ. Учир нь улаан өндөгний баяр гэнэ. Үдээс хойш бас л хаалттай дэлгүүрүүдийн цонхоор шагайж, эд барааны үнийн өндрийг гайхан яваад, зочид буудалдаа ирж, бор шувуу тэжээмээр жижигхэн талх, тос, нэг жижиг цай захиж, гурвуулаа ууж идээд, унтав. 

	1980. 04. 07. Үдээс хойш 3 цагт гурвуул гадагш гарч, “Скандинав” зочид буудлын ойролцоо байгаа нэг муу хятад гуанзанд очиж, тус бүр 29. 50 кроны гурилтай шөл идэв. Хятад хар цай, сеrvis˗ийн хамт нийтдээ 110. 50 крон төлөв. Энэ нь 22 доллар илүү аж. Хүн тус бүр 7 доллар илүү болж байна. Өдрийн 20 долларын зардал маань нэг удаагийн хоолонд хүрэхгүй учир ийнхүү хямд хоол эрж, амь зууж буй хэрэг болой. Хятад гуанзны муу шөлнөөс гэдэс эвгүй болох төлөвтэй. Дахин тэр гуанзанд орохыг больж, маргаашаас дэлгүүр нээгдэхэд нь талх, тос, ус зэргийг аваад байрандаа гэдсээ хуурахаар шийдвэрлэн суух зуураа энэ тэмдэглэлийг бичив. 

	Энэ орой социалист орнуудын төлөөлөгчдийн тэргүүн нарыг Зөвлөлтийн ЭСЯ дээр урьж буй учир эрхбиш тэнд ус ундааны зүйл ч байх болов уу гэж итгэн хүлээж суулаа. Ам хатах нь сүрхий, юм авч ууя гэхэд мөнгө амархан дуусах төлөвтэй. Хайрцаг тамхи 2 доллар илүү үнэтэй байгааг үзвэл амьдрахад үнэхээр хэцүү газар юм даа. 

	Болгарын нийслэл Софи хотноо хуралдсан “Социалист орнуудын соёлын яамны сайд нарын зөвлөгөөн”˗д оролцох үеийн тэмдэглэлээс:

	1980. 04. 22. Монголын төлөөлөгчдийн тэргүүний хувиар Д. Цэвэгмид үг хэлэв. 35 минут. “Эстетик хүмүүжил нь хөдөлмөрчдийн коммунист хүмүүжлийн чухал бүрэлдэхүүн хэсэг” гэж илтгэлээ нэрлэсэн бөлгөө. 

	1980. 04. 26. Өглөөний хурал би даргалав. Хэлэлцэх асуудлын 2˗р зүйл “Үндэсний том баярууд нь социалист соёлыг хөгжүүлэхэд болон өрнүүлэхэд ач холбогдолтой” гэсэн асуудлыг хэлэлцэв. 

	1980. 04. 28. Өглөөний 11 цагт П. Н. Демичевийн хамт түүний тусгай онгоцоор Москва руу нисэв. Онгоцонд явахдаа Демичев гуайтай дор дурдсан асуудлыг ярилцав. Үүнд: 

	1. Соёлын яамны шугамаар энэ жил Зөвлөлт улсад сургахаар явуулах оюутан сурагч 22 хүний заримын мэргэжлийг манай хэрэгцээнд тохируулан өөрчилж өгөхийг хүссэнд, “Тийнхүү өөрчилж болно, цөөхөн сурагчдын асуудал юм байна. Үүнийг нөхөр Цыхарынд даалгана” гээд бидний гар бичмэл хүснэгтийг авав. 

	2. Халхын голын байлдааны дурсгалын мемориал комплексыг Улаанбаатарт бүтээх болсныг танилцуулах санамж бичгийнхээ нэг хувийг өгөв. Түүнийг аваад цүнхэндээ хийв. 

	3. 1981 онд Зөвлөлт улсад явуулах Соёлын өдрүүдийг 9 дүгээр сарын дундуур эхлүүлэх, нээлтийг нь Их театрт хийлгэхээр ярив. Демичев гуай “Ганц орой Их театрыг нээлтэд нь өгч бололгүй яах вэ. Хаалтыг нь Россия зочид буудлын зааланд ч хийж болно шүү дээ” гэж дуугарав. 

	Прага явсан тэмдэглэлээс. . . 

	1983. 07. 22˗ны өглөө Прага руу нислээ. Прагын соёлын төвийг үзэв. Рашаан ууж, шилмүүст ванн˗д орох, массаж хийлгэх зэрэг эмчилгээ хийлгэн амрав. “Правда” сонинд гарсан “Хэцүү хүүхэд”˗ийн тухай өгүүллийг уншив. Энд багш хүнд тустай чухал зүйлийг бичсэн байна. ТМС˗д хичээлээс гадуур олон дугуйлан байдаг. Хүүхэд чухам юунд дуртай, сонирхолтойг мэдэхэд хэрэгтэй юм. Хамгийн “хэцүү хүүхэд” гэдэг бол юу ч сонирхдоггүй хүүхдийг хэлнэ. Эх нь хориглосон зүйлийг эцэг нь зөвшөөрдөг, эцэг нь хориглоход эх нь болно гэдэг явдал хүүхдэд маш муу хүмүүжил олгодог тухай баримтаар дурдсан байв. Хүүхдэд сайн сайхан үг үнэт зүйл болдог ажээ. 

	Унших конкурс˗д эхийн тухай өгүүлбэр өгтөл, нэг хүүхэд гараад явчхав. Учрыг сонсвол хойд эхтэй хүүхэд байжээ. Эцэг, эхийн аль нь ч хүүхдэдээ халамж анхаарал тавьж чадахгүй учрал бий. 

	Эх нь архичин, хүүхэд нь ТМС˗д ирэхэд нь байранд суулгах гэхэд “Гэртээ байж, ээжийгээ асарна” гэсэн хүүхэд тааралдаж байлаа хэмээн бичсэн байна. Энэ хүүхдийг бид хүндэтгэн үзсэн юм. Эхээ хүндэтгэн, асрамжлах нь баялаг дотоод ертөнцтэй хүний шинж болой. Багш хүн хүүхэд˗шавийнхаа сэтгэлийг шархлуулахгүйг хэзээд хичээж, өсөх үеийнхэнд хэлэх үг, тэднээс асуух асуултыг урьдаас сайтар бодож байх хэрэгтэй гэсэн санааг энэхүү өгүүлэлд бичжээ. 

	
Узбекистанд явсан тухай тэмдэглэл. 

	(1983. 09. 21˗28. )

	 

	Социалист Узбек улсад болох Монголын өдрүүдийн ажилд оролцохоор урлагийн хэсгийнхэнтэй Эрхүү рүү нисэв. Алма˗Ата˗г дайран, Ташкент˗д оройхон буув. Хаалганы дотор талд жагссан олон хүн угтаж, пионерууд амьд цэцгийн баглаа барив. 

	Маргааш нь ХАА, үйлдвэрийн үзэсгэлэн үзэв. Мөн дүрслэх урлагийн үзэсгэлэнг би нээж үг хэлэв. Манай фото үзэсгэлэн, кино фестиваль нээгдэв. Манай тоглолтыг үзээд, нөхөр Рашидов тайзан дээр гарч, халуун дотно үг хэлэв. “Та нар урлагийн оргилд хүрсэн амжилтаа харууллаа” гэв. 

	Самарканд хот руу явж, их сургууль дээр болсон цуглаан дээр би үг хэллээ. Навоя муж голын болон худгийн усаар элсэн цөлийг ундаалж, хөвөн, янз бүрийн жимс ургуулан, эрт цагт эзэмшилгүй байсан нутгийг цэцэглэсэн сайхан талбайнууд, амьдрал ажил өрнөн дэлгэрсэн орон болгожээ. 

	Манайхан 30 минутын концерт тоглоод, бүгд тэдэнтэй хамт хооллоцгоов. Ширээн дээр хонины бүтэн мах, чихэр, амтат гуа, усан үзэм, алим, тарвас өрсөн байв. Узбекийн үзэсгэлэнт охид уран гоё бүжиг хийнэ. Хөгжимчид нь бишгүүр уянгалуулна. Нэгэн хамтралын хөвөнгийн талбайд бууж сонирхон хэдэн багц хөвөн хураалцав. Эртний дурсгалт газруудыг үзэв. Шорлог, пловоор дайлав. 

	Ази˗Африкийн зохиолчдын 7˗р бага хуралд урилгаар суув. Нас нөгчсөн зохиолчдын дурсгалыг хүндэтгэж босоцгоов. Нэрсийг дуудахад Чойжилын Чимэдийн нэр гарлаа. 

	Аян замын тэмдэглэлээс

	(дуртгал зохиолын хэсгээс)

	Монгол, Зөвлөлтийн дайчин баатрууд манай орны тусгаар тогтнол, эрх чөлөөг хамгаалах ариун үйлст эрэлхэг зориг, эр чадлаа өргөж, эрхэм ялалт байгуулсан дурсгалт газар˗Халх голыг зорин гарахдаа, тэр нэгэн жил Зөвлөлтийн эрдэмтэн багш А. Г. Банников, Э. М. Мурзаев, А. А. Юнатов, лаборант Бат˗Эрдэнэ (одоо доктор), фото зурагчин Гомбожав нарын хамт Халх Нөмрөгийн гол хүртэл аялан, нүд алдам Мэнэнгийн уудам тал, яаран яаран урсах мөрөн голууд, униартан цэнхэрлэх уул нурууд, эх орныхоо үзэсгэлэн, жавхланг үзэж, сэтгэлийн гүнээс баясан бичсэн аян замын сониныг ой тойндоо сэргээж, дөч гаруй жилийн өмнөх тэмдэглэлийн дэвтрийн хуудсыг эргүүлэн явлаа. 

	Он жилийн тоосонд шарласан хуучин тэмдэглэлийн хуудаснаа өгүүлэх нь:. . . 

	“Хэнтий аймгийн төв˗Өндөрхааны зүүн урдхан талд, Хэрлэн голын өмнөд хөвөөн дээр хээрийн шинжилгээнийхэн буудаллан, хэд хонох зуураа эрдэмтэн А. А. Юнатов ойр орчмын ургамлын монгол нэрийг тэмдэглэх, А. Г. Банников Хэрлэнгийн эргийн мэрэгчдийг судлах, эрдэмтэн А. М. Мурзаев нутгийнхантай уулзан, уул усны нэрийг асууж, газрын зураг шалгах зэрэг шинжилгээ судалгааны бага сага ажил гүйцэтгээд цааш хөдлөв. 

	Мөнххаан орох замд намхан гүвээ, шовх толгод элбэг тааралдана. Жижиг навчит харганад хазаар өвс саатан хурж, цагаан бут болон харагдана. Голдуу хялгана, ерхөг, агь, ботууль, харгана ургажээ. Энд ч, тэнд ч салхины аясаар хамхуул хийсэн өнхрөх нь хальт үзвэл халтар үнэг ч гэмээр, сандарч харвал саарал чоно ч гэмээр ажээ. 

	Мөнххаан сумын төвийг дайран өнгөрч, шинэ усны худаг дээр ирж буудаллав. Эндэх нутгийн ардууд өндөр ургасан өвсийг борги, хужиртай газрыг долц, хэлхээ толгодыг айраг хэмээн нэрлэдэг юм байна. 

	Шинэ усны худгаас Сүхбаатар аймгийн төв хүртэл аялах зам дагуу сүүн тэжээлтнээс цагаан зээр, тарвага, туулай, үхэр оготно, зурам, үлийн цагаан оготно, үнэг, хярс, мануул, чоно, дорго, жигүүртнээс болжмор, жиргэмэл, чогчиго, талын хөх тогоруу, элээ, талын бүргэд, сар, харцага, ургамлын аймгаас шивээт хялгана, хазаар өвс, жижиг навчит харгана, таана, зээргэнэ, хиаг, агь, тарваган шийр, дэрс, хэрс, өлөн, говийн хялгана, хамхуул, зурман сүүл, мангир, хөмөл, хонгор зул, алтан харгана, ямаан харгана зэрэг үзэгдэх бөгөөд газрын байдал цаг тутам өөрчлөгдөнө. Өргөн тал, тэнүүн хөндий, намхан гүвээ, айраг, долц ээлж дараалан биднийг угтана. 

	Нутгийн ардууд: “Таанын бохь, агь, мангир, тарваган шийр зэрэг нь малд сүү оруулдаг, хиаг, таана, улаан бударгана зэрэг ургамал хонь, тэмээг таргалуулахад сайн, шорной, шивээ, шатсан дэрсний хожуул малын бие, хөлд шааж тураадаг. 

	Нэлээд дээр цагт Дарьганга, Алтан Овоо, Шилийн Богд зэрэг нутагт хулан элбэг байсан. Үүнээс дөчөөд жилийн өмнө анчин Өлзийхутаг 18 хулан олзолсноо бууныхаа нуруун дээр тэмдэглэснийг одоо ч үзэж болно. Уулбаян сумын Орлой мэргэн гэгчийн адуун сүрэгт нэг шаргагч гүү бий. Тэр бол хулангийн унага юм. Ноднин намар Баян˗Эрхт ууланд хоёр хулан байсныг үзсэн хүн бий” гэх зэрэг сонин зүйлийг ярив. 

	Өндөрхаанаас Баруун˗Урт хүртэл, Баруун˗Уртаас Баянтүмэн хүртэл аялах замд цагаан зээр сүрэг сүргээр тааралдаж, автомашинтай уралдан, хөлийн хурдыг сорино. Олонх нь зам хөндлөн гарахдаа “Бид өрсөв”, “Бид түрүүлэв” гэсэн омгорхог байдал үзүүлж, дээр дээр дэгдэн дэвхрэн ид чадлаа гайхуулна. Тэртээ гүвээг бүрхэн бэлчээрлэж байсан зээрэн сүрэг галт машины гаж буруу дуу чимээнээс үргэж, хуйлран хөдлөх нь уудам талын шивээт хялгана салхины аясаар халиуран ганхах лугаа зүйрлэмээр, Буйр нуурын дөлгөөн давлагаатай ч адилтгамаар харагдах ажээ” гэсэн мөрүүд тохиолдоно. 

	Ийнхүү тэмдэглэл бичсэн цагаас хойш дөрвөн арван жил өнгөрчээ. Энэ удаагийн аян замд арваад, хориод зээр хааяа нүдэн үзүүрт үзэгдээд, автомашины дуу сонсуут цаашаа уудам талын гүн рүү цойлон одно. Яг л энэ улиралд зээр элбэг байдаг нутгаар өдөржин явахдаа хэдхэн л шаргачныг харлаа. 

	Нэг чиг барин хуйлран давхилдах нь Буйр нуурын долгион мэт мяралзан, жирэлзэн үзэгддэг агсан зээрэн сүрэг яачхав? гэх асуултыг сэтгэлд ургуулж, хол ойрыг ажиглан явтал, үүл тулам өлөн тоос алс хөндийд босох нь үзэгдээд, буун дуу дараа дараагаар сонстож, тэртээд хар хурдаараа довтолгож явсан суудлын машин гэнэт зогсов. Ойртон очвол, мотороос нь уур савсах машины өмнө нэг шаргачин зээр хэвтэх ажээ. 

	Энэ амьтныг техникийн хурдаар гүйцэж, эрхэндээ оруулсан “анчин” машинаас гарч ирэв. Хөл нь хуга буудагдаж, давхих байтугай, босох ч чадалгүй болсон үзэсгэлэнт тэр гөрөөс толгойгоо өргөн, түүнд ойртогч этгээдийг заналхийлсэн шинж огт үгүй, харин ч усгал зөөлхнөөр ширтэх нь “Нялх төлөө дагуулж, хэнд ч гэмгүй яваа намайг оюунт хүн аварна, өршөөнө” гэсэн итгэл дүүрэн байгаа нь томоос том тунгалаг хар нүднийх нь харцанд тодхон байв. 

	˗Алив хөө, калибр аваад аль!

	˗Сум гарздаад яах нь вэ, хүзүүг нь тас хийлгэж орхи! гэх дуу машины дотроос сонстмогц нөгөө “анчин” шаргачин зээрийн толгойг мушгихаар завдан, ямар нэгэн хүчирхэг араатныг ид шид, эрэлхэг зориг, эр чадлаар ялж дарсан баатар мэт дүр үзүүлэн ханхалзаж, шилтэй архинаасаа хэд балган, ийш тийш хялалзан харна. 

	Гэтэл тэртээ гүвээг давах хэдэн зээрээс нэг янзага үлдээд, эхээ хүлээж хөндөлдөн зогсох нь үзэгдэв.  Өнөө сүрхий “анчин” шуналт нүдээр янзага руу харж:

	˗Алив, бушуу, карабин аваад аль! гэх нь сонстоно. 

	Энэхэн мөчид энэрэх сэтгэл минь өөрийн эрхгүй намайг тэр этгээдийн дэргэд давхийн очиж, хилэн төрсөн хэдэн үг хэлэхэд хүргэсэн байв. 

	˗Боль нөхөөр! Та яасан энэрэх сэтгэлгүй хүн бэ?

	˗Уучлаарай, миний буруу. 

	˗Гэм хийснээ гэмшсэн эсэх чинь энэ зээр хэзээ хөлтэй болж боссон тэр цагт л харагдана гэсэн яриа бидний хооронд болж, түүгээр өөрөөр нь зээрийн хөлийг боолгон, тэргэнд нь эвтэйхэн оруулж, ойрх сумын төвд хүргэснээр аян замын сэтгэл булингартуулсан таагүй нэгэн тохиол дууссан ч, одоо болтол ой тойноос гардаггүй юм. 

	Адгуусан амьтанд хүртэл энэрэн өрөвдөх зөн совин байдаг. Гэтэл зарим нэг хүн адгууснаас дор, балмад хэрцгийгээр авирлаж аашлах нь олонтоо үзэгдэх юм даа хэмээн бодогдохын сацуу хар хоргүй, атаа хорсолгүй, энэрэнгүй нинжин сэтгэлийг эрхэмлэхийн үлгэр болгож ард олны ярьдаг нэгэн домгийг тэгэхэд дурсан санаж билээ

	“Нэгэн анчин гөрөөс буудаад, дэргэд нь очвол, тэр нь баян сүрэгтээ төлөө, өнөр олондоо үрээ нэмэхээр хэвтэж байсан зүр гөрөөс байсан ажээ. Эхийн хэвлийгээс янзага цухуйсныг үзэхдээ тэрхүү анчинд гэнэт өрөвдөх сэтгэл төрж “Их нүгэл хийлээ, хилэнцэт би үйлийн үрээ даруй амсвал таарна” гээд өндөр уулын хадан халил руу үсэрчихсэн нь газар унасангүй, харин ч дээшээ дэгдэн оджээ. Түүнийг үзсэн атаархах сэтгэлт нэг хүн үргэлж амьтан алж явдаг энэ муу нүгэлт гөрөөчин тамд уналгүй, тамын зовлон эдлэлгүй, дээд оронд дэгдэж байхад, арвин буян хураасан би тэнгэрийн оронд очих нь ямар ч эргэлзээгүй, тэнгэрийн оронд хүрч, жаргал цэнгэл эдэлье гээд өндөр уулнаас үсэрсэн нь шууд тамд ойчжээ” гэсэн домог үлгэр байдаг. Энэ нь нүгэлтнийг гэсгээх там, буянтныг ивээх тэнгэр гэгчийг сэтгэлдээ буй болгон, итгэн шүтсэн домог боловч, үйлдсэн буруу хэргээ үнэн шударгаар гэмшсэнийг зөвтгөн сайшааж, өөрөө өөртөө үнэ өгч, бардам дээрэнгүй авирласныг буруушаан зэмлэж, хүний мөс чанарыг шүүмжлэн харуулсан уран зохиомж бөгөөд нигүүлсэх сэтгэлийг огоорсон, бардам дээрэнгүй зан ааш, атаа хороор хүн хэзээ ч дээшлэхгүйг өгүүлсэн сургамж ажээ. 

	Янзагатай шаргачныг автомашины хурдаар гүйцэж, хөлийг нь хугалснаа өөрийн чадал, ид хав болгож, бас үүрд босохоо больсон энэрэлт эхээ хүлээн зогсох нялх янзага тийш бууны овоо хараа нийлүүлж буй “анчин”˗ы ааш төрхийг ажиглавал, нүгэл үйлдэж, гэм хийснээ ойлгож гэмшсэн шинж огт үгүй, харин ч ”чухам л тэнгэрийн жаргал” эдлэхийг л тэмүүлж байгаа нь илэрхий байлаа. 

	Байгалийн баялаг санд иймэрхүү энэрэлгүй сэтгэлээр хандаж, бүрэлгэгч савраа сэм сэмхэн шургуулагчдын тоо олшроод байвал төдий л удахгүй нисэх эрвээхэй ч, гүйх шоргоолж ч үзэгдэхгүй болох нь илэрхий. 

	Энэ ертөнц дээр дэрвэх бялзуухай, дэгдэх хэрэм ч үгүй, хатгах зөгий, хазах шумуул ч үгүй болчихвол ямар байх вэ? Энэ асуултад “Уйтгарын манан бүрхсэн, хоосон хорвоо орших болно” гэж хариулмаар байна. 

	Амьд байгаль нь эмзэг нарийн хэлхээ холбоотой, хоорондоо шүтэн барилдсан, нэг нь нөгөөгөөс хамаардаг, нэлэнхий хөгжилдөө харилцан нөлөөлдөг зүй зохилдлоготой учир нэгэн хэлхээ тасарвал нийт холбоог донсолгодог ажээ. 

	Амьтныг хамгаалах асуудал түүний амьдрах орчин˗ус, ургамал, газрын хөрс, агаарыг ариглан хамгаалах лугаа нягт холбоотой юм. Амьдрах орчныг эвдэн сүйтгэх нь амьтныг галт зэвсэг, хавх, хороор алан хядахтай эн тэнцүү хөнөөл болно. Иймээс амьтныг хамгаалахын тулд газар дэлхийн бүх амьдрал, бүх байгаль, орчинд нэгэн адил болгоомжтой хандаж хамгаалбал зохино. 

	Манай үзэсгэлэнт сайхан байгаль˗ус, ургамал, амьтан, газрын хөрс, түүний баялаг нь иргэн бүрийн сэтгэл зүрхэнд энэрэн хайрлагдах эрхэм дээд эрдэнэсийн сан мөн.  Хэрэв хүн байгалийн дайсан бус, түүний дотнын анд нөхөр нь байж чадвал, баян байгаль гайхамшигт сан хөмрөгөө харамгүй нээж, өгөөмөр буян хишгээ үргэлж хүртээж байх болно. 

	Амьтны баялаг барагдах нь сэргэхээс хурдан учир, хэчнээн элбэг дэлбэг байсан амьтан ч амархан цөөрдөг, цөөрөхөөр үл барам ор сураг тасардаг нь цөөнгүй. 

	Манай орны Алтайн цаадах говь цөлийн булаг шандыг түшиж амьдардаг хавтгай, хулан, хар сүүлт, мазаалай зэрэг амьтны нутагшлын хүрээ жил ирэх бүр багасаж байгаагаар үл барам, тахь адуу огт үзэгдэхгүй болжээ. Хорь гаруйхан жилийн өмнө цагаан зээр Тэргэтийн тэнүүн талыг бүрхэн бэлчээрлэж байдаг сан. Одоо тэнд нэг ч зээр үзэгдэхгүй байгаа нь анчны мэргэн ухаан, арга туршлагаар бус, автомашины хурдаар хөөж сүйтгэсний уршиг юм. Ингэж бүрэлгэсээр ирсний нэг жишээг сая үзлээ, юутай аймшигтай хэмээн бодсоор цааш зорчив. 

	Жолооч хүү Т. Борис маань зөөлөн салхины аясаар найган найган ганхах намрын алтан зул цэцгийн бөхөсхийн намилзах хөдөлгөөнд нийцүүлэх мэт хурдан тэрэгнийхээ жолоог баруунтаа, зүүнтээ урлагтайяа чадмаг эргүүлэн, хэтэрхий уудам талын дундуур тэнгэрийн хаяа тултал зурайх дардан харгуйн сайхныг ч, саадыг ч шинжин ширтэн давхина. “Таатай зам байна, засмалаас ч илүү юм, өвлийн зам юм уу даа” гэх сонстоно. 

	Үнэхээр өвлийн зам бололтой, заримдаа тодорно, заримдаа бүдгэрнэ. Салаа замууд ч олон тохиолдоно, гүвээ толгод, өөд, уруу, ийш тийшээ сүлжсэн шинэ ч, хуучивтар ч замууд зурайна. Чухам хэзээ, хэн гэгч ийнхүү олон зам гаргасныг хэлэхэд хэцүү боловч, автомашинаар ан хийгчдийн мөр болох нь нисэн буун үймэлдэх махчин шувуудын байдлаас тодорхой болов. Хэдэн арваараа хээрийн бүргэд, тас элин хальж, хон хэрээ нисэн буун гуаг гааг, хард хирд дуугарах газар хүрэлцэн очвол, цагаан зээрийн толгой, тагалцаг, сэвс нэг хотгорыг дүүргэсэн байхыг үзмэгцээ, хэдхэн хоногийн дотор олон мянган зээр мөчилж амжсанаа ид бах болгон ярьсан тэр нэгэн хүний царай харагдах шиг, үг нь сонсогдох шиг болов. Түүний ярьсан нь:

	“Зээрийн баян сүргийн хэвтэж хоноглохоор байгаа байр газрыг урьдаар ажиглаж, сайтар товлон тэмдэглээд, босож шээхээс нь өмнөхөн үүр шөнийн үнэгэн харанхуйгаар тал талаас нь прожектороор гэрэл тусгахад, гэрлийн гаднах нүх шиг харанхуйд орохоос айж, нэг ч зээр гэрэлтэй газраас гадагш гарч чаддаггүй, бие биедээ хоргодон бөөгнөрч зогсдог юм. Тэгэхэд нь хайчин гал нээчихэд хаашаа ч очих билээ дээ, хавтгайдаа л хажуулдаад өгдөг юм. Тэгээд наран ургасан хойно харахад, хотгор дүүрэн тэрийн хэвтэх зээрэн дунд босох гэж өндөлзсөн, босоод гэдрэг унаж буй, явах гээд явж чадахгүй, унжсан гэдсээ чирэн цусан балчиг дотуур мөлхөх ооно, шаргачин, янзага өдий төдий үзэгдэх нь нүд халтирам байдаг сан. Нүд халтираад ч яах вэ. Өндийсөн болгоных нь учрыг олох л хэрэгтэй болдог юм” гэж билээ. 

	Байгалийн баялгаа ашиглах нь эдийн засгаа хөгжүүлэхтэй нягт холбоотой боловч, манай нандин баялаг, бидний өсвөр үеийн арвин эрдэнэ гэсэн хайрлан энэрэх, ариглан гамнах сэтгэлээр бус, алах бүрэлгэх шуналаар, холыг харах нүдгүй хоцронгуй бүдүүлэг аргаар ан амьтныг бүрэлгэн хядах нь гэмт хэрэг юм хэмээн бодсоор, ясан овоот хотгороос холдоход, махчин шувууд биднийг даган, тэнгэрийн өндөр дээр хэдэн арван километр элин хальж, хариг хэриг зэвүүн дуу гаргах нь “Дан яс болчихлоо, дахиад улай, цус, мах!” гэж хашхичин гуаглаж байх шиг санагдаж билээ. 

	Бид сэтгэлд сэв үлдээсэн энэ газраас холдож, аян замаа цааш үргэлжлүүллээ. Олон зүйл ургамал бүхий талыг туулан, өдөржин явлаа. Энд ч сүрэг зээр олж харсангүй. Янзагаа дагуулсан шаргачин л тааралдана. 

	Зам бага зэрэг зүүн хойш эргэж, элст хөндийг туулна, намхан гүвээг давна, хужирт Цайдамын эргээр гарна, хуй салхинд хужир нь мушгиран дэгдэж, “Мөнх тэнгэрийн мөнгөн цагаан багана” болон харагдана. Сэтгэл тэнийм баян тансаг нутаг ч, сэрдхийн гайхам хачин үзэгдэл ч тохиолдоно. 

	Алдар цуут Мэнэнгийн талд ойртох үес хавь ойрын газар, уул, толгод цөм түймрийн цурман нөмөргөд хучигдаж бараантан үзэгдэнэ. Салхины аясаар халиуран долгиолох шивээт хялганын далай, намилзан намилзан бөхөсхийх намрын хайдан цэцгүүдийн оронд хөх үнс будан болон босож, түлэнхийн үнэр хамар өөд цоргино. Өдөржин үнсэн будан дотор явлаа.  

	Түймрийн гал тойрон гарсан хэсэгхэн эрүүл газар гэнэт үзэгдэхэд, машид сонирхон тэр зүг хүлгийн жолоог залан хүрвэл, бяцхан булгийн эхэн байх бөгөөд авралт энэхүү усан эрдэнийн ачаар түймрийн аюулаас аврагдсан хөөрхөн бор туулай нарсан өвс, улаан ботуулийн дундаас босон харайж, хэд үсрээд, цахилдгийн бутны цаана хярж, амь гуйсан нүдээр биднийг ширтэх нь “Гүйгээд, гүйгээд туулшгүй өргөн, харанхуй хар цурман дунд би ганцаараа үлдэв. Амийг минь аварсан энэ булгийг орхиод хаа хүрэх билээ. Энэ бол амьд бүхний аврал, амьдралыг тэтгэгч рашаан юм. Үүнийг хайрлаасай, хамгаалаасай, аливаа харш буруу тохиолдлоос амь хамгаалагч нь хүн л байх жамтай. Оюунт хүн л ямагт амьтны дотнын хань нь байгаасай” гэх шиг бүлтэлзэн бүлтэлзэн байхыг хараад, амьдралын сайн сайхны төлөө бүхнээ зориулдаг арвин өглөгч байгалиа ариглан хамгаалдаг агсан өвгөд дээдсийнхээ үнэт уламжлалыг бид арай гээж байгаа юм биш биз дээ гэх бодол сэтгэлд ургав. 

	Бидний аав, ээж “Галтай үнс бүү гарга” гэж үргэлж сургадаг, салхитай үед үнс гаргаж хаяхыг хориглодог, аян жинд явах үедээ гал алдуузай гэж маш болгоомжлон, галаа манадаг, буудал улирахдаа галаа сайтар унтраан, үнсэнд цог байгаа эсэхийг шалгаад, галаа унтрааж явсны тэмдэг болгон, голомт дээрээ атга хуурай өвс тавьж, шороогоор дардаг байсан нь түймэр алдахаас сэрэмжилсэн маш чухал заншил байжээ. 

	Өвгөд дээдэс маань нүүхдээ гэрийн бууриа сайтар цэвэрлэдэг, булаг усанд бузар оруулахыг хатуу цээрлэж, “Цус бүү дусаа, бохир зүйл бүү хая” гэж дахин давтан сургадаг, угаах юмыг эрэг дээр нь тусгай саванд угаалгадаг, газрын хөрсийг учир шалтгаангүй сэндийлэхийг хориглодог байсан нь зохист сайхан байгалиа зон олныхоо хэрэгцээнд өнөд хадгалах гэсэн эрхэм сайхан хэвшил, эрдэмт мэргэн сургамж байжээ, одоогийн зул, урьдын улан дээр бадарч, шинэд хуучны хэсэг эрхбиш багтана гэсэн бодол сэтгэлийн гүнээс цухалзана. 

	Борви дээрээ чичрэн сууж, амь тэвчихийг наманчлан гуйх борхон туулайг ахин цочоохгүйг хичээн, ерхөг, агь, хүрэн намаа, улаан ботууль, хиаг, улалж нь хонь таргалуулахад хамгийн тэжээл сайтай өвс юм хэмээн улсын аварга хоньчин Цагаандамдины зааж үзүүлсэн ургамлууд эрүүл үлдсэн энэхэн ногоон толбод элбэг ургасныг гүйлгэн хараад, цааш хөдлөхдөө мал таргалуулах үнэт баялаг, өргөн их дайд түймрийн галд хуйхлагдаж, түмэн түмэн хонины бэлчээр нутаг үнс болсонд туйлаас харамсан явлаа. 

	Ургамалч эрдэмтэн А. А. Юнатов Монгол орны ургамлын нэр томьёоны гурван хэлний толь зохиоход нь туслалцаж явахдаа энэ нутгийн бараг бүх ургамлын латин нэрийг цээжилсэн билээ. . . 

	Туулайг дахин үргээн цочоохгүйг хичээж, бяцхан булгийн тунгалаг ариун уснаас ч амсалгүй, яаран хөдлөв. Цуглуулгад авч, улмаар латин нэрийг нь олох гэсэн улалж өвс урагшлах замд тааралдах болов уу? Хэзээ энэ хар цурмаас гардаг бол? хэмээн бодсоор явтал Мэнэнгийн талын зэрэглээн далайн намуухан долгио биднийг угтан ирэв ээ. 

	Ард уул, толгод цэнхэрлэн цэнхэрлэн холдсоор, хаашаа ч харсан тэнгэр газрын уулзвар үзэгдэх болж, түүнээс нааш нүдэнд тусах бүхэн зэрэглээтэн жирэлзэж, бэлчээрийн тэмээд нэг үе агаарт, нөгөө үе газарт, заримдаа хөл нь газарт, хүзүү нь үүл шүргэн, сүндэрлэн сүмбэрлэн харагдах нь нэн сонин. 

	Автомашины хурдыг заагч зүү 80˗ын тоонд хүрч буцан найгалзана, хааяа илүү ч гарна. Гэтэл тэнгэрийн хаяа холдох ч үгүй, ойртох ч үгүй, нэг л хэвээр, хараа сунгам холын хол, нүдэн үзүүрт манаран цэнхэрлэнэ. 

	Урин цагийн эхэнд ууган нутаг, төрсөн газар, өссөн өлгийдөө эргэн ирж, үе залгах үр төлөө өсгөн торниулаад, харь холын халуун дулаан оронд очиж, хахир хатуу өвлийн хүйтнийг өнгөрүүлэхээр завдан, өд сөд нь гүйцэж, гучин говь, гурван далайг туулж чадах болсон дэгдээхэйнүүдээ дагуулан, сүрэглэн цуглаж байгаа талын хөх тогоруунууд, улбар тоосон сүүл нь удтал зам дагуу мушгиран үлдэх автомашины зүг жигүүр дэлгэн, толгой бөхийлгөн цамнах нь “Ургаа чулуу биш, унасан мод биш, тансаг нутгийн баялаг, талын тогоруу бид” гэх шиг санагдана. Тогоруун сүргийн захаар хааяа тоодог үзэгдэнэ. 

	Энэ газар элбэг байдаг тоодог бас л өдрийн од шиг үзэгдэх болж дээ гэх үг сонсогдмогц дүү Янжмаа “Бэлчиж байгаа хонины дэргэд тогоруу хүрээд ирэхэд “Тогоруу сайхан, тоодог муухай” гэхэд тогоруунууд хүний хэл ойлгодог гэмээр, жигүүрээ дэлгэн цамнаж гардаг сан. “Тоодог сайхан, тогоруу муухай” гэвэл яадаг бол? Тоодог нь үнэхээр сайхан шувуу юм. Яасан ч удаан нисдэг юм. Бас л зээр шиг ховордох юм байлгүй” гээд алгуурхан агаарт хөөрөн замаас бага зэрэг холдон буух хэдэн тоодог тийш нүд сунгахад, Долгорсүрэн маань: “Далавчтай юм болохоороо амиа хаацайлах нь зээрээс дээр байлгүй, үнэхээр сайхан шувуу юм. Үржиж өсөж яваг, хөөрхий” гээд ээлж дараалал баримтлах шиг нэг захаасаа ганц хоёроор ниссээр хөх тэнгэрийн гүнд зэллэн хөөрч, өмнө зүгийг барин, гуаглан хаагалан одох тогоруун цувааг удтал ширтсээр байв. 

	Тогоруун хөршөө даган хэдэн тоодог ниссэн боловч түдэлгүй, тээр тэнд хараан газар буув. 

	 

	Мэнэнгийн талаар. . . 

	Алдарт мэнэн говийн

	Алтан зул цэцгүүд

	Намрын урьхан салхинаа

	Найган ганхан бүжнэ. 

	Хазааргана догонцон уралдаж

	Хайлган цагийг сануулан

	Хайдан цэцгүүд найгасхийж

	Харих улирлыг үдэлцэнэ. 

	Цэлгэр их Мэнэнгийн

	Цэлмүүн хөх огторгуйгаар

	Цэнхэр будан Нөмрөгийн

	Цэгээн саруул мандлаар

	Зэллэн нисэх шувууд

	Зэрэглээн далайг ширтэж

	Өрвөлзөх сэмжин үүлний

	Өлмийг сэвэн халина. 

	Газрын холыг зорих

	Галуун цувааны мэлмийд

	Элгэн нутаг нь мишээж

	Эргэх зөнг нь сэрүүлнэ. 

	Алагхан жигүүрт болжмор

	Алслах гунигийн дуутай

	Аялгуу нийлүүлэн лимбэдэж

	Амгалан эргэхийг ерөөнө. 

	Өнгийн олон шувуухай

	Өндөр тэнгэрт дэрвэж

	Ятгын уяхан чавхдасыг

	Яруу сайхан уянгалуулна. 

	Эгшиг яруу аялгуунд нь

	Эрдэнэт нутаг орноо

	Унаган төрхөөр нь байлгах

	Уриа хүсэл сонстоно. 

	 

	Баян дэлгэр Мэнэнгийн талаа бахархлын нүдээр тольдож, бадаг шүлэг ийн холботол, алс дорнод зүгт тэнгэрийн хаяа ойртон, шингэн хөх униарын чанад жавхлант уулс цэнхэрлэн харагдаж эхлэв. 

	Баруунаа хэлбийх нарны туяанд баян Буйрын буурал мандал гэрэлт мөнгөн туяатай үзэгдмэгц, хөлгийн жолоог тэр зүг залав. Номин буйрын дэлгэн тосох манхан хормойг давж, мянга мянган жилийн турш усан давалгаанд нүдүүлсэн эрэг хөвөөнд нь тулан хүрэв. 

	Дорнод нутгийн эрхэм чимэг ˗ эрдэнэт Буйр далай өрнөөс үлээх үлэмж хүчит салхинд цагаан мөнгөн хөөсөөр цалгилж, усан сувдын уран эрихээр цэцэг барин биднийг угтахуйд, уяран догдлох сэтгэлийн тольноо уянгат шүлгийн мөр ийнхүү буусан бөлгөө:

	      

	Буйр нуурын эргэнд. . . 

	Догшин салхинд догдлон буцалсан Буйр

	Дотоод баялгаа давлагаан хэрмээр халхалж

	Довцог эргэнд нь сонирхон зогсох биднийг

	Долоон өнгийн солонгон цацралаар илбэнэ. 

	Хүчит салхинд хилэн төрсөн Буйрын

	Хүрхрэн цалгилах буурал мандал дээгүүр

	Хөөргөн цахлай жигүүр дэлгэн хальж

	Хөөсрөн цайрах эргийн зүг тэмүүлнэ. 

	Эрчит салхинд эрхрэн боссон Буйрын

	Эвхрэн долгиолох гэрэлт мандал дээгүүр

	Хал˗мэргэн салхи сөрөн шумбаж

	Хаяалан эмжих манхан тийш харвана. 

	Бухимдуу давлагаа нь зовлонт эргээ нанчиж

	Буцаах татлага нь мөшгөх мөрийг үлдээнэ. 

	Буухиа долгио нь гэзэг даран мяралзаж

	Буурал хөөс нь сувдан эмжээр урлана. 

	Нарлаг сайхан эргэн дээр минь

	Налайн тавлаж зугаацах зочид минь

	Холоос буцах шувуудын адил

	Хойно хойноос ирэх гийчид минь

	Мяндсан зөөлөн элсийг минь

	Хоггүй цэвэр ариун хадгалаасай,

	Болор тунгалаг усыг минь

	Бохиргүй цэнгэг цэлмэг байлгаасай гэх шиг

	Увдис төгс Буйрын давлагаан

	Учирлан өчиж ятган долгилно

	Урсан ирэх бүхнийг ариусгаж

	Уухай түрлэг уянгалуулан өргөнө. 

	 

	Цэнгэг, цэлмэг Буйр далайн давлагаа долгионд түмэн жилийн турш цохигдовч, эвдэрч хэмхрээгүй, элэгдэж арилаагүй элсэн манхан эмжээр хөвөө дээр нь түр саатах зуураа тэр жил хээрийн шинжилгээний ажлаар явах үеийн тэмдэглэлийн дэвтрээ сөхөн үзлээ. 

	1944 оны 5 дугаар сарын 8˗10˗ны өдрүүдийн замын тэмдэглэлд өгүүлэх нь: Өглөө хүчтэй салхи шуугина. Халх голын ус түргэн түргэн урсана. Урсгалын хурд нь захдаа секундэд 1,5 метр, дундаа 3 метр, голдирлын өргөн нь 40 орчим метр ажээ. Голын хөндий өргөн, зүүн эрэг нь элсэн манхан элбэгтэй, баруун эрэг нь дөрвөн давхраа дэнжтэй үзэгдэхүйн хамгийн эртнийхэд нь агь нүдэлж, яргуй, шар цэцэг дэлгэрэн буй ажээ. 

	Буйр нуурыг зорьж Халх голын баруун дэнжээр умар зүгийг барин явах замд дайн тулалдааны ул мөр, эх орныхоо эрх чөлөө, тусгаар тогтнолын төлөө алтан амиа өргөсөн алдар гавьяатны дурсгал олонтоо тохиолдов. Энэ саруул тал, эрүүл сайхан дэнжид 1939 онд баатар хөвүүдийн бадрангуй зориг хөвчлөгдөж, эрдэнэт хүлгийн эрчит туурай тачигнаж, ган сэлэм гялалзаж, галт сум дэлбэрч байсан үе цагийг сэтгэлдээ ургуулан санаж, Зөвлөлт, Монголын эрэлхэг дайчдын хөшөөний дэргэд толгой бөхийн хүндэтгэл илэрхийлэв. 

	Өвгөд дээдсийн үлдээсэн судар шастирт дурсагддаг Буйр нуурын зүүн хойд эрэг дээр буудаллаж, усны түлхэгдэл, татагдлын сүрт чимээг сонсон, усан мандлын мяралзах долгионыг ажиглан суухад, сэтгэл сэргэм сайхан байх ажээ. 

	Нуурын эрэг намхан, зулсан мяндас мэт торгон элсэн дээр том жижиг дун, хясаа маш элбэг үзэгдэнэ. Энэ бүхнийг ажин суухуй, ээлжлэн өнгөрсөн эрт галавын цаг, эдүгээ хоёр зэрэгцэн оршиж, тэрхүү үлгэрийн ертөнцөд би айлчлан суух мэт соньхон сэтгэгдэл төрнө. 

	Алсыг үзэхээр хараа хэдий сунгавч, усан мандал бөмбөлөг, уул гүвээ мэт, цаадах хязгаар нь үл харагдах бөгөөд, эвхрэн эвхрэн ар араасаа ирэх долгио нь шингэх нарны туяанд гайхамшигтай сайхнаар гялалзана. 

	Усны мандал дээхнүүр Хайлгана элин халина. Шөнө боллоо, салхи намдлаа. Сарны гэрэлд нуурын мяралзах намуухан долгио бие биеэ гүйцэж ирээд, эргээ мөргөн буцах нь сувд эрдэнийн гэгээтэй харагдаж, уянга эгшгийн авиатай сонстном. 

	Халх гол Буйр нуурт цутгахдаа олон салаа болсон бөгөөд дундах арлууд дээр нь хэдэн зүйл бургас ургажээ. Голын адгийн хулсан шугуй дотуур, өвдөгцөө уснаа умбан явах үедээ хулс яран гүйх амьтан лугаа хэд дахин тааралдав. Тэр лав Халиу байсан болов уу? Хулсан дотроос бух шувуу урамдан бурхирах мэт дуугарна. Галуу, нугас, майлагч бор, цууцаль, цахлай, дэглий, том хар шувуу, шар цэгцгий, хөх цэгцгий, сар зэрэг жигүүртнийг үзэв. Ургамлын аймгаас харгана, шарилж, хулс, бургас, галуун савар, хар ширэм, халгай, хамхуул, агь ургажээ. 

	Загас агнуурынхан хагас километр шахам урт тор хаяад татахад нь тул, цурхай, булуу цагаан, хэлтэг, цулбуурт, улаан сэрвээт, зэвэг зэрэг загас торонд орсон байв. Тор татагдан амсар нь хумигдах үед булуу цагаан амь тэмцэн үсрэн гарч зугтах нь сонин содон ажээ. 

	Хүний эрхэнд орсон үй олон загас онгоцны шалыг сүүлээрээ гуядан, амьд гарахыг оролдовч, нисэх жигүүр, гүйх хөлгүй, аврагч ус нь хол, авагч хүний шунал их, түмэн загас амь хагацан байгааг нуур эзэн нь огтхон ч мэдээгүй, дөлгөөн тайвуу долгилон байв. Цагаан цахлай, мөнгөн хайлгана усны мандал руу харван бууж загас шүүрнэ” хэмээн бичсэн байлаа. 

	Тэр цагаас хойш Буйр нуур буян хишгээ ард олны амьдралын хэрэгцээнд өргөн барьсаар иржээ. Гэвч өмнөд эргийн налуу хэсэг үлэмж өргөжсөн болон энүүгээр хөлхөгч олны ул мөр, элдэв хог новш, эрээн мяраан юмс энд тэнд элбэг байгаагаас үзвэл, Буйр нуурын ургамал, амьтны бүрэлдэхүүн, байршил, тогтолцоонд бага бус шарх сорви үүсэж байгаа нь илэрхий. Иймд өглөгч баян энэ нуурынхаа өв санг зүй зохистой ашиглах, усны ариуныг сайтар сахих, усыг нь хомсдож хорогдохоос хамгаалах талаар бодох, төлөвлөх, хийх бүтээх цаг тулгарсан нь илт. Үүнээс уламжлан, нуур судлалын ажлыг эрчимжүүлэх нь нэн чухал болжээ гэсэн сэтгэгдэл төрлөө. 

	Буйр далайн давлагаан дээгүүр цахлай, хал˗мэргэн, хайлгана элнэ. Эрэг орчмоор нь тутгаалжин, майлагч бор, галуу, нугас, зуун хурга, хөх дэглий зэрэг урд энд тэмдэглэгдсэн шувууд дөчин жилийн дараа уулзан учирсанд олзуурхан, амар мэндийг минь эрэх мэт элин халин ниснэ, бууна. 

	Майлагч бор өндөр дээрээс жигүүр хумин буухдаа хурга мэт майлна. Тутгаалжин тод нарийхан дуугаар лимбэдэн ниснэ. Хөх дэглий эргийн манхан дээр номхон сууж, салхи намдахыг хүлээнэ. Шуурга ширүүн, давлагаа хүчтэй боловч, онгиргон цахлай олноор сүрэглэн, хахир дуу гаргаж, хаяа манхан дээр бууж, бүхнийг ажиглах агаад, долгионд хаягдах жараахай гээд замаг тийш хууртан гүйнэ. 

	Буйрын давлагаа хойно хойноос бие биеэ гүйцэн ирж, эргээ мөргөн дээш ойхдоо усан тоос цацруулна. Буцах долгионы мөрийг даган Хал˗мэргэн өндрөөс шуугин бууж, усан мандлыг шүүрэн алдаад, эргэж үүл нэвтлэн цойлсноо, харвасан сумын хурдаар харалдаах эрэг тийш шуугин одно. 

	Булгилах усны буурал хөөстэй хамт эрэг дээр ил гарсан замаг, хясаа зэргийг цуглуулгад авав. Оройн нар ч нуурын алс мандалд туяан зам гаргав. Шөнө болохоос өмнө амжиж, зорьсон газраа хүрэхээр бид ч яарав. 

	Буйр далай ч буцлан долгиолсон хэвээр холдон холдтол эрхрэн хүрхрэх нь сонстов. 

	Зүүн өмнө зүгийг барьж, торж тогтолгүй явсаар тариалангийн талбайн дундуур гарсан дардан замд орж, удалгүй Сүмбэрийн сангийн аж ахуйн төв дээр очлоо. Намар оройхон болсон цаг боловч, тариа хураалтын ажил дуусаагүй, трактор, комбайны дуу нижигнэсээр л, алтан тарианы залаа халиуран ганхсаар л, алс цаана нь адуу мал тайван бэлчсээр л байлаа. Халх голын баруун эрэг, Хамар давааны орчмын уудам дэнжид харагдах бүхэн нэн сонирхолтой, өнгөрсөн цагийг ч санагдуулна, ирэх өдрийг ч бодогдуулна. 

	Өрнө тэнгэрийн хаяанд улаан туяа татах нь ирэх өдөр тэнүүн цэлмэг байхын шинж ажээ. Намрын шөнө намуухан өнгөрч, үнэхээр налгар сайхан өдөр болов. Бидний аялал үргэлжилсээр. . . 

	Харийн түрэмгийлэгчид˗хартан дайсантай халуун амь, бүлээн цусаа хайрлалгүй эрэлхэг зоригоо эрчлэн тулалдаж, хан буурал энэ нутгийн халуун элгэнд үүрд мөнхлөгдсөн Монгол, Зөвлөлтийн баатар хөвгүүдийн гэгээн дурсгалд сүндэрлүүлсэн гэрэлт хөшөө мандах нарны туяанд жавхлан төгс сүндэрлэн гялалзана. 

	Энэхүү сүр жавхлант хөшөө нь Монгол, Зөвлөлт орон, тэдгээрийн зэвсэгт хүчний ах дүүгийн эвдэршгүй найрамдлын бэлэг тэмдэг, Монгол, Зөвлөлтийн ард түмний үнэнч найрамдлын ялалтын илэрхийлэл болсон хөшөө дурсгалуудын цогцолборын төв нь юм гэх тайлбар сонстохын хамт Х. Лхамжав “Энэ сайхан хөшөөг Зөвлөлт, Монголын уран барималчид, барилгачид бүтээн босгосон биз?” гэж асуусанд “Тийм ээ, уран барималч А. Н. Бурганов, Ц. Амгалан, архитекторч Л. В. Мисожников, Д. Чойжилжав нарын бүрэлдэхүүнтэй Зөвлөлт, Монголын уран барималч, зохиогч нарын төслөөр бүтээсэн юм. Энэ тухай тэр бичсэн байна” гэх хариулт сонстов. 

	Бид К. Жуковын командлалын байр, Ерэн баатрын хөшөө, Яковлевын болон монгол баатруудын хөшөө дурсгалуудыг эргэн үзэж, хүндэтгэл илэрхийлээд, Сүмбэрийн сангийн аж ахуйн дарга Алтангэрэлийн ивээлд явж, Матад суманд хүрээд, тэндээс унаган багын уугуул нутаг Улз гол, насан идрийн дурсгалт газар Наранбулаг хүртэл аялах замдаа Дорнод аймгийн удирдах нөхөд Эрдэнэ, Баатархүү нартай уулзаж, тэднээс аймаг орон нутгийн ажлын талаар сонсож, танин мэдэхийн баяр баясалтай, зорьсон газраа саадгүй хүрч, пионерын зуслан˗амралт байгуулах аятай, тохитой нутаг сурвалжлан явахдаа, бага сургуульд орохынхоо өмнө нутгийн бичигтэн С. Балдорж, Ж. Цэрэн зэрэг номч өвгөдөөр “Монголын зуун хорин гурван үсэг оршвой” хэмээх номоос эгшиг, гийгүүлэгч үсгүүдийг заалган бичигт сурч, улмаар “Үлгэрийн далай”, “Хутагт молон тойн эхдээ ач хариулсан хэмээх судар оршвой” зэрэг номыг үдэш бүр уншдаг байсан өвөлжөө, хаваржааныхаа бууц, үеийн нөхөр Доржийн Цэрэнжавтай хоёул өвлийн өдрүүдэд үхэр хариулж явсан Улз голын хулст нуга, ээжтэйгээ үрэл, мойл, улаалзгана түүдэг агсан баян Хуучдын баруун зүүн суга, ачит аавынхаа алтан шарилыг тавьсан Нарлаг энгэр зэрэг нутгийг сэтгэл хөдлөн үзэв. 

	Пионерын амралтыг дунд Өлийн давааны арын давчуу хөндийд байгуулахаар шийдвэрлэсэн тухай ярилцахад, тэр газрыг сайн мэдэх өндөр настан Ринчиний Базар “Тэр бол пионерын зуслан байж огт тохирохгүй газар, тэнд хүүхэд тоглох талбай ч үгүй, тэгээд ч могой элбэгтэй, мөнхийн урсгал ус ч үгүй, хөх түрүү, бургуус (шумуул) нь хүүхдийг тайван байлгахгүй” гэхэд нь, ус ургамал тэгш, уужим сэлүүн газрыг олох хүслээр дээр өгүүлсэн нутгуудаар явсаар, Баяндун сумын төвөөс асар хол бус, Билүүт голын эрэг, нарсан төглийн зах, налгар уудам дэнжийг пионерын амралт байгуулахад тохиромжтой газар гэж аймгийн төлөөлөгчид, сумын удирдлагатай санал нэгтэй сонгосон билээ

	Билүүт голын усаар сэлэх цөөрөм ч байгуулж болно. Голын адгийн өргөн талбарт онгоц нисэх, буух цардмал зурвас зам ч засаж болно. Ажиллаж бүтээгээд, арчилж чадвал ахуй нөхцөл төгс, арвин байгаль тэгш, ирээдүй бүхий сайхан газар юм гэж итгэн бодсоор, өвгөн болсон насандаа, өлгий тоонотоороо аялж, өгөөмөр нутгаараа бахархан, өсвөр хойч үеийнхэндээ, зуны дэлгэр цагт амрах, зуслан газрын шав тавилцсандаа сэтгэл нэн баяртай, ар гэрийн зүг эргэж, алсын замд орохдоо:

	 

	Өндөр хөх тэнгэр

	Өнөд цэлмэг гийж,

	Баясгалант олон дүү нар

	Баяр золбоотой байж,

	Аз жавхаа нь ямагт бадран,

	Авьяас билэг нь арвижин хөгжиж,

	Өгөөмөр дэлгэр явахын

	Өлзийт ерөөлийг өргөв хэмээн тэмдэглэлийн дэвтэртээ бичвэй. 

	 

	Халх гол˗Наранбулаг˗Улаанбаатар,1984 он. 

	Халх голоор зорчсон тэмдэглэл

	(1984. 10. 15 ˗ 27)

	1984. 10. 15. Халх гол явах. 

	Энэ өдрийн 10 цагт Борис жолоочтой машинаар гарч, Өндөрхаанд очиж унтав. Надтай хамт Долгорсүрэн, дүү Янжмаа нар явалцсан юм. Маргааш нь Өндөрхаанаас гарч, Хэрлэн голын хойд талын замаар явж, Баянтүмэн хүрч хонов. Өглөө Баянтүмэнээс гарч, Мэнэнгийн талыг туулж, Буйр нуурын өмнөд эрэгт очиж сонирхоод, цааш явсаар Сүмбэр сумын төвд оройхон очиж, зочид буудалд байрлав. 

	1984. 10. 18. Халх голын ялалтын хөшөө, 1984 онд Халх голын 45 жилийн ойгоор сүндэрлүүлсэн 90 баатрын хөшөө, Яковлевын хөшөө, Монгол дайчдын хөшөө, ялалтын музей үзэж сонирхлоо. Бургастын заставын дэргэд буй То вангийн байгуулсан, чулуу өрж хийсэн уулын бурхныг үзэв. Сүмбэр сумын сургуулиар орлоо. Маргааш нь баруун өмнө зүг рүү 50˗60 км явж, гөрөө хийгээд, үдээс хойш эмнэлэг, цэцэрлэгээр нь оров. Сүмбэр сумын дарга Алтангэрэлтэй цуг баруун зүг гарч, Сангийн далайг дайран, нүд алдам уужим тал нутгаар аялсаар, оройхон Матад суман дээр ирж унтав. 

	Маргааш нь аймгийн дарга Баатархүү, Матад сумын дарга Даваажав, аймгийн Тээврийг удирдах газрын дарга Б. Дорж нарын хамт Хаг нуур, Сангийн далай, Бадамшийн талаар чоно гөрөөлөн явсаар шөнө болгоод, аймгийн зам хэмээн буруу замаар будилан явсан тул Матад суман дээр шөнө дөлөөр очив. 

	Дараа өглөө нь Матадын хойд тал нутгаар чоно хөөж явсаар оройхон Баянтүмэнд ирж Даваа, Янжмаа нарынхаар очив. Аймгийн намын хорооны нэгдүгээр нарийн бичгийн дарга Эрдэнэ, аймгийн дарга Баатархүү нарын хүндэтгэлийг хүлээн, хамт хооллосоор 12 цаг хүргэв. 

	Тэгээд Эрдэнэ даргатай хамт Баянтүмэнээс гарч, Галуут сумын хоньчин, хошой аварга Дамдиныд ирж хонов. Маргааш нь бид төрж өссөн нутаг Наранбулагтаа оров. Биднийг Баянтүмэн сум хүртэл Галуут сумын дарга Чойжням хүргэв. 

	1984. 10. 24. Балдорж, Лхам нарынд, дараа нь Балдангийн ээжийнд, Базарынд зочилж, сургууль, орон нутгийг судлах музей үзэв. Маргааш нь Тэмээн уулын арын нүх (багадаа хүний ярилцахыг сонсдог байсан) их газрын чулуу зэргийг үзэв. Онходой, Билүүтээр аялан явлаа. 

	1984. 10. 26. Дунд Өлийн даваагаар даван, Улзыг уруудан, Хатулхаан хайрхан уулын шар дугуйт, угтам, Өвгөд намгад, хуагч Үнээ, ухаа шар зэрэг уулс, Сүмтийн хөндий зэрэг нутгуудыг үзэж, ан хийв. Тэгээд буцах замдаа Билүүтийн тариан талбайгаар дайран, хур шувуу хоёрыг олзлов. Билүүтийн зүүн биеийн нарсан төгөлд пионерын лагериа барих санал гаргав. 

	1984. 10. 27. Баяндунгаас гарч, Эрээнд Аюуш, Басгандай, Дэмбэрэл, Иш, Радно нарынхаар зочлоод, буудалд нь унтав. Өглөө эрт Баян˗Уулаас хөдлөн, Өндөрхааныг дайран явсаар, оройн 1030˗д Улаанбаатарт ирлээ. Ийнхүү 13 хоногийн аян дуусвай. 

	 

	 

	 

	 

	 

	 

	 

	 

	 

	 

	 

	 

	ДӨРӨВ. ИРСЭН ЗАХИДЛУУДААС

	Редакторын үг: Энэ бүлэгт манай даргад гадаад, дотоодоос ирсэн маш олон захидлаас цөөн хэдийг авч орууллаа. Эдгээр захидлаас түүний бусдад тусархуу, нийтэч, энэрэнгүй нинжин сэтгэлийг найз нөхөд, хамтран зүтгэгчид нь хэрхэн үнэлж дүгнэж байсан; эрдмийн зэрэг хамгаалахаар Москвад суралцаж байхдаа хэчнээн мэрийлт чармайлт гаргаж байсан; зохиол бүтээл нь ард олонд болон мэргэжлийн судлаач эрдэмтдэд хэрхэн тоогдож, үнэлэгдэж байсан зэргийг олж уншиж болно. Жишээлбэл, гавьяат багш агсан Х. Далхжав гуай 1949 оны 5˗р сарын 14˗нд бичсэн захидалдаа “Нөхөр Цэвэгмид ээ, үргэлж ном захидагт битгий уурлаарай. Одоо энэ удаа заавал олдох, бас нэгэн чухал номыг захья”; Ц. Дамдинсүрэн гуай тухайн үеийн Ленинград хотод эрдмийн зэрэг хамгаалахаар суралцаж байхдаа 1947 оны 1˗р сарын 29˗нд түүнд оросоор бичиж ирүүлсэн захидалдаа “Товарищ Каменщиков, который был учителем в педтехникуме, написал кандидатскую диссертацию о ново˗монголькой литературе. Он теперь завершает свою работу в Монголии. Он хвалит всех нас: тебя и меня, и больше всех, Цэдэнжава” /Багшийн техникумд багшилж байсан нөхөр Каменщиков Монголын шинэ уран зохиолын тухай сэдвээр дэд эрдэмтний диссертаци бичжээ. Тэр одоо ажлаа дуусгахаар Монголд очоод байгаа. Биднийг, чамайг, намайг, ялангуяа Цэдэнжавыг магтсан байна билээ/; мөн тэрээр 1949 оны 1˗р сарын 5˗ны захидалдаа “За нөхөр минь, чиний хулгана зурмын тухай нэлээд бодлоо. Чиний хийж байгаа ажил бол үнэхээр шинжлэл судлалын чухал ажил болж байгаа юм байна гэж би их итгэв.  Монголын эрдэмтний анхдугаар эгнээнд таны багтах явдалд өчүүхэн ч эргэлзэх зүйл байхгүй. Энэ бол хоосон магтаал бус шүү”; Ч. Лодойдамба гуай 1950 оны 4˗р сарын 15˗нд бичсэн захидалдаа: “Би нэг хүүхэдтэй. Тэр минь энэ жил 3 нас хүрчээ. Чингээд гадуур хүүхэд багачуудтай тоглох нь их болов. Бас манай хашаанд нэлээд олон хүүхэд бий. Гэтэл хүүхдүүд дугуй унадаг болов. Тэдгээрийг хараад хүүхэд минь надаас салахаа больж, уйлан шаардах болов. Иймд чи энэ зовлонгоос намайг гаргаж өгнө үү”; Б. Ринчин гуай 1957 оны 11˗р сарын 08˗нд Энэтхэгээс бичсэн захидалдаа: “Данжуурын негативыг энд хэрэглээд, хүрээлэнд буцааж өгөх болно гэсэн. Манайд хэвлэж чадахгүй тул, Рагу Вирагаар хэвлүүлж, өөрийн улс, шинжлэх ухааны хүрээлэнгийн нэрийг гаргаж хэвлүүлбэл ашигтай гэж бид элчин сайдтай хэлэлцэж, Рагу Вира˗д өгч, хавсарсан хэвлэл болгон нийтлэх талаар бидний санааг та түүгээрээ зохих газартай хэлэлцэн, ёсоор болговоос сайн болов уу” хэмээн тус тус өгүүлжээ. 

	Эдгээр захидлаас сонирхол хамгийн ихээр татаж буй нь Ц. Дамдинсүрэн гуайн 1950 оны 5˗р сарын 17˗ны захидал юм. Тэр бээр “Жич нэгэн зүйл. Сүлд дууг батлагдсанд танд баяр хүргэе. Сүлд дууны хоёр бадгийг засахад эрхэм нөхөр чухал сануулга өгч тусалсныг би тэмдэглэж, урагш мэдэгдсэн боловч ганц миний нэрээр сонинд хэвлэгдсэн байна. Өршөөхийг гуйя. Энэ тухай жич ярихад, би хэзээ ч зөвшөөрнө” гэж бичсэн нь Монгол улсын Төрийн дууны үгийг энэ хоёр эрхэм хамтран зохиосныг Ц. Дамдинсүрэн гуай хүлээн зөвшөөрсөн хэрэг юм. Тийм ч учраас тэр бээр “Энэ тухай жич ярихад би хэзээ ч зөвшөөрнө” гэсэн байна. Эндээс ургуулан бодоход, Д. Цэвэгмид гуайн Төрийн дууны хамтран зохиогчийн эрхийг нөхөн сэргээх талаар хөөцөлдсөн ч болохгүй гэх газаргүй мэт. 

	 

	Х. Далхжавын захидал

	Сайн нөхөр Цэвэгмид минь сайн байна уу? Ажил чинь бүтэмжтэй байна уу? Хамгийн сүүлчийн кандидатский миниумыг онц сайн өгч, амжилт гаргасан явдалд баяр хүргэе. 

	Миний бие, гэр бүл цөм сайн сууж байна. Ялангуяа хүүхдүүд минь сайн. Базарын хөл шулуун болж эдгэрэв. Шинэ гарсан Ганцагаан гэдэг хүү сайн.  Том болж байнам. Би текущий экзаменаа сайн өгөв. Философи, дорно дахины утга зохиол, оросын утга зохиолд онц сайн, англи хэлд сайн өгөв. Англи хэлийг ер нь анх цагаас хойш онц мэрийлттэй оролдсонгүй минь ийм болов. 

	Бид улсын шалгалтад бэлтгэж байна. 5˗р сарын 23˗нд монгол хэл өгнө. 6–р сарын 3˗нд сурган хүмүүжүүлэх зүй, 13˗нд Монголын уран зохиол, 25˗нд марксизм˗ленинизмын үндсийг өгнө. Тэр өдрүүдэд чиний сайн сайхан санаа, миний шалгалтад гэрэл туяагаа цацруулан гийгүүлэх болтугай. 

	За нөхөр Цэвэгмид ээ, чамаас явуулсан захиаг өнөөдөр хүлээн авлаа, баярлав. Би саяхан баяраар утас явуулсан, авсан биз дээ. 

	Чиний гэр бүл цөм сайн сууж байна уу? Тэндээс ирсэн хүмүүсээс сураглан сонсдог. Саяхан чиний Цэдэндоржоос захиа авав. Иймийн тул дүүгээс чинь ирсэн захиаг хамт явуулав.  

	Нөхөр Цэвэгмид ээ, үргэлж ном захидагт битгий уурлаарай. Одоо энэ удаа заавал олдох, бас нэгэн чухал номыг захья. Үүнд:

	1. Р. О. Шор и Н. С. Чемоданов.  Введение в языковедение. 1945 г. Учнедгиз.  

	2. Академия наук СССР, Институт языка и письменности народов СССР. Г. Д. Санжеев. Грамматика Бурят˗Монгольского языка. 

	Үүнийг саяын захидлаар захисан билүү, үгүй билүү.        

	Нэн ялангуяа нэгдэх хэлний шинжлэлийн ном хачин хэрэгтэй байна. Манай энд улсын номын санд хоёрхон ширхэг байдаг. Олон хүн очертой. Тэр бол улсын шалгалтад, түүнчлэн цаашид маш хэрэгтэй ном. Энэ ном саяхан гарсан. Бас автор нь бий тул эрхбиш олдоно гэж би найдаж байна. Ном заавал ирнэ гэж найдаж байя. 

	За эрхэм нөхөр минь ээ,

	Монголын цэлмэг сайхан орон дулаан болов

	Одоо хөдөө тийш харахад ногоорч эхлэв

	Модонд хөхөө шувуу донгодох нь байна. 

	Улаанбаатар хотоо боловсон болгох гэж

	Цэцэрлэгүүд, гудамжаараа модыг

	Олон олноор тарьж байна. 

	 

	Таны бичиж байгаа диссертацийн ажлын бүтээмжийн төлөө, хугацаандаа их амжилт олж, санасан санаа дүүрэн болох болтугай гэж эх орны чинь өмнөөс, эцэг эх, төрөл садны чинь өмнөөс, сайн нөхдийн чинь өмнөөс ерөөе. 

	Ёсолсон Далхжав, 1939. 05. 14. 

	Ц. Дамдинсүрэнгийн захидал

	Дорогой Цэвэгмид, спасибо тебе за книги, которые ты прислал мне. Наранцацралт нам привез мясо и мы устроили торжественный обед. Новый год мы проводили дома, без танцев и музыки. Ёлку поставили детям. У меня родился третий сын, которого зовут Михайлом. Жена медленно поправляется после родов. 

	Мне приходится некоторое время уделять домашним делам. Каникулы начинаются с 1 –ого февраля. Занимаюсь и работаю. Читаю русских классиков все подряд. Это сейчас мое главное занятие. Редко вижу здешних монголов. Только Гаваа редко заходит. Плохо то, что я стал курящим. В нашем кабинете почти нет курящих. Из Монголии не получаем известий. 

	Только недавно получил одно письмо от маленького Соднома, который работает в университете. Здесь недавно прошла сессия, посвещенная академику Марру. А теперь идет сессия географического общества. Мне думается, летом нужно ехать домой, чтобы искать рукописи старинные.  

	Диссертационная тема моя “Древняя монгольская литература”. Милый друг, если собираешься приехать в Ленинград, то останавливайся у меня. У нас шумно, но комната большая, 40 м2 и теплая. Хотел бы кое о чем поболтать с тобой. Это иногда невредно. Я на тебя смотрю как на ученого мальчика˗ юношу. Ты же еще очень и очень молод. 

	Все впереди. Какая счастливая жизнь ждет тебя. Наше будущее прекрасно. Унывать совершенно не нужно. Относительно морали и дружбы, я хочу сказать следующее: “Никому не мещай и сам потихоньку создавай, твори”. Творчество принесет счастье и уважение. Основное достоинство людей заключается в их созидании, в их труде, в их знании. 

	Знать нужно не для себя, а для народа. Кто согласен со мной, тот мой друг. Я думаю, ты принесешь много пользы бедному монгольскому народу. Вот почему я уважаю тебя. Да ты не сердись за мое неглубокое нравоучение. 

	Товарищ Каменщиков, который был учителем в педтехникуме, написал кандидатскую диссертацию о ново˗монголькой литературе. Он теперь завершает свою работу в Монголии. Он хвалит всех нас: тебя и меня, и больше всех, Цэдэнжава. Он собрал кое˗какие материалы, и вывод сделал по рассказам и по сведению самих писателей. Вот готова кандидатская диссертация. Видишь, как это просто. Товарищ Цапкин давно защитил диссертацию по монгольской экономике. Может быть, ты знал Рэгдэлона, который был давно в Монголии. Он защитил диссертацию по “Алтан˗ Тобчи” до моего приезда. 

	Напиши мне все подробности жизни в Москве и в Монголии. Ты же живешь ближе к источнику новостей. Привет тебе передает моя жена. Привет передай тов. Тумур˗Очиру, Пунцагу, Цэгмидсэнге и всем. 

	Крепко жму твою руку. Цендин Дамдинсүрэн. 1947. 01. 29. 

	Ц. Дамдинсүрэнгийн захидал

	Нөхөр Дондогийн Цэвэгмид танаа. 

	Нэгэн зуурын амрыг эрье. Та нараас салж мэнд шиг яваад, дараа өдрийн 2 цагт Ленинградад ирэв. Нөхөр Наран намайг тосож авлаа. Ачааны такси аваад гэртээ ирэв. Манай гэр орон мэнд сайн байна. Бичгийн саваа гэнэт уудалбал чиний ном байж байв. Эрхэм нөхрийн номыг мартуулж авчирсан ихийн их буруугаа дахин дахин хүлээе. 

	Ингээд уржигдар шуудангаар явуулсан тул нөхөр хүлээн авсан хэмээн найдаж байна. Одоо өдөр бүр франц ном үзэж байна. Бас завсраар нь Хятад улсын түүх үзэж сууна. Би уг диссертацийн ажилд сонирхолтойгоор орсон тул, өөр хэл мэл үзэх гэхэд сэтгэл хоёрдоод базаахгүй шинжтэй. Франц хэлний шалгалт дээр З˗ын тэмдэг авбал дээд баяр болох нь тэр бололтой. Би 2 орос хүүхэнтэй хамт хэл үздэг юм.  Тэр хүүхнүүд жив жив хэмээцгээгээд надаас илүү мэдэж байх шиг. Энд ирсний маргааш академийн нэг эрдэм шинжилгээний хуралд суулаа. Халзан халзан эрдэмтэд их олон юм ярих л юм. Харж сонирхохоос өөр учрыг мэдсэн минь төдий л ихгүй өнгөрлөө. 

	За бас “Звезда” гэдэг сэтгүүлийн нэг дугаарт манай багш Козинг шүүмжилсэн статья хэвлүүлжээ. Түүнд манай “Монголын нууц товчоо”, “Гэсэр”, “Жангар” гурвыг хаад ноёдын үлгэр гэж хэлээд, бас дараа нь Придворная дребездень гэж нэрлэсэн байх юм.  

	Нөхөр минь, энэ тухай ба буриадын шүүмжлэлийн тухай нөхрийн захидлыг нөхөр Фадеевт бичих сэн гэж санаж байна. Үүнд санал зөвлөгөөнөө өгөхийг гуйя. 10˗аад хоног хүлээгээд хариу ирэхгүй бол тийм захидал бичнэ шүү. Буруудвал буруудъя, надад хамаагүй. За нөхөр минь, чиний хулгана зурмын тухай нэлээд бодлоо. Чиний хийж байгаа ажил бол үнэхээр шинжлэл судлалын чухал ажил болж байгаа юм байна гэж би их итгэв.  Монголын эрдэмтний анхдугаар эгнээнд таны багтах явдалд өчүүхэн ч эргэлзэх зүйл байхгүй. Энэ бол хоосон магтаал бус шүү. 

	Эндхийн хэдэн буриад нөхөдтэй уулзаж ярилаа. Буриад Гэсэрийг хамгаалан босгоход надад их найдаж байна хэмээн ярьж байна. Энэ нь үнэн үг, мэх алин болох нь тодорхой сайн мэдэгдэхгүй юм. Чухамдаа би буриад, монгол, төвд Гэсэр бүгдийг нь хамгаалах санаатай. Чадал хүрэх эсэхийг мэдэхгүй. Монголын ард түмний сүлд мэдтүгэй! Маркс Лениний үнэн номыг эш болгон баримталж, түүхт үнэн байдлыг магтахгүй, муушаахгүй, чухам үнэнээр нь олж мэдэхийг хүсэж байна. 

	Манай Ленинградад бас дулаан, цас хайлж байна. Миний биеийн байдал сайн байв. Энэ хавар өвдөхгүйг ихэд хичээнэ гэж бодож байна. За тэгээд бидний зорьсон үйлс бүтэж, эрдэм шинжилгээний талаар үр дүнтэй ажил бүтээх болтугай. 

	Ёслогч өчүүхэн Ц. Дамдинсүрэн үнэн. 1949. 01. 15

	Ч. Лодойдамбын захидал

	 Нөхөр Цэвэгмидийн амрыг эрье. Бие сайн, эрдмийн ажил амжилттай биз дээ. Би ч яах вэ, нөгөө л хэвээрээ ажил хийгээд л харваж явна. 

	За тэгээд “Шарыг барьж авахад эвэрдвэл дээр” гэдэг тул, хэлэх хүсэх гэсэн юмандаа оръё. Би чамд огт захиа бичдэггүй атал гэнэт захиа бичсэнд минь чи лав л сонирхож байгаа биз дээ. Гэвч “Галгүй бол утаа юунд гарах билээ” гэдгийн адил, захиа бичдэггүй хүн, захиа бичих болсон шалтгаан заавал байх ёстой шүү дээ.  

	Би нэг хүүхэдтэй. Тэр минь энэ жил 3 нас хүрчээ. Чингээд гадуур хүүхэд багачуудтай тоглох нь их болов. Бас манай хашаанд нэлээд олон хүүхэд бий. Гэтэл хүүхдүүд дугуй унадаг болов. Тэдгээрийг хараад хүүхэд минь надаас салахаа больж, уйлан шаардах болов. Иймд чи энэ зовлонгоос намайг гаргаж өгнө үү. 

	Хэрэв мөнгө хэрэгтэй бол мөнгө гуйвуулж болно. Өнгөрсөн жил чамд уншуулж байсан зүйлээ “Алтайд” гэдэг нэрээр гаргасан. Бас Зандраатай нийлэн “. . . Доржа” гэдэг нэгэн комеди бичсэн. Амжилт зүгээр л бололтой байна. Сонинууд магтаж л байна. Гэвч өөрсдөө үзэх бүр л онгорхой цоорхой юм харагдаж байна. Одоо нэг өөр сэдвээр бичье гэж төлөвлөгөө зохиож байна. Болох эсэхийг бүү мэд. 

	Нэг кино бичсэн чинь байг нь оносонгүй, гологдож, бага зэрэг жавтий хүртэв. Гэвч зохиолчийн далай дээр анх хөвөн гаргаж байгаа над шиг хүнд жавтий хүртэх нь зүгээр болой. “Алтайд” гэдгийнхээ хоёрдугаарыг зай л гарвал бичиж байна.  Бас нэг тууж ч юм уу, роман ч юм уу гурав дөрвөн жилийн хойно гаргахаар бичиж байна. Явц нь ёстой мэлхий шиг л байна. Гэвч би явж байна, Бээжин сууж байна гэдэг үг бий шүү дээ. 

	Энэ өнгөрсөн жил чиний ярьдаг Атас, Чингис уулууд, Нэмэгт, Алтан уул, Их бага Богд болон Алтайн цаадах говиор нэлээд явлаа. Миний хувьд, иймэрхүү сонинтой байна.  

	Багш Цэдэнжавын тухай хэдэн үг хэлье. Учир нь хэлэх гэсэн юм нэлээд сонин. Цэдэнжав нэг өдөр надтай тохиолдоод ярьж эхлэв. Үүнд, одоогийн ажил нь зохиол бичих зав өгөхгүй байгаа тул цэцэрлэгч болохоор шийдсэн гэнэ. Хоёр зорилготой ажээ. Нэгдүгээрт, сайхан цэцэрлэгийн дотор суугаад шүлэг бичиж байхад үг элбэг олдоно гэнэ. Хоёрдугаарт, Монголын Мичурин болох санаатай гэнэ. Миний бодлоор, цэцэрлэгчин Цэдэнжав ч биш, шүлэгчин Цэдэнжав ч үгүй, шатарчин Цэдэнжав ч биш болж магад. 

	Чамд өөр сонин болгож эцэст нь хэлэхэд, Улаанбаатар хотод урт сүүлтэй жижигхэн оготно үзэгдэх нь нэлээд болоод, чамтай байлдахаар цэрэг бэлтгэж, жилийн талх мэрж, гурилын шуудай цоолж, хүнс тэжээл нэлээд бэлтгэж байна. Тасалгаандаа үзэгддэг заримтай нь байлдавч, нэгд, түргэн, хоёрт олон болохоор дийлэгдэхгүй байна. Хавх занганы аль нь ч амжилт үзүүлэхгүй байна. 

	Их сургуулийн хувьд хэлэхэд, улам л сайхан, улам л хөгжиж байна. 

	За ингээд, дараа баяртай гэж захидал бүрд байдаг үгийг бичээд, нэрээ бичиж олон үгээ дуусгая. 

	Лодойдамба ёслов. 1950. 04. 25. 

	Жич: Монгол нутгийн амьтад ч, мойл шиг нүдтэй охид ч

	цөм л чамайг хүлээж байх шиг байна. 

	 

	Ц. Дамдинсүрэнгийн захидал

	 Эрхэм нөхөр Цэвэгмид таны амрыг эрье. Таны захидлыг авав. Өнөөдөр библиограф хийж дуусав. Хэдэн номын хэвлэгдсэн хотыг тэмдэглэхээр өөрийн институтэд очих замдаа шууданд орж энэ захидлыг бичив. Авторефератаа өчигдөр хэвлэлд өгсөн юм. Өнөөдөр диссертацийн төгсгөл хэдэн хуудас машиндуулах санаатай байна. Ингээд библиографаас гадна 290 хуудас болов. Харьцуулан хянаж засах ажил хараахан дуусаагүй. Шүүмжлэгч хэн болохыг мэдэхгүй. Манай институтийн эрх баригчид Москва очоод ирээгүй. Козин багш бас Москвад байгаа. Чадвал 6˗р сарын эцсээр, хорьдын үес хамгаалах санаатай байна. Тэр үеэр Содном та нар ирвэл их сайн билээ.  

	Саяхан Шаракшинова гэдэг буриад хүүхэн хамгааллаа. Манай Козловский буриад нөхөр Алексеевийн хатгалгаар буруушаан шүүмжилж, цаг илүү үг хэлсэн боловч тэр хүүхнийг унагааж чадсангүй. Козловский шүүмжлэгч нь байсан юм. Түүний зохиол сулхан шиг боловч гол чиглэл нь зөв байсан учир 13 хүн зөвшөөрч, нэг хүн татгалзаж, цол хамгаалж чадлаа.  

	Шастина бас цол хамгаалах гэж хүлээж байгаа. Университетийн Хомонов, Хамишков нар энэ сарын 25˗нд цол хамгаалах гэж байна. Ингээд монголч нарын шинэ хүчин их бэлтгэгдэж байна. Хомонов “Би хамгаалж чадахгүй, унана” гэж өөрөө надад ярьсан. Үнэхээр унах байх. Марр˗ын 4 элементийг түшиглэж, диссертациа бичсэн юм байна. Марр˗ын 4 элемент гэдгийг тун зохистойгоор Прида˗д шүүмжилснийг та үзсэн биз ээ. 

	Жич нэгэн зүйл. Сүлд дууг батлагдсанд танд баяр хүргэе. Сүлд дууны хоёр бадгийг засахад эрхэм нөхөр чухал сануулга өгч тусалсныг би тэмдэглэж, урагш мэдэгдсэн боловч ганц миний нэрээр сонинд хэвлэгдсэн байна. Өршөөхийг гуйя. Энэ тухай жич ярихад, би хэзээ ч зөвшөөрнө. 4000 цаас шагнал өгнө гэж дам сонсов. Их л баярлаж байна. 

	Жич нэгэн зүйл. Меренрт˗ийн тольд оролцох эсэхийг та бүхэн өөрсдөө мэднэ биз. Би юу гэх вэ дээ. Нөхөр минь, эхнэр өвчтэй, өвгөн ах чинь ядарч байна. . . Одоо ном судраа урагш яаж явуулдаг билээ. Хэрэв би зун хамгаалж эс амжвал, эхнэр хүүхдээ аваад нутагтаа буцна. Чингээд намар, өвөл жич хамгаалахаар ирье гэж бодож сууна. 

	Нөхрийн бие диссертациа дуусгаж байгаад их баясаж, талархал хүргэе. Би сүүлийн энэ нэгэн сар учиргүй яарч ажилласан учир одоо тархинд юм орохоо больж байх шиг. Диссертацийн зарим зүйлд бага сага засвар байх бололтой. 

	Ёслогч өчүүхэн нөхөр хэмээгдэх,

	 тэнэг дорой мэхийсэн, ах Дамдинсүрэн чинь. 1950. 05. 17. 

	 

	Д. Чойжилсүрэнгийн захидал

	 Монгол улсын 41˗р он, аргын улирлын 4˗р сарын 27. 

	Хайрт нөхөр Цэвэгмидэд амрыг эрье. Хэн нэгний ч шахалтгүй, хичээнгүй санаагаар алсыг зорьж, цуцалтгүй зүтгэлээр эрдэм эзэмшин, ачит эцэг эх, төрөл төрөгсдөөсөө эхлэн орон нутаг, монгол олон овогтноо баясгасан чамдаа өөрийн баяр талархлыг хүргэе.  

	Хөдөөх нөхөр чинь бие хэвийн мэнд, 1949 оны намар энд ирлээ. Сургууль төгсгөсөн, үнэмлэх хүртсэн сайхан байна. Орос сонины тэргүүн өгүүллийг ч ойлгохгүй мунгинах аягүй л байна. Муу л байна. Муухай юм. Хамаг амьтанд тус болтугай гэж санавч, бүтээсэн хийсэн юу ч үгүй, зөвхөн ногдсон хичээлээ арай шүү тэмдэглэж сууна. Санах ойлгох насны үе өнгөрч, мартах мунгинах үе минь болов. Тийм боловч та бүхнийг бараадвал орос хэлийг бага зэрэг ойлгох болов уу гэхийн хамт, өөрийн хүсэлтэй хуудаснуудыг эргүүлж тойруулж, орчлонгийн ээлжийг өнгөрүүлэх юм сан гэж бодож байна. Бага сургууль төгссөн өөрийн Цэцэрлэг сайхан л байна. Булган Хангай ч сонирхолтой сайхан л, Тамирын гол ч зугаа цэнгэлтэй сайхан л байна. Харин монгол хэл дээрх миний хүсэлтэй зүйлүүд дутагдаад, бусдаас суравч олддог нь бага байна. Иймээс Хан уулын ард багшийн нэр хүлээж, хүрээлэнгийн Азийн номын сантай нөхөрлөхийг боддог. Энэ жил нийслэлд сууя гэж сайддаа хэлж байсан. Зуны сард рашаан ус шүтэх бодолтой. Гэвч 6˗р сарын эцсээр чам дээр очно. Миний хувь энэ л байна. Эрхэм минь юу хийж байна? Баахан ажил давхарласан даа? Цаашдын шинжилгээний ажилдаа орсон уу? Энэ зун ийш тийш явах уу?

	Эрхэм ээ! Захиа бичихгүй байна гэж бүү зэмлээрэй хэмээн нөхөр ёсны уучлалт гуйя. Захиа бичих сэн, учраад ярилцах сан гэдэг хүсэл хэзээ ямагт миний дотор хадаатай байдаг боловч залхуугаасаа болж эдүгээ хүрлээ шүү дээ. Хайрт нөхрийн амрыг эрин, эрдэм шинжилгээний их үйлс чинь сэтгэлчлэн бүтэх болтугай гэж ерөөл дэвшүүлье. 

	Мөхөс нэгэн Д. Чойжилсүрэн ёслов. Сайн өдөр, Баяртай. 

	Б. Ринчиний захидал

	Шинэ Дели. 1957. 11. 08. 

	Ц профессорын амрыг алс Энэтхэг нутгаас эрнэм. Миний бие замдаа сайн явж, 11˗р сарын 5˗ны орой Шинэ Делид хүрч ирээд Рагу Вирагийн гэрт буув. Байшингаа бариад, зарим тасалгаанд гэрэл чийдэн оруулж завдаагүй болой. Ази, Европын олон хэлний ном, микрофильм цуглуулсан нь их байна.  

	Зөвлөлтийн шинжлэх ухааны академийн Ленинградын Азийн музейд байдаг монгол ном судраас негативыг өгсөн зүйл, СССР˗ийн шинжлэх ухааны академийн Энэтхэгийн соёлын олон улсын академид хэмээн хаягтай юм байна. 

	Үүнийг бэлэг болгож өгсөн бөгөөд Ленинградад байдаг ховор гар бичмэлээс гол хэрэглэгдэхүүнийг аргалж авсан өвгөн байна. Ерөнхийлөгч, дэд ерөнхийлөгч, ерөнхий сайдтай уулзуулах тухай захиа бичсэний хариу өнөөдрөөс эхлэн ирж, хэд хоногоос тэдэнтэй уулзахаар боллоо. 

	Хятад, СССР зэрэг улсаас Төвөдийн далай ламын өдий төдий ном хэрэглэж авснаа бодож, манай Данжуурыг хэвлүүлбэл Монголын нэр алдарт бас сайн юм хэмээснийг энд би элчин сайдтай зөвлөн хэлэлцээд позитив өгөх санаатай байна. Бас зардал их гарч байна гэхэд, зардлыг дийлэхээр өгч болно. Гагцхүү негатив чухал. Позитивээс зураг буулгахад давхар зардал надад гарна хэмээн негативыг гуйж, хэвлэхдээ Монгол ард улсын шинжлэх ухаан, дээд боловсролын хүрээлэн, Энэтхэгийн соёлын олон улсын хүрээлэн хэмээн хоёр газрын хэвлэл болгон хэвлүүлбэл ямар вэ? хэмээн санал тавьсныг би элчин сайд Шагдарсүрэнд уламжилж, сайдтай зөвлөн хэлэлцээд, манай Данжуурыг Рагу Вира хэвлэж гаргахдаа, манай улсын шинжлэх ухаан, дээд боловсролын хүрээлэнгийн хавсарсан хэвлэл хэмээн гаргаж, манай улсад мөн хувийг явуулбал бидэнд ашигтай болов уу гэж хэлэлцээд, элчин сайд Шагдарсүрэн өөрийн талаас Гадаад яамны шугамаар тэр тухай саналаа өгч, манайх, Рагу Вира˗д хүрээлэнгийн Данжуурын негативыг өгч, хавсран хэвлүүлэх саналыг Хүрээлэнгийн гишүүний хувиар зүйтэй гэж бодно. 

	Тийм хоёр газрын хавсарсан хэвлэл болговол, манай тал хэвлэлийн зардалд ч бололцоогоороо оролцох болно гэж хэлүүлсэн. Рагу Вира зардал үлэмж байх болов уу, би танай улсаас шаардахгүй. Хэрэв нэмэр болгож зардалд зарим хувийг даах болбоос нэн баярлана. Хамгийн чухал нь бидэнд негативыг өгч, хамтын хэвлэл болгоё хэмээснийг би элчин сайддаа уламжилж, элчин сайд бид хоёр Данжуурын негативыг өгөөд, өөрийн улсын нэрийг хавсруулан гаргахад бидэнд ашигтай хэмээснийг би ч хувьдаа зүйтэй хэмээн бодож, Рагу Вирад негативыг өгч, хоёр улсын 2 хүрээлэнгийн хавсарган хэвлэж гаргах явдлыг зөвшөөрөхийг гуйна. Хүрээлэнгээс 2 хүнийг Рагу Вирад явуулж хэлэлцээр хийх, орон сууц мэтийг гаргаж, Энэтхэг хэл, санскрит зэрэг сургаж өгөхөөр зөвшөөрөв. Гагцхүү хуучин монгол хэл, мөн монгол бийрийн ном уншиж чаддаг хүмүүс байвал түүнд тустай гэж хүсэлт тавьж, тэднийг сургаж өгөх үүрэг биедээ хүлээсэн. Энэ тухайн асуудал амжилттай болов.  

	Энд Монголын тухай туйлын бага мэдэх тул Монголыг их сурталчлах бодолтой, Монголын тухай үзэсгэлэн гаргахаар зонд тус болно гэж ярьж байна. Буриад Монгол ном судар, Халимагийн ганц нэгэн зүйл, Өвөр Монголоос бага сага зүйл, Монгол Ард Улсын соёлын төвийг үзүүлэх санаатай гэнэ. Дэлгэмэл боть, ардын гар урлал, ном судраас гаргаж үзүүлэх санаатай хэмээнэ. Би энд элчин сайдтай хэлэлцээд, манай шинжлэх ухааны хүрээлэн аль болох туслалцаа үзүүлэх байх гэж найдаж байна. 

	Ерөнхийлөгч, дэд ерөнхийлөгч, ерөнхий сайдтай сайн танил хүн бололтой. Өрнө дахиныг их судалдаг, их төлөв хөрөнгөтөн улсын газруудаас захиа бичиг авдаг хүн байна.  

	Байдал иймэрхүү. Данжуурын негативыг энд хэрэглээд, хүрээлэнд буцааж өгөх болно гэсэн. Манайд хэвлэж чадахгүй тул, Рагу Вирагаар хэвлүүлж, өөрийн улс, шинжлэх ухааны хүрээлэнгийн нэрийг гаргаж хэвлүүлбэл ашигтай гэж бид элчин сайдтай хэлэлцэж, Рагу Вира˗д өгч, хавсарсан хэвлэл болгон нийтлэх талаар бидний санааг та түүгээрээ зохих газартай хэлэлцэн, ёсоор болговоос сайн болов уу.  

	Октябрийн баярын хүлээн авалт дээр СССР˗ийн элчин сайд, Рагу Вира зэрэг элдвийн хүмүүстэй уулзав. Ер нь Латин Америк, Энэтхэгийн сэхээтэн, бусад улс манай улсын тухай мэдэх нь туйлын бага байдаг юм байна. Би Монгол торгон дээлээ өмсөж явлаа. Рагу Вира хэд хэдэн сүрхий баян хөрөнгөтөнтэй танил юм байна. Тэд нь нэрээ алдаршуулахын тулд Рагу Вирагийн хэвлэлд нэрээ гаргах гэж мөнгө өгдөг бололтой. 

	Рагу Вира энэ оны сүүлээр буюу шинэ оны эхээр манай улсад очих санаатай юм байна. 

	Ёслогч Ринчин. 

	Н. Ишжамцын захидал

	Эрхэм хүндэт Цэвэгмид гуайнхаа буянтай түмэн амар амгаланг эрж, хувийн өчүүхэн зурвасыг хуучин бичгээр татаж ёсолъё. Таны алба ба ажил өндөр амжилттай, сайн сайхан хэвээр явж байгаа биз дээ.  

	Миний бие сайн, ажил яамай шиг л гэлдэрч байна. Энэ жил би жинхэнэ аспирантурт нь ороод, одоо дэд эрдэмтний шалгалт гэдэгт л бэлтгэж байна. Эндхийн аспирантурын ажлын ерөнхий чиглэл хойдхынхтой адил бололтой. Гэвч мөн бидний дасаагүй, нэлээд сандаргамаар ч өвөрмөц онцлог тал цөөнгүй байх шиг. Энэ зүгийн эрдэмтэн мэргэдийн тусламж дэмжлэгийн доор өөрийн өчүүхэн чадлыг дайчлан ажиллавал эрхбиш бүтээж болох болов уу хэмээн найдаад сууж байна. 

	Амьдралын талаар хэлэхэд, мөнөөх л оюутныхаа байдалд бүрэн ороод байна даа. Гэвч өлсөж цангасангүй. Хоол унд, орон сууцны талаар нэлээд л аятай сайхан байна. Гагцхүү хамгийн гол нэг зүйл дээр нэлээд боогдон гачигдаж байгаа болохыг дурдалгүй горьгүй нь. Юу вэ? гэвэл, бидэнд номын зардал гэж ердөө юу ч өгөхгүй юм. Харин ч сүүлийн үед бидний хоолны мөнгийг “цалин” гэж нэрлээд, ашиг орлогын татвар авах болж байна. 

	 Гэтэл бидний цалин хэмээгч нь хойдох аспирант нарын хоолны мөнгөнөөс зарим талаар нарийвчлан бодвол нэлээд бага байгаа шүү. Юу гэвэл, манай хойдох нөхөд тэндэх монгол оюутнаасаа 1,8 дахин илүү мөнгө авдаг бол, бид эндэх монгол оюутнаас 1,5 дахин илүү авдаг. Хэргийн байдал ийм байна.  

	Улс төрийн талаар бол, Хятад нөхөд маань баруунтантай тэмцэх тэмцэлдээ нэртэй, төртэй ялж төгсгөж байх шиг байна. Тэдэнтэй тэмцэх тэмцэлд ард түмэн, оюутан, сэхээтнээ үзэл суртлын талаар хүмүүжүүлэх ажлыг ид явуулж, дуусгах тийш хандаж буй. Эрдэм шинжилгээний ажлын талаар биологи зэрэг байгалийн ухааны факультет юу хийж бүтээж байдгийг би мэдэхгүй юм. Түүхийн талаар гэвэл, танд төдий л сонин биш биз дээ. Харин манай Монголын түүхийн талаар энд нэлээд ажил хийж, Мин улсын үедэх Монголын түүхийн материалын нэг том эмхэтгэл хийсэн. /хэвлээгүй/ өөрийн “Монголын товч түүх” нэг боть зохиол хэвлэж гаргана. 

	Баяртай. Ёсолсон Н. Ишжамц. 1958. 02. 05. 

	Пекин. Пекинский университет. Корпус 5, Комната 110. 

	 

	Ш. Лувсанванданы захидал

	Эрхэм нөхөр Цэвэгмид юугаан амгаланг эрж, алс Бээжин хотоос мэхийн ёслов. Нөхөр Яринпэлээр явуулсан захидлыг хүлээн авч, маш их баярлав. Дэлгэрэнгүй сайхан захидал байна. Зохион байгуулалтын талын асуудал дээр “Их сургууль” гэдэг нэр ор сураггүй алга болоход хүрэх үү? Чингээд Монгол их сургуультай юу гэж гадаадын хүн асуухад юу гэж хариулж байна вэ? Одоо цагийн улсуудад их сургуульгүй улс нэг ч байхгүй. Гэтэл шинжлэх ухааны академигүй улс байдаг юм. Ялангуяа Азийн улсуудад их сургууль гэсэн нэр их хүндтэй байдаг бололтой. 

	Миний санахад, их сургууль, шинжлэх ухааны хүрээлэн гэдэг нэр хоёулаа байгаад дарга, ректорыг нэг хүн хавсраад явбал болохгүй юм уу гэж санагдана.  

	Монгол судлалын талаар гадаадад хэвлэгдэж бүхий номыг бүртгэн авч байх явдал бол манай эрдэм шинжилгээний ажилд их тус болно. Ялангуяа гадаадын эрдэмтэнтэй харилцаа өргөжиж байгаа үед бид гадаадын эрдэмтний ажлыг мэдэхгүй бол их ичгүүртэй хэрэг юм. Миний бодоход, гадаадад хэвлэгдэж байгаа номыг байнга тогтмол авч байхад нэг бол, гадаадтай өргөн харьцаа бүхий нэг улсын эрдэм шинжилгээний байгууллагатай нягт харилцаа байгуулан түүгээр дамжуулж авч байж болох мэт санагдана. Үүнд мөнөөх Энэтхэгийн Рагу Вира эрдэмтэнтэй найзалж болох юм. Тэгвэл Делид суугаа Монголын элчний дансанд тусгай фонд байгуулж, хэрэгтэй номоо цаг тухайд нь захиж авч байх болно. 

	Өнөөх эрдэмтэнд гэрэл зургаар буулгаж өгч байгаа Данжуурын үнийг авах бол тэр үзмэрийг дан ганц гадаадад гаргаж бүхий Монголын соёлын ном худалдан авахад зориулбал тустай мэт санагдана. Эсвэл монгол хэл, утга зохиол, түүхийн дурсгалын эх бичгийг өргөнөөр хэвлэж, гадаадын монголч эрдэмтэнтэй шууд захидлаар харилцан, тэдэнд ном явуулж, оронд нь Монгол судлалын ном олж авах нэг арга байна. Бээжингийн үндэстний их сургууль, Хөх хот, бусад улсын номын сантай өргөн харилцаа байгуулж байна. Жишээлбэл, эндхийн үндэстний дээд сургуулийн номын санд Буриад Монголын хамаг ном байж байхад, манай ном бараг байхгүй байсан. Гэтэл манай улсын номын санд Буриад, Өвөрмонголын хэвлэл их ховор. Үүнийг бодууштай байна. 

	Саяхан Өвөрмонголын хэвлэлийн хэрэг эрхлэх нэг хүнтэй уулзсан. Түүний өгүүлэх нь, Өвөрмонгол одоо монгол хэл, утга зохиол, түүхийн эх бичгүүд, мөн Хятадын сонгодог зохиолын хуучин орчуулгуудыг баахан хэвлээд, дараа нь Энэтхэг, Төвөдийн зохиол (Ганжуур, Данжуурыг ч) монголоор хэвлэх санаатай гэж байна. Өвөрмонголд манай хэвлэлийг бараг дэс дараалан хэвлэж байна. Тэр үед манай хэвлэсэн Сито Томпсоны зохиол, “332 модны үлгэр”, “Шидэт хүүр”, “Хөх туг”˗ийг хэвлэнэ гэнэ. Дэндэв гуайн үүсгэж, түүний шавь нарын залгамжлан орчуулж байгаа 80 дэвтэр навтарга бий тул тэр хүн авч, хэвлэх юм сан гэж байна. Миний бодоход, энэ бол сайхан санаачилга юм. Үүнийг бид дэмжихээр барахгүй, идэвхтэй оролцох хэрэгтэй мэт санагдана. Монгол хэл, утга зохиол, түүхийн дурсгалын бичиг зохиолыг хуримтлуулсан гэдгээрээ манай улсын номын сан Өвөрмонгол, Хятадын номын сангаас хол илүү болсон. Бид энэ номын сангаа ашиглуулж, тусалж болно. Манай мэргэжилтэн зохих эхийг хэвлэлд бэлтгэх зэргээр оролцож болмоор байна. Чингээд Өвөрмонголд Монголын талаар хэвлэсэн хэвлэлүүдийг Монголд өргөнөөр нэвтрүүлж байвал бидний ажилд их тус болох мэт санагдана. 

	Ажлын их амжилт хүсэж, хичээнгүйлэн ёслогч Ш. Лувсанвандан. 

	Бээжин хот

	 

	Хөгшин ээж, эгч, Гомбо, Дарьсүрэн, гэр бүлийнхэн, жолооч Сүрэнхорлоо, Лхагважав нарын захидал. 

	 

	Хүү Д. Цэвэгмидэд 1961. 11. 02. 

	Таны амрыг эрж, ажилд тань амжилт хүснэ. Бид нар сайн, ажил сайн. Улаанбаатарт дулаахан сайхан байна. Хөгшин ээж, эгч болон бусад хүмүүс, таны гэрийнхэн цөм мэнд сайн, сургууль, ажил, цэцэрлэгтээ явцгааж байна. 

	       Гомбынд 10˗р сарын 26˗нд пийшин бариулж өгсөн. Тэд хоол унд, түлээ түлшээр дутагдаагүй байна. Сүрэнхорлоо бид хоёр 3˗4 хоногт нэг удаа эргэж очиж байна. Харин эгчид шүд хийлгэх гэсэн чинь материал байхгүй гээд хүлээгдэж байна. 

	Хөгшин ээж танд хэлүүлж байна:

	˗Монголын ард түмэн (миний хувьд хүү Цэвэгмид) Монголын засгийн газрын төлөөлөгчид Монгол улсаа НҮБ˗д элсүүлэх тухай асуудлыг хэлэлцэхэд оролцохоор явсан тэр цагаас эхлэн та нарын тухай болон хурлын тухай чих тавин чагнаж байлаа. 10˗р сарын 27˗нд Монгол улс маань НҮБ˗ын гишүүн болж, олон улсын байгууллагад байр сууриа эзлэх болжээ. Энэ явдлыг олон жилээр хойш татсан өрнөдийнхөн болон Чан Кай Ши˗ийн бодлого балран унасныг дэлхий дахинд зарлалаа. Шударга ёс хэзээд ялна гэж итгэсэн Монголын ард түмэн, түүний дунд хөгшин буурал ээж нь их баярлаж байна. 

	“Үнэнчээр явбал уулын чинээ хар нүүрсийг хэтний цахиурын чинээ цагаанаар дийлнэ” гэдэг үг санаанд орж, миний хүүгийн явсан хэрэг ажил нь амжилттай бүтэж байгаад сэтгэл дүүрэн сууна. Хүү минь, бидний төлөө санаа зовохгүйгээр, төрийн хэргээ бүтээгээд ирээрэй гэж хөгшин ээж хэлүүлж байна. 

	Таны төрөл төрөгсөд, таних хүмүүс та нарыг яг хөгшин ээж шиг хүлээж байна шүү (сүүлчийн өгүүлбэрийг би бичлээ). 

	Танаас ажлын өндөр амжилт хүсье. Амрыг эрсэн:

	Хөгшин ээж, эгч, Гомбо, Дарьсүрэн, таны гэр бүлийнхэн, 

	Жолооч Сүрэнхорлоо, Лхагважав нар. 

	(Хөгшин ээжийн хэлснээр би бичив)

	 

	Эхнэр Ц. Долгорсүрэнгийн захидал

	Хайрт Цэвэгмид чинийхээ амрыг эрье!

	Бие чинь сайн биз дээ? Бид 26˗наас эхлэн чинийхээ болон Улсынхаа хувь заяаны тухай мэдээг радио, сонин зэргээс тогтмол сонсон мэдэж, их баярлаж байна. Чамдаа амжилттай ажиллаж байгаа явдалд чинь их баяр хүргэж, цаашдынх нь ажилд амжилт хүсье! 

	Амстердамаас бичсэн ил захидлыг авч, их баярлацгаав. Энхээ хүү маань үргэлж л ааваа дурсан ярьж, Москва, Амстердам, Нью˗Йорк гэж ярьдаг болсон. Амгалан, Дэвээ нар сургуульдаа явсаар, 1˗р улирлаа төгсөж байна. Хөгшин ээжийн бие нь сайн, бид очицгоосон, пийшинг нь тавиулсан. Бусад ах дүү цөм сайн байгаа. 

	Чамайг явсан энэ хэдхэн хоногийн хугацаанд бидэнд их гунигтай явдлууд тохиолдов. 22˗ны өглөө Норжмаа (Зундуйн) гэнэт нас барав (порок сердца). Мөн 23˗нд Цэенжав гуай нас барсан, 2˗нд хөдөөлүүлсэн. 

	Сүүлийн өдрүүдэд нэлээд дулаан, хавар намрын хувцастай явж байсан, харин өнөөдөр цас орж, нэлээд хүйтэрч, өвлийн хувцсанд орж байна. Одоо баяр ойртож байна. Баяраар 3 хоног амрах болсон. Путёвк олдвол амралтын газар очих санаатай байна. Далхжав, Нансалмаа, Базар нар манайд ирсэн. Нэг шил архи задалж дайлав. Дамдин гуай ирж, баяр хүргэв. Ер нь хүмүүс надад л баяр хүргээд байх юм. 

	Чи хэдийд ирэх бол? Удах төлөвтэй байна уу? Ер нь өөрийнхөө тухай ба наад газрынхаа сониныг тодорхой бичээрэй. Хотын сониныг очиж байгаа энэ хүмүүсээс сонсох биз ээ. 

	Бид чамайг явснаас хойш нэг удаа кино ба цирк үзсэн. Чамайг байхгүй болохоор уйтгартай юм аа. Хаашаа ч явах билээ дээ. Баяраар чамгүй болохоор очих ч газар алга даа. 

	За захидлаа үүгээр дуусгая. 

	Ёсолсон Долгорсүрэн чинь Энхээ, Амгалан, Дэвээ нарынхаа хамт. 

	1/XI˗61. 

	Хангины Гомбожавын захидал

	Монгол улсын их сургуулийн дарга, хүндэт профессор Д. Цэвэгмид Танаа. 

	Саяхан болж өнгөрсөн Олон улсын монголч эрдэмтдийн 2˗р их хуралд уригдаж, оролцсондоо өчүүхэн би маш их баярлав. Монголын Шинжлэх ухааны Академийн этгээд болон монголын эрдэмтэн удирдагчид та бүхэн өчүүхэн надад хүндэтгэл үзүүлж, дотно нөхөрсөг авч явсанд үнэн сэтгэлээсээ баясан талархаж байна. 

	Жич, энэ удаа завшаанаар монгол нутгийн ах дүү, эрдэмтэн нөхдийн гэр бүлд зочилж, та бүхний аз жаргалтай сайн сайхан амьдралтай танилцаж чадсандаа сэтгэл баясав. Та бүхний гэрийн амьдралаас одоогийн Монголын дэгжин байдал төлөв тодорхой мэдэгдэж байна. Ганц харамсалтай нь, миний бие Монгол газар хэд хэд хүрсэн боловч хугацаа охор, чөлөө муу учраас тавтай удаан ярилцаж чадсангүй явдал болой. 

	Өчүүхэн би харьж ирээд, Монгол нийгэмлэгийн сэтгүүл дээр энэ удаа болсон хурлын тухай өгүүлэл бичсэн, үүнийг хэвлэлээс гарч ирсэн хойно та бүхэндээ бариулна. Тэгээд би Монголд гурван удаа хүрч ирсэн боловч энэ үе нь ямар нэгэн олигтой юм бичиж гаргаагүй нь гутамшиг байна.  Ирэх жилийн, Монгол улсын 50 жилийн ойд зориулан шинэ Монголын байдлыг танилцуулсан нэгэн ном бичсүгэй гэж одоо эхэлчхээд байна. 

	Энэ номын тухай танаас гуйх нэгэн зүйл байна. Тэргүүнд танаас зөвшөөрөл асуух явдал бол би энэ бичсүгэй гэж байгаа номдоо, би анх Нью˗Йорк хотод тантай бараадан, баяр хөөр болсноо бичсүгэй гэж байна. Жич энэ удаа таны гэрт бараадан хүрч, таны хатантай бараадсан ба танаас найрсаг зочилсон тухай, танай гэр бүлийн амьдралын тухай тэмдэглэл бичих санаатай. Үүний тухай танаас гэр бүлийнхээ тухай сайхан ярьж өгсөн боловч, таны сайхан дайллагад сэтгэл хөнгөжиж, бичиж тэмдэглэж авч чадсангүйдээ гэмшиж байна.  

	Тийнхүү танаас гуйх нь, та надад зав чөлөөтэйдөө гэр бүлийнхээ тухай нэг тэмдэглэл хайрлана уу. Таны хатны төгсгөсөн сургууль, одоо хийж байгаа ажил, таны хүүхдүүдийн нэр, нас, мэргэжил, ажил мэтийг зөв мэдэж авах хэрэгтэй болж байна. Жич, тэр өдөр таны гэрт уулзсан, Герман улсад багшилж байгаа тэр хүн ба түүний гэргийн нэр, нас, тэдний тухай охор тэмдэглэл надад хэрэгтэй байна. Би тэр үед тэмдэглэж авсан бол их сайн байх сан. Тэр үе нэгд, айлд очоод шууд үзэг цаас гаргаж, олон таван юм бичиглэх нь эв зүйгүй, хоёрт, найр хөөртөө ч болж бичиж авсангүй. Үүний тухай танаас тусламж гуйя. 

	Үүний тул та ба таны хатны амгаланг айлтган өргөв. Сарангэрэлээс та ба таны хатны амгаланг илтгэж байна. 

	Хангины Гомбожав хичээнгүйлэн ёслов. 

	 

	 Н. Содномын захидал

	Эрхэм Цэвэгмид багш таны амрыг эрж, баярын мэнд хүргэе. 7˗ны өдөр би Москва орж, баяр үзсэн боловч, таны утсанд олонтоо залгуулаад хариу авч чадсангүй. Тэгээд унааны эрхэнд хавчигдаж, өдөртөө буцав. 

	Танаас захидал ирүүлсэнд баярлав. Бас надад хүндэт цол хүртээсэнд Танд болон эрдэмтний зөвлөлд талархал илэрхийлье.  

	11˗р сарын 25˗нд болох хурлын тухай та асуусан байна. Тэр бол манай институтэд оролцсон гишүүн улсуудын бүрэн эрхт төлөөлөгчдийн ээлжит зөвлөгөөн болох юм. Тэр зөвлөгөөнд институтийн жилийн ажлын дүн ба дараа жилийн ажлын төлөвлөгөө, төсвийг хэлэлцэнэ. Манай институтийн захиргаанаас намайг тэр хуралд оролцоно уу гэж зөвлөөд, харин бүрэн эрхийн тухай үнэмлэхийг Засгийнхаа газраас буюу элчин яамнаас авчраарай гэсэн юм. Тэр тухайгаа элчин яаманд мэдэгдсэн билээ. Үүнд, уул зөвлөгөөнд заавал би оролцох учиртай бус.  

	Бусад улсаас оролцож байгаа хүмүүсийг жишээ болгож дурдана. Зөвлөлтөөс атомын энергийн хорооны дарга, Германаас бас тийм хорооны дарга, Албаниас элчин сайд нь, Солонгосоос өнөөх Ким Хин Бон, Унгараас Янош зэрэг байна. Энэ тухай сайдыг харин энд байгаа дээрээ хурдхан шиг надад буюу институтэд мэдэгдэх хэрэгтэй шүү. Учир нь институтийн захиргаа надаас сураглаад байдаг. Би мэдэхгүй гээд байдаг. 

	Би таны даалгавар ёсоор 11˗р сарын 11˗нд нээгдэх Камерын зөвлөгөөнд оролцоно. Бас 20˗25 хүртэл эрдэмтний зөвлөгөөний хуралд сууна. Бас нэг чухал зүйл байна. Та энэ албанд байгаа тул, учрыг ойлгож дэмжинэ гэдэгт итгэнэ. Гадаадын чухал чухал шинжилгээний сэтгүүлийг Зөвлөлтөд хуулан хэвлээд, албан байгууллагуудаар дам захиалуулдаг юм байна. Эдгээр сэтгүүлийг энд байгаа бололцоог ашиглаж захиалахад болох байна. Үүнд уул сэтгүүлүүдийн нэрсийн жагсаалтыг танд танилцуулахын тул, элчин яамны ажилтан Ядамд өгсөн болно. Түүнтэй танилцаад, уул сэтгүүлүүдийг захиалуулах талаар шийдвэр өгвөл сайн байна. 

	Өмнө нь ийм санаа өгсөн боловч ажил хэрэг болоогүй юм. Тэр жагсаалтаас үзэхэд хэрэгтэй нэлээд хэдэн сэтгүүл захиалах, шуудангаар илгээх зардал нийлээд 3000˗3500 рубль болох байна. Тийм сэтгүүлийг одоогоос захиалаад, фондтой болохын чухлыг танд тоочихын хэрэг алга биз дээ. 

	Ёслогч Содном. Дубна, Московская область. Южная 8. кв 24. 

	Д. Чойжилсүрэнгийн, Н. Шаваг нарын захидал

	Хайрт нөхөр Цэвэгмидийнхээ 

	Далан насны ойг тохиолдуулан

	Ачит нөхөр чамдаа

	Халуун баяр хүргэе. 

	Онцлон бэлгэдэж барьсан

	Олбог юун дээр бат сууж

	Соён гэгээрүүлэх сургаал

	Судлал шинжлэлээ бичин

	Урьдах амжилт бүтээлээ

	Улам улам арвижуулан

	Төрөлх эх сайхан орон

	Түмэн түмэнд түгээн

	Эцэг мэт халамжилж тусалдаг

	Энэрэнгүй сэтгэлийнхээ үрээр

	Буяны дээдийг хурааж

	Насны ихийг насалж

	Наян таван сүүдрийнхээ

	Найр цэнгэлийг хийгээрэй гэж

	Чин зүрхний ерөөлөө

	Д. Цэвэгмиддээ дэвшүүлье. 

	Гэгээн бие тунгалаг

	Гэр хотлоор гэрэлтэй

	Өгөөмөр дэлгэр явах

	Өлзийтэй ерөөл өргөе. 

	 

	Д. Чойжилсүрэн, Н. Шаваг 1985. 03. 26. 

	Давхар баярын өдөр

	 

	
Профессор Абемацу˗гийн захидал

	 

	Эрхэм хүндэт ноён Д. Цэвэгмид таны амар мэндийг хичээнгүйлэн эрье.  

	Бид 11 хүн ирэх 21˗нд эндээс мордож, Нийгата (Япон) Хабаровск, Иркутск (Зөвлөлт)˗ийг дайран танай оронд айлчлахаар тогтлоо. Ирэх 24˗ний үдээс хойш Улаанбаатарын Буянт˗Ухаагийн буудал дээр хүрэлцэх болно. Бид бүлгэмийн нэрээ “Япон, Монголын шинжлэх ухаан, соёлын харилцааны бүлгэм” хэмээн нэрлэж, би үүний даргаар сонгогдсон учир одоо өдөр бүр жуулчлалын бэлтгэл хийсээр байна. 

	Бидний зорилго бол Монголын хуучны үлдэгдэл үзэх, олон эрдэмтэнтэй уулзаж, саналаа солилцон, Монголын тухай мэдлэгээ гүн гүнзгийрүүлэхийн хамт бидний үзэж, сонссон мэдлэгийг япончуудад өдөр бүрийн сонин ба радио, зурагт радиогоор нэвтрүүлж, япончуудын мэдлэгийг гүнзгийрүүлэхээр үл барам, Япон˗Монгол хоёр угсаатны найрамдлыг зузаатган нягтруулахад байна. 

	Харин Хархоринд очиход, тэндэх түүхийн тухай төдий л сайн мэддэггүй учир япон хэлээр тайлбарлаж чадах хүнийг бидэнд танилцуулж өгөхийг танаас гуйя. Үүний тухай П. Хорлоо гуайд ч захидлаар гуйгаад байна. Надаас бусад хүмүүс бол монгол хэл нэг ч мэддэггүй бөгөөд анх удаа Монголд очих юм. Бид нарт хайрлал халамжлал үзүүлэхийг үнэхээр хүсэж байна. 

	Улаанбаатарт хүрэлцсэний дараагийн өдрүүдийн программыг Улаанбаатар хот дахь “Гадаадын жуулчныг үйлчлэх газар” мэдэж байгаа учир тэндээс асуувал сайн байна. Тантай уулзахыг санаж, сэтгэл дүүрэн баярлаж байна. 

	Хамгийн эцэст, танд эрүүл мэнд, сайн сайхныг ерөөж, таны улс жилээс жилд хөгжин мандахыг хүсэн ерөөе. 

	Таныг хүндэтгэн ёсолсон,

	 Японы Осака гадаад хэлний их сургуулийн

	гавьяат профессор Абемацу,1993. 08. 08

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	ТАВ.  ЯВУУЛСАН ЗАХИДЛУУДААС 

	Редакторын үг: Энэ бүлэгт гуравхан захидал орууллаа, учир нь явуулсан захидал нь бичсэн эзэндээ хадгалагдан үлдэх нь нэн ховор ажээ. Үүнээс эхнийх нь буюу Монголын шинэ үеийн уран зохиолыг үндэслэгчдийн нэг – С. Буяннэмэхэд бичсэн захидал нэлээд сонирхолтой юм. Учир нь Д. Цэвэгмид гуай бол Монголын уул талаар соёлын үрийг тарилцаж явсан анхны сэхээтний нэг, шинэ үеийн уран зохиолыг үүсэж бий болоход өөрийн тодорхой, бодитой хувь нэмрийг оруулсан анхдагчдын нэг гэдэг нь эндээс тов тодорхой харагдаж байна. Эх орны зүүн хязгаар – Дорнод аймагт Зохиолчдын бүлгэм үүсгэн байгуулж, хичээл зааж, ямар хичээлийг хэрхэн заах талаар С. Буяннэмэх гуайгаас асуун лавлаж, Буяннэмэх гуай түүнд хариу захидал бичиж байснаас энэ бүхэн илхэн харагдана. 

	Ардын уран зохиолчийн үнэмлэх

	 

	Ер нь шинэ үеийн Монголын уран зохиолын үндэс суурь 1920˗1930˗аад онд тавигдсан гэж үзвэл, Д. Цэвэгмид гуай 1930˗аад онд гол гол бүтээлээ туурвиж, зарим шүлгийн эх нооргоо Д. Нацагдорж, С. Буяннэмэх нарт үзүүлэн, заавар зөвлөгөө авч байсан, 1936 онд Ардын хувьсгалын 15 жилийн ойд зориулан зарласан уралдаанд оролцож, “Онц уран яруу найрлагатай зохиол бүтээл туурвисан тул” Ардын Сайд нарын Зөвлөлийн дэргэдэх Уран сайхны Улс төрийн Зөвлөлөөс “Ардын уран зохиолч” цолоор шагнуулж явсан, Зохиолчдын Эвлэлийн гишүүний 14 тоот үнэмлэхтэй, “Хоньчин Найдан”, “Сурагч Ганбат”, “Булшин дээр” зэрэг өгүүллэг, найраглал нь дунд сургуулийн сурах бичигт орж, олон арван үеийг сурган хүмүүжүүлэхэд үнэтэй хувь нэмэр оруулсан, оруулсаар ч байгаа зэргийг нь тооцон үзвэл, Монголын шинэ үеийн уран зохиолыг үндэслэгчдийн “Алтан үе”˗д нь ордоггүй юм гэхэд, “Мөнгөн үе”˗ийг нь баттайяа тэргүүлэх томоохон зохиолч байсан билээ. 

	 

	С. Буяннэмэхэд 

	(1935. 11. 26)

	 

	Эрхэм дээд хүндэт нөхөр Буяннэмэх таны амрыг эрье. Би сайн байна. Таны бие сайн уу? 

	Таны илгээсэн захидал ба 15 төгрөгийг саяхан хүлээн авав. Баярласныг өгүүлж үл бармуй. “Урьд нэгэн захидал илгээв” гэснийг олж үзээгүй тул өөрийн хувь дутууг шүүмжлэн гаслав.  

	Онц сонин бичилтэй зүйл үгүй. Тус хотын ард түмэн энх амар, цас бага, сайхан жил болж байна. Эдлэл бараа элбэг дэлбэг. 

	Энд уран зохиолчдын бүлгэм байгуулагдав. Миний бие хүлээсэн үүргийн ёсоор уран зохиолчдын бүлгэм байгуулж, ажил явуулахыг зорьдог байсан билээ. Саявтар Эвлэлийн хорооны даргад хэлбээс уран зохиолчдын бүлгэм байгуулахыг сайшаан зөвшөөрөв. Түүнээс хойш удалгүй өнгөрсөн 14˗ний өдөр Эвлэлийн хорооноос удирдан гишүүдийг хуралдуулж, биеийн тамир, уран зохиол, зураг, хөгжим гэх мэтийн бүлгэмийг байгуулав. Түүний уран зохиолчдын бүлгэмийг надаар удирдуулав.  

	Уран зохиолчдын бүлгэмд явагчид:

	1. Намын хорооны дарга Дамдинсүрэн

	2. Үйлдвэрчний товчооны дарга Дорж

	З. Эвлэлийн хорооны дарга Пүрэв

	4. Эвлэлийн хорооны Дашдэндэв

	5. Манай Цэенжав

	6. Манай сургуулийн захирал Дүгэржав

	7. Шинэ худалдааны Лувсандагва. 

	 

	Эхэн түрүүчийн хичээл хийгсэд нь эдгээр болой. Эд нараас гадна бас 4˗5 хүн бий. Элсэх бололтой. Анхны хичээлийг 21˗ний Пүрэв гарагт хийв. 

	Эхэн түрүүчийн хичээлд ярилцсан зүйл

	
		Хэрхэн уран зохиолч болох,

		Шүлэг, холбоо өгүүлэл гэдэг юу болох,

		Бадаг, нугалбар гэдэг юу болох. 



	Шүлэг, холбоо бичих журам хэмжээний тухай товч ярьж, тэднээр зохиол зохиолгов. Бүгдээр их сайн зохиолчид баймуй. Ярих зүйлийн сэдвийг “Үндэсний соёлын зам”˗д буй таны бичсэн зүйлээс авав. 

	Энэ бүлгэмийн гүйцэтгэх ажил

	Нэг. 7 хоног бүр Пүрэв гарагт хуралдмуй. Үүнд:

	1. Гэртээ зохиосон зүйлийг шалган ярилцах

	2. Сэдэв авч зохиол зохиох

	3. Хагас бадаг шүлэг хэлүүлж, бүтэн болгон зохиох

	4. Уралдан шүлэг, холбоо бичих

	5. Шүлэг холбоо, өгүүллийн учир утга ба бичих зохиох хэмжээ, журмын тухай ямагт ярилцах

	6. Сайн сайн зохиолуудыг уншиж сонирхох ба аялгуулан унших тухай

	7. Зохиол зохиох, бичих, оролдох, хичээх. 

	Хоёр. Энэ онд нэгэн цөөн бус уран сайхны түүвэр гаргах. Үүнд:

	1. Өөрсдийн зохиолыг уншиж сонирхуулах

	2. Алдарт сайн зохиолчдын шүлгүүдээс уншиж сонирхуулах

	3. Бяцхан үзэгдлүүд /онц уран сонирхолтой/

	Гурав. Ханын сонин гаргах. 

	1. Клубээс тусгай тасалгаа өгсөн тул түүнийг аль зохистойгоор уран сайхны журмаар чимэглэх. 

	2. Ханын сониныг энэ онд 2˗оос цөөн бусаар гаргах

	3. Клубийн ажилд туслалцах зэрэг болой. 

	Энэ тухай ажлын төлөвлөгөө ба тогтоол зэргийг Эвлэлийн хорооноос уран сайхны зөвлөлд илгээсэн юм. 

	ХҮСЭХ НЬ: Шинэ гарч буй уран зохиол, ном зэргийг илгээж байхыг хүснэ. Дараа дэлгэрэнгүй захидал бичье. 

	Хүргүүлэх зүйл:

	Болхи хүн хэдэн шүлэг, холбоо мэтийг чадан ядан эвлүүлсэн билээ. Эс тохирсон буруу зүйлийг сэтгэл харамгүй шүүмжлэн засаж, хойш сургахыг гуйнам. 

	1. Нарсан ой

	2. Танхим дотор

	3. Бугын дуун

	4. Хамхуул өвс

	5. Хэдгэнэ зочин

	6. Үнэг

	7. Туулай. 

	Ихэд хүсэх нэгэн зүйл: Энэхүү уран зохиолчдын бүлгэмийн ажлыг хэрхэн явуулах, юу юу заах, хэлэлцэх, хийлгэх тухай тодорхой зааварласан захидал бичихийг гуйнам. 

	Дараа баяртай учиръя. Ёслогч Цэвэгмид. 

	1925. 11. 26 (монгол тооллоор)

	Миний хаяг: Дорнод аймгийн Ардын дунд сургуулийн

	 багш Цэвэгмид Дондогийн хэмээмүй. 

	 

	Жич: Эндэхийн зохиолчдоос энэ завсар зохиосон зүйл үгүй баймуй. Дараа илгээе. Таны захидал дээр бага сургууль хэмээн ташааран бичсэн байна билээ. Эндэх уран сайхны бүлгэмүүдийн биеийн тамир, зураг, хөгжим зэргийн ангийг тусгай хүн удирддаг. Удирдагч нь Дашдэндэв гэдэг нэгэн сайн зохиолч нөхөр бий. Төв уран зохиолчдын холбооны эрдэмтэн олон зохиолчдын амрыг эрж байгааг уламжлан хүргэнэ үү. 

	Ёслогч Цэвэгмид

	Вашингтоны их сургуулийн газарзүйн тэнхимийн профессор, ноён Дуглас Жексон Танаа

	 

	Ноён профессор оо!

	 

	1959 оны 10˗р сарын 26˗ны өдөр Таны бичсэн захидлыг хүлээн авлаа. Таныг манай монгол судлаач эрдэмтдийн болон эх орны минь талаар сайхан сэтгэгдэлтэй буцсанд би их баяртай байна. 

	Ихээхэн анхаарал тавин, “General Zoology and The Vertebrate Body” хэмээх номыг сонгон авч, надад илгээсэнд Танд гүн талархлаа илэрхийлье. Уг ном миний гар дээр одоохондоо ирээгүй байгаа хэдий ч, тун удахгүй хүлээн авна хэмээн найдаж байна. 

	Америкийн шувуу болон сээр нуруутан судлаач эрдэмтэн˗зоологич нарын бүтээлтэй танилцахыг би ихэд хүсэж байгаа тул хэрэв боломж байгаа бол шувуу судлалын болон туурайтан амьтдын холбогдол бүхий хэдэн ном ирүүлбэл би ихэд баярлах болно. 

	Анхаарал халамж тавьсан Танд гүн талархлаа дахин илэрхийлэхийн ялдам дор ажлын улам их амжилт, эрүүл энх, сайн сайхныг хүсэн ерөөе. 

	 Чин сэтгэлээсээ хүндэтгэн ёсолсон,

	Зоологийн профессор Д. Цэвэгмид

	 

	Залуу нөхдөдөө

	1. Үүнийг жигш!

	Зарим залуу нөхөд

	Завхай зайданг эрхэмлэн,

	Унтах идэхийн эзэн болж

	Ууж согтохын дон болж

	Яршиг төвөг хоёроор

	Өөрийн биеийг эрхшүүлж

	Чадахгүй мэдэхгүй хоёроор

	Юм бүхнийг мухарлаж

	Үзэж сурсан эрдэмгүй

	Оролдож мэргэжсэн ажилгүй

	Өдөр хоногийг нөхцөөн

	Идэр насаа үрэгдүүлж

	Ажлаас зугтаж хойргошин

	Алиа шалигийг чухалчлан

	Яльгүй юмтай хэрэг тооцож

	Архи дарсыг лүү мэт савлаж

	Хэрүүл зодоон болбол

	Хамгийн түрүүнд манлайлж

	Хэгжүүн ширүүн омгийг

	Хүн бүхэнд гаргаж

	Мөрөөрөө явсан хүнийг хүртэл

	Мөрөөрөө түлхэж, хэлээрээ өдөөд

	“Та яаж байгаа юм бэ?” гэвэл

	“Таныг харахад яаж байна?

	Уур шар хүргээд байвал

	Олон юм ярихгүй шүү,

	Наад муу нармигарыг чинь

	Нармайтал нь цааш чихчихнэ шүү” хэмээн

	Хэвцгийрхэж хэрүүл үүсгээд

	Хэгжүүрхэж омог гарган,

	Ханцуй шамлан нударга зангидаж

	Хэрцгий танхайгаар авирлан

	Сайн үг хэлсэн хүнийг 

	Сагсуу омгоор дайрч,

	Саваагүй хүний үгийг

	Сургаал мэт үнэлэн авч,

	Эцэг эхийн үгийг

	Өчүүхэн хайхрахгүй

	Эд хөрөнгө, малыг

	Өдийхөн ч хямгадахгүй

	Өөрийн дураар үрж

	Өр тавин, өмссөнөө худалдан

	Үгүйрч хоосрон гуйранч болж

	Өлсөж цангахыг үзмэгц

	Хулгай хийж худал хэлэн

	Халаас суйлж луйварчин болон

	Гэмт бузар хэргийг өдүүлэн

	Хадан шоронгийн хоригдол болон

	Эрүүл бие, залуу насыг

	Ингэж дэмий үрэгдүүлэгч

	Идэр нөхдийг харахаар

	Үнэхээр харамсалтай байна. 

	 

	2. Эцэг эхийн сургаал

	Шадар сайн хүнтэй нөхөрлө

	Шалиг хүнтэй бүү нийл

	Сайн хүний сургаал ав

	Саваагүй хүмүүсийг бүү дууриа. 

	Зүйл бүрийн хувцас өмсөж

	Зүг талгүй бүү гангал

	Элдэв хэрэггүй зүйлээс болж

	Эд хөрөнгөө бүү сүйтгэ. 

	Хэлтэй амтай хүн гэж

	Хэвцгийрхэж хэрүүл бүү үүсгэ

	Хэгжүүрхэн омог бүү гарга

	Хэрэггүй муу явдлыг бүү үүсгэ. 

	Хөдөлмөр хүнийг тэжээдэг юм

	Залхуу хүнийг эвддэг юм

	Эрдэмгүй бол сохортой адил

	Мэргэжилгүй бол гаргүйтэй адил. 

	Шимийг авбаас бага ч бол эрдэм

	Шантрахгүй оролдож хичээвээс

	Сурахад бэрхшээлтэй эрдэм, 

	Хийхэд хэцүү хөдөлмөр үгүй. 

	Иймд эрхшээж бүү залхуур

	Эрдэм сур, ажил хийж сур

	Эрдэнэт биеэ эрдмээр чим

	Ариун хөдөлмөрөөр аж төр. 

	Худал бүү хэл

	Хулгай бүү хий

	Учиргүй бүү үр,

	Өр бүү тавь. 

	Эдээр биеэ чимснээс

	Эрдмээр биеэ чимсэн дээр. 

	Эдийг шинээс нь гамнаж яв,

	Нэрийг залуугаас нь хайрлаж яв хэмээн,

	Эцэг эх маань бидэнд

	Үргэлж сануулж сургадаг,

	Үүнийг бид эргэцүүлэн бодож,

	Үүрд санаж явах хэрэгтэй!. 

	 

	З. Бидний төлөө

	Саруул сайхан Эх орон минь

	Бидний төлөө мандаж

	Сурах, хөдөлмөрлөх, амрах

	Бүрэн эрхийг бидэнд хангаж

	Эрх чөлөөт орон минь

	Бидний төлөө цэцэглэж

	Эцэг болсон Чойбалсан минь

	Биднийг хайрлан энхрийлж

	Соёлын ариун зам

	Бидний өмнө гэрэлтэж

	Шударга ариун хөдөлмөр

	Биднийг угтан уриалж байна. 

	 

	 

	 

	 

	ЗУРГАА. ХИЙСЭН ЯРИА, ЯРИЛЦЛАГА, ТЭМДЭГЛЭЛ, ХЭЛСЭН ҮГ, ДУРСАМЖААС

	Редакторын үг: Энэ бүлэгт Д. Цэвэгмид гуайн радио, телевизээр болон хот, хөдөөд багш, эмч нар, оюутан залуус, хөдөлмөрчидтэй хийсэн уулзалт дээр хэлсэн үг, сонин хэвлэлд өгсөн ярилцлага, зарим тэмдэглэл, дурсамжаас орууллаа. Эдгээрт буй нийтлэг шинж нь эрдэм номтой болох, соёлч боловсон, даруу төлөв байх, эх орон, байгаль дэлхийгээ хайрлан хамгаалах, гадаад хэл шамдан сурахын чухлыг залуу үед хандан захисан, уриалсан явдал юм. Тухайлбал, “Шинэ үеэ соёлч боловсон, ажилч хичээнгүй, тусархаг, идэвхтэй хүмүүс болгохын тул багш бүхэн хамаг хүч анхаарлаа хандуулах нь чухал. Боловсон хүний гадаад төрхийг өнгөцхөн дуурайх төдийгөөр боловсон болж чадахгүй. Хүний дотоод сэтгэхүйн баялаг нь гадна талдаа тусгал өгч байх хэрэгтэй”; “Их сургууль бол төгс мэдлэгийг олгож чаддаггүй, харин биеэ дааж ажиллах чадвараар зэвсэглэдэг байна. Ажил дээр гарч, биеэ дааж ажиллах ажиллагаагаа улам гүнзгийрүүлэх хэрэгтэй. Өөрийн мэргэжлийг сайн эзэмшсэн бол ажиллах явдал хүнд биш байдаг юм. Хэрэв эмч хүн рецепт бичиж чадахгүй, өвчтөнд онош тавьж, судсан тариа хийж чадахгүй бол цаг их хэрэглэгдэнэ. Зовох, ичих явдал олон тохиолдоно”; “Сайн зохион байгуулагдсан сургалтын гол зорилго нь факт (баримт)˗ыг цээжлэхэд бус, юуны урьд бүтээлч чадварыг хөгжүүлэхэд чиглэсэн байх ёстой. Бие даалган сургах нь оюутан, сурагчдын бүтээлч чадварыг хөгжүүлэх гол нөхцөл мөн” зэрэг захиас сургаал нь өнөө үед ч ач холбогдолтой, үнэ цэнтэй хэвээр байгаа билээ. 

	 

	Багш нартай уулзахдаа хийсэн ярианы тэмдэглэл:

	(1959)

	˗Хүн гэж хүндэтгэж сурах

	˗Эцэг, багш, нөхрийн шинжийг хадгалсан байхаар хүмүүжүүлэх

	˗Уур уцаараар бус, ихэмсэг зан, дээрэнгүйгээр бус ажилла

	˗Хэцүү багш гэж юу вэ? Юм бүхэнд л “За” гэдэг багш

	˗Өмнөө тавьсан зорилго багшид чухал 

	˗Уран зохиолын сургуульд байгаагүй, Зохиолчдын анхны бүлгэм, багш байсан. Энэ нөхцөл л зохиол бичихэд хөтөлсөн. 

	 

	Нью˗Йоркт байхдаа хүмүүстэй уулзсан тусгай тэмдэглэл

	 

	1. 1961. 11. 01. Тус улсыг Ази ба Алс Дорнодын эдийн засгийн комисст оруулах асуудлаар Польшийн хүмүүстэй ярилцаж, өргөдлөө Бангкок˗д явуулахаар болов. Өргөдлийн маягтыг тэд гаргасан нь асуудлыг 12˗р сарын 22˗нд хэлэлцсэн. Манайхыг авах тухай тогтоолын төслийг Афганистан оруулсан. 

	2. Энэтхэгийн байнгын төлөөлөгчид бараалхаж, дэмжсэнд, Неругийн хэлсэн үгэнд талархлаа илэрхийлэв. Монгол, Энэтхэг хоёр эрт цагаас соёлын харилцаатай байсан тухай тэрээр ярьж байв. 

	3. 1961. 11. 17˗ны үдээс хойш “Герст Нью˗Бакерс” сонины сурвалжлагчтай уулзав. Тэрээр дараах асуулт тавив. 

	1. Хятад улс Монголыг өөрийн хэсэг гэдэг нь ямар учиртай вэ?

	2. Хрущев дарга Сталиныг их буруушааж байна. Сталины талаарх таны бодол?

	3. Хятад, Орос хоёр зөрчилтэй байна. Танай улс аль талд байдаг вэ?

	4. Албанийн асуудлаар танай улс төвийг сахиж байна хэмээн ойлгож болох уу?

	5. Албанийн удирдагчдыг Хрущев ихэд шүүмжилж байгааг та хэрхэн үзэж байна?

	6. Ар Монгол, Өвөр Монгол хоёрыг нийлүүлэх үү?

	7. Америк, Монголын харилцааны асуудал энэ намар яригдаж байсан. Тэр юу болсон бэ?

	8. Сталины хүүрийг бунхнаас зайлуулсан гэнэ. Тэр тийм их алдаа хийсэн хүн юм уу?

	9. Танай улсыг бие даасан бодлого явуулж чаддаггүй гэдэг. Үнэн үү?

	10. Нью˗Йорк хотод таны сэтгэгдэл ямар байна вэ?

	4. 1961. 11. 28˗ны орой Албанийн хүлээн авалт дээр Нью˗Йорк дахь “Космос трэвэл” хэмээх Жуулчны газрын дарга Гавриэл Рэйнер˗тэй анх удаа уулзав. Тэрээр “Монголын жуулчны байгууллагатай харилцаа тогтоох тухай хүсэлтээ Улаанбаатарт олон удаа явуулсан боловч хариу огт ирэхгүй байна. Жуулчны журмаар эрдэмтэд, сурвалжлагчдыг харилцан солилцвол Америк, Монголын хооронд албан ёсны харилцаа тогтоох явдалд ихээхэн ач холбогдолтой юм. 

	Танай улсын эрдэмтэд Америкт ирж, томоохон дээд сургуулиудад лекц уншвал сайн сан. Бидэнтэй хамт Вашингтон очиж, тэнд сурвалжлагчид ба зарим чухал албаны хүмүүстэй уулзвал сайн. Бид “Энэ ажлыг зохион байгуулъя” гэв. Түүнээс хойш олон удаа уулзсан билээ. 

	5. 1961. 11. 29˗нд “Воркер” сонины сурвалжлагчтай уулзав. Тэрээр манай улсын эдийн засаг, соёлын хөгжлийн тухай яриулан сонсоод, дараа нь хэдэн асуулт тавилаа. 

	1. НҮБ˗д элсээд юу хийх зорилготой байна?

	2. Америк, Монголын хооронд харилцаа тогтоох асуудал яригдаж байсан. Үр дүн юу болов? 

	3. Өөрийн намтраа товчхон ярина уу?

	Мөн энэ өдөр НҮБ˗ын нарийн бичгийн дарга нарын газрын шинэ хүчний хэлтсийн дарга Хамилтонтой уулзаж, Оросоо, Ванчиндорж нарыг НҮБ˗ын нарийн бичгийн дарга нарын газарт ажиллуулахыг хүсэж, албан бичгээ өгөв. 

	Ноён Хамилтон: “Танай хоёр хүнийг НҮБ˗ын байгууллагын нарийн бичгийн дарга нарын газарт ажиллуулахыг өөрийн зүгээс дэмжинэ, тусална” хэмээн их л элгэмсэг, найртай ярьж байв. Ярианы төгсгөлд тэрээр, зоологийн профессор байсан дээр үү? эсвэл элчин сайд байсан дээр үү? гэж асуув. Хариулахад хүнд асуулт байна гэхэд тэд сүрхий инээлдэв. 

	6. 1961. 11. 30˗ны өглөө Америкийн нэгэн оюутантай уулзав. Тэрээр, Хятад, Оросын зөрөлдөөний тухай, Дамбыг ажлаас халсан тухай асуув. 

	7. 1961. 12. 01˗нд бид Вашингтон очив. Тэнд:

	1. Зөвлөлтийн элчин сайд Менщиковтой уулзав. 

	2. Ноён Дуглас, эрдэмтэн Латимор нар бидэнд үдийн зоог барив. 

	Ноён Дуглас: Монгол˗Америкийн харилцааг өргөжүүлэхийн төлөө, элчин сайдууд ба Гадаад яамны орлогч сайдын эрүүл мэндийн төлөө хундага өргөв. Мөн Монголд явсан, сайхан сэтгэгдэлтэй байдаг тухайгаа ярьж, удахгүй 50 шахам зурагтай, Монголын тухай өгүүлэл газар зүйн сэтгүүлд гарна. Монголд байхдаа авхуулсан зургаа бидэнд өгч, уул эздэд нь дамжуулахыг хүсэв. 

	8. Мөн өдөр “Вашингтон пост” сонины газраар оров. Тэр өдрийн сонинд бидний Вашингтонд ирсэн тухай товч өгүүлэл хэвлэгджээ. 

	9. 1961. 12. 03. 12 цагийн орчим Кеннедийн сайн танил хэмээх Иванс˗тай уулзав. Тэрээр:

	1. Хятад, Орос хоёрын зөрөлдөөнийг ажигласан уу?

	2. Орос, Америк хоёрын харилцаа цаашид сайжрах байх гэсэн итгэл байна уу?

	3. Америк, Монголын хооронд харилцаа тогтоох асуудлыг юу гэж үзэж байна вэ? гэх зэрэг асуулт тавив. Сүүлчийн асуултын талаар өөрийнх нь санал бодлыг асуухад “1962 онд Монгол˗Америкийн хооронд харилцаа тогтох байх аа” гэв. 

	Энэ асуудлыг Америк өөрөө санаачлаад ямар учраас одоо чимээгүй болчхов гэхэд, 

	˗Зарим нэгэн намын төлөөлөгч, парламентын гишүүд татгалзсан үг хэлж, Оросууд цөмийн зэвсэг туршсан, Германы асуудал гарч ирсэн зэргээс шалтгаалан хойшлоод байна гэв. 

	“Монголд очиж болох уу?” гэж асуухад нь “Бололгүй яах вэ” хэмээн хариулав. 

	“Эхнэр минь хүлээж байгаа учир удаан сууж чадахгүй нь. Уучилна уу. Дараа Нью˗Йоркт очиж, та бүхэнтэй золгоно” гээд явав. 

	“Энэ хүн бол ерөнхийлөгч Кеннедийн ойрын шадар хүн. Үдшийн цагаар ерөнхийлөгч тэднийхээр зочилдог” хэмээн ноён Рейнер ярьсан билээ. 

	10. 1961. 12. 14. Академич Федоровтой НҮБ˗ын нарийн бичгийн дарга нарын газар уулзаж, олон улсын эрдэм шинжилгээний хурлын тухай ярилцав. 

	11. 1961. 12. 14. Нэгэн баян хүн ˗ барилгын мэргэжилтэн биднийг ресторанд урив. Гэрт нь очвол их энгийн ажээ. Мэс засалч нэг хүн, орос хэлтэй нэг хүн, 4˗5 хөгшин авгай, нэг залуу хатагтай хамт байлцав. Тэр залуу хатагтай монгол хоол, идээ ундаа, ёс заншлын тухай сонирхон асуух бөлгөө.  

	12. 1961. 12. 17. Югославын хүлээн авалт дээр Ливаны төлөөлөгч яриа өдөж “Хэзээ Монгол айраг уух вэ? Удахгүй ууна гэдэгт итгэлтэй байна. Мөн ч сайхан шүү” гэв. Монгол айргийн амтанд орсон араб хүн энэ газар байх юм даа. 

	13. Кубын төлөөлөгч уулзаж, Москвад суугаа элчин сайдаа танайд элчин сайдаар томилохоор манай Засгийн газар шийдвэрлэсэн. Энэ талаар хариу өгнө үү? гэсэн. Дараа нь баяртаа төлөөлөгч урьж, энэ талаар уулзсан. Түр хамаарагч нь “Улаанбаатарт Кубын элчин сайдын яамыг байнга нээж хараахан чадахгүй. Харин ойрын ирээдүйд байгуулах болно. Элчин сайдын яамаа Улаанбаатарт байнга байгуулж өгнө үү? гэж танай Засгийн газар хүссэн юм” хэмээн мэдэгдэв. 

	14. 1961. 12. 19. Ноён Елиот Б. Макрае хэмээх хүнтэй уулзав. Тэрээр “Дамдинсүрэнгийн зохиолыг англи хэлээр хэвлэж, Америкийн уншигчдад Монголын зохиолыг танилцуулах хүсэлтэй. Ноён Дугласын зөвлөсний дагуу Дамдинсүрэнгийн “Гологдсон хүүхэн” зохиолыг хэвлэх бодолтой.  Зохиогчийн зөвшөөрлийг хэрхэн авах вэ” зэргээр ярилаа. Энэ тухай Дамдинсүрэнд захидал бичиж болохыг зөвлөөд, хаягийг нь өглөө. 

	15. 1961. 12. 22. Нью˗Йоркийн радиогийн газар очив. Ванчиндорж, ноён Рэйнэр нар хамт байлцав. Биднийг радиогоор яриулах программ зохиосон хүн байсангүй. Ванчиндоржтой сурвалжлагч шууд ярилцаж, Хятадын бодлогын талаар асуулт тавин хариулт авлаа. 

	16. 1962. 01. 05. Америкийн зурагт радиогийн газрын төлөөлөгч ирж уулзаад, Монголд очиж кино зураг авах тухай ярив. Соёлын яаманд энэ хүсэлтээ бичих нь зөв хэмээн зөвлөв. 

	17. 1962. 01. 06. Колумбын радиогийн газрын нэгэн ноён, мөн Америкаас Москвад суудаг сурвалжлагч хоёр хүн ирж, Монголд очин кино зураг авъя. Виз хаанаас авдаг вэ? гэхэд нь энэ хүсэлтээ Соёлын яаманд тавина уу хэмээн зөвлөв. Москвад байдаг сурвалжлагч, Монгол, Америкийн хооронд дипломат харилцаа удахгүй тогтох байх аа гэв. 

	18. 1962. 01. 10. Ванчиндорж, Дамдиндорж нарын хамт Колумбын их сургуулийн Урал˗Алтай хэлний тэнхимийн эрхлэгчийн урилгаар очив. “Урьсан хүн зүрхний өвчтэй учир босож чадаагүй гэнэ. Оронд нь Нийгмийн ухааны Америкийн нийгэмлэгийн ерөнхийлөгч хүлээн авна. Монгол хүн Америкт ирэхэд жолооч нь болно хэмээн хүсэж байсан хүсэл минь биелж байна” хэмээн Хангины Гомбожав ярьж явлаа. Бид Гомбожавын машинд сууж очсон юм. Колумбын их сургуулийн багш нарын хоолны газар, монгол хэл судлаач Jon steet, Хангины Гомбожав нар үдийн хоолоор дайллаа. Мөн Trederik Burhardt гэдэг хүн байлцав. Монголд очих хүсэлтэй хэмээн бага сага юм сонирхон ярилцав. 

	19. 1962. 01. 11. Орчуулагч Ванчиндоржийн хамт “Азийн байшин” гэдэгт очив. Биднийг Хангины Гомбожав машиндаа суулган хамт явлаа. Август Мефри гэдэг ноён, банкны эзэн, бас нэг хүний хамт бидэнтэй уулзаж, Камбожийн чулуун хөргийн үзэсгэлэн, бурхны дүр зэргийг үзүүлэв. Бас Японы нийгэмлэг энд байдаг гэнэ. Азийн нийгэмлэгийн дарга нь Нью˗Йорк штатын ерөнхийлөгч Рокфеллер гэнэ. Монголчуудын амьдрал, малын тоо, зан суртахууны тухай асууцгаана. Монгол, Америк хоёр хэзээ харилцаа тогтоох вэ? гэж асууна. Азийн нийгэмлэг бол улс төрийн байгууллага бус, гагцхүү кино, үзэсгэлэн зэргийг гаргадаг, Азийн улсуудыг Америкт сурталчлан таниулах зорилготой юм гэв. 

	20. 1962. 01. 12. Байгалийн түүхийн музейд очиж, Соlbert /мөлхөгчдийг судлаач/, Schaeffer /загас судлаач/, Каnn /сүүгээр бойжигчдыг судлаач/ зэрэг эрдэмтэдтэй уулзав. Тэд эндрюсийн цуглуулга, зарим лабораторио үзүүллээ. Холбогдох ном зохиолоос хэдийг бидэнд өгөв.  

	21. Мөн өдөр Анкида гэдэг философийн эрдэмтэнтэй түүний хүсэлтээр уулзлаа. Ном хэвлэдэг газрын эзэн бололтой. Өөрийн ном хэмээн хэдэн ном сонирхуулан тайлбарлана. Хүн төрөлхтнийг хэл, соёлоор нэгтгэх асуудлыг удаан цаг ярив. 

	22. 1962. 01. 13. Вен С. Шамес гэдэг хүн ирж уулзаад, Монголоос морь, ангийн үс, ялангуяа булга, минж худалдан авах замыг боловсруулах хүсэлтэй. Энэ талаар хэнтэй, хэрхэн харьцвал зүгээр болохыг хэлж өгнө үү гэхэд нь Гадаад худалдааны яамны хаягийг хэлж өглөө. 

	23. 1962. 01. 29. Гадаад харилцааны зөвлөл гэдэг газар очив. Жаргалсайхан, Ванчиндорж бид гурав очиход Зөвлөлийн гишүүн, судалгааны захирал хэмээх доктор Филеф Мусли биднийг угтан авч, тус зөвлөлийн номын сан, хурлын тасалгаа зэргийг үзүүлээд, нэгэн ресторанд зочлов.  

	Энэ зоогт улс төрийн судалгааны дарга Кемфил, хурал цуглааны дарга Георги Мусли, их сургуулийн багш Тургеевич, радиогийн газрын Питер Страус, “Нью˗Йорк таймс”˗ын сурвалжлагч Шварц, Америкийн Мисси˗ийн ажилтан Роберт, Колумбын их сургуулийн ажилтан зэрэг 12 хүн байсны 10 нь оросоор сайн ярьдаг хүмүүс байлаа. Тургеевич нь химийн эрдэмтэн юм байна. Тэрээр Америкт генетикийн судлал их хөгжиж байгаа, ген нь гадаад нөхцөлийн нөлөөгөөр өөрчлөгддөггүй, хэрэв өөрчлөгддөг бол хүмүүс маш олон янз байх сан гэж ярилаа. Гэхдээ хүчтэй туяаны нөлөөгөөр ген өөрчлөгдөж ч болох талтай ажээ. 

	Миний зүүн талд суусан Мусли СССР˗т очсон тухайгаа их ярих юм. Хоолны дараа тэдний хүсэлтээр өөрийн орны соёл, эдийн засгийн хөгжлийн тухай, мөн “Булшин дээр”, “Алтайн цаадах говьд” гэсэн зохиолын “Ёлын үүр” хэмээх бүлгээс ярьж сонирхууллаа. Тэд дараах асуулт тавилаа. Үүнд: 

	1. Монгол улс НҮБ˗аас ХАА, үйлдвэрийн талаар ямар тусламж авах вэ? 

	2. Монгол үндэстэн хаана, ямар орнуудад байдаг вэ?

	3. Хятадтай ямар харилцаатай вэ?

	4. Монголд 10000 хятад ажилчин байдаг гэсэн үнэн үү?

	5. Ямар барааг илүүчлэн Америкт худалдаж болох нөхцөл байна вэ?

	6. Улсын их сургуульдаа ямар улсуудаас багш урьдаг вэ? эдгээр болно. 

	Мусли Монгол, Америкийн хамтын ажиллагаа, харилцааг өргөтгөхийн төлөө хундага өргөв. Хариуд нь урьсан, уулзсан, зочилсонд тань баярлалаа гээд, над мэтийн багш хүнд Америкийн эрдэмтэдтэй уулзсан нь сайхан завшаан болов. Генетикийн хөгжлийн талаар ноён Тургеевич сонин мэдээ хэлэв. Монгол, Америкийн ард түмэн бие биеэ гүнзгий ойлгон, харилцан хамтын ажиллагаа хөгжүүлэхийн төлөө, ноёдын эрүүл мэндийн төлөө би бээр хундага өргөв.  

	24. 1962. 01. 31. Ноён Латимор гэргийн хамт ирж уулзав. Урьд ирүүлсэн бичигтээ “Ноён Лувсанчүлтэмтэй уулзана” гэсэн байв. Дараах сэдвээр ярилцлаа. Үүнд:

	1. Монголын тухай бичиж, зав чөлөөгүй байгаад, сая дуусгаж хэвлэлд өгөв. 

	2. Монголд очсон тухайгаа сайнаар дурсан ярина. 1963 онд шинэ Делид болох хуралд очно. Буцах замдаа Монголоор дайрах бодолтой байгаа. Чингис хааныг зохиолын баатар бус, бодит хүн байсныг үзүүлсэн зохиол бичих хэрэгтэй байна.  

	Мөн Дилав гэгээн 80 нас хүрэв. Монголчуудтай уулзахаас бага зэрэг айдаг бололтой. Монголд очих хүсэлтэй боловч, бариад авах байх хэмээн болгоомжилдог. Хэрэв Монголдоо очвол, буцахыг хүсэхгүй л байлгүй дээ. Тэндэх Гандантэгчэнлингийн гэсгүй Гомбожав түүний танил, шавь нь байгаа юм гэх зэргийг яриад, маргааш хамт хоол идэхийг урив. 

	Маргаашийн хоолны үеэр “Чойбалсанг шүүмжилсэн гэнэ. Тэр бас гавьяатай хүн шүү” гэнэ. Энэ өдрийн “Нью˗Йорк таймс” сонинд “Монголд намын бүгд хурал болсон тухай, Чойбалсанг буруушаан шүүмжилсэн тухай, Монгол улс Оростой ижил бодлоготой, гэхдээ Хятадаас арай уян хатан байгаа тухай” нийтлэл уншсанаа ярилаа. 

	25. 1962. 02. 17. Буцах замдаа Данийн Копенгаген хотноо нэг хонов. Энд Монголд ирж байсан зураач, сурвалжлагч Юрган Вич˗тэй уулзав. Тэр биднийг хотын байдалтай танилцуулаад, хоолоор дайлаад, гэртээ аваачив. Монголын тухай бичиж байгаа номын хавтас, олон орны ард түмний зан заншлын тухай цуглуулсан зүйлс, Монголд авсан өнгөт зургаа үзүүлэв. Маргааш нь Азийн ард түмний зан суртахууны тухай, түүний доторх Монголын тухай бүлгийг сонирхууллаа. 

	26. 1962. 02. 20. Москвад ГЯЯ˗ны орлогч сайд Пушкинд бараалхаж, баяр талархал хүргэв. Маргааш нь түүний урилгаар үдийн зоогт байлцав. 

	27. 1962. 02. 23. НҮБ˗ын нарийн бичгийн дарга нарын газрын ёслолын хэлтсийн дарга, нарийн бичгийн даргын орлогч нар Аркадий (ЗХУ), Нарисман (Энэтхэг), Кардия (Америк) нартай уулзаж бараалхав. Биднийг элэгсгээр хүлээн авч, ёслолын дарга “Та нарын асуудлыг төлөвлөж байна”, Кардия “Монголд очих хүсэлтэй” гэх зэргээр ярьж байлаа. 

	28. 1962. 02. 25. Үдийн өмнө 16˗р чуулганы дарга Мунжи Салим, Аюулгүйн зөвлөлийн дарга нарт хүндэтгэлийн бараалхах ёслол үйлдэв. Тэд “Танай туг удахгүй НҮБ˗ын байшингийн өмнө хийснэ” гэж ярилаа. 

	НҮБ˗ын 16˗р чуулганд оролцсон төлөөлөгчдийн ажилд гарч байсан бэрхшээл, дутагдлууд

	 

	1. НҮБ˗ын 16˗р чуулган нь 7 хороо, бүгд хурлыг оролцуулан 8 газар хуралдсан ба үүн дээр Ази˗Африкийн бүлгийг нэмбэл заримдаа 9 хэсэг хуралдаж байв. Бидний төлөөлөгчдийн бүрэлдэхүүн жинхэнэ төлөөлөгч 5, зөвлөгч 2, орчуулагч 1, ийм 8 хүн байсан учир хороо бүхнийг нэг хүнд хариуцуулж байлаа. Иймд хэлэх үг бэлтгэх, материал судлах талаар тусгай хүн байхгүй, зав чөлөө муутай, хурлыг эзэнгүй орхиж болохгүй гэсэн бэрхшээлүүд гарав. 

	2. Манай төлөөлөгчид доор дурдсан асуудлаар үг бэлтгэж, чуулганы ажилд оролцов. Үүнд: 

	1. Колоничлолыг устгах,

	2. Хятад ард улсын эрхийг НҮБ˗д сэргээх

	3. Анголын асуудал

	4. Зэвсэглэлийг хураах

	5. Огторгуйг энх тайвны үйлсэд ашиглах

	6. Африкийг цөмийн зэвсэггүй бүс болгох

	7. Өмнөд Африкийн улсаас явуулж буй арьс өнгөөр ялгаварлах асуудлын талаар

	8. Солонгосын асуудал

	9. Кубын асуудал

	10. Хороо тус бүрд төлөөлөгчид үг хэлсэн (гол санал шүүмжлэлд зарим нь санал өгөх шалтгаанаа тайлбарлаж). Шинэ тутам учир туршлага, дадлага муу байв. 

	3. Тус улсаас оруулсан тогтоолын төслүүд:

	1. Хоёр Солонгосоос төлөөлөгчдийг урих

	2. Өмнөд Солонгосоос харийн цэрэг гаргах

	3. Кубын асуудлаар нэмэлт төсөл оруулах. Энэ төслүүдийг оруулахыг ах дүү улсуудаас зөвлөсөн. Төслийг яавал буцааж авах, ямар цагт хэрхэн дэмжих зэрэг арга тактикийн асуудлыг хэлж зөвлөж байв. 

	4. Гадаад яамны судалгаа муу байжээ. Бид НҮБ˗ын хурлын ажиллагаа, дүрэм, процедурын асуудлын талаар мэдлэггүй, тэр байтугай, НҮБ˗ын байгууллагуудын талаар судалгаа ч бүрэн бус байсан. Түүнчлэн НҮБ˗ын хурлын ажиллагааны байдал, дүрэм журмыг мэдэх байтугай, эхэн үедээ зарим нэг товчилсон нэр томьёог мэдэхгүй тулгамдаж суув. Жишээлбэл, Форалноев, Паредаложенар, Рулиня, Председатель, даргын тогтоомж, Анартейд, санфет, Экафе, Акукусус гэх зэргээр ярилцахад нь ойлгохгүй л сууж байв.  

	Мөн оруулсан тогтоолын төслөө “Санал хураалгахгүй” гэх буюу, “Буцаан авах” гэдэг нэр томьёог чухам хэдийд хэрхэн хэрэглэж байгаа, ямар санал нь формально, ямар нь формально бус болохыг ойлгоход зохих цаг хугацаа шаардагдаж байв. 

	5. Өөрийн улсын нэрийг бодож, цаашлан социалист лагерийн нэр хүнд, байр суурийг алдахгүйгээр 16˗р чуулганд амжилттай оролцохыг бид хичээсэн. Төлөөлөгчид бүгд сайн ажиллалаа. Орчуулагчаар томилогдсон нөхөр Ванчиндоржийг хүн хүрэлцэхгүйн учир бие дааж зарим бүлэг, хороонд оролцох шаардлагатай байсныг харгалзан, төлөөлөгчдийн нарийн бичгийн дарга гэж бүртгүүлсэн юм. Төлөөлөгчдийн гишүүн Дамдиндорж хазаар жолоогүй үгтэй байдаг дутагдал үзэгдэж байсан. 

	Энд тэмдэглэхэд, түүнд хойшид анхаарал санамж болгох нь чухал байна. Олон үгтэйн уршгаар нөхөр Дамдиндорж Индонезийн байнгын төлөөлөгчид “Манай улсын НҮБ˗д орох явдлыг Индонези ноднин жил дэмжээгүй” гэж хэлснээс болж, тэр ноён манай улсыг НҮБ˗д элсүүлэхээр 23 улсын тогтоолын төсөлд нэр хамтатгахгүй, ихэд гомдсон үг хэлснийг Зөвлөлтийн ба Польшийн нөхөд надад анхааруулж байсан. Энэ тухай Индонезийн байнгын төлөөлөгчтэй уулзаж, учрыг гарган хэлж байв. 

	Өнгөрсөн жил нөхөр Дамдиндорж Зөвлөлтийн Лапинтай уулзаад “Танай хүн Монголыг НҮБ˗д дэмжиж үг хэлдэг юм гэл үү? Дэмжих ч гэж дээ” гэсэн утгатайгаар ширүүн догшин хандаж ярьсан гэдгийг нөхөр Лапин гомдолтойгоор бидэнд ярьж, танай төлөөлөгчдийн бүрэлдэхүүнд тэр олон үгтэй хүн ирсэн байна шүү дээ гэж хэд дахин хэлж байсан. 

	6. Олон зүйлийн уулзалт, ярианы тэмдэглэлүүд бүрэн хийгдээгүй. Хийгдсэн нэгний нь чанар сул, ерөнхий, уншигчид олж авах юмгүй, ор нэрийн төдий байгаа нь ажиглагдсан болно. 

	7. Монголын талаар сонин сэтгүүлд гарч буй өгүүллүүдийн хайчилбар хийгдэж байгаа боловч, энэ талаар танилцуулга огт хийгдээгүй. Бидний Нью˗Йоркт байх хугацаанд бичсэн ажил үйлсийн талаар товч танилцуулга бичихийг Ванчиндоржид даалгасан боловч, хийх нөхцөлгүй их юм, түүгээр хэн юу хийнэ гэсээр цагийг нөгчөөв. 

	Багш нарт хандаж хэлэх үг

	(1967. 02. 02)

	 

	Энд багш нар, багшийн багш нар цугларсан байна. Хүнийг сургахын тул багш хүн өөрөө сурсан, өргөн дэлгэр мэдлэгтэй байдаг учир та нарт хандаж үг хэлэх нь үнэхээр хүнд, хэцүү хариуцлага юм. 

	Өөрийн тухай ярья гэхэд өчүүхэн миний туулж ирсэн замыг та бүхэн сайн мэднэ. Энэ тэр сургуульд багшилсаар, амьтан судлалын хичээл алдаг оног заасаар өдий хүрлээ. 

	Багш бидний өмнө тулгарч буй үүрэг, зорилт бол сургалт хүмүүжлийн ажлын чанарыг сайжруулах тухай асуудал юм. 

	“Давтлага бол сургалтын эх” гэж багш нар ярьдгийг санаж, та бүхний мэддэг, сонсдог зүйлээс гурван сэдвийг авч ярья. 

	1. Орчин үеийн урагшлах хөгжлөөс хоцрохгүй амьдрах асуудал

	2. Багш соён гэгээрүүлэгч, соёл түгээгч үүргийн асуудал

	З. Байгаль хамгаалах, арчлах асуудал болно. 

	1. Орчин үеийн урагшлах хөгжлөөс хоцрохгүй амьдрах асуудал

	Орчин үеэс хоцрохгүй урагшлах явдал хүнийг сургадаг. Энэ нь залуу үеийг хүмүүжүүлдэг багш нарын ариун үүрэг байх ёстой. Иймээс мэргэжил, мэдлэгээ дээшлүүлэхэд цуцалтгүй зүтгэхийг та бүхэнд захиж байна. Орчин үетэйгээ хөл нийлүүлж чадвал багш гэсэн, багшийн багш гэсэн хүндэт нэрээр нэрлүүлж чадна. 

	Мэргэжил, мэдлэгээ дээшлүүлэх арга бололцоо, нөхцөл бүрэн байна. Одоо бол урьдынхтай адил биш. “Оюун түлхүүр”, “Орчлонт ертөнцийн байдал”  гэдэг номоос өөр унших юмгүй цаг байсан юм шүү дээ. Өнөөдөр бол унших ном хаа сайгүй элбэг байна.  Конспектоо өдөр бүр баяжуулах нөхцөл, бололцоо бүрэн байна. 

	1. Ном хэвлэл, сэтгүүл, сонин бүгдийг уншиж байх хэрэгтэй. Соёлт орны номын санд өглөөнөөс үдэш болтол хүмүүс дугаарлан зогсож байдгийг санагтун. 

	2. Мэргэжил, төрлөөрөө сургууль бүрийн багш нар шинжлэх ухааны мэдээлэл, семинар, маргаан явуулах өдөртэй болох хэрэгтэй. 

	3. Мэргэжлээ үргэлж дээшлүүлье. Орчин үеэс хоцрохгүй амьдран, аж төрөхийн тулд гадаад хэл, ялангуяа орос хэлийг сурах хэрэгтэй. Сайн оролдвол зөв арга олж, тэсвэр тэвчээртэй, цагаа зөв ашиглан суувал цөөхөн жилийн дотор ямар ч хэлийг сурна. Үүнд: 

	а. хялбар ном орчуулах,

	б. нэр томьёоны карт хийх

	в. мэргэжлийн ном ашиглах

	г. үг цээжлэх

	 

	4. Конспектоо үргэлж шинэчилж, баяжуулж байх нь мэдлэгээ сайжруулах нэг арга юм. Сул орхисон хуудсан дээр шинэ тоо баримт бичиж байх хэрэгтэй. 

	 

	2. Багш нар соёл түгээгчид байх ёстой

	Шинэ үеэ соёлч боловсон, ажилч хичээнгүй, тусархаг, идэвхтэй хүмүүс болгохын тул багш бүхэн хамаг хүч анхаарлаа хандуулах нь чухал. Боловсон хүний гадаад төрхийг өнгөцхөн дуурайх төдийгөөр боловсон болж чадахгүй. Хүний дотоод сэтгэхүйн баялаг нь гадна талдаа тусгал өгч байх хэрэгтэй. 

	Боловсон, соёлтой хүний юм бүхэн нь сайхан, хувцаслалт нь ч сайхан, хүнтэй харилцах нь ч эелдэг, төв төвшин зантай, үнэнч шударга, олны үйл хэрэгт бие сэтгэлээ зориулж чаддаг чадвартай, идэвхтэй мэдлэгтэй байх хэрэгтэй. Ийм хүнийг бид сургаж, хүмүүжүүлэх үүрэгтэй. Иймд:

	1. Өөрсдийн хувийн жишээгээр үлгэр үзүүлэх,

	2. Боловсон соёлтой хүний тухай, эрдэмтэн мэргэдийн аж амьдралын ажилч, хичээнгүй жишээг тайлбарлан ярих,

	3. Сурагч бүр чухам юунд авьяастай, сонирхолтойг нь судалж, авьяас чадвараа хөгжүүлэхэд нь туслах. Мэргэжлээ сонгоход нь багш нар тусалдаггүй учир сурагчид мэргэжлээ зөв сонгож чадахгүй тал харагддаг. 

	4. Сурагчдын эцэг эхтэй уулзаж, хүүхдийнх нь тухай ярилцаж байх, эцэг эхээр нь дамжуулан хүмүүжлийн ажил явуулах нь ихээхэн үр дүнтэй болдог. 

	5. Биеэ яаж авч явах, хувцсаа хэрхэн өмсөх зэргийг ч хэлж өгөх хэрэгтэй. 

	6. Ангидаа шинжлэх ухааны мэдээлэл хийдэг тогтмол өдөртэй болж, хүүхдийг оролцуулдаг болбол сайн. 

	7. Зөвхөн яриа, сургаалаар хязгаарлаж болохгүй. Ахуй амьдралд нь түшиж ярьж хэлж ойлгуулах нь чухал.  Анги хамт олны үүрэг, нөлөө их хэрэгтэй. Мэндэлж сурахаас л эхэлдэг юм шүү. Халбага сэрээ барих, хоол идэхээс л хүмүүжил эхэлдэг. 

	8. Ном уншуулж сургах, номын санд суулгаж сургах хэрэгтэй. Унших номын жагсаалтыг гаргаж өгч болно. Уншсан эсэхийг шалгаж байхад илүүдэхгүй. Хариуцлагад суралцах анхны алхам шүү. 

	9. Хүүхдэд худал хэлэхгүй, хулгай хийхгүй, аав ээж, ахмад хүмүүсээ хүндэтгэдэг байхад чиглэсэн шүлэг зохиол уншуулах. 

	10. Хүн бүхний уураг тархины бүтэц ижил. Амжилт ололтын 99 хувь нь хөлсөө дуслуулсан, оюунаа чилээсэн хөдөлмөрийн үр дүн байдаг гэдгийг ойлгуулах. Үүнийг багш нар ч анхааралдаа авбал зохилтой. 

	З. Байгаль хамгаалах, арчлах асуудал

	1. Монгол орон байгалийн баялгаар элбэг, музей л гэсэн үг. Гэвч бидний нүдний өмнө загас, зээр, хулан, тахь цөөрч байна. 

	2. Бид хойч үеийнхэндээ энэ баялгаа үлдээх учиртай. Зөвхөн өөрсдийгөө бодож, үрэлгэн хандаж болохгүй. 

	3. Орон бүхэн байгалиа хамгаалахад ихээхэн анхаардаг болсон. Байгаль хамгаалах дэлхийн нийгэмлэг байдаг. 

	4. Амьтан, ургамлыг хайрлан хамгаалах, арчилж өсгөх энэрэнгүй сэтгэлээр хүүхдийг хүмүүжүүлэх нь чухал. 

	5. Гэр орондоо амьтан тэжээдэг, ургамал цэцэг тарьж арчилдаг болгох, амьтан бүү хэл ургамал цэцэг, амьд байгаль ч амьтай гэдгийг ойлгуулах. 

	6. Байгаль хамгаалах, дархалсан газар байгуулахад хүүхдүүдийг оролцуулах, байгаль хамгаалахын төлөө амь хайргүй зүтгэж явсан хүмүүсийн намтрыг олж, хүүхдэд сурталчлан мэдүүлэх эрдмийн цэнгэг рашаанаар ард олноо хангагч Та бүхэндээ ажлын амжилт, аз жаргал, сайн сайхныг хүсье. 

	МХЗЭ˗ийн нэрэмжит анхдугаар шагнал хүртээд хэлсэн үг

	(1968)

	 

	Эрхэм хүндэт нөхөд өө!

	Миний бичсэн хэдэн өгүүллэгийг өндөр үнэлж, МХЗЭ˗ийн нэрэмжит анхдугаар шагналыг хүртээсэн явдалд МХЗЭ˗ийн Төв Хорооны Товчоо болон шагналд дэвшүүлэх тухай саналаа өгсөн уншигч олонд чин сэтгэлийн үүднээс талархлаа илэрхийлье. 

	Монголын ард түмэнд эрх чөлөө, тусгаар тогтнолыг олгож, тэдний үр хүүхдэд сурах боловсрох, дэвшил хөгжлийн замаар урагшлах бүх бололцоог нээсэн, ардын төрийн үед өндийж торнисон, өөдөлж өссөний хувьд амьдралын минь өдөр бүхэн баярын мэдээгээр эхэлж байлаа. Түүний дотроос онцлон тэмдэглүүштэй нэг нь МХЗЭ˗ийн нэрэмжит анхдугаар шагналыг хүртээсэн тухай мэдээ сонссон өдөр юм. Зохиол бүтээл чинь шинэ хүнийг, залгамж хойчийн үеийг хүмүүжүүлэхэд тус болсон гэдэг үнэлэлтийг сонсохоос илүү ямар магтаал сайшаал, баяр бахдал байх билээ дээ. 

	МХЗЭ˗ийн хайр хишгийг хүртэж байгаа энэ бүтээлүүд 1930˗40 оны хооронд бичигдсэн юм. Эдгээр нь санамсаргүй тохиолдлоор бүтээгдсэн зүйлс биш. Гучаад он бол манай хувьсгалын ардчилсан системийн маш ширүүн, хурц ангийн тэмцлийн үе байлаа. Энэ тэмцэл нийгмийн амьдралын салбар бүхэнд, сургуулийн танхимд ч, хоршооны мухлагт ч, айл гэрт ч, ер газар бүрд хүчтэй өрнөж байсан юм. 

	Орон даяар соёолж буй хувьсгалын үрийг эрх нь хасагдсан феодалууд нялх дээр нь дарах, далдлахыг хичээж, ажил бүхэнд зүйл бүрийн саад учруулж байлаа. . . . . Ийм үед эвлэлийн гишүүн багш хүний гүйцэтгэвэл зохих үүрэг мөн гэж “Хоньчин Найдан”, “Болд, Самбуу” зэрэг бяцхан өгүүллэгүүдийг жинхэнэ амьдралаас сэдэвлэж бичсэн юм даа. Энэ зохиолуудыг бичиж суухдаа өөрийгөө зохиолч гэж ч үзээгүй, зохиолч гэгдэнэ ч гэж санаагүй билээ. Одоо ч гэсэн “Ахмад зохиолч” гэх үгийг сонсоход хацар луу халуу цоргих шиг болох юм. 

	Тэр үеийнхэн ч гэсэн үзгээрээ биш боловч, үйл ажлаараа энэ дайтай зохиол бичсэн нь дамжиггүй. Өгүүллэг зохиолоор ул мөрөө цаасан дээр үлдээгээгүй улаан гэрийн ухуулагч, хоршоо дэлгүүрийн худалдагч, бичиг үсгийн багш, тэд олон залуучууд, нам, эвлэлийн гишүүд надаас дутуугүй, харин ч хавьгүй илүү бүтээл гаргасан гэж би ойлгодог. Тэдний бүтээлтэй зүйрлэвэл миний зохиол гэгч далайд дуслын төдийхөн юм шүү. Гэвч ардын хувьсгалын тарьсан үр нь цэцэглэж, хувьсгалын бүтээгдэхүүн болох шинэ залуу багш нар олон олноороо хөдөө орон нутагт очиж байлаа. Эх орондоо соёлын үрийг тарихаар тал бүр мордсон түмэн залуучуудын эгнээнд багтан, багш гэгдэж явахдаа, гал улаан хавтсан дээрээ Карл Либкнехтийн зурагтай, КИМ˗ийн салбар гэсэн үг бүхий бат илэрхийлэхийг өвөртөлж явсандаа бахархдаг. 

	Үүнээс дөч шахам жилийн өмнө Улаанбаатар хотын ХЗЭ˗ийн 9 дүгээр үүрийн даалгавраар Зүүн Хүрээний Өрлүүд /одоогийн МУИС буй/ номын хаан, эх дагинын /одоогийн цирк байгаа газар болов уу/ аймгуудаар явж, өөрийн үе насны хуврагуудтай уулзан, тэднийг хар болж, сургуульд орохыг ятгадаг байлаа. Тэгэхдээ гавжийн гар хөдлөх бүр далдирч, булдруу болсон толгойгоо байн байн шүүрэн суух хөөрхийлөлтэй бяцхан хүүхдүүдийг ч хардаг сан. 

	Хүн бүр эх орныхоо үйл хэрэгт аль байдаг чадлаараа зүтгэж байхад хөдөлмөрөөс хөндий, хувалзын амьдралаар хүний хүзүүн дээр сууж буй ихэс лам нарыг ч үздэг сэн. Тэдний замаар замнахаар бэлтгэгдэж байна уу даа? гэмээр олон хувраг ч тохиолддог сон. Тэдний дотор Найдан, Самбуу нар ч байсан биз. 

	ХЗЭ өөрийн гишүүндээ өгсөн үүрэг даалгаврынхаа биелэлтийг дөч шахам жилийн дараа шалгана ч гэж бодоогүй, шагнана ч гэж санаагүй явлаа. Хоньчин Найдан овоо өсөж, энэ төрийн эзэн гэдэгтээ итгэл төгсөөр түргэн хонгортоо дөрөөлж байх тэр үед империалист Японы самуурай нар Манжуур болон хойд Хятадыг эзлэн, Азид дэлхийн П дайны оршил эхлэв. Алс одсон Болд охин эрдэнэ өвөрлөн хариад, “Самбуу чи намайг” гэж дуудсан тэр цагт, хос залуу хүчээ нэгтгэн, хөдөлмөр тэмцэлд ханцуй шамлан орох тэр үед Европт мэсийн дуу хангинан, дайны гал дүрэлзэв. Дарийн хүхрийн утаа Ази, Европыг бүрхэв. 

	Удсан ч үгүй, Японы империалистууд манай дорнод хил дээр Квантуны армийг хуралдуулж, монголын ард түмний эрх чөлөө, тусгаар тогтнолд заналхийлэв. Монголын залуучууд эх орноо сэргээн босгох, эрдэм номын төлөө чармайх ажлаа хойш тавин, галт зэвсэг мөрөвчилж, газар нутгаа, далай их дархан Эх орноо дайсны өнгөлзлөгөөс хамгаалахаар мордоцгоов. 

	Энэ үеэр буурал Алтайн бэлээр нь хонь хариулж явсан Ганбатыг дагуулан авчирч, сургуульд оруулсан юм. Энэ үеэр: 

	Орой, эрт алин ч гэсэн

	Одоо маргааш хэзээ ч болов

	Заавал хүрээд ирэх зайлшгүй үхлийг 

	Энгийн учралд биш, 

	Эх орны төлөө

	Хурц тэмцэлд зориулахыг 

	Хувиас би хүснэ гэх буюу

	Ган хутганы ир дээгүүр

	Галт сумны илчин дундуур

	Эр зоригоо гаргаж

	Эрч чадлаа хөвчилж

	Халдах барсын өмнөөс

	Хардах дайсны өөдөөс

	Цөхрөлтгүй давшсаар

	Цуцалтгүй байлдсаар

	            Цаг хойддоо тэмдэгтэй

	      Эрхт улсдаа бүтээлтэйгээр

	      Ач үрдээ үлгэртэй

	      Ард түмэндээ дурсгалтайгаар

	                  Эх орныхоо шороонд

	                  Энэ биеэ хадгалах нь

	                  Хүн болж төрсний

	                  Хүндэт гавьяа юм шүү 

	 

	гэсэн тэмцэл, тэмүүллийн санаа бүхий “Булшин дээр” гэдэг шүлгээ бичиж эхэлсэн юм. Энэ шүлэг “Үүлэн цагаан дүрстэй ихийн их уул байна. Үүрийн цолмон өнгөтэй тодын тод оргил байна” гэж буурал Алтайн магтаалаар эхэлдэг шүү дээ. 

	Он жилийн цэлмэгт, онгон тэнгэрийн сайханд, оргил цагаан титэм нь одон болон гялалзсан, өдөр шөнийн бүрхэгт, өглөө үдшийн буданд, үүл уул учран золгож, учир нэгийг шивнэлдсэн, ганцхан Хан уулыг магтаж байна гэж газар нутаг, Эх орныхоо үзэсгэлэн гоо, сайн сайхан бүхнийг тусгахыг л оролдсон юм. 

	      Хөгжилт орны минь уудамд

	      Хүлэг морин тэмүүлнэ

	      Хөвгүүн биеийн минь омогт

	      Хүсэл зориг бүтээгдэнэ гэж идрийн жавхаатай явахдаа:

	Хүдэр биеийн чадлаар

	Хүлгийн хурдныг шалгасан

	Хөвгүүн шинжийн царайгаар

	Хүний сэтгэлийг баясгасан

	      Сайхан буурал үс нь 

	      Сувдын цагаан гэгээтэй

	      Саруул тод магнай нь

	      Үлгэрийн баатрын шинжтэй. 

	 

	Тийм ээ, нэгэн өвгөнтэй, хувьсгалын цацан түгээсэн анхны үрсийн соёолон цэцэглэсний нэгэнтэй уулзсанаар энэ шүлгийг бичихдээ, “Хүний амьдралын зул бөхөвч, түүнээс илч туяа үлдээж чадвал, тэр мөнхөд орших юм. Өөрийнх биш боловч, өөр бусдын түүхээс өнгийн явдал, өнгөрсөн цагийн байдлаас, өсөх багачуудад хэлж өгвөл хэтэд нь хэрэгтэй, хэрэг ажилд нь тустай, тэр нь хойч үедээ миний үлдээх элч туяа болог” гэсэн санааг урагшлах замдаа уламжлал түүхээ эргэн харахыг үргэлж заасаар ирсэн намын бодлогыг л найруулан буулгасан юм. 

	Европын олон орны соёлын харш, сургууль, цэцэрлэгүүд Гитлерийн Фашистын бөмбөгөнд дараа дараагаараа хиаран сүйдэж, оюутан залуучууд нь үхлийн талбарт туугдаж байхад, ЗХУ˗ын өмөг түшиг, ивээл хайрын ачаар энх төрийн дунд эрдэмтэй явах заяатай Монголын хөвгүүд, охидод сургуулийн шинэ ордон сүндэрлэн босож, баярын хөгжим эгшиглэн, борхон газарт хархан үст, улаан бүчит баясгалант олон багачууд хонхны дуугаар хичээлийн саруул танхимуудад бужигналдан орж байлаа. Үүнийг үзсэн хүн бүхний сэтгэл хөдөлсөн юм. Яг л энэ үеэр багш хүний хөдөлсөн сэтгэлийг “Сурагч Ганбат” гэсэн бяцхан өгүүлэлд өгүүлснийг минь сургуулийн олон сурагчид уншиж, санан Ганбатыг асууж, сураглаж явдагт нь би баярладаг. 

	Ганбат хаа явна вэ? гэж хүмүүс асуудаг. Би ч “Ганбат хаа яваа бол?” гэж харж явдаг. “Миний Ганбат барилгын инженер болоод, багш нарын институтэд найман давхар байшин барилаа” гэж ирээдүйгээ зөгнөж зүүдэлсэн нь бодит үнэн болсон юм биш байгаа даа гэж санадаг. 

	Шинэ Дархан хотод ч, Улаанбаатарт ч хааяагүй сүндэрлэж буй барилгуудыг барьж байгаа инженерүүдийг харахдаа, эдний нэг нь л миний Ганбат лав мөн дөө гэж боддог. Эрдэнэтэд инженер, багш, эмч, биологич, геологич, физикч, атомч, нам, улс төрийн зүтгэлтнүүд гээд төрөл бүрийн мэргэжилтнүүдийн дотор Ганбат, Болд, Самбуу, Хоньчин Найдан явж байх шиг санагддаг. Энд байгаа та нарыг ч харахад Ганбатууд л сууж байх юм. “Ганбат хаа явна вэ?” гэдэг асуултад миний өгөх хариу энэ дээ. 

	Хэдэн жилийн өмнө нэгэн нөхөрсөг шог зураг гарсныг санаж байна. Түүнд томоос том боловч нимгэхэн, хоосон ч болов уу? гэмээр цүнхтэй, атигар, халзан махлаг хүний дэргэд өндөр сайхан залуу зогсоод “Та намайг таньж байна уу?” гэж асууж байгаагаар Ганбатыг дүрсэлсэн байдаг. 

	Таних нь ч таньж л байна. Гагцхүү цүнхээ яаж агуулгатай юмаар дүүргэх вэ? гэдэгт л хамаг асуудал байна. Залуучуудын эвлэлийн энэ өндөр шагналыг хүлээж авахдаа “Хоосон цүнх бүү барьж яв. Ганбатаа танихын эрхтэй таньж, түүний ажил үйлс, залгамж хойчийн үед нь тусал” гэсэн эвлэлийн хамт олны шаардлага гэж ухамсарлаж, сэтгэл хөдлөнхөн байна. 

	Би ч яах вэ дээ. Ухамсарлалаа, баярлалаа, бичнэ, бүтээнэ гэж амлаж л байна. Би, би гээд ч байх юу байхав дээ. Тэр атигар өвгөний дэргэдүүр явж буй Ганбат, Болд, Самбуу нар л дүүрэн цүнхтэй яваасай даа гэж чин үнэнээс бодож явдаг даа. Энэ нь хийх юмаа хийж, авах юмаа би авсан. Одоо та нарын ээлж гэсэн үг биш шүү. 

	Одоо бол шинжлэх ухаан˗техникийн агуу их хувьсгалын хурдан дэвшлийн цаг юм. Шинжлэх ухааны дутуу дулим биш, бүрэн гүйцэд мэдлэгтэй байж гэмээж нь сая эх орныхоо хөгжлийн шаардлагыг хангаж чадна. 

	Бидэнд хийх юм асар их байна. Мэдлэгтэй, идэвхтэй, чадвартай мэргэжилтэн, тодорхой нарийн мэргэжил эзэмшсэн хүмүүс чухал болж байна. Улс үндсээ ах дүү орнуудаас хоцроохгүй, айл хөршөөс гээгдүүлэхгүй явуулах, хөгжингүй орны энд хүргэхийн тулд намын шинэ программд заасан зорилтуудыг хангахад хүн бүхэн гар хумхилгүй хөдөлмөрлөх, бүтээх, сурах хэрэгтэй болж байна гэдгийг ойлгож, дүү нарынхаа цүнхийг эгэл цаасаар биш, эрдмийн бүтээлээр дүүрэн явуулахын тул багш, зохиолч гэгдсэн хүн юу хийх ёстой вэ? гэдгийг л бодож байна. 

	Үүнээс дөчин жилийн өмнө ХЗЭ˗ийн гишүүн болж, идэр залуу насаа эвлэлийн их гэр бүл, хамт олны дунд өнгөрөөсөнХЗ

	 явдал, хүн болж, хүлгийн дөрөөнд хөл тавихад минь шийдвэрлэх нөлөө үзүүлснийг өнөөдөр сэтгэл бахдан тэмдэглэж, “Их баярлалаа” гэдэг үгээ бас та бүхэндээ дэвшүүлье. 

	Хэнтий аймгийн Батширээт суманд хийсэн яриа

	(1970 он)

	 

	1. Бид аяны улс. Уулын хангал оройд ургах нарыг угтаж, жалгын гүн хавцалд жаргах нарыг үдэж хээр яваа улс. Хэнтий ханы цэвэр цэнгэг агаар амьсгалж, амарч яваа хүмүүс. Ийм учир лекц хийх бэлтгэлгүй, бэлэн зэлэн материалгүй яваа учир та бүхний сонирхлыг татам зүйл ярьж чадахгүй болов уу гэж сэтгэл түгшиж байна. Гэвч:

	2. Орчин цагийн шинжлэх ухаан, техникийн хөгжлөөс хэдэн зүйл ярья. Одоо бол шинжлэх ухаан, техникийн хувьсгалын үе юм. Физик, биологи, хими, математикийн шинжлэх ухаан маш хурдан хөгжиж байгаа үе юм. Үүний жишээ нь:

	1. Хүн төрөлхтөн сансар эзэмшиж байгаа явдал. 

	˗Удаа дараа дэлхийн дагуул хөөргөв. Сарны цаад талын зураг авав. 

	˗Саран дээр хэд хэдэн удаа бууж, шороо, чулуу авчран шинжилж байна. 

	˗Зөвлөлтийн “Луна˗16” хэмээх автомат станц хүнгүйгээр, механизмын хүчээр сарны гадаргуугаас чулуу авчрав. 

	˗Зөвлөлтийн “Луноход” саран дээр явж байна. 

	˗Дэлхийн дагуулуудын тусламжаар радио долгион дамжуулж байна. Цаг уурыг шинжилж байна. 

	˗Тив алгасах пуужингууд бий болов. 

	2. Биологийн шинжлэх ухаан хөгжиж, амьтны удамшлын бодист нөлөөлөх эмээр сайхан үс, өнгөтэй амьтан гаргаж байна. 

	˗Усны булгыг олон өнгөтэйгөөр төрүүлж байна. 

	˗Хромосомыг синтезийн аргаар гарган авчээ. 

	˗Удамшлын бодис˗хромосомд нөлөөлөх аргаар янз бүрийн ашиг шимтэй амьтан, мал гаргах боломжийг нээж байна. 

	З. Химийн ШУ хөгжиж элдвийн бодис гарган авч байна. 

	˗Уураг хийвэл хүний биеийг элдэв бодисоор хийнэ гэсэн үг. 

	˗Химийн бодисоор хүний арьс, мах хийж байна. 

	4. Математикийн шинжлэх ухаан хөгжиж, хагас дамжуулагчаар ажиллах электрон тооцоолон бодох машинууд бий болов. Энэ машин нь хүний уураг тархийг орлож, маш их үйлдлийг богино хугацаанд бодох болсон нь шинжлэх ухааны хөгжлийг урагшлуулав. 

	Одоогийн шинжлэх ухаан нь:

	1. Маш өчүүхэн жижиг хэсгийг судалж байна (атом, хромосомыг судалж байна). 

	2. Маш том, асар том хэсгийг судалж байна (огторгуйн зай гэх мэт). 

	Одоогийн ШУ˗ны тулганы З чулуу бол:

	1. Эрчим хүч (аргалын галаас цахилгаан хүртэл) цахилгааныг атомын станцаар гаргах болов. 

	2. Информац (тооцон бодох машинууд)

	З. Материал бодис

	Шинжлэх ухаан техникийн хөгжлийн хурднаас хоцрохгүйн тул манай залуучууд хичээх хэрэгтэй цаг болов. 

	Эх орноо хөгжүүлэх хэрэгт шинжлэх ухааныг ашиглах, шинжлэх ухааны хүчээр малаа өсгөх, ХАА˗гаа хөгжүүлэх зорилго тавигдаж байгаа энэ үед хүн бүхэн, оюутан, сэхээтэн бүхэн эрдэм соёл эзэмшихийг хичээх хэрэгтэй. Эрдэм боловсрол эзэмших гол арга бол:

	1. Зориг хатуужил, идэвхээ дайчлах хэрэгтэй. “Эрдмийг хичээлээр, эрлийг сургаар” гэдэг. 

	а. олон янзын залхуу бий. 

	˗биеэ голох залхуу

	˗биеийн амрыг харах залхуу

	˗цагийг эзэмшиж чадахгүй залхуу

	б. Зав чөлөөтэй цаг өөрөө ирэхгүй. Түүнийг хүн өөрөө олж авна. 

	в. ном сонин унших

	г. орос хэлийг амархан сурч болно. Хийх ажил мундахгүй, гагцхүү залхууг таягд. 

	2. Түүх дурсгалын зүйлс, гарамгай хүмүүсийн яриа, сургаал үгс, үлгэр оньсого, дууг бичиж тэмдэглэж байх нь чухал. 

	3. Шинжилгээний ажлыг тусгай заяатай хүн хийдэг бус, багш нар, оюутан, сэхээтэн бүхэн хийж болно. 

	 

	Төгсгөх оюутнуудад

	(1970)

	Төгсгөх оюутнуудад тус их сургуулийн багш нар, эрдэмтдийн өмнөөс хүсэх зүйл бол:

	1. Үнэнчээр ажиллахыг хүсэж байна. Их, бага ямар ч ажилд томилогдсон, түүнийгээ идэвхтэйгээр биелүүлж, үнэн голоосоо хичээн мэрийж ажиллахыг хүснэ. 

	2. Ажлын бүтээлээ сайрхах, үзэсгэлэн болгохыг өөрсдөө хичээх хэрэггүй, харин Та нарын бүтээл аяндаа олон түмэнд үзэгдэхээр ажиллахыг хүсэж байна. 

	З. Соёлоо үргэлж дээшлүүлж байхыг хүсэж байна. Ажил дээр гарахад өдөр шөнийг ялгалгүй зүтгэх болно. Үүнээс болж, зав чөлөө их хомс байна. Хэрэв мэдлэгээ баяжуулахыг хойш тавивал хоцорно. Иймээс ном их унших, практик дээр сурахыг хичээх хэрэгтэй. 

	Их сургууль төгсгөж, ажилд томилогдоно гэдэг бол амьдралын их сургуульд шилжиж байгаа хэрэг юм. Бидний оронд та нарт багшлах багш нар бол орон нутгийн байгууллагуудын удирдагчид, та нарын хань, нөхөд, ард түмэн юм. Тэд нартай багш, сурагчийн ёсоор харилцахыг захиж байна. 

	Их сургууль бол төгс мэдлэгийг олгож чаддаггүй, харин биеэ дааж ажиллах чадвараар зэвсэглэдэг байна. Ажил дээр гарч, биеэ дааж ажиллах ажиллагаагаа улам гүнзгийрүүлэх хэрэгтэй. 

	Өөрийн мэргэжлийг сайн эзэмшсэн бол ажиллах явдал хүнд биш байдаг юм. Хэрэв эмч хүн рецепт бичиж чадахгүй, өвчтөнд онош тавьж, судсан тариа хийж чадахгүй бол цаг их хэрэглэгдэнэ. Зовох, ичих явдал олон тохиолдоно. 

	Олон түмэнд нэр хүндтэй болно гэдэг ганцхан ажлаа сайн мэддэг, ажлыг сайн биелүүлдэг болох эсэхээс шалтгаална. Ажлыг зөв хийдэг, гүйцэтгэх зүйлээ мэддэг байвал та нарыг аяндаа ард олон хүндэтгэн үзнэ. Өөрсдөө өөрийг нэртэй хүндтэй болгох гэж биеэ магтах хэрэг алга. Ажил чинь та нарыг хэн болохыг тодорхой харуулна. 

	4. Даруу зантай байхыг захиж байна. Биеэ тоох гэдэг бол хүнийг ихээхэн гэмтээдэг юм. Биеэ тоох аюулаас алхам бүхэнд зайлсхийж явах хэрэгтэй. Биеэ тоох гэдэг хүний ажил, зан авир, бусадтай харилцах байдалд тодорхой үзэгдэхээс биш, биеэ тоосон хүн энэ гэсэн тийм хаяг тэмдэг байдаггүй юм. Гаднаас нь харахад хэдийгээр номхон төлөв, өөрөө ч гэсэн биеэ тоогоогүй хүн гэж боддог боловч, хийж байгаа ажил хэрэг, хэлж буй үг, зан ааш нь биеэ тоосон болохыг илт харуулдаг юм. 

	Та бүхэн хэдийгээр их сургууль төгссөн боловч үйлдвэр, хөдөө аж ахуй, нэгдэл, сангийн аж ахуйн ажиллагаа, нам, захиргааны ажлын хувьд юу ч мэдэхгүй хүмүүс юм шүү. Би юу ч мэдэхгүй, энэ хүн надаас илүү мэднэ гэж бодож явах хэрэгтэй. Ард олныг басамжлахгүй, хүнийг зандран хараахгүй, хэл амаар доромжлохгүй, бусадтай боловсон зөв харьцаатай байх хэрэгтэй. 

	5. Ажил бүхэн дээр бодлоготой хандаж яв, юмыг сайн бодогтун гэж захиж байна. Орчны нөхцөл байдалтай гүнзгий танилцаж, ажил дээр гарах бэрхшээлүүдийг судалж, аливаад ул суурьтай хандах хэрэгтэй. “Өдрийн хийснээ шөнө нь бод” гэж манай монголчууд хэлдэг. Түүнийг үргэлж санаж явагтун. 

	6. Тэсвэр  хатуужил ихтэй байхыг захиж байна. Хот, хөдөөгийн алинд ч гэсэн ажиллахад олон бэрхшээл тохиолдоно. Орон сууц, түлээ түлшний зэрэг ахуй байдлын бэрхшээл, мэдлэг чадвар доройгоос үүсэх бэрхшээл, практик ажил, амьдрал мэдэхгүйгээс гарах бэрхшээлүүд бий. 

	Та нөхдөөс үлэмжхэн хэмжээний ажил бүтээлийг шаардах болно. Удирдах хүмүүс, захирал, дарга нар та нараас шаардаж байгаа явдал бол олон түмний ашиг сонирхлын үүднээс юм. Хэрэв ажил шаардахгүй бол олон түмний хэрэг хохирч байх болно. Та нар ч шаардуулах хэрэгтэй. Энэ бүгдэд тэсвэр хатуужилтай, бүтээлч ажиллагаатай байх нь чухал гэдгийг захиж байна. 

	7. Өөрсдийн ажиллагаа, зан байдлаар боловсон соёлч хүний үлгэр жишээг олон түмэнд үзүүлэхийг захиж байна. Ард олноо соён гийгүүлж, боловсон соёлч болгохын тул тэд нарт биеэ угаах, аяга шанагаа арчих, гэр орондоо тохилог байдлыг зохиохыг хүртэл заан сургаж, хаа явсан газартаа соёлын тарианы үрийг цацаж явагтун. 

	 

	8. Төгсгөлд хүсэх нь: Та нөхдийн амьдралд Монголын улсын их сургууль мартагдашгүй сайхан дурсгалыг үлдээв. Та нарт дээд боловсролыг олгов. Та нөхдөд эрдмийн шимийг хүртээж, өндөг байхаас чинь эхлэн бойжуулж, өдтэй, жигүүртэй болгон нисгэсэн үүр уурхайн нэг болох өөрсдийн хайрт их сургуультайгаа холбоо таслахгүй ажиллацгааж, түүний хичээл хүмүүжил, эрдэм˗шинжилгээний ажлын чанарыг улам сайжруулахад гар бие оролцон туслахыг уриалж байна. 

	 

	МУИС˗ийн ректорын яриа

	(1971он)

	 

	Манай сурвалжлагч МУИС˗ийн ректор, профессор, улсын гавьяат багш Дондогийн Цэвэгмидтэй уулзаж, доорх гурван асуултад хариулт авснаа энд нийтлэв. Үүнд: 

	Асуулт:

	1. Анх багшилж байсан үеийнхээ дуртгалаас ярьж өгнө үү. 

	Хариулт:

	Дуртгал болгож яримаар төдийлөн их юм санагдахгүй байна. Дөчин жилийн өмнө багш болж, хот, хөдөөгийн сургуулиудад ажиллаж явсны хувьд өнгөрснийг санан ядаж хэдэн үг хэлэх үү дээ. Ардын хувьсгал ялсны анхны өдрөөс эхлэн, манай нам засаг, өөрийн оронд соёл, боловсролыг хөгжүүлэх бодлогыг тууштай явуулж, улсын нийслэл болон хөдөө орон нутгийн хошуудад бага сургуулиудыг удаа дараалан нээхийн зэрэгцээгээр ард олныг бичиг үсэгт сургах дугуйлангуудыг өдөр бүр байгуулж эхэлсэн билээ. Жил бүр шинээр нэмэгдэж байсан сургуулиудад багшлах хүмүүс нэн дутагдалтай байснаас аль шаардлагатай цагт багшийн сургуулийн сурагчдаас дөмөгхөнийг нь урьдчилан төгсгөж, багш болгодог удаа ч байлаа. 

	Нэг өдөр захирал багш бидний хэдэн сурагчдыг дуудан “Шинэ сургуулиудад багш нар шаардагдаж, та нарыг урьдчилан төгсгөх болов. Одоо Гэгээрүүлэх явдлын яаманд оч” гэв. Ингээд миний бие 1930 оны 3 дугаар сарын 26˗нд Багшийн сургуулийн сурагчийн ширээг орхиж, Улаанбаатар хотод шинээр байгуулагдаж байсан Хар бологчдын бэлтгэл сургуульд түмэн бодисын багшаар томилогдсон билээ. Тэгээд би удалгүй мөнхүү сургуулийн хашаанд байсан жижигхэн дөрвөлжин байшинд очиж байрлав. Хөгшин залуугүй, хүн бүхэн намайг “Багш аа!” гэж дуудаж эхлэв.  

	Буурлын гэгээ хэдийн туссан галч, тогооч нар хүртэл “Багш аа” гэж дуудахад “Аа” гэж хариулахаас анхандаа баахан халширдаг байсан боловч, цаг мөч өнгөрөх тутам шинэ нэрдээ дасаж билээ. 

	“Багш” гэсэн шинэ, энэ сайхан нэрээр ийнхүү 15 наснаас эхлэн нэрлүүлж, хэдхэн өдрийн өмнө сүм хийдэд шавилан сууж байсан лам нарт сав, шим ертөнцийн хөгжил, хөдлөл, зүй тогтлын тухай шинжлэх ухааны анхны мэдлэгийг ойлгуулах гэж оролдов. 

	“Нэг бадарчин явсаар байгаад газар тэнгэрийн уулзварт хүрсэн гэдэг. Иймээс манай дэлхий нь бөөрөнхий биш, хавтгай”, “Раху хэмээх асар том амьтан сарыг залгиснаас сар хиртэнэ”, “Тэнгэр дуугарах нь луугийн хүрхрэлт, цахилгаан цахих нь түүний сүүлний шарвалт” гэж бодож явсан хүмүүст байгалийн үзэгдлийг тэдний ойлголтоос тэс ондоогоор тайлбарлан, “Биднийх худал, багшийнх үнэн” гэж тэднийг итгүүлэх нь тийм ч хялбаргүй байж билээ. 

	Хар бологчдын бэлтгэл сургуулийн хичээлд таван настай хүүхдээс /ахаа дагаж ирдэг/ тавин настай гавж хүртэл суудаг, амьдрал ахуйн өчүүхэн зүйлээс эхлэн, агаар мандал, одон гариг, сүнс, сүлд, урьд хойд нас хүртэл асуудаг, өөрсдийн тухай үлгэр домог шиг сонин хачин юм ярьдаг байж билээ. 

	Сониуч болон сонжооч зарим сурагч “Луу унжих нь харагддаг шүү дээ” гэх буюу “Тэмдэгтэй хүүхэд төрдгөөс үзвэл төрөл егүүтгэх ёсон эрхбиш байдаг байх аа”, “Чөтгөрийн галыг үзсэн хүн бий”, “Тэнгэрээс буусан сумыг би нүдээр үзсэн” гэх зэргээр маргахад, энэ мэт ойлголтын үнэн бусыг нотолж өгөх, асуудлыг зөвөөр ухааруулах, шинжлэх ухааны ёсоор тайлбарлах гэж байдаг чадлаараа оролддог сон. 

	Тэр үед байгалийн шинжлэл, дэлхийн байдлын талаар монгол хэлээр хэвлэгдсэн ном судар маш ховор байсан учир сургуульд заалгасан хичээлийн тэмдэглэлээс хальж, мэдлэгээ баяжуулах бололцоо үгүй, олон асуудлыг хариулж чадахгүй тулгамддаг, хариулавч ойлгуулж чаддаггүй байлаа. Заримдаа хариулж огт чадахгүй асуулт гардаг сан. Хүн бүхэн, өвгөн нярав Дэмчиг, тавин настай гавж Хаймчиг хүртэл “ Та”, “Багш аа” гэж хүндэтгэн, нэрийг минь нэрлэхийг цээрлэн “Цэ багш аа” гэж байхад, сурагчдын зарим асуултыг “Мэдэхгүй” гэж хариулах нь ичгүүртэй юм шиг, “Багш минь юу ч мэдэхгүй юм” гэвэл яана, мэддэг хүн болж худал хэлэх нь бас эвгүй, сүүлдээ “Гууль нь цухуйвал” яана гэх бодол, багш хүнд тохиолддог бэрхшээл надад нэг бус удаа тулгарч байлаа. 

	Хариулж мэдэхгүй асуулт гарахад эхний удаад “Хичээл цагтаа багтахгүй нь, дараа болъё” гээд завсарлагаанд бусдаас асуух буюу ном, тэмдэглэлийн дэвтрээ хардаг байлаа. Хэдийгээр төвөгтэй асуудлаас нэг удаа ийнхүү мултравч, үргэлж “дараа” гэх нь бас эвгүй, мэдэхгүйгээс л нэрэлхэж байна гэдэг нь илэрхий болж байгаа учир үнэхээр мэдэхгүй юмыг шууд “Мэдэхгүй” гэж хариулах нь дутуу дулим, бүрхэг таавар хариулт өгснөөс дээр мэт санагдах болж билээ. 

	Сурган хүмүүжүүлэх тавилан заяагдсан багш хүнд эрхбиш байвал зохих, түүнтэй сүүдэр мэт зэрэгцэн, түүнийг сүүл мэт дагаж явах нэгэн зүйл байдаг. Тэр бол нэр хүнд юм. Сурагчдын дунд нэр хүндтэй, үнэхээр багш нэрийг ариунаар хадгалж явъя гэвэл тэдэнтэй илэн далангүй, шулуун шударгаар харилцах хэрэгтэй. Хэрэв мэдэц нимгэнээ нууж, мэдэхгүй гэхээсээ ичингүйрэн, асуудал бүхэнд ам мэдэн буруу, зөв хариулт өгдөг байвал худал ярьсан нь сүүлдээ илэрч, багшийн нэр хүнд хөсөр унахад хүрнэ. Иймээс багш хүн юм бүхэнд мэдэмхийрдэг давилуун, сагсуу, хуурамч зан төрхийг үүрд жигшиж, ямагт үнэнч, төлөв, төвшин, даруу байх явдал “Багш” гэсэн сайхан нэрээр насан турш нүүр бардам нэрлүүлэхийн чухал нэгэн нөхцөл юм гэдгийг ажил амьдралын туршлагаас олж мэдсэнээ энд цухас тэмдэглэв. 

	Хар бологчдын бэлтгэл сургуульд би дөнгөж жил илүүхэн багшилсан бөгөөд энэ завсар сурагч нэг бүртэй сайн танилцаж, зөвхөн багш шавийн бус, дотно анд нөхдийн холбоо тогтоосон юм. 

	Тэр үед гадуур явж үзэх ший кино, зугаацах газар төдийлөн олонгүй байсан учир хичээлийн дараах цагийг голдуу сургууль дээрээ, сурагчдын дотор, тэдэнтэй морь харайж өрсөлдөх, бөмбөг намнах, уралдах, барилдах зэргээр тоглож өнгөрүүлдэг, үдэш болоход сурагчдын байранд очиж, хичээлийг нь давтуулдаг, тэдний сонин хачин яриаг сонсдог, шатар тавьдаг, үлгэр түүх ярилцдаг байж билээ. Ингэж сурагчидтайгаа наадан тоглож, тэдний дунд явснаас багшийн нэр алдар муудаагүй, харин ч улам хүндтэй болсон гэж би боддог. 

	Өсөх үеийн сурган хүмүүжүүлэх хүндэт үүрэг хүлээсэн багш, сурагчдын гүн дунд хэчнээн хэмжээгээр орж ажилласнаас түүний өнөөдрийн болон ирээдүйн нэр хүнд төдий чинээ дээшилнэ. Сурагчидтай хамт тоглосноос, тэдэнтэй нөхөр ёсны холбоо тогтоосноос нэр хүнд унана гэж үгүй. Багш “доор” орж сурагчдын зиндаанд бууна гэж ойлговол тэр буруу. Багш хүн шавьдаа ямагт халамжтай, элэг сайтайн зэрэгцээгээр зарчимч шаардлагатай байж сая тэдний итгэл хайрыг хүлээнэ. 

	Би 1931 оны 8 дугаар сарын 1˗нд Увс аймгийн Аж ахуйн сургуульд багшаар томилогдон, баруун аймгуудын багш нарын хамт өрнө зүгийг барьж, утаа хаясан, бас байн байн моторт нь гал ассан ачааны хуучин машинаар Улаанбаатараас гарч билээ. Урд маань Тамирын гол үерлэж, саваас хальсан булингар улаан ус, бургас модны тэг дундуур татаж байсан учир саар байтугай, сайн машин ч гатлах нөхцөл үгүй байлаа. Биднийг голын эрэг дээр буулгаад машинууд буцав. 

	Өмнө Тамирын голоос үхэр тэргээр хөдөлж, заримдаа мориор, заримдаа явган явсаар 45 хоног дээрээ Дөрвөд аймгийн төв хүрч, багшлах ажлаа эхэлсэн билээ. Энд өдрийн цагт латин үсэг, дэлхийн байдал, түмэн бодисын хичээл зааж, орой нь сурагчдын гэрээр явж, хичээлээ давтуулдаг сан. Мөн цөөхөн үзэгдэлт жүжиг зохиож, аймгийн клубт сурагчдаараа тоглуулдаг байлаа.  

	Түүнчлэн Улаанбаатарын рабфакийн бэлтгэл, Үлгэр жишээ дунд сургууль, Багш нарыг бэлтгэх дунд сургууль, Дорнод аймгийн төвийн дунд сургуулиудад багшилж байхдаа сурагчдын уран зохиол, бүжгийн бүлгэмүүдийг удирдаж, хичээлээс гадуур цагт үргэлж сурагчдын дунд ажилладаг байж билээ. 

	Үлгэр жишээ дунд сургууль болон Багш нарыг бэлтгэх сургуульд багш бүхэн хичээлээс гадуур цагт сурагчдын дунд ажиллах үүрэгтэй, түүнээ идэвхтэй сайн гүйцэтгэдэг сэн. Жишээлбэл, ший жүжгийн бүлгэмийг багш Шаравнямбуу, биеийн тамирын бүлгэмийг багш Гончигжав удирддаг байсныг санаж байна. Ингэж багш нар бид оройн цагаар сурагчидтайгаа хамт бужигнаж байдаг сан. 

	Үлгэр жишээ дунд сургуульд багшилж байхдаа сурагчдын сахилга бат, ариун цэврийг дээшлүүлэхэд нөлөө үзүүлэх, сургалтын шинж чанартай үзэгдлүүдийг зохиож, тайзан дээр хүүхдээр тоглуулахад, үзэгчид ихээхэн сонирхдог байлаа. Жишээлбэл, “Эвдэгч”, “Эрээчигч” гэсэн хаяг зүүж, тайзан дээр гараад, нэг нь ширээ сандал дээр эрээчдэг хүүхдийг, нөгөө нь сангийн эд хогшилд хайр гамгүй ханддаг этгээдийг буруушаан шүлэглэн шүүмжилдэг байж билээ. Мөн түүнчлэн “Биеийн эрхтний тэмцэл” хэмээх найруулга бичиж, эрхтэн бүхний гомдлыг хүүхдээр шүлэглүүлэн яриулдаг сан. Эдгээр нь тэр үедээ тохирсон, багачуудад зөвлөгөө, сургамж болж, аятайхан үзэгдэл болдог байлаа. Энэ мэтээр тэр үеийн багш нар, хичээлээс гадуур цагт сурагчдын дунд тогтмол ажиллаж, тэднийг хөгжүүлэх ажилд байнга оролцдог байсан явдал зөвхөн тэдний хүмүүжилд нөлөөтэйгөөр барахгүй, сурагчдаа таньж мэдэх, нэр хүндийг олоход багшид ч үлэмж тустай байсан юм. 

	Бид ингэж өдөр нь хичээл заагаад, орой нь сурагчдын хичээлээс гадуур хүмүүжлийн ажилд оролцохдоо өөрийн мэдлэг, боловсролыг ахиулах шаардлагыг мартдаггүй байсан. Үнэхээр зав чөлөөгүй цаг ч гэж байдаг. Гэхдээ зав чөлөө гэдгийг хүн өөрөө л олж авдаг юм. 

	Би дуртгал ярих гэж олон юм хамж шимэн нуршлаа. Гэвч уншигчдын тэсвэрт найдаж бас нэгэн зүйлийг тэмдэглэе. 

	Үлгэр жишээ дунд сургуульд багшилж байхдаа нэг орой гэрэлтэй харагдсан ангид орвол Шаравнямбуу багш Жюль Верний “Наян мянган километр усан доогуур” гэдэг зохиолыг сурагчдад ярьж байлаа. Дараа нь би Шаравнямбуугаас “Чи үүнийг ямар номоос уншиж мэдэв?” гэж асуухад “Оросоор нь уншсан” гээд тэр номыг гарган оросоор нь уншиж, надад үзүүлээд, түүнээ монголоор тайлбарлаж байхад нь “Энэ маань хэзээ ингэж орос хэл сурчхав” хэмээн би ихэд гайхаж, “Тэгвэл би ч орос хэл сурна даа” гэж дотроо бодон, “Заавал сурна” хэмээн өөрөө өөртөө амлалт өгч билээ. 

	Тэгээд дараагийн хавар нь Жюль Верний “Нууцат арал” гэдэг зохиолыг орос хэлээр уншаад, гол утгыг нь ойлгож байсан бөгөөд ангийнхаа сурагчдад ярьж байснаа санаж байна. Ер нь орос хэл сурах явдал хүн бүхэнд, ялангуяа манай залуучуудад хамгийн чухал зүйлийн нэг бөгөөд хэчнээн гадаад хэл эзэмшсэнээр төдий чинээ толгой нэмэх болно. Хэрвээ тэсвэр хатуужлыг өөртөө бойжуулбал гадаад хэл сурах явдал төдий л хэцүү биш гэдгийг оюутан олон нөхдөдөө захья. 

	Асуулт: 

	2. Хувьсгалын эхний жилүүдэд манай багш нарын ажил үйлсэд ямар бэрхшээл тохиолдож, түүнийг хэрхэн даван туулж байсан бэ?

	Хариулт: Би 1930 оны багш гэдгээ дээр дурдсан. Иймээс хувьсгалын эхний жилүүдийн байдлыг өөрөө үзээгүй. Гэвч ахмад багш нарынхаа амнаас сонссон хэдэн зүйлийг хэлэх үү дээ. Хөдөө орон нутагт бичиг үсгийн дугуйлан, улаан гэр, ганц нэг бага сургууль дөнгөж байгуулагдаж байлаа. Тэр үед сургууль гэж хүмүүс огт мэддэггүй, түүнийг анхандаа танхим хэмээн нэрлэсэн бөгөөд танхим нээнэ гэхэд зарим хүн “Худал үг, дэмий яриа” гэдэг, зарим нь “Хүрээ хийдэд хүүхдийг номд сургахаас биш, хошуу тамган дээр хэн, яаж сургадаг юм” гэдэг байлаа. Бас зарим газар “Лам хүн багш байж болно. Харин хар хүн багш болно гэдэг чинь юу гэсэн үг вэ? , “Ай лам багш минь” гэдгээ хэнд хэлэх юм бэ? гэх зэргээр сургууль нээхэд дургүйцэх, ил далдуур эсэргүүцэх, хүүхдээ сургуулиас аль болохоор зайлуулахыг оролдож байв. 

	Багш нар сургуульд хүүхэд элсүүлэхээр зуны хоёр сарын турш айлаас айлд, гэрээс гэрт хэсүүчлэн явж, сургуулийн ашиг тусыг тайлбарладаг сан. Ингэж явахад “Хүүхдээ монгол бичигтэй болгоно” гээд сургуульд өгөх дуртай хүн цөөнгүй байсны зэрэгцээ “Бид малаа маллаад, махаа идээд, үе улиран аж төрж, амьдарсаар л ирлээ. Тэр танхим гэдэг чинь хүүхдийг бичигтэй болгоно гэдэг хэнд хэрэгтэй юм бэ? Хошуу даргад бийр янтай, бичиг цаас хэрэгтэй байж болно. Бид мэтийнхний хүүхэд бичиг үсгээр юу хийх билээ. Элдэв шалиг үгээр ардын толгойг бүү эргүүл” гэх ч хүн тааралддаг сан. 

	Айлаас мордон явахдаа “Хүүхдийг нь ямар сайхан ирээдүй угтан хүлээж байгааг эцэг, эх нь мэддэг ч болоосой доо” гэж заримдаа гуньхарч, “Яаж хэлбэл ойлгох бол” гэж бодлогошрох цаг олонтоо тохиолддог байлаа. 

	Гэвч үүнийг ард олонд мэдүүлэх нь багш болсон миний ариун үүрэг. Би ойлгуулах ёстой гээд ухуулга, яриагаа үргэлжлүүлдэг сэн. Ингэсээр яваад намар болоход эрхбиш хэдэн хүүхдийн нэртэй хошуу тамгын газар буцаж ирдэг байлаа. 

	Сургууль нээгдэх тухай мэдээ сонсохын хамт феодал анги, харгис лам нарын зүгээс “Тэр танхим гэгчид бурхангүйн буруу ном заана”, “Түүнд хавьтсан хүүхэд далдын юмтай нөхцөж, эцэстээ эцэг эхдээ ч мэс далайх хүмүүс болно” зэрэг цуурхал тарааснаас тийнхүү ардууд эхний үед үр хүүхдээ сургуулиас зугтаалгаж байсан юм. Хувьсгалын эхний жилүүдэд багш нарт тохиолдож байсан бэрхшээлүүдийн нэг нь дээр дурдсанаар лам нарын ухуулгыг давж, ардын хүүхдийг сургууль соёлын зүг татах ажил байлаа. Үүнийг манай багш нарын удирдлагын доор амжилттай даван туулсан юм. 

	Үүнээс гадна хөдөө орон нутагт анх сургууль нээхэд орон сууц, самбар шохой, дэвтэр харандаа, хичээлийн хэрэгсэл ховор буюу огт үгүйн бэрхшээл байв. Зарим газар ганц муу шар эсгий гэрт сургууль нээж, үнсэн самбар дээр тоо бодуулж эхэлсэн удаа ч бий. Тэр үед эсрэг ангийн дайсагнах ухуулгын нөлөө их, тэдний шууд оролцоотойгоор сургуулийн нэр хүндийг муутгах, сурагчдын санал сэтгэлийг алдагдуулах, сургуулийг тараахад чиглэгдсэн элдэв явуулга зохиогдож, янз бүрийн цуурхал дэгддэг байсан юм. 

	Хөдөлмөрөөс зугтаж, хүрээ хийдэд шавилан суугчид улс орноо сэргээн босгоход хэрэгтэй, тустай зүйлийг өөрсдөө хийдэггүйгээр үл барам, бусдын хийхийг хориглож, “Чулуу хөдөлгөвөл уулын савдаг, худаг малтвал лусын эзэн хилэгнэнэ” гэж айлгадаг, “Хирээ арилгавал буянаа барна”, “Хувингаа цэвэрлэвэл хишгээ алдана” гэж номлодог, шашны номлолын урхи торонд хүн ардын олонх нь, хаашаа л эргэвэл харанхуй бүдүүлэг заншил, харсаар байтал буцах руу бөх хөтөлнө, лам дуудна, хүүхэд сургуулиас оргож босно, “Байр бугтай боллоо, босоо ороолон тооноор шагайлаа” гээд шөнө дүлийн цагаар дүрхийн босож, харсан зүг бүрээ гүйлдэнэ. Ийм цаг байлаа. 

	Энэ нөхцөл байдлыг эвдэн шинэтгэж, харанхуйг гэгээнээр, бүдүүлгийг боловсноор солих үүрэг ардын хувьсгалын үзэл санааг Монгол орон даяар цацан түгээсэн анхны үрс болох тэр үеийн багш нарт ноогдсон юм. Тэд алс холын нутаг, аль бөглүү хязгаар хүртэл очиж, сургууль байгуулах, түүнийг тохижуулах, ард түмнийг элдэв мунхруулагч нөлөөнөөс ангижруулахын тул намын болон шинжлэх ухааны суртал нэвтрүүлэх ажлыг гүйцэтгэж, амсхийх зав чөлөөгүйгээр өдөр шөнийг өнгөрүүлж явсан юм. 

	Тэр үед багш нарт хийхгүй ажил гэж алга байлаа. Сурах бичгийн оронд зарим номоос хуулан бичиж олшруулдаг, эцэг эхийг орлон хүүхдийн бөөсийг арилган, хувцсыг угаадаг, уран зохиол ч бичдэг, цагаан толгой ч зохиодог, өдөр нь багш, орой нь жүжигчин болдог, карбид кальцаар гэрэлтдэг аппарат ажиллуулж, сүүдэр зураг гаргадгийг оруулбал оператор ч болдог, өвчилсөн сурагчаа сахидгийг хэлбэл сувилагч ч болдог, өврийн аптекаа задалж, хүнд эм тараадгийг санавал эмч ч болдог байж билээ. 

	Хувьсгалын эхний жилүүдэд алс холын бөглүү нутагт томилогдсон багш нар ингэж л ажиллаж явсан юм. Тэдний анх сургууль нээсэн бяцхан бор гэрээс эхэлж бадарсан соёлын мөнх бамбар өдөр ирэх тутам улам сайхнаар гэрэлтэж, хоцрогдлын харанхуйг дуустал шатаах хүчирхэг их галын охь голомт болсон нь түмний нүдэнд илэрхий. 

	Асуулт:Ардын боловсролын хөгжилд Монгол улсын их сургуулийн оруулж буй хувь нэмэр маш их. Үүнийг ярих гэвэл Монгол улсын их сургуулийн түүхийг дурдах хэрэгтэй болов уу? 

	МУИС˗ийн түүх нь БНМАУ˗ын социалист бүтээн байгуулалтын олон боть түүхэнд харьцангуй цөөхөн хуудас эзлэх боловч, манай оронд ардын хувьсгалын жилүүдэд үүсэн буй болсон агуу их социалист бүтээн байгуулалтыг гэрэлтүүлэн тусгах гэгээн толь мөн гэж болно. 

	Хувьсгалын эхний жилүүдэд ганц эсгий гэрт 25 хүүхэдтэйгээр нээгдэж эхэлсэн бага сургуулиас Монгол улсын их сургууль /университет/ хүртэл түүхэн богино хугацаанд манай ардын боловсрол яруу сайхан хөгжлийн замыг туулжээ. 

	Одоо бид ерөнхий боловсролын 558, тусгай мэргэжлийн дунд боловсролын 19, дээд боловсролын 6 сургуультай болж, 5 хүн тутмаас 1 нь ямар нэг сургуульд суралцаж байна. Дээр дурдсан сургуулиудад хими, физик, математик, биологи, хэл бичиг, нийгмийн шинжлэх ухааны хичээлүүдийг зааж буй дээд мэргэжлийн өдий төдий багш нар бий. Тэдний хүмүүжин гарсан үүр уурхай нь Монгол улсын их сургууль юм. 

	1942 оны дайны хүнд цаг, Европын олон орны соёлын голомт –сургууль, цэцэрлэгүүд Гитлерийн фашистын хөнөөлт бөмбөгөнд дараа дараагаараа хиаран сүйдэж, оюутан залуучууд нь үхлийн талбарт туугдаж байхад, ЗХУ˗ын өмөг түшиг, ивээл хайрын ачаар, энх төрийн дунд эрдэмтэй явах заяатай монгол хөвгүүд, охидод Их сургуулийн эрдмийн ордны хаалга нээгдэж, Монгол улсын их сургууль, багш нарын, мал эмнэлгийн, анагаах ухааны гурван факультеттай, түүнд суралцах 95 оюутантайгаар нээгдэж байлаа. Тэр үед дээд сургуульд лекц уншиж чадах монгол эрдэмтэн өдрийн од мэт ховор байсан бол өнөөдрийн байдлаар тус их сургуульд 300 гаруй үндэсний эрдэмтэн багш ажиллаж, оюутныг сургахын зэрэгцээгээр эрдэм шинжилгээний ажил хийж байна. Эдний олонх нь Монгол улсын их сургуулийн өлгийд бойжжээ. 

	Одоо 10 факультет, 3000 оюутантай болж өссөн, хэд хэдэн дээд сургуулийн эх нь болсон. Монгол улсын их сургууль жил бүр дээд мэргэжлийн 600 орчим боловсон хүчнийг төрүүлж байгаа бөгөөд өөрийн түүхэнд 7000 шахам хүнийг төгсгөн гаргасан нь улс ардын аж ахуйн салбар бүхэнд үр бүтээлтэй ажиллаж байна. Тус улсын үйлдвэр, хөдөө аж ахуй, соёл, урлаг, шинжлэх ухааны аль ч салбарт их сургуулийн төрүүлсэн мэргэжилтэн байхгүй нь нэн ховор. Академийн лаборатори, үйлдвэрийн цех, анагаах ухааны байгууллага, сангийн аж ахуй, аймаг, сум хаана ч, хот хөдөөгийн алинд ч их сургуулийн диплом өвөрлөсөн залуучуудыг олж уулзаж болно.  

	Иймээс МУИС нь манай шинжлэх ухаан, дээд боловсролын үүсэн хөгжих эх голомт болсноороо ч, төрөл бүрийн дээд мэргэжилтэй боловсон хүчнийг бэлтгэн гаргаснаараа ч ардын боловсролын хөгжилд зөвхөн нэмэр үзүүлэх төдийхөн бус, шийдвэрлэх нөлөө үзүүлжээ. 

	Монголын радиогоор ярьсан яриа

	(1971. 01. 10)

	Эрхэм хүндэт нөхөд өө!

	Өсвөрийн олон багачууд, оюутан нарт хандаж, тэдний эрдэм боловсролыг эзэмших хэрэгт тус нэмэр болох болов уу? гэсэн сэдвээр хааяа радиогоор ярихад эш татах эрдэмтэн мэргэдийн сургаал бэлхэн байдаг сан. 

	Харин өнөөдрийн нэвтрүүлгийн хувьд гэвэл, хэлэх үгээ олж ядан бачимдаж байна. Ардын хувьсгалын 50 жилийн ойг угтаж, уран зохиолчийн хувьд юу бүтээж байгаагаа өнөөдөр би та бүхэнд тайлагнан хэлэх ёстой болжээ. Чухам юугаа хэлэх билээ? “Хос тогоруу” гэж байгалийг хамгаалах сэдвээр шувууны тухай бичсэн зүйлээ хэлэх үү? “Алагдай аварга” гэж юу юуны тэргүүнд хөлөө дэвсэн эрвэлзэж, юм юмны эхэнд хүзүү сунган сэрвэлзсэн, үүдэн хойморт ханхалзаж, үүлтэй тэнгэр өөд өлтсөн онгироо нэгэн ишигний тухай шүлэг зохиосноо хэлэх үү? “Өглөөтэй золгосон нь” гэдэг өнчин хүүгийн өөдлөн дэвшиж, эрхт төрийн ачаар эрдэмтэн болон өссөн тухай саявтар хэвлүүлсэн өгүүллэгээ хэлэх үү? Аль эсвэл туурвин ядаж буй ирээдүйн зохиолынхоо төлөвлөгөөг ярих уу? гэдгийг олж ядлаа. 

	Зохиолч хүн бичихээ алгуурлавал, мэргэн бууч буу шагайхгүй цаг удсанаас юм онохоо болих лугаа адил буюу. Би тийм алдаа алдсан хүний нэг, гэвч өндгөн цагаас минь эхлэн хүмүүжүүлж, өдтэй, жигүүртэй болгон нисгэсэн аврагч эх орон, нам, хувьсгалынхаа яруу алдарт хагас зуун жилийн ойд бэлэг болгож, ардын хувьсгалын эхний жилүүдэд, алс холын бөглүү нутагт анхны сургууль нээж явсан эгэл нэгэн багшийн ажил үйлсийг бичье гэж бодсон юм. 

	Ардын хувьсгалын Монгол орон даяр цацан түгээсэн анхны үрс соёолж, ардын багш нар хөдөө нутагт хүрэлцэн очиход нь “Лам хүн багш байж болно, хар хүн, хар хардаа, эм хүн багш болно гэдэг чинь юу гэсэн үг вэ? “Ай лам багш минь” гэдгээ хэнд хэлж, хэнд залбирах цаг болж байгаа юм бэ? гэж байсан тэр үеийг бичье гэж бодсон юм. 

	“Бид малаа маллаад, махаа идээд үе улиран аж төрсөөр л, амьдарч гэлдэрсээр л өдий хүрлээ. Тэр танхим гэдэг чинь, тэр бичиг гэдэг чинь хэнд хэрэгтэй юм бэ? Хошуу тамганд бичиг үсэг, бийр янтай гэдэг чинь хэрэгтэй байж болно. Мань мэтийнхний үр хүүхдэд унах морь, барих шилбүүр л байвал боллоо. Бид эгэл хүмүүс, дээдэс биш, элдэв шалиг үгээр ардын толгойг бүү эргүүл” гэсэн үг сонсчхоод, “Үр хүүхдийг нь ямар сайхан ирээдүй угтан хүлээж байгааг эцэг, эх нь мэддэг ч болоосой доо” гэж гуних цагт гуньж, баясах цагт баясан, учрыг мэдүүлэн, ухааруулан сэнхрүүлэх нь миний үүрэг гээд зоригоо хөвчлөн, айлаас айлд, гэрээс гэрт хэсүүчлэн, сургуульд хүүхдээ элсүүлэхийн ашиг тусыг таниулж явсан багшийн тэмцэл тэмүүллийн тухай бичье гэж бодсон юм. 

	Тэр залуу багшийн эхэлж асаасан дэвшилтэт соёлын зул, өдөр ирэх тутам улам сайхнаар бадран бадарсаар, харанхуйг үүрд гэрэлтүүлж, хоцрогдлын үлдэгдлийг дуустал шатаах аугаа их мөнхийн бамбар болсон түүхийг бичье гэж бодсон юм. 

	Миний санахад, ийм төлөвлөгөө боловсорч байна. Энэ төлөвлөгөөг уран зохиол болгон цаасан дээр найруулан буулгахад нэлээд цаг, зав чөлөөтэй цаг шаардах нь мэдээж.  Гэвч чөлөө цаг гэдэг, “Би энд байна” гээд өөрөө хүрээд ирдэггүй. Түүнийг хүн, зохиолч хүн өөрөө гаргаж, өөрөө эрж олдог учир тэрхүү “Чөлөө цаг” гэдэг эрхэм эрдэнийн хайгуулд гараад, үдэш оройн цагийг ашиглан сууж байна. 

	Монголын ард түмэнд эрх чөлөө, тусгаар тогтнолын мөнх нарыг мандуулсан ардын хувьсгалын 50 жилийн ойг угтаж, Монголын иргэн бүхэн эх орон, улс түмэндээ бүтээл туурвилын бэлэг барихаар чармайж буй энэ үед уран зохиолч хүн эрхбиш шинэ бүтээл гаргах ёстойг би сайн ойлгож, үзэг нэгт нөхдийнхөө бичсэн сайхан сайхан зохиолыг сэтгэл бахдан уншиж байна. 

	Монголын уран үгсийн хүрээлэнд хамтран зүтгэгч эрхэм нөхдөдөө улс хувьсгалынхаа 50 жилтэй уран бүтээлийн арвин их ачаа тээштэйгээр золгохын өлзийт ерөөлийг энэ ялдамд өргөн дэвшүүлье. Баярлалаа. 

	Багш нарт ярих зүйлийн сэдэв. 

	(1973. 02. 19)

	 

	1. Сайн зохион байгуулагдсан сургалтын гол зорилго нь факт (баримт)˗ыг цээжлэхэд бус, юуны урьд бүтээлч чадварыг хөгжүүлэхэд чиглэсэн байх ёстой. Бие даалган сургах нь оюутан, сурагчдын бүтээлч чадварыг хөгжүүлэх гол нөхцөл мөн. 

	2. “Өсөх мал төлөөс, өөдлөх хүн багаас” гэдэг. Хамгийн зав чөлөөтэй үе болох оюутан, сурагч байхаас эхлэн асуудлыг бүтээлчээр шийдвэрлэхэд тархийг нь дасгалжуулах нь мэдлэг боловсролыг гүн гүнзгий эзэмшүүлэх нөхцөл болно. 

	З. Багш хүн нэр төрөө залуу зандан үеэс эхлэн хамгаалах хэрэгтэй. Сахилга батыг эрхэмлэн журамласан сайн санаа, тусч чанар, энэрэнгүй уужим сэтгэл нь нэр төрийн тулгуур бүрэлдэхүүн мөн. Эртний мэргэд ёс журам, цэвэр ичимтгийг эрхэмлэ хэмээн сургадаг байлаа. 

	4. Эцэг эх, хүүхэдтэй хэрхэн харилцахаас багш нарын нэр хүнд ихээхэн хамаатай. 

	5. Эрдэм номын хамгийн сайн нөхөр байх. Номын далайгаас эрдэнийг шүүж, ухаанаа тэлэх хэрэгтэй. Номоор л мэдлэгээ баяжуулна. 

	6. Бичгийн соёл дорой байгааг засах хэрэгтэй. 

	7. Багш хүн хойч үеийг хүмүүжүүлэгч, цэвэр цэмцгэр хувцаслахаас эхлэн, өөрсдийн яриа, зан авир, алхаа гишгээг хүртэл бүх байдал, бие сэтгэлээрээ сурагч залуучуудад үлгэр жишээ үзүүлэх хэрэгтэй. 

	8. Сургуулийн өмнөх наснаас, тэр ч атугай манцуйтай байхаас эхлэн хүмүүжүүлэх. 

	9. Сургуулийн өмнөх нас болбоос бүх үзэгдэл юмсын учрыг мэдэх гэсэн үе тул багш бүхэн хүүхдэд ертөнцийн үзэгдэл, түүний шалтгааныг таниулж, амьдралын чухал асуудлуудыг яруу тод, үнэн мөнөөр ухамсарлуулж байх хэрэгтэй. 

	10. Манай орны ахуйн соёл, оюуны соёл харьцангуй доогуур байна. Хүнтэй харьцах харилцааны байдлаас аль хэр соёлтой хүн болох нь танигддаг. 

	˗мэндлэх, хүндлэх,

	˗утсаар зөв ярих. 

	Хойч үеэ соёлч болгох, ахуйн соёлоо дээш татахын төлөө тэмцэл явуулах хэрэгтэй. Хүн бол хамгийн нандин эрдэнэ юм. Энэ эрдэнийг үнэлж, хайрлаж, хүндэтгэж явах соёлыг хойч үедээ бойжуулах. 

	11. Миний үеийнхний багш болох үед, хэдэн жил багшлаад ч байх үед монгол хэл дээр хэвлэгдсэн ном маш ховор байлаа. “Хөх Монголын хөх туг”, “Мандах нарны туяа”, “Багш шавийн үлгэр” гэх зэрэг цөөхөн номыг байн байн уншдаг, утгыг нь сурагчдадаа ярьдаг сан. 

	12. “Хүн бол ертөнцийн сайхан чимэг” гэж Максим Горький хэлсэн байдаг. 

	Эрдэнэт хүн, ачит багш гэсэн хүндэт алдраа өндөрт өргөн, хойчийн залуу үеэ сургах, хүмүүжүүлэх ариун үйлсэд бие сэтгэл, оюун билгээ зориулах нь үнэхээр буянтай, гавьяатай хэрэг юм. 

	Багш хүн нэр алдрыг бус, нинжин сэтгэлийн тухай л юуны тэргүүнд бодож санаж, өрөвч зөөлөн, нинжин сэтгэлтэй, үргэлж хүнд, хүүхдэд, сурагчдадаа тус хүргэхийг л хичээж явах тавилантай. Иймээс багш гэдэг сайхан алдар юм. Багш хүний цэцэн цэлмэг үг сургамж, халуун хайр сэтгэлийг сурагчид нь насан турш мартдаггүй.  

	Хүнд ач тус хүргэх, энэрэнгүйгээр хандах явдал бол мэргэн цэцний амин сүнс гэдгийг багш хүн ямагт зүрхэндээ хадгалж явах хэрэгтэй. Багш бүхэн шавь нараа энэрэн үзэж, итгэн харж, мэдсэн сурсан бүхнээ тэдний оюун ухаанд шингээн тогтоохоор, тод үгээр үнэлэмжтэй заах хэрэгтэй. 

	Идэр залуусын оюун ухаан нь элдэв юмаар дүүргэх эгэл нэгэн сав биш, баясал төгсөөр бадраах бамбарын гэрэл байх ёстой. Багш бүхэн сурагч шавь нарынхаа оюун ухаанд эрдмийн гэрэл бадрааж, тэдний амьдран орших өдөр бүхнийг шинэ мэдлэг, шинэ юмаар эхлэхэд, өдөр тутам шинийн баясал амсахад нь туслах ариун үүрэгтэй. Энэ талаар багш нарт тусламж болох зүйл бичсэн хэмээн бодож байна. 

	Шинжлэх ухааныг эзэмшигтүн

	(1973)

	Шинжлэх ухааныг эзэмшихийг эрмэлзэгчдэд хэдэн үг хэлье. 

	Залуу нас бол хүний амьдралын хамгийн сайхан үе. Залуу байхад оюун сонор, чадал их, эрмэлзэл төгс байна. Иймээс эрдмийн цайзыг эзэмшихийн төлөө шийдвэрлэх довтолгоог хийхэд бүрэн бололцоотой үе бол залуу нас байх ёстой. 

	Хэрэв энэ үеийг хоосноор өнгөрүүлбэл түүний алдагдлыг хэзээ ч нөхөн олж чадахгүй. Хожим хойно хэдий гэмшивч, нэгэнт өнгөрсөн амьдралын урсгал эргэхгүй нь илэрхий. Гэхдээ энэ нь хөгшин хүн юм сурахгүй гэсэн үг биш. “Эрдэмд оройгүй, үрд ганцгүй” гэдэг зүйтэй. Гагцхүү эрдэм хязгааргүй учир түүнийг эзэмшихэд цаг маш их хэрэглэгдэнэ. 

	Сурах мэдэхийн төлөө цаг бүхнийг ашиглах явдал шинжлэх ухааныг эзэмшихийн нэгэн чухал нөхцөл болохыг анхаарч, ялангуяа насны залуу үед боловсролыг олохын төлөө бүх хүчээ дайчлах хэрэгтэй. Шинжлэх ухааныг эзэмшихэд боловсролыг тууштайгаар олох нь чухал. Эрдэм боловсролтой болох явдал хүнд хүчир ажлын нэг мөн. Элдэв хүнд хүчир ажлыг гүйцэтгэхэд, аливаа нэгэн бэрхшээлийг давахад хатуужил зориг чухал юм. Ажил хөдөлмөр ба эрдэм сурлага дээр маш их тэсвэрийг гаргаж, хийх гэснээ заавал хийж, бүтээх гэснээ заавал бүтээж, санасандаа эрхбиш хүрэх замаар хатуужил зоригийг эзэмшиж болно. Хатуужил зориг төгөлдөр бол шинжлэх ухааныг эзэмшихийн гол нөхцөл мөн. 

	Эрдмийг эзэмшихийн төлөө бие сэтгэлээ зориулагчид гутаж гонсойхгүй, бэрхшээлийн өмнө бууж өгөхгүй, тэсвэр хатуужил төгс байх хэрэгтэй. 

	Зарим нэгэн хүн эрдмийг сурахыг хүсэж, 1˗2 жил оролдоод, үр дүн гаргасангүй гэж сэтгэл гутаж, назгайрдаг байна. Энэ бол эрдмийг эзэмшихэд хамгийн хортой дутагдал юм. “Эрдмийг хичээлээр, эрлийг сургаар” гэдэг ардын цэцэн үгийг марталгүй санаж, зорьсондоо заавал хүрэх хатуужилтай байх хэрэгтэй. Бас зарим хүн сурлагын амжилтдаа ташуурч, онгирдог байна. Энэ бол эрдмийг эзэмшихэд томоохон саад болно. 

	Эрдэмтэн хүний эрхэм чимэг бол даруу зантай байх ёстой. Даруу зан бол ялангуяа залуу хүний төгс мэдлэг, сайн сайхан бүхнийг тодруулагч гэгээн гэрэл юм. Шинжлэх ухааныг эзэмшихэд эрдмийг эх захаас нь эхлэн тууштай сурах, явцуу бус, өргөн мэдлэгийг олсон байх явдал чухал. Өргөн мэдлэгтэй болоход ном, сонин, сэтгүүл, уран зохиолыг тогтмол унших, мөн зөвхөн унших төдийгөөр хязгаарлахгүй, өгүүлэл бичих, ном зохиох, орчуулах зэрэг бүтээлч ажиллагаа чухал болно. 

	Залуучууд та бүхэн гадаад хэл, ялангуяа орос хэлийг сайн сурах явдал шинжлэх ухааныг эзэмшихийн нэг чухал нөхцөл мөн. Ядахад хоёр хэлээр сайн ярьдаг ба бичдэг, хэд хэдэн хэлээр ном уншин ойлгодог байх хэрэгтэй. Эрдэмтэн хүн бол ард түмний нандин эрдэнэсийг хадгалагчид бөгөөд тэр эрдэнэсийг өөрийн эх орон, ард түмний цэцэглэл, хөгжлийн төлөө зөвөөр зарцуулах ариун үүрэгтэй. 

	Намрын тариа өндөр сайхан ургаж, салхинд намилзан халиурч хийссэнээрээ үнэлэгдэхгүй, харин түүний үрийн ургах чадал сайн бөгөөд гарах шимийн хэмжээгээр үнэлэгддэгчлэн, хүн төгс оюун билгийн хүчээр олон түмэнд бүтээх тустай үйлээрээ үнэлэгдэж, адгууснаас онц ялгавар нь харагдана гэдгийг санах хэрэгтэй. 

	Хүн болж төрсний хамгийн хүнд гавьяа бол оюун билигт амьдралаар эх орон, ард түмэндээ бүтээлийг гаргах явдал мөн. Ийнхүү бүтээлийг гаргаж, хүн болсны хүндэт үүргийг гүйцэтгэхэд шинжлэх ухааныг эзэмших нь чухал. Шинжлэх ухааныг эзэмшихийн гол түлхүүр бол зориг хатуужлыг эзэмшиж, өөрөө өөрийгөө захирч чадах явдал мөн. 

	Москва хотын дээд сургуулиудын монгол оюутнуудтай уулзаж яриа хийх сэдэв

	(1973)

	Оюутан сурагчид, эрхэм дүү нар аа!

	˗Оюутан хүний гол зорилт нь боловсрол эзэмших явдал юм. Шинжлэх ухаан үйлдвэрлэх хүчин болсон орчин үед эрдэм боловсрол эзэмшсэн мэргэжилтэнгүйгээр улс орон хөгжиж чадахгүй билээ. Эх орныхоо хөгжлийг хурдасгах, социализмыг төгс байгуулахад гар бие оролцох сайхан ирээдүй, хувь тавилантай та бүхнийг тэргүүний соёлтой ЗХУ˗ын их дээд сургуульд ирүүлэхдээ манай нам, засаг, ард түмэн эрдэм хэмээх эрдэнийг өвөрлөж ирээрэй гэсэн даалгавар өгч, гүн их итгэл найдвар хүлээлгэж явуулсан. Энэ итгэлийг биелүүлэхийн төлөө бүх бие сэтгэл, хүчин чадлаа дайчлах хэрэгтэй байна. 

	˗Жил бүр 10˗р анги төгсгөж байгаа 10˗аад мянган хөвгүүд охидоос сүүгээр яривал цөцгийг нь, алтан тариагаар яривал залаа түрүүг нь шилэн сонгож, ЗХУ˗д, Ленин багшийн оронд бид ирүүлж байна. Нутагтаа байгаа та нарын үе тэнгийнхэн өвлийн тэсгим хүйтэнд, зуны зунгаг халуунд малын дэргэд, дархан хилийн зааг дээр, үйлдвэр, барилгын талбайд ажиллаж байгаа. Тэгэхэд та нар тохилог сайхан дулаан байр, гэрэл гэгээтэй танхимд боловсрол эзэмших бүрэн нөхцөлөөр хангагдсан байна. Эрдэм боловсрол эзэмших бүх бололцоо бүрэн байна. Гэтэл зарим цөөн оюутан эх орон, ард түмнийхээ итгэл найдварыг хөсөрдүүлж, хичээл таслах, сурлагадаа шамдахгүй, буруу зөрүү юм ярьж цуурах, биеэ боловсон авч явахгүй, улсынхаа нэрийг гутаах ноцтой дутагдал гаргаж байгаа нь маш жигшилтэй. 

	˗Та нарыг гэрээс мордоход аав ээж чинь алс газар энх мэнд яв, эрдэм номд сайн сур, улс эх орондоо хэрэгтэй, тустай мэргэжилтэн болж ир гэж чин сэтгэлийн ерөөл тавин, идээний дээж ˗ сүүгээ өргөж үдсээн. Үргэлж хүүгээ, охиноо дурсан санаж, сайны чимээнд сэтгэл баясан, саарын чимээнд зүрх түгшин суудаг шүү дээ. Аав, ээжийн чинь захиа даалгавар, эх орны чинь захиа даалгавартай ижил шүү дээ. 

	˗“Эрдмийг хичээлээр, эрлийг сургаар” гэдэг. Эрдэм сурахад уйгагүй оролдлого, хичээл идэвх, тэсвэр хатуужил хэрэгтэй. Их дээд сургуулийн элсэлтийн чанарын талаар тогтоол гарсан. Шаардлага маш өндөр болов. Хичээл оролдлогоо хоёр дахин, гурав дахин нэмэхгүй бол боловсрол олигтой эзэмшиж чадахгүйд хүрч байна. Эрдэм боловсролыг эзэмших явдал хялбар, гарын үзүүрээр хийж орхидог ажил биш. Хүнд хүчир ажлын нэг. Байнга эрэл хайгуул хийж, 1˗р курсээс эхлэн системтэй, дэс дарааллыг хатуу баримтлан хичээллэж байж сая боловсролыг чанартай эзэмшиж чадна. Эрдмийн оргилд хэн хатуужилтай, тэсвэр тэвчээртэй нь хүрч чадна. Үүнд:

	˗Цаг зөв ашиглах хэрэгтэй. Билиг төгөлдөр хүмүүс ч үлдэх ул мөргүйгээр нас, биеийг өнгөрөөсөн нь олон байдаг. Насан турш цаг, өдөр, мөч бүхэнд төлөвлөгөөтэй ажилласан хүн л зорьсондоо хүрч чадна. Боловсрол эзэмшиж сая чадна. 

	˗Боловсон соёлч байдлыг эзэмшихэд хэрэгтэй театр, музей, үзэсгэлэн зэрэг соёлтой танилцах хэрэгтэй. Зураач, барималчдыг мэддэг болох хэрэгтэй. Өргөн боловсрол эзэмшиж байж л сая боловсролтой хүн болно. Оюутан байх цагаасаа эхлэн биеэ боловсон авч явж сур. “Хүний юм бүхэн: нүүр нь ч, хувцас нь ч, сэтгэл санаа нь ч цөм сайхан байх ёстой” гэж Чеховын хэлснийг санагтун. 

	˗Номтой нөхөрлө. Классик зохиолуудыг унш, номын санд суу. Ном уншихгүйгээр өргөн боловсрол эзэмшиж чадахгүй. “Ном бол ертөнцийг үзэх цонх” хэмээн Горький хэлсэн. 

	˗Орос хэл сурах явдал чухал. Орос хэл бол дэлхийн соёл эрдэнийн санд орох түлхүүр юм. Орос хэл сурах бүрэн нөхцөл байна. Өөрийн оронд байснаас давуу тал их байна. Гагцхүү хатуужил тэсвэр дутаж байна. Ярьж, бичиж, зохиож сурах хэрэгтэй. Та нар жинхэнэ эх хэл дээр нь сурч байна. Хориод, гучаад онд багш нар орос хэл сурах гэж чармайдаг байлаа. Тэр үед орос ном ховор, орос˗монгол толь бичиг гэвэл Бурдуковын зохиосон толиос өөр толь байдаггүй байлаа. Гэвч оролдсоор байгаад орос ном хэвлэл ашигладаг болсон хүмүүс олон бий. 

	1. Ном унш

	2. Мэргэжлийн ном үз

	3. Орчуулга хийж сур

	4. Бичгийн соёлд анхаар. Өөрийн жишээ гэвэл:

	1. 1932 онд Дөрвөд аймагт (өрнө хязгаарын) дотоодыг хамгаалах газар дуудсан

	2. Төгсбуянтын хүрээн дээр орос хүнтэй уулзсан тухай

	3. Жюль Верний номыг уншаад ойлгосон. 

	Ингээд орос ном ойлгодог болсон. Дээр үетэй жишиж болох уу? Болохгүй. Гэвч орос хэлний үгийн баялагтай болоход ийнхүү орчуулга хийх нь ашигтай. 

	˗Хатуужил тэсвэрээс юм бүхэн хамаарна. 

	
		Архи хэтрүүлэн уух нь хатуужилгүйнх

		Номын санд сууж чадахгүй нь хатуужилгүй, биеэ захирч чаддаггүйнх

		Цалингаа амархан дуусгах нь хатуужилгүйнх

		Зорьсондоо хүрнэ гэдэг ажил, архи хослохын нэр биш. Толгойдоо зарим эрдэнийг ав. 



	˗Харь газар, өөрөө өөрийгөө хариуцан явж байна. Хэлж сургах хүн тэр болгон алга. Өдөр болгон сууж унш. Өөрөө өөртөө эзэн болж явж байна. Бие сэтгэлээ захирч сур. Улсын өмнө өөрсдөө өөрсдийгөө хариуцаж яв. 10 жилийн сургуульд багшид өдөр тутам шалгуулдаг бол их сургуульд жилд 2 удаа шалгалт болно. 

	˗Эрдэм боловсрол эзэмшсэн хүн бол ард түмний, эх орныхоо нандин хөрөнгийг хадгалж яваа хүн юм. Түүнийг үрэн таран хийж болохгүй. Ард түмэн, эх орныхоо түмэн ачийг хариулах ариун үүрэгтэйгээ бүү мартагтун. 

	˗Улс төрийн боловсролоо үргэлж нэмэгдүүл. Орчлон дэлхийд юу болж байгааг мэдэж бай. Дэлхийд нүдээ нээж бай. “Нүдэн балай, чихэн дүлий” явах нь сохор лугаа адил. 

	
		Брежневийн хэлсэн үгийг уншиж бай

		Эх орныхоо тухай сонин хэвлэл үзэж бай

		Иранд юу болж байгаа, Африкт юу болж байгаа, ӨАБНУ, Египетэд юу болж байгааг мэдэж бай. 



	˗Чөлөө цагаа зөв өнгөрүүл. Үзэж харах юм их байгаа. 

	
		Лениний музей

		Урлагийн музейнүүд, Третьяковын галерей

		Театрууд ч хэл сурахад хэрэгтэй

		Урлагаар оролд. 



	˗Аливаад тэсвэр тэвчээртэй байх хэрэгтэй. Биеэ барьж яв. Омголон бардам сэтгэл мунхгийн тэмдэг. 

	Ялимгүй юманд уурлах, атаа хорсол хадгалах нь хүн чанараа алдаж буйн шинж. Хилэнг дарж, аливаад тэвчээртэй байж сур. Уур хүрмээр учрал явдал тохиолдовч тэвчиж сур. Бие сэтгэлээ уурын мунхгаар бус, оюун билгийн гэрлээр чимж, оюунаа жолоодож явахыг захья. Тэвчээр алдвал сүүлд нь хожимдсон байдаг. “Гэм нь урдаа, гэмшил нь хойноо” гэдэг үг бий. 

	˗Сайхан сэтгэл сайн бүхний эх үүсвэр байдаг. 

	˗Эвийг сахь. Сурлагаар хоцорч яваа нөхдөдөө тусал. Хүний сайн талыг дэмжиж, муу талыг нь дарж бай. Засаж бай. 

	˗Зөвлөлт нөхөдтэй, багш нартай эвтэй, боловсон харьцаж бай. 

	˗Урин дулааны цагт усанд эндэх явдал нэг бус удаа гарч байна. Би Сэлэнгийн хүн, Орхоны хүүхэд, усанд загас шиг сэлнэ гэж онгироод, халуун өдөр гэнэт усанд орж, чулуу шиг живж орхидог. Болгоомжил. Аливаад бүү онгир. Онгирох явдал хэзээд муугийн эх юм. 

	˗Шинжлэх ухаан, техник, соёлын тэргүүний соёлтой ЗХУ˗д сурч байгаа энэ сайхан аз завшааныг ашиглаж соёлыг эзэмшигтүн. Залуу хүний чимэг нь даруу зан. Сэтгэлгээний булаг хэчнээн гүн бол түүний гэрэл гэгээ нь гадна талдаа харагдана. Хоосон гангийн дуу их байдаг. Хүн хэчнээн боловсролтой, мэдлэгтэй болох тутам даруу зантай, сайн үлгэр жишээ үзүүлж явдгийг ямагт санаж явахыг захья. 

	Та бүхэнд сурлагын амжилт, аз жаргал, эрүүл энх, сайн бүхнийг хүсэн ерөөе. 

	
Алтайн цаадах говийн тухай телевизээр ярих ярианы сэдэв

	(1985. 7. 06)

	 

	Сайхан Монгол орны

	Саруул талын уудмаар

	Сарьдаг буурал Алтайн 

	Салаа хөвчин нуруудаар

	Цэгээн шаргал талд

	Жаргах нарыг үдэж

	Цэнхэр номин говьд

	Ургах нарыг угтаж

	Зээрэн сүрэг дүүлэх

	Зэргэлээн далайд шумбаж

	Хулан тахь мөрөөсөх

	Хурын уснаас амсалцаж

	Элгэн халуун нутгаа

	Эмжин тойрон явахад

	Алтайн цаадах говь

	Алинаас ч сонин санагдав. 

	 

	Борзонгийн , Нарийн хөхийн, Элгэн усны, Хонин усны, Цэнхэр номины зэрэг алдарт говь цөл, Тост, Ихт, Ноён Сэврэй, Сэгс цагаан Богд, Атас, Чингис мэлтэсийн буурал, Аж богд, Зөөлөн Богд, Тахийн шар нуруу, Их, бага буурал, Хавтас, Байтаг Богд, Эдрэнгийн нуруу, Аж хайрхан зэрэг жавхлан төгс уул нурууд Алтайн өвөр талд байдаг. Энэхүү уудам их нутгийг Алтайн цаадах говь гэж нэрлэдэг. 

	Алтайн цаадах говь сайхан, бас сонин. Аялан явбал бүр ч сонин. Тэнд баян бүрд ч элбэг, нүүдэллэх элсэн далай ч бий. Зугаацан жуулчилмаар загийн ой ч байна. Хавтгай, мазаалай, аргаль угалз, хулан, янгир ямаа, хар сүүлт, ёл, хойлог, хахилаг, цорхируу зэрэг ховор чухал амьтныг үзэж болно. 

	Тэр жил Өмнөговь аймгийн Ноён сумын нэг малчин алмас, шар хорхой, замба зараа, олгой хорхой зэрэг сонин амьтдын тухай ярьж билээ. Тэгээд хэзээ тэр амьтадтай таарах бол хэмээн алхам тутамдаа ажиглаж, сэрэмжилж явах болсон билээ. Шар хорхой гэдэг нь дээр үед элбэг байгаад, одоо ховордсон улаан чоно байсан бололтой. Замба зарааг Сэгс цагаан Богдод олж үзсэн. Алмас, олгой хорхойг олж хараагүй. 

	Алтайн цаадах говийн амьдралын төв нь Зуун модон тооройн шанд, Эхийн ус, Цагаан булаг, Шар хулсан бэлэг, Хатан суудал, Гучин нарийн тооройн булаг, Элст мянганы Шанд, олон олон баян бүрд юм. Эдгээр нь цэвэр цэнгэг, амт сайтай рашаан болмоор устай байдаг. Эдгээр ус булагт тогоруу эргэдэг, тоорой ургадаг. Энд чихэр өвс, лидэр зэрэг эмийн ургамал, сухай, хулс зэгс элбэг. Тооройн гишүүнд хар тоодог шувуу, сухайн бутанд зэгсний бор шувуухай, зэгсний гүнд хулсны бялзуухай жиргэнэ. 

	Бид баян бүрдүүд дээр буудаллаж явлаа. Говийн өглөө наран ургах нь маш сайхан байдаг. Дорно зүгт эхлээд шингэн улаан туяа татна. Тэр сайхан үүрийн туяаны гэрэлд заг моддын орой эрвийн сэрвийн танигдаж эхэлнэ. Удалгүй үүрийн улаан туяа улам улам гүн болж, захаасаа хунигдсаар, өглөөний наран ургах төв нь болно. Тал бүрээс бүрхэн хучсан үүрийн харуй бүрий, гэгээрэх улаан туяанд уусан ууссаар, түүний эцсийн өчүүхэн хэсэг нь сэмрэн тасрах үес баян бүрдийн шанд нойрноос сэрж, эхлээд хулсны бялзуухай жиргэнэ. 

	Тэнгэрийн дорнод хаяанд тодорсон улаан толбо улам хурц, улам гүн болсоор, түүний дундаас говийн наран цухуйх нь газрын хөрснөөс сугаран гарч буй мэт харагдана. Тэгээд үүрийн улаан туяа ч, өглөөний бүрэнхий ч нэгмөсөн арилж, говийн өдөр болж, усанд ирж яваа хулангийн сүрэг зогтусан, бургилах утааг гайхан харна. Хулан жороо хэмээх шувуухай үүгээр түүгээр явган гүйнэ. Хонин гүрвэл, могой гүрвэлүүд нэг улаан бударганын бутнаас нөгөө рүү давхилдана. Хар тоодог шувуухай тооройн оройд суугаад шулганах нь:

	“Эд нар чинь юу вэ, яасан сонин амьтад вэ, хоёр хөл дээрээ явдаг юм уу даа” гэх шиг. Бас “Хайран заг, хайран заг, гурван метр заг говьд ховорхон тохиолдоно шүү. Гэтэл түүнийг хайр гамгүй хагалж хэмхлээд байдаг яасан хачин амьтад вэ” гэж хэлэх шиг санагдаж билээ. Говь газрын хөрсний чулуу, шорооны өнгө нь өвөрмөц сонин байдаг. Нарны халуун илчинд шарагдаж, гөлгөр хар өнгөтэй болсон хайрга чулуун бүрхээстэй элсэрхэг зөөлөн хөрсөнд заримдаа 30˗40 см шигдэн арай гэж өнгөрөх ачааны машины бужигнуулсан тоос удтал замхрахгүй, утаа униар мэт суунаглана. 

	Ийм хөрсөнд улаан, шар бударгана, баглуур, хөмөл, таана, нохой шээрэн, туулайн хазаар, говийн хялгана, улаан тулам цэцэг, хармаг жимс зэрэг говь цөлийн өвөрмөц ургамал улайран шарлан үзэгдэх нь сонин байдаг. Хааяа ой мод, баян бүрдүүдэд сухайн шугуй тохиолдоно. Говийн уулс ногоон, цагаан, улаан шар өнгөтэй, шаварлаг гипсэн хөрсөнд эртний шавж хорхой, дун бүрээ зэрэг далайн амьтны хэв дүрс элбэг байдаг. 

	Алтайн цаадах говиор 1943, 1956, 1959 онуудад явсны эхний аяллуудад тахь, хулан, хавтгай, хар сүүлт элбэг тохиолдож байлаа. Автомашинтай уралдан өмнүүр нь гарах гэж хулан, хар сүүлт сүрэг сүргээр давхин ирдэг байж билээ. Сүүлчийн аялалд хавтгай тааралдсангүй. Цөөхөн хулан, хар сүүлт үзэгдэвч, хараа сунгах газраас цойлон алга болж байв. Нэг тахь адуу 1956 онд Тахийн шар нуруунд харагдсан. Түүнээс хойш тахийн ул мөр огт үзэгдэхгүй болжээ. Хулан, тахь, тэмээн гөрөөс /хавтгай/, хар сүүлт, мазаалай, ирвэс, аргаль угалз, янгир, ёл, хойлог зэрэг амьтны амьдрах нутаг, уух усан дээр нь сар хоногоор хүн нутагладгийг зогсоохгүй бол үлдсэн хэд нь цангаж үхэх нь мэдээж. Говийн амьтан ургамлыг хамгаалах, үржүүлэх ажлыг улам эрчимжүүлэх нь чухал байна. 

	Өөрийн үзэсгэлэнт сайхан эх орны арвин баялаг эрдэнэсийн санг судлан шинжлэх хүсэл зориг төгөлдөр, өсвөр үеийн хөвгүүд, охид, пионер сурагчдын аян зохиож, ертөнцийг танин мэдэх үйлсэд дуслын төдий ч нэмэр болгох зорилгоор “Алтайн цаадах говьд” гэсэн бяцхан ном бичиж хэвлүүлсэн билээ. Энэ номд Алтайн цаадах цөлийн газар зүйн онцлог, өвөрмөц ургамал, амьтны тухай цөөхөн дурдсан сан. 

	Байгалийн баялгийг барагдуулж, гуа үзэсгэлэнг нь гутаахад тун ч амархан, дахин сэргээхэд туйлын хэцүү. Сэргэх ч үгүй биз. Иймд байгалийн баялаг, шоргоолжийг хүртэл хөнөөхгүй, гишгэхгүй байх энэрэнгүй сэтгэлийг хүүхэд багачуудад бага наснаас нь бий болгож, энэрэн хайрлах сэтгэл нь хар хорыг давамгайлан дарж, эх орныхоо хээр тал, уудам цэлгэр говь цөл, цагаан мөнгөн дуулгат Алтай, Хангай, Хэнтийн уулс, цалгих буурал долгиот Хөвсгөл, Увс, Буйр нуурууд, ан амьтан жигүүртнээ харж, баялгаа таньж, бахдан баясаж явдаг болгох нь нэн чухал. 

	Аглаг ой, атар хээр нутгаа харахдаа амь хөнөөгч зэвсгийн оронд ариун байгалийг тольдон буулгагч аппарат үүрэн явагчид өдрөөс өдөрт олширч, балчир гэнэн дүү нар минь бялзуухай хараад чулуу далайж, чавх онилохын оронд, өглөгийн гараа сунгадаг болох болтугай. 

	1. Байгаль орчныг унаган төрхөөр нь байлгах гэсэн үг, утга ихээхэн яригдаж, бичигдэж байна. Энэ нь туйлын зөв зүйтэй хандлага. Ажил явуулга аливаа юмыг юуны тул, хэнд зориулж, хэний тусын тулд байгалийг унаган төрх байдлаар нь хадгалах гэж байгаа юм бэ? 

	Энэ асуултын хариуд юуны урьд хүний төлөө, хүн төрөлхтний амьдрал, аж байдлыг тэтгэн, элбэг баян болгохын төлөө чиглэсэн тэмцэл юм гэж хариулна. Энэ тэмцлийг хурц явуулах хэрэгтэй. Тэмцэх юмныхаа голыг олж, тэмцлийг зөв замаар явуулах хэрэгтэй. Байгалийн баялгийг ашиглахыг хорих замаар байгаль хамгаалах ажлыг явуулж болохгүй. 

	˗Гар хадуурын иш хийлгэх мод авхуулах хэрэгтэй,

	˗Хэрлэн, Туулын эхний өмхрөн унасан модыг авхуулж цэвэрлэх хэрэгтэй,

	˗Шатсан модыг өмхрөхөөс нь өмнө малын хашаа, түлээнд ашиглах учиртай. 

	˗Мөөг, жимс түүлгэх хэрэгтэй. 

	Залуу нөхдөдөө хандаж хэлэх үг

	(1985)

	 

	Бидний амьдран оршиж буй 20˗р зуун бол шинжлэх ухаан˗техникийн хувьсгалын эрин юм. Одоо шинжлэх ухааны салбар бүрд шинэ шинэ нээлт гарч, шинжлэх ухаан маш түргэн хөгжиж байна. 

	19˗р зуун нь уурын машины зуун байлаа. Уурын машин хийсэн явдал хүн төрөлхтөн урагш дэвшихэд маш их түлхэц болсон юм. 

	Залуу нөхдөдөө хандаж хэлэх үг. . . 

	20˗р зуун нь цахилгаан, атомын, сансрын зуун боллоо. Энэ зуунд байгалийн нууцыг танин мэдэх талаар асар их нээлт гарав. 

	Шинжлэх ухаан˗техникийн хувьсгалын мөн чанар юу вэ?

	Танин мэдэх ба үйлдвэрлэл /өөрөөр хэлбэл, философи ба практик/, шинжлэх ухаан ба техникийн асар их ололт амжилт нь хүний нийгмийн түүхийн шинэ үе болох социализм˗коммунизмтай хамт төрөв. 

	Эртний Герегийн соёл, эртний шинжлэх ухааны амжилтууд, дундад зууны үеийн шинжлэх ухааны цэцэглэлт зэрэг нь боолын нийгэм устах үе, сэргэн мандалтын үе, үйлдвэрийн хувьсгалын үетэй тохирдог. 

	Орчин үеийн шинжлэх ухаан, техникийн өндөр хөгжил нь хуучин капиталист нийгэм бутран унаж, цоо шинэ социалист нийгэм ялсан явдалтай холбогдон бий болжээ. 

	Хүн төрөлхтөн шинэ шатанд хөгжин дэвших нь байгаль ертөнцийг үзэх үзэл, түүний нууцыг танин мэдэх процесстой хамт явагддаг бодит хуультай байдаг юм. Үзэл суртал ба ёс суртахуун, шинжлэх ухаан ба урлаг, шашин ба философи зэрэг нийгмийн ухамсрын хэлбэрүүд нийгмийн ахуйгаас шалтгаална гэж марксист философи бидэнд сургадаг юм. 

	Иймд орчин үеийн шинжлэх ухааны үсрэнгүй хөгжил нь нийгмийн хөгжилтэй холбоотой. Энэ нь бидний шинжлэх ухаанд хэрхэн хандах зүг чигийг тодорхойлно. 

	Социалист, капиталист хоёр системийн хоорондын ширүүн тэмцэл, нэг талаас, социалист нийгмийн эдийн засаг, соёлыг хамгаалах, хөгжүүлэх, хүн төрөлхтний сайн сайхан ирээдүйг бий болгохын төлөөх тэмцэл, нөгөө талаас, капиталист нийгэм эзлэн буй буурь сууриа бэхжүүлэх, дарлал мөлжлөгөө хэвээр хадгалахын төлөөх тэмцэл, энэ хоёр нийгмийн тэмцэл нь шинжлэх ухааныг асар их түргэн хөгжүүлэх шаардлага, нөхцөлийг бий болгов. 

	Иймд шинжлэх ухаан бүхэн ангийн болон намч чанартай байдаг нь илэрхий биз. Жишээлбэл, капиталист орнууд атомын зэвсгийг бусад орныг сүйтгэх, сүрдүүлэх зорилгоор үйлдвэрлэж байна. Тэгвэл социалист орнууд атомын зэвсгийг социализмын эрх ашиг, даян дэлхийн энх тайвныг хамгаалах зорилгоор үйлдвэрлэж байна. 

	Зарим эрдэмтэн атомын зэвсгийн үндэс болох физикийн хуульд ямар ч ангийн чанар байхгүй гэдэг. Энэ нь байгалийн хуулийг судлах шинжлэх ухаан, байгалийн хууль хоёрын хоорондын ялгааг огт ойлгоогүй хэрэг болно. Үлгэрлэвэл, загас барих процесс, загас хоёрын ялгааг мэдээгүйтэй адил болой. 

	20˗р зууны шинжлэх ухаан нь доор дурдсан онцлогтой юм. Үүнд:

	˗нэг хоёр эрдэмтний лабораторид хийдэг өчүүхэн туршлага биш, улс гүрний чанартай зүйл болсон, 

	˗соёлжсон орон бүхэн шинжлэх ухааны судалгааг зохион байгуулж, түүний явцыг төлөвлөдөг болов. 

	˗ шинжлэх ухаан нь нөр их хөрөнгө, асар олон хүнийг нэгтгэхийг шаардах болов. 

	˗ шинжлэх ухааны төлөвлөлт улс ардын аж ахуйн төлөвлөлттэй эн зэрэгцэх болов. 

	˗эрдэм шинжилгээний ажил, үйлдвэрийн процессыг явуулахад шаардагдах тоног төхөөрөмжийг шинжлэх ухаанчаар зохион байгуулах хэрэгтэй болов. 

	˗ шинжлэх ухааны нээлтийг маш хурдан дэлхий дахинд зарлан мэдэгдэж, маш хурдан /хаа нэг газарт/ практикт нэвтрүүлдэг болов. 

	˗Орчин үеийн бүх үйлдвэр, ХАА, холбоо харилцаа, зам тээвэр, барилга, анагаах ухаан, соёл урлаг, утга зохиол, хэвлэл цөм шинжлэх ухааны шинэ ололт амжилтуудыг түшиглэн хөгжиж байна. Үүнийг шинжлэх ухаан үйлдвэрлэх хүчин болов гэдэг. 

	ШУ үйлдвэрлэл хоёр харилцан бие биеэ тэтгэж байгаа бөгөөд өндөр хөгжилтэй үйлдвэргүйгээр ШУ˗ны олон салбар хөгжихгүй. ШУ˗ны амжилт ололтгүйгээр үйлдвэрлэлийн техник технологи, машин хөгжихгүй. 

	Иймд ШУ бол нийгмийн ухамсрын хэлбэр төдий бус, үйлдвэрлэх хүчин˗ нийгмийг хөгжүүлэх гол хүчин зүйл болов. 

	Орчин үеийн ШУ улам нарийсаж, гурван том чиглэлд хүн төрөлхтний танин мэдэхүйн хурд чиглэжээ. Үүнд:

	1. Атом молекул, кристал, эгэл бөөм гэх зэрэг бодисын гүн, дотоод нууц˗ чанарыг судлах чиглэлээр хөгжиж, бидний мэдэх ерийн хэмжигдэхүүнээр жишээлшгүй бага өчүүхний өчүүхэн юмыг судлах чиглэл,

	2. Одон гараг, наран саран, сансрын огторгуй гэх зэрэг бидний мэдэх ерийн хэмжигдэхүүн бус, түүнээс хавьгүй их орон зай, асар холын үзэгдэл, юмыг судлах чиглэл,

	3. Амьд ертөнцийн хуулийг нарийвчлан судалж, амьдралын процесс, оюун ухааны нууцыг илрүүлэх чиглэл эдгээр болно. 

	Бодисын дотоод нууцыг судлахаар атомын асар том хурдасгагч, реакторыг байгуулан ажиллуулж байна. Сансрын судалгаанд аварга радиотелескоп, автомат станцууд, огторгуйн хөлөг, дагуулуудыг нисгэж байна. Амьдралын нууцыг илрүүлэхэд электрон тооцоолон бодох машиныг хэрэглэж байна. 

	Эдгээр туйлын нарийн багаж, техник, машинуудыг Антони ван Левенгукийн барьж суусан галт шил, Галилео Галилейн харж суусан дуран, нягтлан бодогчдын эгэл сампинтай зүйрлэхийн арга алга. Тэнгэр газар мэт өөр бөлгөө. 

	Орчин үеийн сансрын судлал маш түргэн хугацаанд асар хурдан хөгжиж, хүн төрөлхтний түүхэнд анх удаа хүнийг сансрын алсад нисгэж, сарны цаад талын зургийг авах, автомат станцыг зөөлөн буулгах, ангараг гараг руу хөлөг нисгэх, саран дээр хүн буулгах, сарны чулуу авчрах зэрэг амжилтад хүрчээ. 1957 онд Зөвлөлт улс анх удаа дэлхийн хиймэл дагуул хөөргөснөөс хойш хэдэн жил өнгөрчээ. Энэ нь бага хугацаа боловч олсон үр дүн нь их юм. 

	Сансрын судлалын үр дүнд сансрын техникийн тусламжаар алс хол холбоо барих, зурагт радиогийн нэвтрүүлэг дамжуулах, геологийн хайгуул хийх, ХАА˗д чухал шинжилгээ явуулах, цаг агаарыг урьдчилан мэдэх зэрэг практикийн чухал чухал асуудлыг гүйцэтгэх болжээ. 

	Химийн ШУ түргэн хөгжиж, янз бүрийн чанартай /хатуу зөөлөн, тунгалаг бүдэг, цахилгаан, дулааныг тусгаарлах, сайн муу/ бодисыг хүн санааны дураар хийж чадах болов. Болдоос хатуу, болроос тунгалаг бодис хийж байна. Үйлдвэр, гэр ахуйн болон айлын хэрэгцээний эдлэлийг хуванцраар хийх болов. Үүний үр дүнд үйлдвэрлэл, барилгын бүх салбар түргэн хөгжих боломжтой боллоо. 

	Биологийн ШУ уургийн болон нуклиний хүчлийн нууцыг тайлан уншив. Биологи нь зөвхөн эсийн бус, молекулын хэмжээнд судалгаа явуулж, амьдралын процессыг удирдан жолоодох болов. Генетикийн ШУ˗ны ололтод тулгуурлан хромосомыг жолоодох замаар сүү ихтэй үнээ, ноос ихтэй хонь, өнгө сайнтай үс, арьс бүхий ан амьтан, ганд тэсвэртэй ургамал, өвчин анагаагч бичил организм зэргийг гарган авч байна. Энэ нь хүн төрөлхтний түүхэнд олсон туйлын чухал ололт амжилт мөн. 

	Манай Монголд биологийн ШУ маш их ирээдүйтэй юм. ХАА, анагаах ухааныг хөгжүүлэх онолын үндэс нь биологи. Биофизик, биохими, микробиологийн ухааны амжилтыг та бид эзэмших хэрэгтэй. 

	Хүн төрөлхтний оюун ухааны бодит бололцоог нэмэгдүүлэн, /үйлдвэрлэлийг хөгжүүлэх/ ШУ˗ыг шинэ шатанд гаргаж буй орчин цагийн нэгэн том амжилт бол кибернетик болон тооцоолон бодох машин билээ. 

	Электрон тооцоолон бодох машин хэрэглэснээр эдийн засгийн, эрдэм шинжилгээний, санхүү˗төлөвлөлтийн, үйлчилгээний, үйлдвэрлэлийн, автоматжуулалтын ямар нэгэн ажилд маш их цаг зав болон хөрөнгө мөнгөний хэмнэлт гаргана. Хэдхэн жилийн өмнө электрон тооцоолон бодох машин 5˗10˗аас хэтрэхгүй байсан бол өнөөдөр 100000 –аар тоологдож байна. Ойрын ирээдүйд энэ тоо зуу дахин өснө. 

	Тооцоолон бодох машиныг ашиглаж сураагүй инженер байж болохгүй цаг, шаардлага мөдхөн ирнэ. Электрон тооцоолон бодох машин байхгүй байсан бол сансрын уудмыг эзэмших замын хугацааг гаргаж чадахгүй байлаа. 

	Ер нь ШУ техникийн хөгжлийг тодорхойлох гурван үндсэн зүйл, тулганы гурван чулуу бол:

	1. Энерги /эрчим хүч/

	2. Информац /мэдээлэл/

	3. Материал /бодис/ эдгээр болно. 

	Хүн төрөлхтөн эрт цагаас эхлэн янз бүрийн энергийг ашигласаар иржээ. Галын энерги /аргал, мод, нүүрс, нефть зэргээс гаргасан/, цахилгаан энерги /усан цахилгаан станц/, нарны энерги гэх мэт. 

	Орчин цагийн ШУ˗ны хөгжилд зөв зохион байгуулалт, зөв харьцаа, зөв оптимум хурд, хэрэгтэй болон хэрэггүй зүйлийн ялгааг гаргах, чухал ба чухал бусын дэс дарааг олох, цаг хугацаа болон хөрөнгө мөнгөний хэмнэлт хийх зэрэг асуудал энергийн нэгэн адил чухал болж байгаа бөгөөд үүнтэй информац хэмээх ойлголт холбоотой юм. 

	Тээвэр, холбоо, хэвлэл, радио, боловсрол бол информацийн олон хэлбэр юм. Орчин үед информац нь ШУ˗ны хөгжилд энергиэс дутуугүй чухал болов. Информац буруу байвал хэчнээн ч их энерги байгаад амжилт гарахгүй. Буруу зохион байгуулалт бол зохион байгуулалт биш, буруу боловсрол ˗ боловсрол биш. 

	Информацийг боловсруулах, хадгалах, хүлээн авах, дамжуулах асуудал чухал. Өвчтэй зүрхний бичлэг, маргааш тэнгэр ямар байх прогноз, төрөл бүрийн багажийн заалтыг зөв уншиж, зөв боловсруулж, зөв тайлбарлан, хэрхэх командыг зөв өгвөл амжилт гарна. Үүнийг гүйцэтгэхэд их цаг, их ажил, хүч хөдөлмөр шаардагдана. Сүүлийн үед бий болсон электрон машин маш хурдан, зөв, нарийн боловсруулсан мэдээ гаргаж чадна. Иймд ШУ˗ны хөгжилд информацийн асуудлыг электрон тооцоолон бодох төвгүйгээр шийдвэрлэж чадахгүй болжээ. 

	Орчин үеийн ШУ нь галд тэсвэртэй, өндөр даралтад хэрэглэж болох цахилгаан дамжуулагч, үл дамжуулагч, тусгаарлагч, хагас дамжуулагч, бат бэх хийгээд уян хатан, тунгалаг, эсвэл бүдэг, зөөлөн, эсвэл хатуу, хүнд, хөнгөн янз бүрийн чанартай материал, мөн хатуу шингэн, хийн байдалтай бодисуудыг шаарддаг. Энэ бүгдийг техник амжилттай хийж чаддаг болов. 

	ШУ˗ техникийн хөгжиж буй байдал, түүний далайц, хурднаас үзвэл орчин цагийн ШУ нь хүнээс их мэдлэг, практик ажиллагаа, идэвхийг шаардаж байна. Төрөл бүрийн ШУ˗ны мэргэжилтэнгүйгээр, техникийн боловсролгүйгээр ШУ˗ны хөгжлийн тулганы гурван чулуу болж буй эрчим хүч, информацийн төв, материалгүйгээр ШУ хөгжиж чадахгүй нь мэдээж. 

	 ШУ˗ техникийн агуу их хөгжлийн үед бид ажиллаж, амьдарч, сурч байна. Өдөр бүр шинэ нээлт гарч, түүнийг гүйцэж, танин мэдэхэд их цаг, цуцалтгүй хөдөлмөр хэрэгтэй. 

	ШУ хурдацтай хөгжихийн хэрээр урьд байсан онолуудын зарим нь өөрчлөгдөж байна. Өдөрт сонины тал нүүр гүйлгэн харж, номын ганц хоёр хуудас эргүүлэх төдийгөөр цаг нөхцөөж болохгүй үе байна. 

	Орчин үеэс хоцрохгүй урагшлах явдал юуны урьд эмч, багш, инженер, нийт сэхээтний эрмэлзэх зорилго байх ёстой. Мэргэжил мэдлэгээ цуцалтгүй дээшлүүлэхийн төлөө хамаг хүч, хөдөлмөрөө дайчлан ажиллахыг та бүхэнд захиж байна. Үүний хажуугаар эрүүл мэнддээ байнга анхаар, эрүүл байхын тулд юугаа ч бүү хайрла. 

	Эрдэм боловсролыг хялбархан эзэмших ямар арга байна вэ? Ямар ч арга байхгүй. Эрдэм мэдлэгийг ихээхэн тэвчээр, цаг хугацаа, хүч хөдөлмөр зарцуулж олж авдаг. Аливаа бэрхшээлийг даван туулахад анхаарах зүйл бол:

	1. Чин хүсэл, эрмэлзэл байх хэрэгтэй. 

	2. Эрмэлзлээ биелүүлэх зориг хатуужил хэрэгтэй. Сод мэргэний нэг хувь нь авьяас, 99 хувь нь хүч хөдөлмөр байдаг гэж эрдэмтэд сургажээ. Хийе гэснээ заавал хийж, бүтээе гэснээ заавал бүтээж, дуустал уншъя гэсэн номоо дуустал унших замаар хатуужил зориг өөрийн чинь биед сууна. 

	Хүний уураг тархины мэдлэг хуримтлуулах нөөц үлэмж их. Үүнд тархиа дасгаж, сургаж чадвал бэрхшээл бага тулгарна. 

	Чадвар гэдэг бол хүний төрөлх чанар биш.  Амьдралын явцад үүсэж, хөгждөг чанар юм. Тийм учир чадвараа хөгжүүлэхийг хичээх ёстой. Мэдээж зориг, хатуужил шаардагдана. 

	“Эрдэм бол эрдэнэ” гэж манай ард түмэн ярьдаг. Шинжлэх ухаан техникийн энэ эринд эрдэм мэдлэг чухам эрдэнэ л гэсэн үг. Эрдэм хэмээх эрдэнийг олж авахын тулд цаг хугацаагаа бүрэн дайчил, өнөө сурах юмыг маргааш гэж бүү хойш тавь. Хүн хэзээд зав чөлөөгүй байдаг. Гагцхүү тэр зав чөлөө гэдэг юмыг өөртөө бий болгодог, өөрөө олж чаддаг зориг хатуужил, тэвчээр хэрэгтэй. Боловсрол мэдлэг эзэмшихэд цаг алдаж болохгүй гэдгийг амьдралын туршлагаараа та бүхэнд захиж байна. 

	Эрдэм сурахаар зорьсон залуучуудад хөдөлмөрийн сахилга бат чухал. Хамгийн шаардлагатай, чанга багш бол сахилга бат. Хүн бүхнийг сүүдэр мэт дагаж, түүний сахилгыг алдагдуулж, цагийг хий үрүүлэн, сурах судлах эрмэлзлийг сулруулдаг сүрхий нэгэн саад тотгор байдаг. Түүнийг залхуу гэдэг юм. Тэр залхууг дийлж чадах сахилга бат хүнд хэрэгтэй. 

	Цаг хугацаа үргэлж урсаж байдаг. Яг л түргэн голын урсгал мэт. Ус эргэж урсдаггүй. Хүний эрдэм сурах эзэмших үе бол идэр үе, халуун залуу нас байдаг. Чухам энэ үед мэдлэгээ баяжуулах, чадвараа хөгжүүлэх нь чухал, бүр туйлын чухал. Залуу насаа хоосон өнгөрүүлбэл хойно хэдий гэмшивч, усны урсгал эгж урсахгүйн адил, өнгөрсөн цаг хугацаа, залуу халуун нас хүсэвч буцаж ирэхгүй. 

	Мөн эрдэм мэдлэгийг ажил хөдөлмөр дээр байгаад ч эзэмшиж болно. Ямар нэгэн ажил хөдөлмөр бол уг чанартаа эрдэм мэдлэг юм. Ажиллахын зэрэгцээ боловсролоо ахиулах бүрэн боломж манайд байна. Хэн ажил мэргэжилдээ дур сонирхолтой, идэвхтэй, нямбай, хичээнгүй байвал, тэр амжилтад хүрнэ. Ажил хөдөлмөр залуучуудын оюуны санг дэлгэж, авьяас билгийг илрүүлэн хөгжүүлдэг ёстой. 

	Эрдэм мэдлэг эзэмших чухал нэгэн түлхүүр бол орос хэл сурах явдал юм. Ер нь гадаад хэл, тэр дундаа орос хэл сайн сурвал дэргэдээ үргэлж “ном” гэдэг багшийг дагуулж явна гэсэн үг. “Хэлтэй бол хөлтэй” гэж тун онож хэлсэн үг шүү. 

	Гадаад хэл, орос хэл бие дааж сурахад олон арга бий. Үүнд:

	1. Өдөр бүр үг цээжлэх

	2. Толь ашиглан ном орчуулах

	3. Ном унших гэх зэрэг хүн хүнд тохирсон арга өөр өөр байж болох боловч, замын дундаас хаяж болохгүй гэдэг нь хүн бүхэнд хамаатай. Эрдэм боловсрол эзэмшихийн чухал түлхүүр болсон гадаад хэл, ялангуяа орос хэлийг хичээн сурахыг та бүхэнд захиж байна. 

	Ойрын нэгэн оргилд гарахад, цаана нь өөр нэгэн оргил байна. Түүн дээр гарахад, цаана нь бас нэгэн оргил гарч ирнэ. Зах хязгааргүй юм даа. Давагдашгүй зам гэж шантарч болохгүй. Урагшаа явж байвал нэлээд өндөрт гарна. “Давъя гэвэл давшгүй даваа байхгүй, гаталъя гэвэл гаталшгүй мөрөн байхгүй” гэсэн сургаал үг бий. 

	Даруу зан˗залуу хүний чимэг. Хүмүүсийн хөдөлмөр, сонирхлыг хүндэтгэн үздэг, зөвхөн өөрийн биеийг товойлгохыг хичээдэггүй, өөрийн гавьяа, чадварыг гайхуулахыг урьдал болгодоггүй хүнийг даруу зантай гэнэ. 

	1. Хүн бүхэн нийгмийн идэвхтэй гишүүн байх тавилантай, одоо цагт “Миний юугаа өмсөж, яаж явах нь бусдад ямар хамаатай юм бэ” гэж болохгүй, олныг хүндэтгэж, олонд дуурайл сайтай явахыг хичээх хэрэгтэй. 

	Хүний биеэ авч явах байдалд түүний бодол санаа, ааш зан, эрмэлзэл, хүсэл зэрэг дотоод ертөнц нь тусгалаа олсон байдаг. Өдөр тутмын амьдралд, гэртээ, ажил албан дээрээ, анд нөхдийн дунд, нийгэм олны газар биеэ зөв авч явах нь түүний заншил, хэвшил болсон хүнийг боловсон, соёлтой хүн гэнэ. 

	Боловсон хүн худал хэлэхгүй, үнэн байдлыг зохион нэмж ярихгүй, нөхрийнхөө дутагдлыг засаж, “хазайвал түшиж, халтирвал тулж”, сайн замд хөтөлдөг, хамт олныхоо эв эеийг хүндэтгэж явдаг юм. Учир нь “Ганц мод гал болохгүй, ганц хүн айл болохгүй” гэсэн мэргэн үг байдаг. 

	Та бүхний ажил үйлсэд амжилт бүтээл, амьдралд тань аз жаргал хүсье. 

	Ардын багшийн албанд

	(1985. 03. 26)

	 

	МАХН, Ардын засаг, хувьсгалын анхны өдрөөс эхлэн ард түмнээ соён гэгээрүүлэх, хойчийн залуу үедээ шинжлэх ухааны мэдлэг, соёл боловсрол эзэмшүүлэх бодлого тууштай явуулж, нийслэл хүрээ, аймаг, хотуудад 8˗13 насны хүүхдийг бичиг үсэгт сургах бага сургууль байгуулахыг заасан тогтоолыг 1921 оны намар гаргажээ. 

	1922 оны 4 дүгээр сарын 12˗нд Нийслэл хүрээнээ Багш нарыг бэлтгэх түр сургууль нээгдсэн бөгөөд тэрхүү түр сургуулийг 1923 онд Дунгарын Чимэд, Баатар /Завханы/, Жүгдэрнамжил, Хаснавч /эмэгтэй/, Гомбожав /сүүлд шинжлэх ухааны хүрээлэнд фото зурагчин байсан/ нарын зэрэг багш нар төгсөн гарчээ. 

	Багш нарыг бэлтгэх түр сургуулийг Оюутны сургууль хэмээн нэрлэж, 2 жилийн хугацаатай болгосон. 1924 онд Жүрмэд, Гомбосүрэн, 1926 онд Цэдэн, Намсрай нарын зэрэг багш төгсжээ. 

	Оюутны сургуулийг Багш нарыг бэлтгэх сургууль болгон нэрлэж, багшийн, шүүх цаазын, засаг захиргааны гэсэн З ангитай болгосон. 1928 оны өвөл Б. Цэвэгжав, Өлзийбат, Цэрэндулам, Дэжидмаа, Мангал, Чойсүрэнжав, Шар Ринчин, Банзрагч нарын 8 хүнийг урьдчилан төгсгөж, хавар нь Дагвын Чойжилсүрэн нарын 20˗иод хүнийг багш болгон гаргажээ. Энэ үед багш нарыг бэлтгэх сургуульд Нүннуужав, Эрдэнэбат /Батхаан/, Жамсрангийн Цэвээн /Цэвээн Жамсаранов/, Жамьян гүн, Дашням гүн, Шагж нарын зэрэг эрдэмтэн багш ажиллаж байжээ. 

	Тус сургуулиас 1929 онд Далхжав, М. Дүгэржав, Ц. Дамдинсүрэн, Түвдэн, Х. Пэрэнлэй, Вандаг, Банзрагч, Содномдаржаа, мөн анхны бүрэн бус дунд сургуулиас 1930 онд Додийн Базар, Базарын Барс, Доржбат, Мангал, Батжав, Цэвэгжав, Галсандорж, Гончигжав нарын хүмүүсийг багш болгон гаргасан. 1923˗24 оны хичээлийн жилээс эхлэн Нийслэл хүрээ, Улиастай, Ховд, Хан Хэнтий, Алтанбулаг, Улз голын хошууны төв зэрэг томхон суурин газарт бага сургууль байгуулж, цаашдаа жил бүр бага сургуулийн тоо хошуудад нэмэгдэн, багш нар үлэмж шаардагдахад, ийнхүү Багш нарыг бэлтгэх сургууль, бүрэн бус анхны дунд сургуулийн сурагчдаас урьдчилан төгсгөж, хот хөдөөд багшаар гаргаж байсан үе, 1930 оны 3 дугаар сарын 26˗нд миний бие ардын багшийн албанд томилогдсон билээ. 

	Багшийн сургуулийг Ардыг Гэгээрүүлэх яамны томилолтоор урьдчилан төгсөж, тэр жил Улаанбаатар хотноо нээгдсэн Хар бологчдын бэлтгэл сургуульд очиж, дарга сургагч /захирал/˗тай нь уулзахын өмнө, өмссөн зүүснээ байн байн ажиглаж, биеэ бэлтгэснээ эргэн санаж байна. Тэгэхэд багшийн сургуулиас тавин олгосон даалимбан дээлтэй, өсгий нь хэдийнээ элэгдэж, майжгий болсон ажлын хар гуталтай, малгайгүй байж билээ. 

	Анх 1928 оны намар Улаанбаатарт ирж, дунд сургуульд ороход минь Додийн Базар, Базарын Барс биднийг Зүүн Сэлбийн усанд оруулж /одоогийн арслантай гүүрнээс өмнөхөн/, хиртэй хувцсыг минь сольж байсныг саналаа. Тэгэхэд ус хүйтэн байсан байх даа? гэж бас бодлоо. Тэгээд шуудхан явж, томилолтын сургуульдаа очив. Тэр сургуулийн захирал Очирханд анх уулзахдаа: “Залуухан багштай болжээ. Сайн байна. Монгол бичиг, тоо бодлого, түмэн бодис, дэлхийн байдлын хичээлийг чи заана. Түүнээс гадна сурагчдын биеийн тамирын бүлгэмийг чи удирдана. Сургуулийн ханын сониныг эрхлэн гаргана. Эвлэлийн 9 дүгээр үүрт бүртгүүлэх хэрэгтэй. Ингээд хоёулаа ажиллана даа” гэж билээ. Эхний өдөр латин үсгийн, дараа нь тоо бодлогын, тэгээд түмэн бодисын хичээл заалаа. 

	Бишрэнгүй байдалтай суух сурагчид надаас нэлээд ахмад хүмүүс байв. Өдөр бүр 6 цагийн хичээл заадаг байлаа. Дэлхийн байдлын хичээл дээр нар, сар, газрын бөмбөрцгийн эргэлтийг самбарт дүрслэн зурж заасныг минь Ядамсүрэн гэдэг хувраг дэвтэртээ маш гоёмсог зурсныг нь үзээд, хичээлийн дараа түүнтэй уулзаж, ханын сонины тэргүүн чимэг, магнай˗улаан туг зуруулав. Тэрээр салхинд намиран хийсэж буй байдлаар улаан туг маш үзэмжтэй зурлаа. Түүнээс хойш Ядамсүрэнгээр ханын сонины бүхий л зургийг зуруулдаг, манай сургуулийн ханын сонин сайн гэж магтагддаг болж билээ. Тэрхүү сурагч Ядамсүрэн хожим нь соёлын алдартай зүтгэлтэн, Ардын зураач болсон юм. 

	Биеийн тамирын хичээлд голдуу модон морин дээгүүр харайх, урт, өндрийн харайлт, уралдах, барилдах зэрэг дасгалыг сургуулийнхаа хашаанд хийдэг байлаа. Биеийн тамирын хичээл удирдан буй багшаа сурагч Ринчиндорж (Сүүлд бага эмч болсон) мөрөн дээрээ суулгаад ийш тийш гүйдэг, багш нь ч нас бие тэнцүү сурагчидтайгаа барилдаж ноцолддог байж билээ. Ийнхүү сурагчидтайгаа ижилхэн болчхоод л тоглож наадах нь 15 настай тэр багшид тааламжтай байсан нь илт. 

	Ер нь 1930 оны үеийн багш нар бараг цөм залуухан хүмүүс байсан. Тэдний дотор хамгийн бага нь нэг үе энэхүү дуртгал бичигч гайхал˗Би байсан нь түмэн үнэн. Ай бурхан минь, өөрийгөө магтах гээд л. . . Сурагчид маань эртний мэргэдийн сургасан ёс журам, цэвэр ичимтгийг эрхэмлэн сахиж, багшийнхаа үгнээс огт гаждаггүй, архи тамхийг жигшин цээрлэдэг, гэрийн даалгавраа нямбай, нягт биелүүлдэг, хичээлд багшийнхаа орох бүрд нэгэн зэрэг босож мэндлэх, Цагаан сарын шинийн нэгэнд заавал золгох зэргээр багшаа хүндэтгэх нь хүн бүрийн гүйцэтгэх үүрэг, сахих журам болчихсон байдаг сан. 

	Би удалгүй Эвлэлийн 9 дүгээр үүрт бүртгүүлэв. Энэ үүр манай сургуулийн өмнөд дэнжийн доор байдаг нэгэн клубт хурал цуглаан хийдэг, гишүүдийнхээ хүчээр жүжиг тавьж, концерт гаргадаг байлаа. Тэнд тавьдаг жүжгүүд нь ядуучуудыг баячууд хэрхэн боолчилдог, сахил санваараа гажуудуулсан лам нар энэрэх нигүүлсэхийг огоорсон тухай болон шунахай ховдгийн туйлд хүрсэн ноёдын заль мэх, догшин дүрийг шүүмжлэн үзүүлж, хувьсгалын үйл хэргийг сурталчилсан утгатай байдаг сан. Ийм жүжгийн заримд миний бие ядуу айлын хүүхдийн дүрд тоглодог байж билээ. Герман улсад суралцаж байгаад, 1930 оны зун буцаж ирсэн Гэмпилийн Цэвээн, Бавуу, Төмөрийн Нацагдорж, Баярын Доржсүрэн, Донровын Намдаг, “Шолохов” хэмээх Цэвэг зэрэг залуучуудын хамт голын цэнгэлдэх хүрээлэн байгуулах ажилд оролцож, гар бөмбөг, хөл бөмбөг тоглох, гранат, жад шидэх зэрэг биеийн тамирын дасгал, тэмцээнд оролцон, Гэмпилийн Цэвээнээр герман хэл заалгаж, “Герман Цэвэгмид” гэгдэж явлаа. 

	Өдөр бүр хичээлийн дараа хоол идэхээр баруун зах (одоогийн Туул рестораны орчим) тийш явахдаа манай сургуулийн өмнөхөн талд хашааныхаа үүдэнд хааяа сууж байдаг эрдэмтэн Цэвээн (Цэвээн Жамсаранов) багшийнхаа дэргэдүүр өнгөрөхөд багш маань “Наашаа суу” гэж хажуудаа суулгаад, Хар бологчдын бэлтгэл сургуульд заадаг хичээлүүд, сурагчдынх нь идэвх оролцоо, Улз голын хошууны дэвсгэр нутагт ямар уул, ус, сонин газар байдгийг, ялангуяа Угтам хан уул, Угтамын хийд, Цагаан нуурын тухай дахин дахин асууж сонирхдог сон. Ийнхүү хар бологчдын бэлтгэл сургуульд багш байхдаа Цэвээн багштай олон удаа уулзаж, Монгол орны газарзүйн байдлын талаар түүний яриаг сонсож, балчир оюун бодлынхоо хэр хэмжээгээр санаандаа орсон бүгдийг асуун сонирхож, “Цэвээн гэдэг эрдэмгүй, мунхаг боловч” гэж өөрийгөө бичдэг, нэн даруу, дөлгөөн, ихэмсэг бус, эелдэг зан авир, далай мэдлэг эрдмийг бишрэн байдгаа санаж байна. 

	“Ном их унших хэрэгтэй. Номыг хүндэтгэдэг, номыг үргэлж уншдаг хүн эрдмийг өвөрлөнө. Эрдэм нь гэгээн, мунхаг нь харанхуй юм” гэх зэргээр Цэвээн багш мэргэн сургаалаа айлддаг, хайрладаг сан. Цэвээн багшийн орчуулсан “Хөх Монголын хөх туг”, зохиосон “Орчлонт ертөнцийн байдал”, “Монгол орны дэлхийн байдал” зэрэг номыг дахин дахин уншдаг сан. Мөн шинжлэх ухааны үүсэл, ашиг тусын тухай нэгэн эрдэмтний номыг орчуулан хэвлэхдээ “Шинжлэх ухааныг хүндэтгэн үзэж буй улсад эрдэм соёл мандан дэлгэрээд, ач тус нь олон түмэнд түгж буй. Хэдийгээр боловсон улс боловч, хэрэв шинжлэх ухааныг эс хүндэтгэвээс урагш давшиж үл чадна. Манай Монголын оюутныг шинжлэх ухаанд боловсруулан, аливааг мэдээд, аливааг чадах болговоос сая ардын гэгээн засаг тулгуурыг олмуй. 

	Монголын газар орон, ард түмэн, аж үйлдвэр, хэл бичиг, эх түүх зэргийг шинжилж суралцах оюутныг цуглуулах ба ард олны үзэх шинжлэхэд хэрэгтэй зүйлийг бүртгэсүгэй хэмээн байгуулсан шинжлэх ухааны эхэн суурь ˗ Судар бичгийн хүрээлэнгийн гаргасныг намын нэгдүгээр их хурал сайшаан улам бүр хөгжүүлэхээр бат тогтсон боловч сүүлийн үест Судар бичгийн хүрээлэнг устгаж, Ардыг Гэгээрүүлэх яамны албаны нэгэн хэлтэс болгосон нь хөгжүүлэх, хөмрүүлэх хоёрын алин нь болох вэ? Ардын нам, эвлэлийн олон гишүүд доор доороо учрыг мэдэж, шинжлэх ухааныг хүндэтгэн үзэж, хөвгүүд дүү нар, охид авхай нар юугаан бага, дунд ба тусгаар сургуульд зориг гарган явуулагтун. Монголын олон сургууль ба шинжлэх ухааныг эрхлэх асан Судар бичгийн хүрээлэн мэтийг тэтгэгтүн. Өөрсдөө ч улам улам суралцахыг хичээгтүн. Олзонд бага үгүй, үрд ганц үгүй. Эрдэмд орой үгүй биш үү? хэмээн хун шувуун гарвальт сэргэ /морин уяаг буриадад ийн хэлнэ/˗т, хоройхон өвгөн эцэгт, хорь буриад яст, худанса шарайд овогт Жамсрангийн хөвүүн Цэвээн ёслов. Ум сайн, амгалан болтугай гэсэн, заримдаа Аюурвасид, эсхүл “Уулын өвгөн орчуулав” гэх зэргээр төгсгөсөн ном, зохиолыг дахин дахин уншдаг байснаа санаж байна. 

	Эрдэмтэн Цэвээн Монгол оронд эрдэм боловсрол ундрах ариун булгийн эхийг анх засалцсан гавьяат эрдэмтэн, багшийн багш бөлгөө. 

	Тус оронд төрийн сургууль байгуулах тухай Автономитын Гадаад яаманд 1912 дугаар оны 3 дугаар сарын 30˗нд /Олноо өргөгдсөний 20 дугаар он/ өргөсөн бичигтээ: “Гадаадын олон хүчирхэг улсын хамаг чадал нь гагцхүү элдэв ухааны эрдэмд нэвтрэлцэн, дээд, доод, эр, эм ялгалгүй цөм бага наснаас нь хэрээрээ дунд, их, гурван зэргийн сургуульд явж, зүйл бүрийн ухааныг өөр өөрийн төрөлх хэл дээр суралцсанаар энэ мэт хүчирхэг болжээ” гэсэн байдаг. Цааш нь өгүүлэхдээ “Манай Монгол өөрсдийн хүч чадлаа бадруулан, төр улсаа мандуулъя гэвэл охид, хөвгүүдээ олон ухааны эрдэмд сургахыг эрхэмлэх нь зүйтэй. Үүний тулд улсын төв нийслэл хотноо дав даруй бага сургууль нэгийг байгуулж, дөрвөн аймаг ба дагаар орсон аймгууд тус бүрд бага сургууль тогтоож, олон эрдэм ухаанд багачуудыг сурган, ард албатны мунхгийн харьцангуйг эрдмийн зул бадруулж гийгүүлсүгэй” гэх зэргээр бичсэн байдаг. 

	Төрийн сургуульд албан ёсоор томилогдсон анхны хоёр багшийн нэг нь эрдэмтэн Цэвээн /Цэвээн Жамсаранов/ байжээ. Иймээс Цэвээн багш тус улсад эрдэм боловсрол хөгжүүлэх буянт үйлсэд хувьсгалын өмнөх, автономит засгийн үеэс эхлэн өгөөмөр хандиваа оруулсан бөгөөд хувьсгалын дараа ч Багш нарыг бэлтгэх сургуульд дэлхийн байдлын тухай хичээл заадаг байсан тухай дурсамжийнхаа эхний “Эргэн дурсахад” бүлэгт өгүүлсэн билээ. 

	Багш нарыг бэлтгэх сургуулийн багш байхдаа Цэвээн багш өөрийн үүсгэн байгуулсан Судар бичгийн хүрээлэн /одоогийн академи/ ˗ийн эрдэмтэн зөвлөхийн албанд хүчин зүтгэж байсан ажээ. 

	˗2˗

	Багш нарыг бэлтгэх сургуулийн сурагчийн ширээг орхиж, анх тэргүүн багшаар томилогдон очсон Хар бологчдын бэлтгэл сургуульд нэг жил илүү багшийн ажил хийж, хичээл заах туршлага бага зэрэг эзэмшин, нас ч 16 хүрсэн, 1931 оны намрын нэг өдөр Ардыг Гэгээрүүлэх яамны эрхэлсэн түшмэл Нацаг гуай дуудаж, Говь˗Алтай аймагт багшаар явуулна гэхэд нь Дөрвөд аймагт очих хүсэл илэрхийлэв. Учир нь надтай нутаг нэгтэй Базарын Барс гэдэг хөвгүүн “Хоёулаа Дөрвөд аймагт очиж хамт ажиллая” хэмээн ятгаснаас тийнхүү миний хүсэлт гаргахад Нацаг гуай “Томилолтын газар үг дуугүй явах ёстой” гэж нэлээд ухуулж байгаад, хэд хоногийн дараа шийдвэрээ өөрчлөн, Дөрвөл аймагт явуулах болсон билээ. 

	Тэгээд баруун аймгуудад томилогдсон Базар, Аюурзана, Жалцан, Цэвээн, Бадам, Жанчив, Чимэд /эмэгтэй/, Мөнх, Санжаасүрэн, Цэдэвдорж, Лхам, Дарьсүрэн, Даржаа зэрэг багшийн хамт 1931 дүгээр оны 8 дугаар сарын 20˗ны өглөөний 8 цагт Улаанбаатараас гарч, Дөрвөд аймгийг зорьсон тухай “Тавин жилийн дараа” гэсэн бүлэгт бий. Энэ бүлэгт бичигдээгүй зарим зүйлийг энд нэмэн бичив. Үүнд Улаангом дахь Аж ахуйн сургуульд багшилсан хичээлийн нэг жилийн хугацаанд залуу багшид тохиолдсон зарим учрал, ажиглагдсан зүйлсийн тухай өгүүлнэ. 

	Аймгийн төвд ажиллах үедээ алдаг оног хөтөлсөн тавь гаруй жилийн өмнөх тэмдэглэлийн дэвтрийг сөхөн үзвэл, “Дээр тэмдэглэвэл зохивч умартсан нэгэн зүйлийг нөхөн бичив” гэсэн гарчигт: “Улаан чулууны харшийн наад баруун этгээдэд 5 км˗ийн хэртэй газар, замын урд талд агуй бүхий хүрэн толгой буй бөгөөд тэрхүү толгойн чулуу нь урьд хайлмал байгаад царцсан байдалтай, мөн том том амьтдын яс чулуу мэт болсон янзтай нэгэн газар байна” хэмээн бичжээ. 

	Энэ нутгаар морин өртөөгөөр аялж, энэ тэмдэглэлийг бичиж, том хүрэн чулуунуудыг уулын ар луу өнхрүүлж явсан цагаас хойш хэд хэдэн арван жил өнгөрч, магнайд гурван гүнзгий үрчлээ суусны дараа Эгийн даваагаар давахаар зорьж явахдаа дээр дурдсан хүрэн толгойн ард хүрч, замын хоёр талаар хэвтэх том чулуунуудыг Амгалан, Энхээ, Борис нартаа үзүүлэн, “Эдгээр нь урдах хүрэн толгойн оройгоор миний өнхрүүлсэн чулуу юм” гэхэд тэд машид сонирхон, үнэн худлыг нь шалгах гэсэн юм шиг нэг том чулуу түлхэн хөдөлгөж байлаа. 

	Цааш мөнхүү тэмдэглэлийн дэвтрийг сөхөн үзвэл: 1931. 10. 19˗ний өдрийн тэмдэглэлд, “Анхны хоршоонд очиж, малгайн үнэд 525 төгрөг өгч, хоёр анги баримтыг гаргуулан авч, тэндээс Утасны хороо дайрч коммунд хүрээд, гуанзнаа очиж хоол идээд, гарч явтал, Барстай уулзаж байрандаа ирвэй” гэсэн байна. Тэр үед сурагчдыг улсын зардлаар дөрвөн улирлын хувцсаар хангаж байжээ. Иймээс сурагчдад зориулж өвлийн малгай захиалж, үнийг нь төлсөн тухай тийнхүү тэмдэглэсэн ажээ. 

	Утасны хороо дайрсан нь дарга Очирбатаар орос хэл заалгадаг байсан учир ээлжит хичээлдээ очсон хэрэг буй заа. “Тавин жилийн дараа” бүлэгт: “Мөнөөхөн утасны хорооны дарга Очирбатаар заалгаад өдөрт 2˗3 үг цээжилж эхэлсэн билээ” гэж бичсэн минь бий. Нэр дурдагдан буй Очирбат бол ихэмсэг байдал огт үгүй, эелдэг сайхан зантай, энэрэнгүй нигүүлсэнгүй сэтгэлээр бидэнд болон эгэл олонд ханддаг, хүнд тус болохыг ямагт хичээдэг, мэдлэг боловсрол сайтай сэхээтэн хүн байсан юм. “Зан сайтай айлд гийчид цугладаг, замаг сайтай усанд шувуу суудаг” гэдэг үнэн. Соёлын довтолгооны /бичиг үсгийн/ багш Моломын Чимэддорж, манай сургуулийн захирал Базарын Барс бид нар бараг орой бүр тэднийд цугларч, ойр холын сонин яриулдаг, “Хорол” гэдэг тоглоомоор тоглодог, орос хэл болон морзын үсэг заалгадаг сан. 

	1932 оны зун Барстай хамт Очирбатындаа очлоо. Гэтэл Очирбат маань мэдрэлийн хүнд өвчин туссан, хэвтэрт байж билээ. Тэгээд Барс бид хоёр арваад хоног ээлжлэн сахиж байгаад, Улаанбаатар луу явуулсан. Хожим нь сонсвол бие нь эдгэрээд, Хөвсгөл аймгийн Хатгалд ажиллаж байгаад, баригдаж сураггүй болсон тухай сонссон. “Очирбат сайн хүн, сайхан хүн байсан юм” гэж М. Чимэддорж, Б. Барс бид нар одоо ч ярилцаж, 1937 оны цуст яргалалд өртсөнд нь харамсаж байдаг. 

	1931. 10. 20˗ны тэмдэглэлд “Стормонг”–той гэрээ хэлэлцэв. Энэ орой хурал болов. Гомбожаваас КИМ3˗ийн Тогтоолыг тайлбарлав. Гишүүдийн сахилга батад хэдэн зүйл сануулга өгөв. Цэдэвдоржоос захидал хүлээн авав” гэж бичсэн байна. 

	1931. 10. 21˗ний тэмдэглэлд: “Барс хөдөө гарав. Энэ орой хурал болох гэсэн нь гишүүд цугларсангүй. Нөхөр Бисага столоо цохиж байгаад их л ширүүнээр гишүүдэд сануулга хэлэв” гэсэн байна. 

	1931. 10. 22˗ны тэмдэглэлд Цэдэвдоржид захидал илгээв. Бисаагаас надад хэлсэн нь: “Чамд гишүүний хувиар даалгая. Чи үүрийн тэргүүлэгчдэд З хоноод нэг удаа сонин гаргахаар хэлж байсугай” гэхэд нь Ноосойд хэлтэл, тэрээр бичиг мэдэх гишүүн үгүй хэмээв. 

	Хурал болов. Намын хянан байцаах коллегиос Улаангомын нэгэн сүмийг буулгасны туйпуу зэргийг авсан этгээд нарыг донгодон шийтгэснийг сонсгоод, эд нар дацан сүмийн юмыг авч, намын дотор ихээхэн хор хүргэв. Хэдийгээр ард олноос цуглуулсан хөрөнгөөр үйлдүүлсэн зүйл боловч, эвдэрч муудаж байхад хэн ч ойр нь хүрч үл болмуй. Энэ нь намын бодлого хэмээв” гэж бичсэн байна.  

	1931. 10. 23˗ны тэмдэглэлд “ Нөхөр Баасанжаваас Цэнгэлдэх дээрх төмрийг авах зөвшөөрөл авав. Үүнийг Байто сонсож байв. Энэ өдөр нөхөр Байто хонь эрэхээр өртөөний мориор яваад, 20 шахам хонь олсон бололтой. Мөн 2 эсгий нэг бүр 15 төгрөгөөр аваад ирэв. Энэ өдөр миний бие анхны хоршооны Лхамаас хүзүүний торгон ороолт 5 төгрөг 65 мөнгөөр худалдан авав” гэх зэрэг сургуулийн болон амин хувийн ажил амьдралын зүйлийг бичсэн байна. 

	Мөн 1931. 10. 25˗ны тэмдэглэлд “Чамайг үүрийн тэргүүлэгч болгов. Хэргээ хүлээж авсугай” хэмээн манай сургуулийн зүүн хаалган дээр Шаравсэнгээ надтай уулзаад хэлэхэд нь,”Маргааш хүлээн авъя. Энэ өдөр би баахан ажилтай” гэхэд минь “Олон хүнд ажил хүлээлгэн өгнө. Заавал хүлээж ав” гэхэд нь миний бие буцаж гэртээ ирээд, уул хэргийг авав. Авсан зүйлс гэвэл 43 анкет ба гишүүдийн хуучин бүртгэл зэрэг болно. Шаравсэнгээс хэлсэн нь: “Долоон тэргүүлэгч буй. Та ерөнхий нарийн бичгийн дарга бөгөөд бүхий л хариуцлагыг та хүлээнэ. Гишүүдийг сахилга баттайгаар ажиллуулах хэрэгтэй. Чадвартай гишүүдээр сахилга батад нь тулган ажил хийлгэх хэрэгтэй” гэх зэргээр зааварлаад, “Тогтоолуудыг дараа өгнө” гээд гарч одов” гэсэн байна. Энэ нь Дөрвөд аймгийн төвийн Ленин коммуны дэргэдэх ХЗЭ˗ийн үүрийн НбД˗аар сонгогдоод, үүрийн бичиг хэргийг урьдах тэргүүлэгч Шаравсэнгээгээс хэзээ, хэрхэн хүлээн авсан тухайгаа бичсэн тэмдэглэл ажээ. Тэр үед эвлэлийн үүрийн хурлыг сар тутам хийж, гишүүдийн сахилга бат, ажлын хариуцлагыг сайжруулах асуудлыг байн байн ярилцдаг, шөнө дүлийн цаг болтол хуралддаг сан. 

	1931. 10. 26˗ны тэмдэглэлд “Зуух бариулах тухай харилцан хэлэлцэв. Энэ өдөр Очирбатаар зургаа авхуулав. Ариун цэврийн ажлаар яваа Хандсүрэнгээс үүрт ном, сонин зэргийг хүлээн авав. Бас эвлэлийн хорооны Хөхдэйд орлогч учрыг хэлсэнд “Жинхлэх өргөдлөө хурлаар оруулсугай. Жинхлээд өгнө. Тэгээд та хэргээ хүлээн авсугай” хэмээн хэлэв. Мөн үүрийн ажлын тухай асуух гэхэд, Хөхдэйгээс “Хуучин тэргүүлэгч Шаравсэнгээгээс лавлаж мэдсүгэй” гээд Шаравсэнгээд “Чи сайн хэлж өгөөрэй” гэв. Энэ өдөр Очирбатаар заалган, буриад өвгөн Шараваар матрас хийлгэж авахаар болов. Энэ өдөр тус сургуулийн сурагчид махгүй хоол хийв. “Цадсангүй” хэмээхэд дахин нэмэлт хоол хийлгэв” гэж бичсэн нь сурагчдын суудаг гэрт шавар зуух бариулсан болон эвлэлийн орлогч гишүүн байснаа жинхлүүлэх талаар ярилцсанаа хийгээд өвгөн Шараваар тэмээний ноосон матрас хийлгэж, орон дээрээ дэвсэх дэвсгэртэй болсон зэргээ тэмдэглэсэн аж. 

	Тэрхүү Шарав эсгий гэрт шавраар намхан зуух барьсан нь маш дулаан, хувцас хунар цэвэрхнээр оёдог, амттай сайн хоол хийдэг, маш уран гартай, хүнд тусч, эцэг ёсны халамж, эелдэг сайхан зантай өвгөн байдаг сан. 

	Миний тэмдэглэлийн хуудаснаа гишүүдийг цэрэгжүүлэх буудлагын сургууль хийлгэж буй, Зоригт хааны ордонд сурагчдаар жүжиг тоглуулсан, Эвлэлийн хорооны Хөхдэй, Баттулга нартай уулзаж, үүрийн ажлын талаар зөвлөгөө авсан болон эвлэлийн хуралд суусан, СТОРМОНГ˗оос ёотон, даавуу авсан, Ховдын малын эмч Доржоос чихэр, боов бэлэглэн ирүүлснийг хүлээн авсан, зургаан зүйлийн ажлаар сумдаар явсан зэргийг тэмдэглэсэн байгаа боловч гүйцэд бус, өдөр алгассан, гол зүйлийг олж бичээгүй нь одоо үзэхэд илэрхий байна.  

	Тэр үед аймгийн төвийн албан хаагчид, эвлэлийн гишүүд Шижээ, Бадрах нар ийм тийм хүмүүс байсан гэж шивэр авир ярилцдаг, зүүн барууны нугалаа хугалаа гэх зэргээр шүүмжилдэг байсныг сонсож, учрыг олж ядан гайхдаг байснаа санаж байна. 

	1932 оны хаврын нэг өдөр аймгийн Дотоодыг хамгаалах газрын хэлтсийн дарга Цэндсүрэн эвлэлийн гишүүдийг цуглуулан, Хөвсгөл, Архангай зэрэг аймагт хувьсгалын эсэргүү бослого гарсныг мэдэгдэн, Улаангомын хүрээний лам нарын байдлыг сайтар ажиглах, шөнийн цагт ээлжлэн манаа гаргах зэргээр сонор сэрэмжтэй байх тухай яриад, нам, эвлэлийн зарим гишүүдэд винтов буу тавин олгохыг харсан, мөн энэ оны хавар Өндөрхангай, Зүүнхангай сумдынхан хоршооныхоо барааг хуваан авсан тухай ярилцахыг сонссон. 

	Энэ үеэр миний бие сурагчдаа аваад, газар тариалангийн практик хийлгэхээр Баруунтуруун хэмээх газар өртөө дамжин очоод, морь, шараар модон анжис чирүүлэн, баахан газар хагалж, будаа тариад буцсаныхаа дараа сургуулийн зуны амралтын үед зүйл бүрийн ажлаар сумдад томилогдон явдаг сан. Үүний баримт болгож Хяргас, Өндөрхангай зэрэг сумдаар явж байсан унааны зарын бичгийг энд сийрүүлбэл: 

	“22 оны 6˗р сарын 07˗ноо, дугаар 985, Дөрвөд аймгийн захиргаанаас зар олгосон учир эдүгээ Хяргас, Өндөрхангай зэрэг сумдаар явах Цэвэгмидэд өртөө ба нийгэм тутмаас унах морь 1, морьтой улаач 1, морин ачаа 5˗ын хамтаар, 10 хоногийн хугацаагаар олгов. Хойш хураалгасугай” гээд дундаа соёмбо бүхий дугуй тамганы гадна хүрээнд БНМАУ, Дөрвөд аймгийн захиргаа” хэмээн латин бичгээр, соёмбын хоёр талд “Дөрвөд аймгийн захиргаа” хэмээн монгол бичгээр бичсэн тамга дарсан байна. 

	Бас аймгийн захиргааны дээрх тамга бүхий нэгэн үнэмлэх буйг сийрүүлбэл:

	“22 оны 7˗р сарын 16˗наа, дугаар 20. Дөрвөд аймгийн Гэгээрлийн хэлтсээс үнэмлэх олгосон учир, эдүгээ энэхүү Цэвэгмид болбоос, Хойлогт Аж ахуйн сургуулиас мөнгөн хонжвортой сугалаа гаргахаар очсон нөхөр мөн болохыг илэрхийлж үнэмлэх олгов. Аймгийн дарга, байцаагч. . . ” гээд гарын үсэг зурж, дээр нь дугуй тамгаа даржээ. 

	Дээр дурдсан зар бичиг, үнэмлэх хоёрт гарын үсэг зурсан хүмүүсийн нэрс татлан бичсэн болон олон арван жилийн хугацааны урсгалд идэгдсэний учир гаргаж уншихад бэрхтэй болжээ. Иймээс тайлж үнэнээр бичиж чадаагүй, тааж бичихээс энэ удаа түдгэлзэв. 

	Бас бичиг үсэгт сургах бүлгэмийн ажил шалгахаар хэд хоног хойд зүгийн сумдаар яваад, шөнө оройхон аймгийн төвд ирээд, амарч унтахаар завдан байтал, Гэгээрлийн хэлтсийн байцаагч Чогдон: “Манай засаг төр өөрчлөгдсөн. Улаанбаатараас төлөөлөгчид ирээд байгаа. Маргааш хурал цуглаан болно” гэхэд нь их л гайхаж билээ.  

	Маргааш нь аймгийн төвийнхнийг биеийн тамирын талбайд цуглуулан, Улаанбаатараас ирсэн төлөөлөгчид, зүүний нугалаатны бүлгийн удирдагчид анх баруун тийш хэлбийж эхлээд, дараагаар нь зүүн тийш эргэж, намын журмыг завхруулан, хувьсгалын эсэргүү хөдөлгөөн гарах шалтгааныг буй болгосон юм. “Зүүний нугалаатны завхралыг манай нам буруушаав” гэх зэргээр илтгэн, шинэ эргэлтийн бодлогыг тайлбарласныг санаж байна. 

	Тэгээд удалгүй Ленин коммуныг тараасан бөгөөд анх 9000 хоньтойгоор байгуулагдсан энэ коммун татан буугдах үедээ ганц хуцтай болсон байлаа гэлцдэг сэн. Үнэн худлыг бүү мэд, хүмүүсийн ярилцахыг сонссоныг л энд бичив.  

	Шинэ эргэлт гэгч болж, “Баяжигтун” гэсэн лоозон аймаг даяар тархав. Надтай хамт Дөрвөд аймагт анх очсон зарим багш “Одоо буцлаа” гээд явж байх нь нэг бус удаа тааралдав.  

	1932 оны зуны сарууд нэг л уйтгартай байв. Наадаж тоглодог сурагчид ч гэр гэртээ харьчихсан, аймгийн клуб (Зоригт хааны ордон) ч хаалттай, Жаргал, Хувьт зэрэг сурагчдын аав ээж нь “Манайд очиж айраг, тараг ууж амар” гээд морь хөтлөөд ирэх нь уярах сэтгэлийн утсыг хөндөн баярлуулавч, алс хол үлдсэн аав ээж, эгч дүү нараас ойрд сураг чимээгүй, “Улаанбаатар очно” гээд мордож, Чандмань уулын зүүн сугаар далд орогсдын бараа удтал замхрахгүйг ширтэн, нэгийг биш хоёрыг, хоёрыг ч биш олныг бодон зогсдог боллоо. Олон тэр бодлын дундаас онцлон товойх нь унасан газар, уусан ус, унаж давхидаг шарга морь харагдах шиг, авралын дээд аав ээж, төрөл төрөгсөд үзэгдэх шиг, “Буц”, “Чөлөө гуй” хэмээн хэн нэгний шивнэх нь чихнээ сонстох болж билээ. 

	Аймгийн Гэгээрлийн хэлтсийн байцаагч Чогдонтой уулзаж, чөлөө гуйв. Хэд хоногийн дараа Чогдон байцаагч манай гэрт ирж, “Чамд чөлөө олгов” хэмээн мэдэгдэв.  

	Хэд хоногийн дараа Тагна Тувад суугаа манай элчин сайдын нарийн бичгийн дарга Равдансамбуу ачааны жижигхэн машинтай Улаангомд ирээд, Ховд орохоор завдаж байхад нь тааралдаж, машиндаа суулган Ховд хүргэхийг гуйлаа. 

	Тэр хүн “Тэг, хүү минь” гэв. Түүний машинд суугаад, Ховд хот орохоор явахдаа анх Ховдоос Улаангом хүртэл морин өртөөгөөр аялахдаа дайрч өнгөрсөн, хоноглож амарсан газруудыг таньж, өнгөрсөн бүхнийг сэтгэлдээ ургуулан, ирээдүйг хүсэн хүлээж явлаа. Ховдод ирээд малын эмч, хуучин танил Доржийнд бууж, Улаанбаатар хот орох шуудангийн машин явах өдрийг хүлээж арваад хоносны дараа шуудангийн машинд багтах болсондоо баяр хөөртэй, замын хүнс болгож Доржийнхоо өгсөн хагас шуудай боорцгийг үүрээд, Ховд хотын дундуур урссан жижигхэн горхины хөвөөгөөр, хөгшин буурал улиас модны ёроолоор яаран сандран гүйсээр хүрч билээ. 

	Шуудангийн машины тэвш дүүрэн хүн суулаа. Тэгээд бид Улаанбаатар хүрэх замдаа бараг буудал бүхэнд шахам хоноглож явсан санагдана. Нуур могойн буудал дээр унтахдаа машин дээр орхисон замын хүнс˗хагас шуудай боорцгоо маргааш өглөө нь гэрт оруулж, хар цайтай идэх гэсэн минь хулгай авчихсан байлаа.  

	Нуур могойгоос Улаанбаатар хүртэл буудал бүрд хар цай ууж, хамт зорчигчдын хааяа “Май” гэж сарвайх боорцгийг горьдон харж зогсон, зарим өдөр зөвхөн хар цайгаар өл залгасаар Улаанбаатар хотод эгж ирээд, Бичиг үсгийн багш нарыг бэлтгэх курст 1932 дугаар оны 11 дүгээр сарын 15˗наас томилогдон ажиллав. 

	Бичиг үсгийн багш нарыг бэлтгэх курс

	Бичиг үсгийн багш нарыг бэлтгэх курс нь тэр үеийн гурван гудамжинд (барагцаалбаас одоогийн Лениний музейн ар орчимд болов уу) шавар хэрмийн дотор байсан хэдэн жижиг шавар байшинд хичээллэдэг, сурагчид нь мөн нэгэн шавар байшингийн хоёр өрөөнд эрэгтэй, эмэгтэйгээр ялгаран байрладаг сан. 

	Хэрмийн зүүн буланд энэ сургуулийн захирал Лодой, гэргий Цэрэндуламын хамт бяцхан эсгий гэрт суудаг. Хэрмийн баруун талд жижигхэн эсгий гэрт би суудаг бөгөөд латин үсэг, тоо бодлого, түмэн бодисын хичээл заадаг байлаа. 

	Хэрэв надаас яагаад ахмад зохиолч гэгдэх болов? гэж асуувал: (1986. 02. 19. )

	1. Зохиолчдын анхны бүлгэмд 1930 оноос эхлэн явж, Д. Нацагдорж, С. Буяннэмэх, Цэндийн Дамдинсүрэн нарын бүтээлээс суралцсан. 

	2. Багшийн албанд бага идэр наснаас эхлэн хүчин зүтгэж, хүүхэд уншихад зориулсан өгүүллэг, шүлэг, найраглал зохиохыг оролдож явсан. 

	З. ”Хөх Монголын хөх туг” гэсэн зохиолоос эхлэн 20, 30˗аад оны үед Монгол хэл дээр байсан номуудыг уншиж байсан. 

	Би байгалийн багшийн ажилд насныхаа ихэнхийг зориулсан. Миний бичсэн зохиолуудад уул, ус, ургамал амьтны тухай нэлээд үг утга гардаг. Жишээлбэл, “Туулай” гэдэг шүлэг: 

	“Борхон туулай бөмбөн бөмбөн үсэрч, 

	Боролж шугуйн дундуур дэгдэн дэгдэн дэвхрэхэд,

	Босоо хоёр чих нь сэртэн сэртэн хайчилж,

	Богино хархан сүүл нь годос годос хөдөлнө” гэж эхэлдэг. 

	 

	“Аялах замд” гэдэг шүлэгт:

	 

	Халуун зүрх нь хайрт нутгаа хөөрхийлсөн

	Харах нүд нь уул усаа энхрийлсэн

	Мянга түмэн аргалийн сүрэг бэлчээрлэх нь

	Миний сэтгэлийн баясгалан болон үзэгдэнэ. 

	Агь гангын ариун хэвтэш үргэлжилсэн

	Алим жимсний сэрүүн ундаа сэнгэнэсэн

	Өнгийн цэцэг дэлбээгээ дэлгэн мишээсэн

	Үржил сайт уудам талын дундуур

	Түмэн түмэн хулан чихтэн багшраад

	Түүхт Монголын баялгийн далай болж

	Саян сая зээрэн сүрэг жирэлзээд

	Сааралгүй өсөхийн сайн бэлгэ үзэгдэнэ гэсэн байдаг. 

	 

	“Хөхөө”, “Үнэг”, “Ойд”, “Хамхуул” гэх зэрэг хүүхэд уншихад зориулсан нэлээд шүлэг зохиол бичиж явсан. Саявтар “Мэнэнгийн тал”, “Буйр нуурын эрэгт” гэсэн шүлэг бичсэн. “Мэнэнгийн тал” гэдэг шүлгийн төгсгөлийн хоёр бадгийг уншъя. 

	“Зэллэн нисэх шувууд

	Зэрэглээн далайг ширтэж,

	Өрвөлзөх сэмжин үүлний

	Өлмийг сэвэн халина. 

	Газрын холыг зорих

	Галуун цуваан мэлмийд

	Элгэн нутаг нь мишээж

	Эргэх зүгийг нь сэрүүлнэ. 

	 

	Мөн “Буйр нуурын эрэгт” гэсэн шүлгийн төгсгөлийн гурван бадгийг уншвай. 

	 

	Нарлаг сайхан эрэг дээр минь

	Налайж тавлаж зугаацах зочид минь

	Холоос буцах шувуудын адил

	Хойно хойноосоо ирэх гийчид минь

	Мяндсан зөөлөн элсийг минь

	Хоггүй цэвэр ариун хадгалаасай

	Болор тунгалаг усыг минь

	Бохиргүй цэнгэг байлгаасай гэх шиг

	Увдис төгс Буйрын давлагаан

	Учирлан өчиж, ятган долгилно

	Урсан ирэх бүхнийг ариусгаж

	Уухай түрлэг уянгалуулан өргөнө. 

	 

	Гавьяат багш Д. Чойжилсүрэнгийн 80 насны ойгоор хэлсэн үг

	(1988)

	Гавьяат багш, доцент, уран зохиолч Чойжилсүрэн ах маань өсөх хойч үедээ сургаалаа хүртээсээр, нас сүүдэр 80 жил лүгээ зэрэгцэж байгаад нь чин сэтгэлийн гүнээс баярлаж байна. Горький “Хүн бол ертөнцийн чимэг” гэж хэлсэн байдаг. Чой багш бол үнэхээр орчлонгийн чимэг. Эрдэнэт хүн гэсэн нэрийг 80 жилийн турш өргөж явсны 60˗ыг нь хойчийн залуу үеэ хүмүүжүүлэх буянт үйлсэд зориулсан сайхан хүн, сайн багш юм.  

	Чой багшийн амьдрал үйлс, бүтээл туурвилын тухай эрдэмтэн багш нар илтгэлдээ дурдан ярилаа. Би идэр залуу наснаас Чой багштай уулзан танилцаж, хамт ажиллаж, ачит сургаалаар нь замнан шамдаж явсны хувьд түүний нинжин сэтгэл, өрөвч зөөлөн санаа, үргэлж хүнд тус болохыг хичээж явдаг талаар нь хэдэн үг хэлэхийг хүсэж байна. Чой багш бол нэр алдраас илүүгээр, нинжин сэтгэлийн тухай бодож явдаг багшийн багш хүн. 

	1933 онд бид рабфакийн бэлтгэлд ажиллаж байлаа. Мөн орос хэл мэддэг болох гэж оролдон, Бадамжав гуайнд дагуулан аваачиж, орос, франц, төвд хэл сайн мэддэг Бадамжав гуайд шавь оруулсан. Би мартдаггүй, ямагт талархан санаж явдаг юм. Хичээлийн чөлөө заваар Бадамжав гуайнд очиж, орос үг заалгадаг, орос ном уншдаг байсан минь орос хэлний мэдлэгийн шатаар авирах эхний алхам болсон билээ. Хичээлээ заагаад, хийх ажлаа олохгүй, гудамж хэмжин цаг нөхцөөдөг залуу багш намайг мэдлэг боловсролд хөтөлсөн хүн бол Чойжилсүрэн гуай билээ.  

	30˗аад оноос хойш 10 жилийн болон их сургууль төгсөн, 10 гаруй жил өнгөрчээ. Энэ завсар үзэг нэгт нөхөд, түүний дотор ачит Чой багшийнхаа тус дэмжлэг, цэцэн цэлмэг сургамж, халуун хайр сэтгэлийг нь үргэлж мэдэрч ирлээ. Өрөвч нинжин сэтгэлийн нь нэг баримтыг дурдвал, Бадамжав гуай шөнө дөлөөр сэмхэн ирж, түлшгүй, ядрахын туйлд хүрснээ өгүүлэхэд, Чой гуай түлээ буулгаж өгөхөөр шийдэн, шөнө дунд мод шуудайлан, Бадамжав гуайн хашаанд зөөж байсныг санаж байна. Чой багш хүнд ач тус хүргэх, энэрэх сэтгэлийг л эрхэмлэдэг. Хүний мэргэн цэцний амин сүнс гэж үзсээр өдий хүрлээ.  

	Бас нэг жишээг өгүүлье. Лүн суман дээрээс дүнзэн байшин хоёрыг Улаанбаатарт авчирч, сургууль бариулахаар Чой багш хоёулаа явахдаа, цэргийн хичээлийн багш Шагдарын орос винтовыг хэдэн сумтай авч явлаа. Тэр үед цагаан зээр элбэг байдаг сан. Лүн сум хүрч, нүүлгэх байшингийнхаа хэмжээг аваад, хэчнээн тэрэг болохыг, ямар хэмжээний газар эзлэхийг тоймлон буцах замдаа нэг ооно олзлох хүсэлтэй, зүүн баруунаа ажиглан явтал, сүрэг зээр замд ойрхон гүйлдэв. Машинаа зогсоон, буугаа зэхэн буудахаар завдтал, машины арын суудалд сууж явсан Чой гуай “Би цэрэгт явсан хүн. Чамаас арай дээр буудах байх. Наадах буугаа өг. Би буудъя” гэхэд нь, цэрэгт байсан хүн мэргэн буудах байх гэж бодоод буугаа өгөв. Багш түргэн түргэн буудаад л байлаа. Сүрэг зээр ч холдож орхилоо. Эргээд харвал, Чой гуай бууныхаа амыг уулын орой чиглүүлэн буудаж, зээрийг үргээн холдуулж байлаа. 

	Байгалийн баялаг, ан амьтныг хайрлах сэтгэлийг Чой гуай надад төрүүлсэн юм. Хэрвээ хүн бүхэн түүн шиг элбэрэх, энэрэх сэтгэлтэй байсан бол байгалийн баялаг үрэгдэж хорогдохгүй, барагдах нь амар, сэргээгдэх нь удаан байхгүй. Одоо хүртэл яралзан гүйх зээрэн сүрэг хэвээр бэлчээрлэж байх байсан сан. Бас Чой гуай шиг хүний сайн сайхны төлөө амьдралаа зориулж, хүнийг хайрлан хүндэтгэж, бусад хүний жаргалын төлөө, энх амгалангийн төлөө сэтгэл зүрхээ зориулж байдаг сан бол даян дэлхийд хаанаас дайн самуун болох билээ. 

	Монголын радиогийн сурвалжлагчийн асуултад өгсөн хариулт

	(1988 оны 6˗р сарын 25)

	Асуулт:

	˗Хятадын удирдагчдын буруугаас манай хоёр орны харилцаа муудсан. Тэр үед та Бээжинд элчин сайдаар ажиллаж байсан. Энэ талаар ярина уу? 

	Хариулт: 

	БНМАУ˗ын Онц бөгөөд Бүрэн эрхт элчин сайдаар 1962˗1967 он хүртэл Хятад ард улсад ажиллав. Энэ үед Хятадын тэр үеийн удирдагчид их гүрний дээрэнгүй үзлээр манай улс оронтой харилцаж байсан. 

	Элчин сайдын яамны албаны хүмүүст ямар янзаар хандаж, түүхийн үнэнийг үзтэл гуйвуулан, Монгол˗Хятадын ард түмний найрамдлын нүдэнд дайсагналын шороо хаяж, элдэв гүтгэлэг хэрхэн зохиож байсныг цөөхөн минутад багтааж, хэзээ нэг цагт хэрэг болмоор баримт сэлт болгон үлдээж чадахгүй минь илт. Хятадад очсон өдрөөс эхлэн, Хятадын албаны хүмүүс нөхөрсөг бус харьцаж байв. 

	Хятад ард улсын дарга Лиу Шаочи˗д Итгэмжлэх Жуух бичгээ барьсны дараа түүнтэй ярилцаж байхдаа манай Монгол улс НҮБ˗д хууль ёсны байр сууриа эзэлсэн тухай хэлэхэд, тэрээр миний үгийг огт сонсоогүй юм шиг, тоомсоргүй байдал гарган, ярьж байгаа сэдэвт ер холбогдолгүй асуудал тавьж байсныг санаж байна. Тэр өдрөөс хойш социалист орнууд, түүний дотор манай улсын эсрэг янз бүрийн ажил явуулж байв. 

	Манай үндэсний баярын хүлээн авалт дээр Хятадын хүмүүс бараг ирдэггүй, ирсэн нэг нь гар барихгүй, барьсан ч тоомсоргүй цэвдэг хүйтэн царай үзүүлнэ. Буруу харж байн хундага тулгах зэргээр маягладаг байсан нь доорд үзэж байгаагийн тэмдэг болой.  

	Японы түрэмгийлэгчдээс Хятадыг чөлөөлөх дайнд амь үрэгдсэн Монгол цэргийн хөшөөнд цэцэг өргөхөөр Жанчхүүгийн даваанд очихыг хүсэхэд, Хятадын ГЯЯ˗ны хүмүүс “Цэцгээ бэлтгээд бидэнд өг. Бид аваачаад тавьчихна” гэж маш зэвүүн хүйтнээр хэлдэг сэн. 

	Манай нутгийг Хятадын нутаг дэвсгэрт багтааснаар газрын зургаа хэвлүүлснийг би үзсэн билээ. Сургуулиуддаа газар зүйн хичээл заахдаа ч, гадаадын сонины сурвалжлагчдад мэдээлэл хийхдээ ч, манай улсыг Хятадын нэг муж мэтээр ярьж, манай улсын тусгаар тогтнолыг үгүйсгэдэг байсан.  

	1966. 8. 20˗ны орой манай элчин сайдын яамны жолооч Самбуу Бээжин хотын төвөөр явж ирээд, Вангфүжингд маш олон хүн цугларан, байшингийн хананд бичигтэй цаас нааж, дэлгүүрийн хаяг эвдлэн, хүмүүсийг олс, төмөр утсаар оосорлон хөтөлж, зодож нүдэж байна. Хашхиралдаж бархиралдах нь чих дүлийрэм. Чухам юу болж байгааг бүү мэд гэх зэргээр нэлээд сандрангуй ярьж билээ. Тэр өдрөөс хойш Бээжингийн гудамж, талбай Хонгвэйбинг хэмээх тархигүй зандалчин залуучуудаар дүүрч, байшин хэрмийн хананууд хараал ширээл бичсэн цаасанд хучигдсан юм. 

	Манай элчин сайдын яамны ажилтан Далай, Адъяа, Дашдорж нарын хятад хэл мэддэг хүмүүс хятад хувцас, цагаан цамц, хөх өмд өмсөөд, Бээжин хотын гудамжаар явж, Дазибао /大字报dazibao˗ хан туурганд наадаг ухуулгын хуудас сонин/ уншин, утга агуулгыг нь хэлдэг, бичиж тэмдэглэдэг, мэдээлэл хийдэг байв. Элчин сайдын яамны хашаандаа хоригдсон Зөвлөлт болон бусад социалист орны нөхдөдөө мэдээлдэг байж билээ. 

	Лиуличанг гудамжийг ардын хятад, Вангфүжинг ардын зам хэмээн шинэ нэрээр солих санал тавьсан Дазибаонууд гарч эхлээд, цааш Зөвлөлт болон социалист орнуудыг засварлах үзэлтэн, дайсан гэж хараасан, хүмүүсийг зодсон, алсан мэдээ үргэлжилсээр байлаа.  

	Энэ үед Хятадад, нийслэл Бээжин болон бусад хотод болж байсан учрал явдлуудыг нэг нэгэнгүй мэдээ болгон ирүүлдэг байсан. Тэдгээр мэдээлэл манай улсын зохих газруудын архивд байх ёстой.  

	1967 оны 8˗р сард Гүнгсүэнбинг элчин сайдын машиныг онхолдуулан, жолооч Даш˗Онолтыг нүцгэлэн зодож, хагас сая Гүнгсүэнбинг элдэв лоозон хашхиран жагсаж, элчин сайдын яамыг 10 шахам хоног хүрээлэн бүсэлж, хашаан дээр чанга яригчаар өдөр шөнө тасралтгүй “Танай Монгол, агуу их Хятадын өмнө мянган ялтай. Энэ ялаас хэзээ ч мултрахгүй” хэмээн заналхийлэн хашхирдаг байв. 

	Элчин сайд намайг Гадаад яаман дээр шөнө бүр дуудаж аваачин, эсэргүүцлийн нот авхуулах гэж элдвээр хараан зүхдэг байсан. “Тэр нот гэгчийг нь би аваагүй. Үүнийг чинь авахгүй. Та нар гүтгэлэг зохиож байна” гэж хэлэхэд, 10 шахам хятад босон харайж, нүд рүү хуруугаар чичин, “Чи авах ёстой. Заавал ав. Танай Монгол агуу их Хятадын өмнө мянган ялтай. Чи ч энэ ялаас мултрахгүй” гэж доромжилж, сүрдүүлдэг байж билээ. 

	Элчин сайдын яамыг анх бүслэхдээ тэдгээр зандалчид Элчин сайдын яамны албан байрнаа цөмрөн орж, хана туурган дээр “Засварлах үзэлтэн сөнөтүгэй”, “Цэдэнбалын нохой толгойг хага цохъё” зэрэг хараалын үг өгүүлбэрийг хар бэхээр бичсэн. Мөн зөвлөх Багаа, Дугаржав, Агваанринчин, орчуулагч эмэгтэй Жингүй нарыг чирэн гаргаж, сөгдүүлээд зодсон. Цаг, аппарат, нүдний шилийг нь булаасан. Магнитофоныг нь эвдсэн, Жингүйн хурууг хугалж, зодож, хөх няц болгосон слайд зураг одоо надад бий.  

	Яамыг бүсэлсэн 8 дахь өдрийн орой “Монгол анд нараа, дотроо урвалт гаргаад, ревизионист элчин сайдаа хүлээд бидэнд тушаа. Тэгэхгүй бол бүх хариуцлагыг хожим та нар хүлээнэ. Цагийн хугацаа өглөө гээд өдий төдий минут үлдлээ, 30, 20, 10 минут үлдлээ, 5 минутын дотор Элчин сайдаа авчирч өгөхгүй бол та нар хатуу хариуцлага хүлээнэ” гэж сүрдүүлэх заналхийлэхийг хослуулан хашхирч байтлаа, Элчин сайдын яаманд орж ирээд, тэвэр хэртэй бичиг цаасыг хүлээн авч байгаа байдлаар фото зураг авах гэж оролдсон. Манай нөхөд намайг хүрээлэн зогсож, тэдний санааг биелүүлээгүй юм. Энэ бүх явдлыг одоо мэдэх хүмүүс байна. Тухайлбал, Агваан, Пүрэвдорж, жолооч Самбуу, Нямсүрэн, Жинхүй, Дамдинсүрэн. Тэр үед бидэнтэй хамт ажиллаж, Хонгвэйбинг довтлол доромжлолыг биеэрээ амсаж байсан Дугаржав, Лочин, зөвлөх, бичээч Дамдинсүрэн нараа мөнх бусын замд үдлээ. 

	Хятад оронд болж байсан явдал Хятад˗Монголын харилцаа, цаашид бид ямар бодлого явуулах санал, Хятадын удирдагчдын үзэл бодлын тухай олон эхт мэдээлэл судалгаа бичсэн. Олон хавтас материал байх ёстой. Монголоор бичсэн эх материалууд одоо ч надад бий. 

	Санал болгоход:

	˗Улсын архиваас гадна байгууллага бүхэнд архив байх нь чухал. 

	˗Хувийн архив байж болно. 

	˗Хүмүүсийн дурсамжийг сонсох нь чухал. Залуучуудад яриа хийж байх. 

	 

	Москвагийн радиогоор хэлсэн үг. 

	(1989 оны 4˗р сарын 19)

	Москвагийн их сургуулийн оюутан байхдаа Москвагаас монгол хэлээр радио нэвтрүүлэг эхлэн явуулах ажилд оролцож байснаа эргэн дурсаж, дөч гаруй жилийн дараа дуу хоолойгоо Москвагаас дахин эх орондоо сонсгож байгаадаа сэтгэл хөдлөн баясаж байна, би. 

	1946 оны намрын нэгэн өдөр манай улсын элчин сайд намайг “Монгол хэлээр радио нэвтрүүлэг нээгдэх гэж байна. Түүнд чамайг оролцуулах болсон. Одоо Зөвлөлтийн радио хорооны нөхөдтэй очиж уулз” гэсэн билээ. Тэгээд Зөвлөлтийн радио хороонд ажиллаж, радиогоор нэвтрүүлэх мэдээ, материалыг оросоос монголд орчуулан нэвтрүүлдэг болсон юм. Тэр үед монгол хэлний редакцад орос хэл сайн мэддэг Аюурзана гуай ажилладаг байлаа. Оросоос монголд орчуулахад сайн мэдэхгүй нэр томьёо, үг, өгүүлбэр тохиолдоход Аюурзана гуайгаас асууж, зөвлөгөө авдаг байж билээ. 

	Юс голын эрэг дээрх Строминка˗32 гэдэг байрнаас гарч, Сокольникийн тэндэх метро хүртэл алхан, метронд сууж, Охотнический ряд хэмээх зогсоол дээр гараад, Горькийн гудамжийг өгсөн явсаар, Пушкиний талбайд хүрч, радио хорооны байрнаа орж, радиогоор монгол хэлээр нэвтрүүлэх Зөвлөлт орны болон олон улсын байдлын тухай сонин мэдээ, баримт сэлтийг орчуулдаг байлаа. Зөвлөлтийн Радио хорооны Монгол редакцынхан оюутан надад эелдэг сайнаар хандаж, ажил амьдралд минь байнгын туслалцаа үзүүлдэг байсныг гүн талархалтайгаар тэмдэглэхэд таатай байна. 

	Тэр үед монгол хэлээр явуулах радио нэвтрүүлгийн программ төдийлөн өргөн биш, нэвтрүүлэх зүйл ч одоотой адил баялаг биш байжээ. Москвагаас радиогоор хааяа ярихдаа “Миний дуу хоолойг аав, ээж минь сонсдог ч болоосой доо. Манай хөдөө орон нутагт радио хүлээн авагч байдаг ч болоосой” гэж ихэд мөрөөддөг байлаа. Тэр үеэс хойш олон арван жил өнгөрч, “Хээрийн галуу нисэн үл хүрэх газар”˗аас Монголын олон мянган хөвгүүд, охид эрдэм эрдэнийг өвөрлөн, эх орондоо ирцгээжээ. Эдүгээ Москвагаас монгол хэлээр нэвтрүүлэх радиогийн программ өргөн дэлгэр болж, өдөр бүр Зөвлөлт орны дэвшил хөгжил, өөрчлөн байгуулалтын амжилт, олон улсын байдал, шинжлэх ухааны хөгжлийн тухай маш сонирхолтой, өргөн дэлгэр мэдээг монголоор нэвтрүүлэх болсон нь манай ард түмэн, хотод ч, хөдөө нутагт ч айл гэр бүхэн, өвгөд, хөгшид, өсөх үеийнхэн радио хүлээн авагч өвөрлөн, хонь малаа хариулж, хээр яваа малчид, хүн бүхэн орон даяар булт бүгд сонсож байдаг болов. 

	Зөвлөлт улсад суралцаж байгаа манай оюутан, сурагчид өөрсдийн сурлагын байдал, Зөвлөлт орны ажил үйлсийн болон оюутан залуучуудын үлгэр жишээч туршлага, уралдаан тэмцээнд оролцсон байдал, хамт суралцдаг нөхдийнхөө сурлагын амжилтыг Москвагийн радиогоор дамжуулан, Монгол нутагтаа байгаа эцэг эх, ах дүү, найз нөхдөдөө таниулж, тэдний сонирхдог дуу, хөгжмийг сонсгож байгаа нь нэн сайшаалтай байна. Ингэж манай оюутан залуучуудыг радио нэвтрүүлэгт хааяа оролцуулж байгаа явдалд бид маш баяртай байдаг. 

	Москвагийн радиогийн монгол редакцад эдүгээ монгол хэл нэвтэрхий сайн мэддэг Зөвлөлт нөхөд ажиллаж, монгол хэлний нэвтрүүлэг өдөр ирэх бүр улам сайжирсаар байгааг энэ ялдамд бахархан тэмдэглэж, монгол хэл бичгийн эрдэмтэн Игорь Кручкин нарын зэрэг бусад мэргэжилтэн, эрдэмтэн зөвлөлт нөхдөдөө чин сэтгэлийн халуун баяр хүргэе. 

	ЗХУ˗ын радиогийн монгол нэвтрүүлгийн түүхт 40 жилийн ойг тохиолдуулан, Зөвлөлтийн Радио, телевизийн байгууллага, түүний ажилтан, ажилчид та бүхэнд чин сэтгэлийн баяр хүргэж, цаашдын ажил үйлсэд тань улам их амжилтыг хүсэн ерөөе. 

	Зөвлөлт орны өөрчлөн байгуулалтын буян дэлгэрсэн сайхан үйл хэрэгт их амжилтын ерөөлийг дэвшүүлье (СССР˗ийн Улсын радио˗телевизийн сурвалжлагчийн магнитофонд бичүүлэв. О. К. Яковлев. 1989 оны 4˗р сарын 19˗нд). 

	Энэрэл элбэрлийн буян

	(1990)

	Хөвсгөлийн Рашаантын хүрээний нэгэн лам /буриад Чойжин/ бусад лам хуврагуудад бууны сум даахгүй хэмээн зангиа зүүлгэж, хүн бүрд нэг нэг жижиг цагаан мод бариулан, энэ модоор зангавал, довтлон ирж буй цэргүүд унаад байна гэж эсэргүү нарыг дарахаар жагсан ирж буй цэргийн өмнөөс явуулсан гэдэг. Тэдгээр лам хувраг эсэргүү нарын цэргийн өмнөөс модоороо зангахад, нэг ч цэрэг унаагүйд эсэргүү цэргүүд зугтав. Хүрээнд үлдсэнийг нь баривчлан, нэгэн шавар гэрт багтаж ядтал чихээд, нэрсээр нь бүртгэн, дуудаж байцаадаг, цаазаар авдаг байжээ. Шөнө дөлөөр дуудагдан гарагсад буцаж ирдэггүйг өвгөн лам Бүдээ гэгч мэдээд, тайж угсаатай Жамсран гэдэг залууд: 

	˗Чи залуу хүн, амьд гарахыг бод. Чамайг Жамсран гээд дуудахад нь би гараад очъё. Тайж угсаатай Жамсран гээд лав буудаж ална. Би хөгшин хүн, гарз багатай гээд дуудахад нь “Би Жамсран байна” гээд гарч одсон гэдэг. 

	Олон лам нарыг нүхний амсарт суулган буудахад, тэр буудагдан унажээ. Гэтэл зарим нь амьд байсан гэдэг. Нөгөө жинхэнэ Жамсран нь бас амьд гарчээ. Нигүүлсэн сэтгэлийн ач энэ бөлгөө. 

	 

	Миний тухай сонин хэвлэлд бичсэн худал зүйлс:

	(1990)

	1. 1989 оны “Эхний сэтгүүлч” сэтгүүлд Б. Ширэндэв ор үндэсгүй гүтгэлэг бичжээ. 

	2. ”Хөдөлмөр” сонинд Молом гэгч намайг 1976 онд Соёлын яамны сайд байснаар худал бичжээ. 

	З. 1990. 05. 10. Лхамжавын эхнэр эмч Дэжид гэгч 1964 оны хавьд, Цэдэнбалын үеэс эхлэн Соёлын яамны сайд Д. Цэвэгмидэд өргөдөл өгсөн боловч нэг ч удаа хариу өгөөгүй. Усанд хаясан чулуу мэт алга болдог юм билээ гэж худал бичжээ. Тэр үед би Хятадад байсан бөлгөө. 

	4. Академийн гадаад хэлтсийн дарга байсан Д. Хорлоо гэгч Д. Цэвэгмид Ринчин гуайгаас Хайссиг, Топпа /фашистуудад урвасан/ нарт захидал бичсэн учир шалтгааныг буруушаан зэмлэж байсан гэж бичжээ. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	ДОЛОО. ЭРДЭМ ШИНЖИЛГЭЭНИЙ ӨГҮҮЛЛҮҮД

	 

	Редакторын үг: Д. Цэвэгмид гуай Москвагийн улсын их сургуулийн аспирантурт өдрөөр суралцаж, эрдмийн зэрэг хамгаалснаараа Монгол улсын ууган эрдэмтэн байв (Түүний өмнө МАХН˗ын ТХ˗ны УТТ˗ны орлогч гишүүн, Намын Төв Хорооны нарийн бичгийн дарга агсан Н. Жагварал гуай горилогчоор ажиллаж, эрдмийн зэрэг хамгаалсан байдаг). Тэр бээр маш хичээнгүй, шаргуу хөдөлмөрч оюутан байжээ. Тухайн үед МУИС˗ийн сургалт˗эрдэм шинжилгээний ажил эрхэлсэн проректороор ажиллаж байсан зөвлөлтийн эрдэмтэн Л. А. Туровский, Сээр нуруутны зоологийн болон харьцуулсан анатомийн тэнхимийн эрхлэгч А. Г. Банников, Москвагийн улсын их сургуулийн ботаникийн тэнхимийн эрхлэгч А. В. Юнатов нарын гарын үсэг зурсан Тодорхойлолтод “Дондогийн Цэвэгмид нь Багшийн техникумд биологийн багшаар арав гаруй жил ажиллаж, амжилт гаргасан тул Улсын Гавьяат багш цол хүртсэн. 1942 онд Гэгээрлийн яамны томилолтоор Монгол улсын их сургуульд элссэн, тус их сургуульд биологийн факультет байхгүй тул СССР˗ийн их сургуулиудын биологийн факультетын сургалтын төлөвлөгөө, хөтөлбөрөөр их сургуулийнхаа профессор, багш нартай бие даан хичээллэж, 1942 оны 10˗р сарын 01˗нээс 1945 оны 9˗р сарын 01 хүртэл өнгөрсөн гурван жилийн дотор ажилч хичээнгүй, хөдөлмөрч, их сууж хичээллэснийхээ үрээр их сургуулийн биологийн факультетын эхний 4 курсийн сургалтын төлөвлөгөөг бүхэлд нь бараг судалж дуусгав. Организмын хөгжлийн динамик, гадаад хэл гэсэн хоёрхон хичээлийн шалгалт л үлдсэн. Учир нь Монгол улсын их сургуульд гадаад хэлний оронд орос хэл үздэг (уг шалгалтаа бол цаг тухайд нь амжилттай өгсөн), харин организмын хөгжлийн динамикийн хичээл мэргэжлийн багш тус сургуульд байхгүй юм. . . . Иймд Москвагийн их сургуулийн биологийн факультетын удирдлагаас хүсэхэд, авьяас чадвар бүхий энэ оюутныг хэрэв та нөхөд боломжтой хэмээн үзвээс 5˗р курстээ хүлээн авч суралцуулаад сургуулиа төгсгөж, улмаар, боломжийн байх аваас, аспирантурт үлдээж БНМАУ˗ын анхны зоологч˗эрдэмтэн болоход нь дэмжлэг үзүүлнэ үү” гэжээ (уг тодорхойлолтыг . . . ˗р хуудаснаас үзмүү). 

	Тэр бээр биологийн шинжлэх ухааны доктор, профессор, Монгол улсын Шинжлэх ухааны Академийн жинхэнэ гишүүн, М. Ломоносовын нэрэмжит Москвагийн улсын их сургуулийн болон Гумбольдтын нэрэмжит Берлиний улсын их сургуулийн “Хүндэт доктор”, нэрт эрдэмтэн байв. 

	 

	Нууц товчоо ба орчин зүй (экологийн)˗н асуудалд

	(1959)

	Орчин үеийн шинжлэх ухаан˗техникийн хувьсгалын нөхцөлд байгалийг хамгаалах зорилго өргөжиж, орчин зүйн сүйрэл бодитой заналхийлж байгааг нийгэм ухамсарлах болсонтой холбогдон, дан ганц биологийн шинжлэх ухаан байснаа нийгмийн талыг багтаасан түгээмэл шинжлэх ухаан болж буй орчин зүйн судлал үнэхээр хурдан хөгжиж байна. Урьд өмнийн бүх шинжлэх ухаан нэг л зорилтыг, тухайлбал, байгалийг ашиглаж, хүний хэрэглээний хэрэгцээг хангах зорилгыг шийдвэрлэхэд аль нэгэн хэмжээгээр үйлчилж иржээ. Шинжлэх ухаан эдүгээ хүртэл орчин зүйн хувьд гагцхүү давших чиглэл баримталж ирсэн бөгөөд одоо хязгаарлах чиглэл баримтлах цаг болжээ. 

	Хүн амын нийт соёлыг дээшлүүлэхэд хийх эрс алхам болгож, орчин зүйн боловсрол ба хүмүүжлийг бүх талаар хэрэгжүүлэхийн зайлшгүй нь орчин үед хүн бүрд тодорхой болжээ. Хүрээлэн буй орчинд холбогдох боловсрол буюу орчин зүйн боловсрол ба хүмүүжил нь хүнийг байгальтай харилцахдаа хүлээх иргэний хариуцлагаа мэдэрдэг болгох, байгальд хохирол учруулахгүй байхад сургах, хамгийн гол нь хойч үедээ, хүмүүсийн эрх ашгийн үүднээс байгалийн унаган төрхийг хэвээр хадгалан үлдээхийн төлөө өөрийн хөдөлмөрийн үйл ажиллагааны үр дагаврыг урьдчилан харж чаддаг болгох зорилготой юм. Хүн амын нийт соёлыг дээшлүүлэхэд хийх эрс алхам болгож экологийн боловсрол ба хүмүүжлийг бүх талаар хэрэглэхийн зайлшгүй нь одоо үед хүн бүрд тодорхой болжээ. 

	 

	Хүн ба нийгмээс байгальд нөлөөлсний сөргүү үр дагавар. 

	Экологийн хүмүүжил ба боловсролын зайлшгүйг ухаарах нь:

	Хүн, нийгэм, байгалийн харилцан үйлчлэл хурцдаж байгаа шалтгааны талаар хүмүүс олонтоо бодох болов. Яагаад тэр вэ? Яагаад 60˗аад оны үед нэгэн янзын “хүүхдийн тоглоом шиг /шувууны үүр хийж өлгөх, болжмор, тагтаа тэжээх г. м. / байсан байгаль хамгаалах асуудал одоо үед төрийн хэрэг болж, МАХН˗ын программд тусгагдаж, жил бүр олон сая төгрөгийн хөрөнгө зарцуулах зүйл болов?

	Ийм тулгамдсан чухал асуултад хариу олохын тулд нэлээд олон тооны шалтгааныг зөв үнэлэх хэрэгтэй байна. Үүнд:

	1. Дэлхийн бөмбөрцгийн багтаамж зай хязгаарлагдмал билээ. Манай дэлхийн гадаргын зөвхөн 1,4 сая хавтгай дөрвөлжин километр нь хүн амьдрахад тохирсон дэвсгэр нутаг юм. 

	2. Дэлхийн хүн амын тоо түргэн нэмэгдэж байна. Жишээ нь: 1830 онд 1 тэрбум хүн оршин сууж байсан бол 1930 онд 2 тэрбум, 1960 онд 3 тэрбум, 1975 онд 4 тэрбум, 1985 онд 5 тэрбум, 2000 он гэхэд 6˗7 тэрбум хүн болох төлөвтэй. 

	3. Хөгжилтийн нөлөө. Энэ нь томоохон хотуудын хүн ам түргэн олширч, байгалийн нөөц баялгийн хэрэглээ нэмэгдэж, үйлдвэрийн болон гэр ахуйн хаягдлын хэмжээ өсөж байгаа явдал юм. 

	4. Шинжлэх ухаан˗техникийн хувьсгалын зарим сөргүү үр дагавар юм. Энэ нь хүрээлэн буй орчныг бохирлох, байгалийн нөөц баялгийг зохисгүй ашиглах, түүнийг хоослон барагдуулах явдлаар илэрч байна. Ингэхэд хүн ба нийгмээс байгальд сөргүү нөлөөлж байгаагийн уг шалтгаан хөдөлмөрчдийн, нэн ялангуяа шийдвэр гаргадаг удирдах хүмүүсийн экологийн боловсролоор дутмаг байдал юм. Ийм учраас боловсон хүчинд бүх шатанд экологийн боловсрол олгох явдлыг боловсронгуй болгох, экологийн хүмүүжлийг өргөн нэвтрүүлэх нь одоо үед онцгой чухал ач холбогдолтой болж байна. 

	Шинжлэх ухаан˗техникийн дэвшлийн зарим үед аж үйлдвэр, хөдөө аж ахуйн оргилуун хөгжилтэй холбогдон, амь мандлын (биосферийн) байгалийн экосистемд хүн төрөлхтний давшилт эрчимжиж байна. Мөн үйлдвэрлэлийн хаягдлаар агаар болон усан мандал бохирдож, хөрсний үржил шим муудаж, ашигт малтмалын нөөц ховордож, түүнийг улам их гүнээс олборлох болж байна. Үүнтэй холбогдон байгалийн зарим нөөцийн шавхагдах, үл шавхагдах тухай асуудлыг анхааран авч үзэх нь чухал боллоо. Үл шавхагдах гэгч нөөцийн тоонд сансрын (нарийн радиац, тэнгисийн түрлэг г. м. ) болон цаг уурын (агаар, салхины хүч г. м), мөн усны нөөцийг зарим хүмүүс оруулдаг юм. 

	Философийн онолоор бол зөвхөн матери л шавхагдашгүй бөгөөд түүний тодорхой хэлбэрүүд нь нийгэм ба хүний талаас үзвэл шавхагдаж болох юм. Хэрэв бид зарим оронд цэвэр агаар, цэнгэг ус хэтэрхий ховордож, дэлгүүрт худалдах бараа болсныг дурсан санавал үүнийг үнэмшихэд бэрх бус буй. Ингэхлээр байгалийн нөөц баялаг шавхагдашгүй гэх үзэл бодлыг эцэс болгох, байгальд хэрэглэгчийн эрх ашгийн үүднээс хандахыг зогсоох талаар эрчимтэй ажлыг шаргуу хийж гүйцэтгэх хэрэгтэй байна. 

	Дэлхийн нефтийн нөөц 40˗50 жилийн дараа, чулуун нүүрснийх 150 жилийн дараа барагдана гэсэн лавтай тооцоо бий. Үүнтэй холбогдон эрчим хүчний бусад эх булгийг ашиглахад тулгуурласан эрчим хүчний хөгжлийн төлөвийг хэлэлцэх болов. 

	Нэгэн талаас хүн ба нийгэм, нөгөө талаас байгалийн эдүгээгийн харилцан холбогдол хурцадсан нь экологийн хямрал үүсэх аюулыг буй болгож байна. Үүнээс урьдчилан сэргийлэх арга хэмжээний нэг экологийн боловсрол, хүмүүжил олгох зорилтыг хэрэгжүүлэх явдал юм. Энэ асуудлыг олон улсын хэмжээнд хүлээн зөвшөөрч байна. Амьдралд тулгарч байгаа цөмийн сүйрэл, хүрээлэн байгаа орчны улам нэмэгдэж буй бохирдол, озон давхаргын цоорол гэх зэрэг амин мандалд учир буй сөргүү нөлөө байгалийн нөөц баялгийн барагдал, асар их нутгийн цөлшил, ой модны сүйдэл энэ бүхэн сайн санаат хүн зоны сэтгэлийг түгшүүлэхгүй байж чадахгүй. Ийм ч учраас олон улсын хэмжээнд байгаль хамгаалах дэлхийн стратегийг баталж, хүрээлэн байгаа орчныг хамгаалах олон улсын өдрийг тогтоож (6˗р сарын 5), хүрээлэн буй орчны талаарх янз бүрийн түвшний боловсролын зорилгыг төлөвлөжээ. 

	Хүн, нийгэм, байгалийн харилцан үйлчлэлийн асуудал бол маш нарийн төвөгтэй, олон талтай бөгөөд чухамдаа харилцан бие биедээ үйлчлэн нөлөөлдөг бүхэл бүтэн тогтолцоо юм. Иймд манай орны байгалийн нөөц баялгийг зүй зохистой ашиглах талаар хуульчид, эдийн засагчид ихээхэн анхаарал тавьж, байгаль хамгаалах хууль тогтоомж боловсруулах, тэрчлэн байгалийн баялгийг тойрсон эдийн засаг˗санхүүгийн хууль тогтоомжийг боловсронгуй болгох, ашиглаж хэрэглэсний татвар төлөөсний хэмжээ тогтоох зэрэг ажлыг хийж байна. 

	Байгаль хамгаалах явдал бол хүрээлэн байгаа орчныг хадгалан хамгаалах, байгалийн баялгийг зохистой ашиглах талаарх шинжлэх ухааны мэдлэг болон практик арга хэмжээний систем юм. Ингэхдээ байгалийн баялгийг нөхөн сэлбэгдэх (амьтны аймаг, ургамал, хөрс, цэнгэг ус, хүчилтөрөгч, хий агаар) ба нөхөн сэлбэгдэхгүй (ашигт малтмал) гэж хоёр хуваагдана. Харин байгаль ба байгалийн баялгийг адилтган үзэж болохгүй. Байгалийг зохистой ашиглах үндсэн зарчим нь байгаль хамгаалах ажлыг хэрэгжүүлэхэд оршдогийг ойлгох хэрэгтэй. Иймд байгаль хамгаалах зорилгыг зөвхөн дархан цаазтай газар буй болгох явдлаар хязгаарлаж болохгүй. 

	Хүн байгалийг зөвхөн хамгаалах үүрэгтэй юм бишээ. Чухамдаа хүн бол байгалийн буянаар, түүний нөөц баялгийг ашигласны хүчинд л оршин амьдарч байна шүү дээ. Иймд байгаль хамгаалах ажлыг байгалийн баялгийг ашиглахаас салгаж болохгүй бөгөөд тэгэх тусмаа тэдгээрийг сөргүүлэн тавьж болохгүй. Байгалийн нөөц баялгийг ашиглах явцад байгалийг өөрчлөх, хувиргах явдал зайлшгүй гарна. Байгалийг хувирган өөрчлөх нь хоёр янзын шинжтэй байдаг ба эдгээр нь

	 байгалийг (түүнд бодлогогүй, зарим баялгийг шавхагдашгүй гэж хандсаны улмаас) доройтуулах, эсвэл сэргээн сайжруулах шинж болно. 

	Байгалийг хамгаалах нь утга холбогдлоороо харилцан адилгүй нэлээд хэдэн янзын зорилготой юм. Экологийн боловсрол, хүмүүжил олгоход үүнийг харгалзан үзэх нь нэн чухал. Үүнд эн тэргүүний ач холбогдолтой нь гэвэл хүрээлэн буй байгалийн орчныг хамгаалан хадгалах, түүнийг доройтлоос урьдчилан сэргийлэх, дэлхий дээр хүн төрөлхтөн, ерөөс амьдрал оршин байх бололцоог хангах талаар авах арга хэмжээ юм. 

	Үүнд юуны өмнө гариг дэлхий дээр энх тайвныг сахин хамгаалах, цөмийн зэвсэглэлийг хязгаарлах, сансар болон гадаад далайг бохирдлоос сэргийлэх олон улсын хэлэлцээрүүд багтана. 

	Байгаль хамгаалах (улмаар экологийн боловсрол олгох) арга хэмжээний системд хоёрдох байранд байгалийн үл нөхөгдөх нөөц баялгийг зохистой ашиглах асуудлыг тавих нь зүйтэй. Манай гариг дэлхий бүрэлдэн тогтох үед бий болсон эдгээр баялгийн тоо хэмжээ хязгаарлагдмал юм. Гэхдээ дэлхийд нефть, чулуун нүүрс, элдэв хүдэр, бусад ашигт малтмал нэлээд байгаа боловч тэдгээрийн хязгаарлагдмал болох нь нэгэнтээгүүр үл нөхөгддөг, нөгөөтээгүүр хүн төрөлхтөн ашиглахын хэрээр ховордож байгаа зэргээр тодорхойлогдож байна. Хэрэв 100 жилийн тэртээ ашигт малтмалыг 300 метрийн гүнээс олборлож байсан бол одоо үед хайгуулын өрөмдлөгийн гүн нь 10 км гаруй болжээ. 

	Ирээдүйд хүмүүс хэрэгцээт баялгаа үүнээс илүү их гүнээс олборлож чаддаг болох бололтой. Ингэхлээр нефть, чулуун нүүрс, мод зэрэг химийн аж үйлдвэрийн түүхий эд болгон ашигладаг баялгийг түлш болгон шатаах нь үр ашиггүй зүйл төдийгүй, харин ч гэмт хэрэг юм. Ер нь үл нөхөгдөх нөөц баялгийг байгалийн орд газраас иж бүрдлээр нь олборлох, цаашид туйлын үр ашигтай боловсруулах, боломжийн хэрээр урт хугацаанд аригтай ашиглах шаардлагатай байна. Гагцхүү ингэж чадсан цагт л тэдгээрийг зохистой, үр ашигтай ашиглаж байна гэж хэлж болно. Байгалийн баялгийг өрөөсгөлөөр, дагнан ашиглаж болохгүй. Олборлосон бүхнээ хаягдалгүй ашиглавал зохино. Хэрэв хүн газрын хэвлийд гар дүрсэн л бол гол олдворын хамт хөрснөөс гарган авсан бүхнээ ашиглах хэрэгтэй. Байгалиас олж авсан бүхэн үнэ цэнтэй, чухаг учир хаягдал байж болохгүй. 

	Бүхнийг (орчин үеийн хэллэгээр) хүний төлөө, хүний тусын тулд зориулах хэрэгтэй. Гэтэл бодит байдалд ямар байдаг билээ? Газрын хэвлийгээс жил бүр олон сая тонн төмрийн хүдэр уудлан гаргадаг. Түүнийг дэвшилттэй гэгддэг ил уурхайн аргаар олборлохдоо олон мянган га хар шороон хөрсөө сүйтгэж, ингэснээрээ сүү, мах, үр тарианы үйлдвэрлэлийг хязгаарлаж байна. Мөн өргөн уудам нутгийн усны горимыг алдагдуулж, усны нөөцөө шавхахад хүрч байна. Түүгээр үл барам аварга том уулын баяжуулах комбинат барьж байгуулаад урьдах хохирол дээрээ нэрмээс болгож байна. 

	Байгаль хамгаалах, экологийн боловсрол олгох явдалд нөхөгдөх баялгийн зүй зохистой ашиглалт гуравдах байр эзэлнэ. Энэ бол агаар мандлын хүчилтөрөгч, цэнгэг ус, хөрс, ургамал, амьтны аймаг зэрэг экологийн хэвийн нөхцөлд нөхөгдөж байдаг бөгөөд угаас хязгааргүй урт удаан хугацаанд байж болох боловч хүмүүсийн аж ахуйн бодлогогүй, болчимгүй үйл ажиллагааны улмаас хялбархан сүйдэж, устан арилж болох баялаг юм. 

	Байгалийн нөхөгдөх баялгийг хаягдалгүй зохистой ашиглахын мөн чанар нь түүнийг жилийн өсөлтөөс нь хэтрэхгүй хэмжээгээр олборлоход оршино. Уг хэмжээнд хүргэлгүй ашиглах нь байгалийг эзэмшихийн үүднээс бол үр ашиг багатай боловч, мөнхүү баялагт сөргүү нөлөөлөх ямар нэгэн үр дагаварт хүргэхгүй. Харин нөөц баялгийг үрэлгэн ашиглах нь (ан амьтныг хэтэрхий олноор агнах, загасыг хэмжээ тогтоолгүй олборлох, ой модыг хайр гамгүй хядах нь) түүнийг ховордуулж, түргэн нөхөн сэргэх бололцоог хааж, хэт эрчимтэй ашигласан нөхцөлд нөөц баялгийг үндсээр нь хоослох, зарим төрөл зүйлийн амьтан, ургамлыг устгахад хүргэж болно. Мөн агаар, цэнгэг ус, хөрс зэргийг нөхөгдөх нөөц баялгийн нь хувьд зохистой эзэмшиж ашиглах нь тэдгээрийг хүрээлэн буй орчныг бүрэлдэхүүн хэсгийн нь хувьд бохирлохгүй байхын тул хамгаалах зорилгод нийцнэ. Экологийн боловсролд эдгээр асуудал анхаарлын төвд байx ёстой. 

	Хөдөө аж ахуйд “химийг” хэтрүүлэн хэрэглэсний, өөрөөр хэлбэл, тарианы талбайд шаардагдах эрдэс бордоог хөрсний ялгаврыг харгалзахгүй, тооцоогүй зарцуулсны улмаас, мөн мал аж ахуй, газар тариаланд хөгжил хурдасгагч элдэв бодис их хэмжээгээр хэрэглэсний улмаас амьтан, ургамлын нөөц “бохирдож” байна. Үүний үр дүнд нитрат болон бусад бодис ихтэй хүнсний ногоо, мах хэрэглэж эхэлснээр амьтан, хүнд элдэв өвчин тусах болжээ. Жишээ нь “химийн тэжээл” хэрэглэснээс улбаалан хүүхдийн өсөлт хурдсах явдал гарч, зарим хүүхэд 2 м˗ээс өндөр болж өсөх гажиг тохиолдож байна. 

	Байгаль хамгаалах экологийн боловсрол олгох ажилд ач холбогдлоороо дөрөв дэх байранд орох асуудал бол байгалийн дурсгалан гэгдэх зүйлс, тэдгээрийн зарим элементийн тухай асуудал юм. Байгалийн дурсгалан сонирхолтой онцлог нутаг дэвсгэр орох бөгөөд түүнийг хамгаалалтын янз бүрийн горим бүхий биосферийн болон улсын дархан цаазтай газар, үндэсний цэцэрлэгт хүрээлэн гэх мэтээр ялгана. Мөн ийм дурсгалын тоонд газар нутгийн үзэсгэлэнт байдал, нуур ус, байц хад, амьтан ургамлын ховор зүйл гэхчлэн “Улаан номд” орсон байгалийн үзэмж багтана. Ялангуяа ховордож, устаж байгаа амьтан, ургамлын зүйлийг хамгаалан хадгалах нь гагцхүү тэдгээрийн амьдрал орчныг хадгалж, байгалийг зохистой ашиглах зарчмыг баримталж чадсан цагт хангагдана. Одоо үед манай орны янз бүрийн муж, нутагт улсын ба орон нутгийн байгууллагын хамгаалалтад авсан байгалийн дурсгал олон бий. 

	Байгаль бол бие хүнлэг чанар төлөвших хүчин зүйл мөн

	Байгаль бол хүний эрүүл мэндэд төдийгүй, түүний сэтгэц, зан төлөв, бие хүнлэг чанар төлөвшихөд чухал нөлөөтэй билээ. Байгалийг хүний “сэтгэл санааны мөнхийн бөгөөд амьдруулагч эх булаг” гэж үзэж байсан зөвлөлтийн алдарт сурган хүмүүжүүлэгч В. А. Сухомлинский \1918˗1970\, А. С. Макаренко \1888˗1939\ зэрэг хүмүүсийн бүтээлүүд хүн төрөлхтний байгаль хамгаалах хүмүүжлийн үндсийг боловсруулахад гүнзгий ул мөр үлдээсэн юм. 

	Ерөөс хүн байгальтай харилцсанаар зөвхөн бие тэнхрээд зогсохгүй, бас энэ харилцаа нь уран бүтээлчид, яруу найрагч, зохиолч, зураач, хөгжмийн зохиолч, байгаль шинжээч, философич нарыг өвөрмөц сонин сайхан бүтээл туурвих, шинэ бодол санаа төрөхөд нөлөөлдөг байна. 

	Монголын говь нутгийн байгаль маш үзэсгэлэнтэй. Тэр үзмэр их зохиолч Д. Нацагдоржийн “Миний нутаг” гэдэг алдарт шүлэгт зураг болон үлдсэн бий. Төрийн шагналт яруу найрагч Ч. Лхамсүрэнгийн “Тэнгис” гэдэг мөрөөдлийн шүлэг, Ардын зураач Н. Цүлтэмийн “Говийн айл” гэдэг сайхан зураг цөм л говийн өнгө үзэмжийн нөлөөгөөр бий болсон уран бүтээл. Тэрчлэн манай орны байгалийн бүс, хязгаар бүхнээс соёл, шинжлэх ухаан, урлагийн нэрт зүтгэлтнүүд төрөн гарсан бөгөөд тэдний үйл ажиллагаа, уран бүтээлд нутгийн байгаль орчны онцлог ямар нэгэн ул мөр заавал үлдээсэн бий. 

	Одоо үед манай өсвөр үеийн экологийн боловсрол, хүмүүжлийн асуудал боловсруулах ажилд МУИС, УБДС болон байгаль хамгаалах нийгэмлэгийн нэлээд олон аймгийн салбар идэвхтэй оролцож байна. Манай шинжлэн судлагчид, сурган хүмүүжүүлэгчдийн нэрлэж байгаагаар бол тал бүрийн хөгжилтэй бие хүний төлөвшил нь зохих ёсны экологийн боловсрол, хүмүүжил олгосны үндсэн дээр байгалийн үлэмж их нөлөөгөөр явагддаг байна. 

	Янз бүрийн насны хүмүүст янз бүрийн түвшний экологийн боловсрол олгох явдал бол тодорхой мэдлэг, чадвар дадлага олгох систем юм. Тэгэхдээ мэдлэг, чадвар, дадлага нь амьдралын туршид хөгжиж, боловсронгуй болж байдаг байна. 

	Хэрэв хүүхэд бага насандаа хүрээлэн байгаа сав болон шим ертөнцийн цөөн тооны юмс, амьтан ургамлыг мэддэг байсан бол өсөж том болох тусмаа, эзэмшсэн мөн мэргэжлээсээ шалтгаалан эл мэдлэг улам нэмэгдэж ирнэ. Байгалийн элдэв үзэгдлийн харилцан холбоо, тэдгээрийн хөгжил, өөрчлөлтийн тодорхой зүй тогтлын тухай төсөөлөл бий болно. Мөн үйл ажиллагааныхаа үр дүнг хянах бололцоотой болж, улмаар түүнийг урьдчилан тааварладаг болох юм. 

	Үүнд модчин хүн огтолж авсан модны зайд 20˗30 жилийн дараа юу ургах вэ? Ус хөрс сайжруулагч хүн элбэг их усалж байгаа хөрс олон жилийн дараа ямар байдалтай болох вэ? Намгийг хатаасны эцэст юу болох вэ? гэхчлэн бодох болно. Ийм учраас бид дөрвөн “хэрэгтэй”˗г танин мэдэх ёстой. 

	Мэдэх хэрэгтэй. Энэ бол аливаа хүний үйл ажиллагааны чухал нөхцөл юм. Яаж хийвэл зохих, яаж хийвэл зохихгүй болохыг бараг хүн болгон мэднэ. Гэтэл мэдлэг мэдлэгтээ тэрслэн үйлдэх явдал бас ч ховор биш байна. Мэддэг болох нь хэзээд, хэнд ч хэрэгтэй боловч мэднэ гэдэг маань сэтгэл ханах зүйл хараахан биш юм. 

	Чадах хэрэгтэй. Үүнд амьдрал тус болно. Яагаад вэ? гэвэл гагцхүү амьдралын туршлагаас чадвар ургана. Хараад, эсвэл бодоод чаддаг болохгүй, заавал гар биеэр оролцох хэрэгтэй болно. Цэцэг ургадаг гэдгийг мэддэг байтлаа өөрөө цэцэг арчилж чаддаггүй цэцэрлэгч хүн ямар байхыг бодоод үз л дээ. Чадах хэрэгтэй. Гэвч чадах нь бага хэрэг. 

	Хүсэх хэрэгтэй. Амьдралдаа шинэчлэх, урагшлах халуун хүсэл тэмүүлэлтэй байх хэрэгтэй. Гэтэл тэр нь хоосон газар бий болохгүй. Харин амьдралаа үйл хэрэгтэйгээ холбож чадсан, үйл хэрэг нь аминдаа биш, ард олондоо зориулсан цагт л бий болно. Бага үйл гэж байхгүй. Багадсан хүн л байж болно. Магадгүй, том албан тушаалтай хэр нь бага хүн байж болох юм шүү. 

	Үйлдэх хэрэгтэй. Хүсэхээс цаашлахгүй хүн олон тааралдах юм. Миний үйл ажил юуг ч өөрчилж чадахгүй гэж тэд боддог бололтой. Гэтэл ажил үйлээ эрхэлсээр хэзээ нэгэн цагт зорьсондоо хүрч болдгийг хүн ухаарах ёстой. Гар хумхин сул сууж болохгүй. Бүх нийтийн үйл хэрэг маань хүн бүрийн үйл ажлаар бүтнэ. Ингэхлээр энэ “дөрвөн хэрэгтэй” бол экологийн боловсролын өвөрмөц шалгуур юм. Дан ганц мэдлэг, чадвар хангалтгүй бас хүсэл, үйл ажил шаардагдана. 

	Байгаль хамгаалах шалтгааны тухай асуудал экологийн боловсролд чухал ач холбогдолтой. Энэ сэдэлбэр шалтгаан бол хүний ямар нэгэн хэрэгцээг хангах зорилгоор хийх үйл ажлыг нөхцөлдүүлж байгаа ухаарсан нөхцөл юм. Экологийн сургалтад, ялангуяа байгаль хамгаалах мэдлэг сурталчлахад зарим нэгэн нөхцөлийг ашиглах шаардлагатай, ингэснээр энэ дагуу хийх ажлын үр ашиг нэмэгдэнэ. Үүний зэрэгцээ хүүхдийн байгууллага, дунд болон дээд сургуульд байгалийг хамгаалах ажлын хүмүүнлэгийн нөхцөлийг төлөвшүүлэхэд онцгой анхаарах нь чухал байна. 

	Хүмүүст төлөвшүүлэх, өргөн сурталчлах ёстой байгаль хамгаалах явдлын гол нөхцөл нь дараах зүйлд хамаарна. Үүнд: эх оронч (эх орноо хайрлах явдлыг хөгжүүлэхтэй холбогдсон), хүмүүнлэг (амьд амьтныг хайрлах, өрөвдөх сэтгэл төрүүлэх), гоо сайхны (гоо сайхны мэдрэмж олгодог), эдийн засгийн (ашиг тусыг тодорхойлох), танин мэдэх (хүрээлэн буй орчныг сонирхох), иргэний (хариуцлага мэдрэх) нөхцөлүүд болно. Тэрчлэн хөгжиж байгаа орнуудад ихээхэн дэлгэрсэн айж сүрдэх сэтгэлд тулгуурласан шашны шинжтэй нөхцөлүүд байдгийг дурдах хэрэгтэй. 

	Манай орны дунд сургуулиудад явагдаж байгаа шинэтгэл, мөн дээд боловсролын өөрчлөн байгуулалтын нөхцөлд экологийн хүмүүжил ихээхэн чухал ач холбогдолтой болж байна. 

	Ер нь экологийн хүмүүжил бол хүнд тодорхой зан төлөв олгох, хүний экологийн соёлыг хөгжүүлэхэд тус дэм болох зорилготой байдаг. Энэ бүхэн нь хүн, нийгэм, байгаль гурвын харилцан холбогдлыг үр ашигтай болгох, экологийн зохих ухамсар, сэргэхүйг бий болгоход туслах болно. 

	Экологийн хүмүүжил нь дараах таван үндсэн асуудлыг шийдвэрлэхтэй холбогдоно. 

	Нэг дэх асуудал: Байгалийн байдлыг хариуцах иргэний хариуцлагыг олгож хүмүүжүүлэх, байгалийг хайрлах мэдрэмжийг болон байгальтай харилцах эрмэлзлийг хөгжүүлэх. Энэ бол экологийн хүмүүжлийн нэгэн үндсэн зорилго бөгөөд манай орны иргэдийн үндсэн хуулиар хүлээсэн үүргээс үүсэн гарч байгаа юм. 

	Хүүхдийг балчир, бага наснаас нь эхлэн байгалийг хайрладаг болгон хүмүүжүүлэх ёстой, үүнийг дунд сургуульд үргэлжлүүлж дээд сургуульд (харьцангуй) төгсгөнө. Үүнд байгалийн шинжлэх ухаан, сурган хүмүүжүүлэх болон сэтгэл зүй, ёс зүй, гоо зүй, тэрчлэн нийгмийн шинжлэх ухаан, гадаад хэл, биеийн тамир зэрэг хичээлийн багш нар идэвхтэй оролцох ёстой. 

	Хоёр дахь асуудал: Зохих мэдлэг, чадвар, дадлыг экологийн талаар мэдлэгтэй зөв хослуулах мэргэжлийн хэрэгцээ, хүн ба нийгмээс байгальд үйлдэн нөлөөлсний эцсийн үр дагаврыг урьдчилан харах эрмэлзэл эдгээрийг олгож хүмүүжүүлэх. Энэ бол экологийн нийт боловсрол, хүмүүжлийн наад захын үндэс юм. Хүн бүхэн өөрийн мэргэжил, мэргэжлийн дагуу байгальтай харилцах тодорхой хүрээний асуудлыг, мөн байгалиас юуг яаж авах, юуг яаж буцааж өгөхөө мэддэг байх ёстой. Үүнийгээ байгальд хохирол учруулахгүйгээр хийж чаддаг байх ёстой. 

	Нийгмийн гишүүн бүрийн эзэмшвэл зохих экологийн мэдлэгийн үндэс нь юуны өмнө биосферийн тухай (В. И. Вернадскийн сургаал), агаарын болон усан сан, хөрс ургамал, амьтны аймаг, тэрчлэн эрдсийн нөөц баялаг хүн бүрийн болон нийгмийн амьдралд гүйцэтгэх үүргийн тухай орчин үеийн төсөөлөл юм. Монголын байгаль орчин биологийн болон цаг уурын эрс тэс нөхцөл, нөхөн сэргэх ба хүний учруулсан сүйтгэлийг нөхөх бололцоо хязгаарлагдмал учраас нэн эмзэг гэдгийг харгалзан үзвэл зохино. 

	Экологийн талаар урьдчилан харах соёлгүй, тэр ч байтугай экологийн наад захын мэдлэггүй байх нь элдэв сөргүү үр дагаварт хүргэж ирсэн ба хүргэж байна. Жишээлбэл, эрдэс бордоог буруу хэрэглэснээс болж хөрсний үржил шим дээшлэх, ургац нэмэгдэх бололцоо хаагдаж байна. Мөн услалтыг буруу хийснээс болж хөрс давсжиж байна. Пестицидийг хэтрүүлэн хэрэглэснээс болж хөдөө аж ахуйн бүтээгдэхүүн хордож, хүмүүст янз бүрийн өвчин удаж байна. 

	Гурав дахь асуудал: Байгалийг ашиглахдаа түүнд нэн хохиролгүйгээр хөдөлмөрлөх экологийн соёл олгож хүмүүжүүлэх. Байгалийг зохистой ашиглах үндсэн зарчим нь түүнийг ашиглах явцад хамгаалах явдал байдаг учраас энэ асуудал байгаль хамгаалах үндсэн асуудал юм. 

	Гэтэл одоо үед инженер˗техникийн зарим ажилтан ХХ зууны эхэн үеийн бүдүүлэг арга хэрэгслээр, тухайлбал, үйлдвэр заводын янданг өндөрлөх, бохир усыг цэвэрлэх байгууламжаар дамжуулан, цаашид Туул, Сэлэнгэ мөрөн, Хөвсгөл нуур зэрэг байгалийн усан санд нийлүүлэх аргаар хүрээлэн байгаа орчноо хадгалан хамгаалах зорилтыг шийдвэрлэх оролдлого хийж байгаа нь харамсалтай. 

	Үйлдвэрлэлийн экологич чанар нь байгаль хамгаалах зорилгод шинэ янзаар хандахад, тухайлбал хаягдалгүй буюу бага хаягдалтай технологи нэвтрүүлэх, усыг эргүүлэн ашигладаг болох зэрэгт оршино. 

	Байгальтай холбогдсон үйлдвэрлэл бүхэнд сайтар бодож боловсруулсан шинэ технологи нэвтрүүлэхийг одоо үед хөдөлмөрийн экологийн соёл шаардаж байна. Жишээлбэл, мод бэлтгэх үед модыг машинаар чирэх нь өнгөн хөрсийг гэмтээж, нялх ургацыг устгаж байхад, хөрөөдсөн модыг нисдэг тэргээр өргөж тээвэрлэх нь ямар нэгэн хор хохирол учруулах юм. Тэрчлэн бензин болон бусад шатахуун хэрэглэдэг автомашин агаарыг бохирдуулдаг байхад цахилгаан зайгаар хөдөлдөг техник хор нөлөөгүй юм. Тракторч хүн уулын хярыг тууш буюу хөндлөн огтолж хагалж болно. Тэгвэл тууш хагалахад хөрсний эвдрэл зайлшгүй гарах бөгөөд хөндлөн хагалахад өнгөн хөрс хадгалагдах боловч ажил хүндрэлтэй байна. Үр ашигтай, хүнд хөдөлмөрийн хөлс ч өндөр байх ёстой. Иймд үйлдвэрлэлд экологич зарчим нэвтрүүлэх нь эдийн засагчдын анхаарлыг зүй ёсоор татах ёстой, байгалийн үнэт зүйлийг хадгалан хамгаалахын тулд хөдөлмөрийн хөлс төлөх шинэ норм тогтоох шаардлагатай болно. 

	Дөрөв дэх асуудал: Байгалийн нөхцөлд байх зан төлөв, байгалийн “өгөөжийг” ухаалаг хэрэглэх экологийн соёлыг олгож хүмүүжүүлэх. Энэ бол нийт хүн амыг хамарсан дан амьдралын асуудал юм. 

	Байгальтай харилцах, ингэснээр бие сэтгэлээр сэргэхийг хүсэхгүй хүн нэг ч байхгүй. Гэтэл байгалийн баялаг сайхныг зөв ашиглаж хэрэглэдэг хүн төдий л олон биш байна. Хээр хаана, хэрхэн гал түлэх вэ? Аяллаар явах үед шил лонх, төмөр лааз, полиэтилен уут, ороолтыг хааш хийх вэ? гэж сэтгэл зовох хүн ховор болсон учраас ийм хог хаягдал ойн цоорхой, зөрөг зам дээр хөглөрч байх болов. 

	Иймд хүмүүст, юуны өмнө залууст байгаль орчинд биеэ авч явах зан төлөвийн соёлыг олгож хүмүүжүүлэх нь хүн бүхний анхаарлын төвд байх ёстой. Мөн байгалийн “хишгийг” хүртэх соёлын тухай асуудал ихээхэн анхаарал татаж байна. Ер хэрэглээний соёл нь нийгмийн шалгуураар, тухайлбал, хэрэглээ нь хөдөлмөрт тохирч, бусдад хор хохирол учруулахгүй байх гэх мэт шалгуураар тодорхойлогдоно. 

	Хэрэглээний соёл гэдэг нь цогцолбор ойлголт бөгөөд түүнд иргэний хариуцлага, хөдөлмөрийн соёл, байгаль орчинд биеэ авч явах зан төлөвийн соёл зэрэг нь толинд тусах адил ууссан байна. 

	Одоо үед хувиараа ан хийж, олзоо ганзагалсан этгээд, агнуурын хориотой хэрэгслээр загас егүүтгэсэн хүн, хээрийн цэцгийг таслан бөөн бөөнөөр нь багцлан тэвэрсэн бүсгүй, энэ бүхэн бол өнгөрсний үлдэц сүүдэр, хувийн жижиг өмчийн бодол сэтгэлээр амьдрагч, бусдыг болон ирээдүйг үл бодогч этгээдүүд мөн. Аливааг хураан цуглуулах, амьд амьтныг алж устгах нь бидний өвөг дээдсээс уламжилсан өв биш билээ. 

	Байгалийн өгөөж баялгийг (зохистой, өөрөөр хэлбэл, хэмнэлттэй, нийгмийн эрх ашгийг бодолцож зөвхөн “гоё” гэхгүй) хэрэглэх соёлын тухай асуудал хүүхэд, залуучуудыг хүмүүжүүлэх ажлын гол нь болж байх ёстой. Энэ ажилд экологи нь эдийн засагтай, экологийн боловсрол, хүмүүжил нь одоо үеийн улс төрийн гэгээрэл боловсролын систем ихээхэн анхаарал тавьж байгаа эдийн засгийн боловсролтой нягт холбоотой байвал зохино. 

	Тав дахь асуудал: Байгальтай харилцах хувьсамтгай нөхцөл байдлыг зөв зохистой харгалзах шийдвэр гаргах зорилгоор шүүмжлэлтэй ухаарах арга болсон экологийн сэргэхүй ба ухамсрыг төлөвшүүлэх. Энэ бол чухамдаа хүрээлэн байгаа орчны талаарх экологийн боловсрол ба экологийн хүмүүжлийн бүх ажлын эцсийн дүн юм. 

	Янз бүрийн хэлбэрээр илэрдэг экологийн боловсрол ба хүмүүжил бол экологийн сэтгэхүй, ухамсрыг төлөвшүүлэх эцсийн зорилготой. Чухамдаа тэдгээрийн үндсэн дээр л хүн байгалийнхаа төрх байдлын төлөө хариуцах иргэний хариуцлагаа ухамсартайгаар харуулж, байгалийн орчин, биеэ авч явах зан төлөвийн болон хөдөлмөрлөхийн экологийн өндөр соёлоо харуулж чадна. 

	 

	Тахийг хамгаалах асуудалд

	Дэлхий дээр маш ховордсон амьтдын

	нэг нь тахь (1881) юм. 

	Монгол Алтайн нурууны чанад дахь нутгаар эрт цагаас эхлэн нутагласаар ирсэн нүүдэлчин ардуудын яриа ба Төв Азийг судалсан шинжээчид (Н. М. Пржевальский, М. В. Певцов, Г. Е. Грумм˗Гржимайло зэрэг)˗ийн тэмдэглэлтээс үзвэл, ХХ зууны эхээр тахь гэдэг зэрлэг адуу Монгол Алтайн чанад цөл ба жунгар нутгаар элбэг, тархалтын хүрээ нь өнөөдрийнхөөс их байжээ. Сүүлийн үед тахь маш ховордож, түүний тархалтын хүрээ эрс багассан байна. 

	Үүнээс арваад жилийн өмнө Монгол Алтайн нурууны чана дахь цөлийн Тахийн шар нуруу, Байтаг уул, Алаг нуурын орчмоор тахь элбэг үзэгддэг байсан ч, сүүлийн үед ховордож ирсэн нь илэрхий байна. Үүнийг 1955 оны 8˗р сард Монголын их сургуулийн зоологийн тэнхимээс Алтайн чанад цөлд явсан эрдэм шинжилгээний анги нотолжээ. 

	Энэ шинжилгээний анги нь Биж Алтайн гол, Алтайн хонин усны говь, Тахийн шар нуруу зэрэг нутгаар явж, туурайтан амьтны амьдралын талаар ажиглалт хийсэн ба нутгийн малчин ардуудтай уулзан, тахийн тухай мэдээ цуглуулсан юм. 

	Нутгийн ардуудын хэлснээс үзвэл: 1950 он хүртэл Tахийн шар нуруу, Алаг нуур, Алтайн Хонин усны говь ба Байтаг уулын зүүн хойд цөл нутгаар тахь элбэг үзэгддэг байсан нь сүүлийн жилүүдэд нэлээд ховордсон байна. 1955 оны 8˗р сард бид Алтайн Хонин усны говь, Тахийн шар нуруунд явуул ажиглалт хийхэд битүү туурайтны шинэ мөр ховор үзэгдэж билээ. 

	Говийн элсэрхэг буюу хужирмаг зөөлөн хөрсөнд хулангийн хуучин мөр нэлээд олон байсан, түүний дотор тахийн мөрийг бид олж үзээгүй, харин Тахийн шар нурууны хавцлуудаар битүү туурайтны хуучин мөр нэлээд байсны дотор хааяа гонзгой зууван хэлбэртэй томоохон мөрүүд үзэгдсэнийг “тахийн мөр” гэж ажигласан билээ.  

	Тахийн туурай, хулангийнхыг бодвол том бөгөөд уртавтар гонзгой байдаг. Мөн 1955 оны 8˗р сарын 20˗ны өдөр Тахийн шар нурууны нэгэн хавцлын тэгш сайхан дэнж талд тахийн азаргыг олж үзсэн билээ. Тэр нь зээрд зүстэй бөгөөд хулангаас арай богино биетэй, хотгор нуруутай, чих нь хулангийнхаас арай богино, цээж өргөн, толгой том, сүүлний хялгаснууд нь годон˗сүүлийн угаас эхэлсэн бөгөөд адууныхаас шингэн, хүзүү нь гүдгэрдүү, дэл нь богино босоо, энэ онцлог шинж тэмдгүүд тодорхой харагдаж байсан юм. 

	Энэ амьтан өглөөний 11 цагийн орчим хөндийн дунд бэлчээрлэж байснаа биднийг үзмэгц, тоос татуулан цааш дутаасан бөгөөд нүднээс далд ортлоо хэд хэд дахин хөндөлсөн зогсож, биднийг гайхан харахдаа сүүлээ дээш өргөх нь сүргээс хулжин гарсан эмнэг догшин морины төрх байдалтай байж билээ. Түүний шинэхэн мөрийн хэлбэр байдал, хэмжээ нь хулангийнхаас том, арай уртавтар гонзгой байсныг хуучин мөрүүдтэй зэрэгцүүлэн үзэж, тахийн мөрийг хулангийнхаас ялган таньж болохыг мэдсэн юм. Үүнээс өөр тахийг энэ явдалд олж үзээгүй билээ. 

	Нутгийн хашир анчид ба ажигч малчдын ярих нь, тахь зуны цагт өмнө зүг хил нэвтрэн очоод, намрын сэрүүн ороход эргэж ирдэг гэнэ. Хэрэв энэ үнэн бол бидний жуулчлан явж байх үест тахь хараахан буцаж ирээгүй байсан байж болно. Гэвч ард олны ажиглалт ба мөр улны байдлаас үзвэл энэ нутагт тахь ховорджээ. 1955 оны хавар эрт Алаг нуурын орчмын говьд хоёр тахь байсан сураг гарсан боловч бидний жуулчлалын үе болох 8˗р сард дээр дурдсан тахиуд байсангүй. Энэ мэт өчүүхэн хэдэн баримтаас үзвэл, орчин үед тахийн амьдрах нутаг бол Монгол Алтайн чана дахь Тахийн шар нуруу орчмоор хязгаарлагдах болсон бөгөөд тоо толгойн хувьд цөөрчээ . Ийнхүү тахь цөөрсний гол шалтгаан бол:

	1. Түүнийг агнахыг хориглосон хууль гаргахаас өмнө замбараагүйгээр агнаж сүйтгэсэн;      

	2. Сүүлийн жилүүдэд Говь˗Алтай аймгийн өмнө зүгийн ардууд намар ба ялангуяа өвлийн цагт Тахийн шар нурууны завсрын цэнгэг устай, малын бэлчээр сайтай нутгаар суурьшдаг болсон явдал тахийг түүний дассан сурсан үржил шимтэй бэлчээрээс түрэн гаргасан байна. Ийм хоёр зүйлийн гол шалтгаанаас тахь ховордож бүрмөсөн сөнөхийн даваанд хүрээд байгааг эрдэм шинжилгээний байгууллагууд онцлон анхаарч, түүнийг хамгаалах арга хэмжээг нэн яаралтай авах нь чухал байна. 

	Тахийг хамгаалан үржүүлэх зорилгоор Алтайн чана дахь цөлийн Тахийн шар нуруу ба түүний орчмын нутаг, ялангуяа Тахийн шар нурууны баруун хойд талын цөл дэх булаг, шанд бүхий газруудыг оролцуулан дархалсан газар болгох шаардлагатай байна. 

	Улсын Их Хурлаас батлан гаргасан ангийн хуулийн ёсоор тахийг агнах явдлыг цаазалсан боловч, зөвхөн энэ арга хэмжээгээр хязгаарлаж тахийг сөнөхөөс аварч болохоо больжээ. Тахийн амьдран оршдог газрыг дархлан цаазлахын зэрэгцээгээр зоопарк буюу тусгай аж ахуйн газар түүнийг цэврээр үржүүлэх ажлыг зохиох хэрэгтэй. Үүнээс 14 жилийн өмнө Тахийн шар нуруу ба Байтаг уулын орчмоос унаганд нь барьж авчирсан хоёр эм тахь энэ өдрийг хүртэл Жаргалант дахь улсын Морин заводын газар адуутай ижилсэн байгаа бөгөөд монгол адууны азаргатай нийлж эрлийз гаргасан нь арав гаруй тоонд хүрээд байна. 

	Монгол адууны азарга ба тахийн гүү хоёрын дундаас гарсан эрлийз нь биеийн ерөнхий төрх байдал, хэмжээ, өнгө зүсмийн талаар эхтэйгээ төстэй олон шинж тэмдэгтэй байдаг ажээ. 

	Энэ Морин завод дээр хэдэн жилийн өмнө тахийн азарга байсан бөгөөд тэр тахийн азарга ба монгол адууны гүүнээс гарсан эрлийз энэ Морин заводын адуун сүргийн дотор хэд хэд байна. Тэдний төрх байдалд бас л тахийн шинж тэмдэг ажиглагдаж байна. 

	Жаргалантын морин заводын адуун сүрэгт байгаа тахийн хоёр гүү нь хэдийгээр унаган цагаас хүний гарт орж, 10 гаруй жил тэжээвэр байдалд байгаа боловч, зан авирын талаар зэрлэг шинжээ алдаагүй байна. Өвлийн их цастай цагт чононд довтлогдож, түүнтэй байлдан тэмцсэн ул мөрийг үзэхэд тахь чононоос төдийлөн айдаггүй бололтой, түүний биедээ ойртохыг хүлээн зогсож байгаад, оновчтойгоор өшиглөх буюу гэнэт ухасхийн хаздаг байна. Иймээс чоно тахинд халдаж чаддаггүй юм байна. Жаргалантын Морин заводын адуун сүрэгт байгаа тахиудыг ажиглаж хулан, монгол гүү хоёртой зэрэгцүүлж үзвэл, биеийн гадаад төрх байдлаар хулангаас ихээхэн ялгавартай, харин адуунд нэлээд төсөөтэй юм. 

	Товч дүгнэлт. 

	1. Орчин үед тахийн тархалтын хүрээ зөвхөн Тахийн шар нуруу ба түүний орчмын нутгаар хязгаарлагдаж байна. 

	2. Сүүлийн үед тахь ховордож байгааг анхаарч, түүнийг байгалийн байдалд өсгөн үржүүлэх дархалсан газрыг байгуулах ба зоопарк, тусгай аж ахуйн газруудад цэврээр өсгөх нь чухал байна. 

	НАЙМ. ГАДНЫН СОНИН ХЭВЛЭЛД Д. ЦЭВЭГМИДИЙН ТУХАЙ ГАРСАН ЗАРИМ МАТЕРИАЛААС

	 

	Эрин үеийг алгассан Монгол

	(Арт Шилдс, “Дели Варке”, 1961. 12. 31)

	НҮБ˗д суудлаа эзлэхээр хүрэлцэн ирсэн төлөөлөгчтэй уулзан ярилцахад, тэр бээр бага залуу насаа өнгөрүүлсэн газар нутгаа эргэн дурсаж билээ. Надтай ярилцсан төлөөлөгч маань Монголын уудам нутагт төрж өссөн хүн. Идэр залуу наснаасаа эрийн цээнд хүрэх хүртэл энэ хүн эмнэг морины нуруун дээр, уурга, бугуйл суналзуулан давхиж явжээ. Бидний нэрлэдгээр ёстой л ковбой байжээ. Энэ хүнийг ирээдүйд нэрт эрдэмтэн болоод, энхийн төлөө үйлсэд тив дэлхийг хэсэн зүтгэж явах юм гэдгийг тэр цагт хэрхэн таамаглах билээ. 

	БНМАУ˗ын ГЯЯ˗ны нэгдүгээр орлогч сайд, профессор Дондогийн Цэвэгмидтэй НҮБ˗ын ойролцоо орших түүний албан тасалгаанд уулзахад, тэрээр “Манай ард түмний хувьд хувьсгал асар их өөрчлөлтийг хийсэн юм” гэж ярьж байв. 

	Хөгжингүй аж үйлдвэр˗хөдөө аж ахуйн орон болох замаар Монгол улс давшингуй урагшилж байна. Тэрээр “Манай ард түмэн мал аж ахуйг эрхлэн, нүүдэллэн амьдарч байлаа” гэж ярив.  “Мал нь ногоогоо, малчин нь малаа дагаж байсан. Хувьсгалаас өмнө Монголын эдийн засагт мал аж ахуйгаас өөр ямар нэг үйлдвэрлэл байгаагүй юм. Шашны цөөн тооны сургуулийг эс тоолбол сурч боловсрох өөр газар байсангүй. Хувьсгал л бидэнд шинжлэх ухааны оргилд тэмүүлэх замыг нээсэн юм даа” гэлээ. 

	ххх    ххх   ххх

	Профессор Д. Цэвэгмид зоологийн мэргэжилтэн. Монгол бол хэдэн зуун сая жилийн өв сантай орон юм. Эртний түүхт энэ орны нутагт олдсон нээлтүүдийг залуу малчин бишрэн гайхдаг байжээ. Хувьсгалын дараа нийслэл хот Улаанбаатарт нээгдсэн их сургуулийг төгсөөд, дараа нь ЗХУ˗д мэргэжил үргэлжлүүлэн суралцаж, зоологийн профессор болжээ. 

	Түүний туулж өнгөрүүлсэн зам бол ердийн зам гэж тэрээр ярьж байв. Мянга мянган малчин түмэн “шинжлэх ухааны далай”˗г зорьсон байна. Хөгжлийн энэ үеийг тэрээр магтан сайшааж байв. Түүнтэй ярилцаж суухдаа индианчуудын нутагт танилцсан нэгэн залуу малчинг өөрийн эрхгүй санан дурсаж билээ. Тэгээд “Энэ хүний зэрэгт хэчнээн хүн хүрч чадаа бол доо” гэж би бодож суулаа. 

	Монголд хувьсгал зүгээр л нэг гаарчхаагүй. Монгол феодалын системийг устгахын өмнө цагаантан Барон Унгернийг бут ниргэхэд Зөвлөлтийн цэргийн хүч гол үүрэг гүйцэтгэжээ. БНМАУ˗ыг хүлээн зөвшөөрсөн анхны орон нь Зөвлөлт засгийн газар байжээ. Тэр үеэс эдүгээ хүрэхэд олон арван улс орон БНМАУ˗ыг хүлээн зөвшөөрчээ. 

	Монгол бол хүчирхэг орон. Монголын нутаг зүүнээс баруун талыг хүртэл 1500 миль үргэлжилнэ. Газар дэвсгэр нь 600 мянган хавтгай дөрвөлжин миль буюу, өөрөөр хэлбэл, Өрнөд Европын хэд хэдэн гол орны нутаг дэвсгэрийг нийлүүлснээс ч том юм. Нэг сая хүн ам нь хурдан өсөж байна. Монголын экспорт, импорт жилээс жилд нэмэгдсээр байна. Энэ орныг АНУ˗ хүлээн зөвшөөрөх тэр мөч тийм ч холгүй байж болох юм. 

	Эл асуудлаар профессор Цэвэгмидийн санаа бодлыг асуухад тэрээр урьдчилсан таамаглал хийгээгүй юм. Гэхдээ Монголын төлөөлөгчидтэй уулзаж, харилцан бие биеийг хүлээн зөвшөөрөх асуудлаар бодол санаагаа Америкийн төлөөлөгчид ярих үед Монголын тал “нааштай” хариу өгснийг тэрээр дурдаж байна. 

	ххх    ххх   ххх

	Би проф. Цэвэгмидээс фашизмын эсрэг тэмцэлд БНМАУ, АНУ˗ын холбоотон биш байсан гэж үү, Монголын арми Японы эсрэг дайнд оролцоогүй гэж үү? гэж асуусан юм. 

	Монголын элч төлөөлөгч “Герман болон Японд фашистуудыг дарах үйлсэд нь манай орон тусалсан. Холбоотнуудын нийтлэг дайсан бол фашистууд байсан. Германыг бут цохиход Монгол материалын тусламж үзүүлсэн. Японтой үүссэн 1945 оны мөргөлдөөнд манай цэргийн хүч гар бие оролцсон” гэж хариулав. 

	Өнөөдрийн гол асуудал бол энх тайван юм. “Бид энх тайвны төлөө зүтгэхээр НҮБ˗д ирлээ. Бидний зорилго энх тайван. Энх тайвныг сахин хамгаалахын тулд НҮБ байгуулагдсан билээ. НҮБ˗ын дүрэм зарчим нь БНМАУ˗ын зорилго, зарчимтай яв цав нийцэж байгаа юм” гэж тэрээр ярив. 

	ххх    ххх   ххх

	Бидний яриа гүнзгийрэх тусам орчин үеийн Монгол улсын тухай би улам ихийг олж мэдлээ. Чингис хааны удам угсааны монголчууд өнөөдөр автомашин, морь, аль алийг нь хослуулан хэрэглэсээр байна. Нэгэн үеийн нүүдэлчин монголчууд өнөөдөр улсын сангийн аж ахуй, нэгдлүүддээ хүчирхэг комбайнууд хэрэглэн, үр тариа ургуулж байна. Малын арьсаа боловсруулан, арьс шир бэлтгэн, гутал хувцсаа үйлдвэрлэж байна. Янз бүрийн нэр төрлийн хоол хүнс хэрэглэж, сайхан хувцаслаж байна. Нүүрс, уул уурхайн үйлдвэрийг хөгжүүлж, механикжуулалт нэвтрүүлсээр байна. Металл боловсруулах, нэхмэлийн үйлдвэрийг хөгжүүлж байна. Больницыг олон тоогоор барьж байгуулж байна. Ерөнхий боловсролын эрдмийг бүх нийтээр эзэмшүүлж, анагаах ухаан, хөдөө аж ахуй болон бусад олон тооны дээд сургууль, их сургуультай болоод байна. Монголын археологичид эртний булш, түүхээ шинжлэн судалж байна. 

	Миний уулзаж ярилцах хугацаа дуусах дөхөж байгааг би ойлголоо. Профессор маань НҮБ руу явах болов. Өөрийн нь ярилцах дуртай сэдэв рүү би яриагаа хандууллаа. Энэ сэдэв нь энх тайван байв. Тэрээр Ази, Африкаар энх тайвны хурлуудад оролцож явснаа ярилаа. 

	Одоо ч үнэхээр түүний явах цаг боллоо. Гэвч, түүний идэр залуу ковбой үеийн амьдралаас дахин сонирхон асуухад тэрээр эелдгээр инээмсэглэж билээ. Монголын дорнод нутгаар хэрэглэдэг уурга нь индианчуудын нутагт хэрэглэдэг бугуйлаас өөр юм гэдгийг би мэдэж авлаа. Профессор маань цаасан дээр урт нарийн модны үзүүрт уясан гогцоог зурж тайлбарлаж өгөв. 

	Гэхдээ манайд хэрэглэдэг бугуйлыг Монголын зарим нутагт мөн хэрэглэдэг юм байна. Гэвч профессор Цэвэгмидэд уурга илүү таалагддаг гэнэ. Түүний хүчирхэг гар, өргөн цээжийг харахад уурга сурамгай эзэмшсэнд нь эргэлзэх зүйлгүй байлаа. 

	Гадаад монголын төлөөлөгч бүхнийг амжуулж байна

	(Лойд Гаррисон, Нью˗Йорк таймс, 1961. 12. 25. )

	Одоогоос нэг жилийн өмнө проф. Дондогийн Цэвэгмид Монгол Улсын их сургуулийн ректороор ажиллан, шүлэг найраглал бичиж, биологийн салбарт эрдэм шинжилгээний ажил хийж, анхны туужаа бичиж эхэлж байжээ. 

	Өнөөдөр энэ хүн ГЯЯ˗ны нэгдүгээр орлогч сайдаар ажиллаж байгаа бөгөөд БНМАУ˗аас НҮБ˗д ирсэн төлөөлөгчдийн тэргүүн болоод байна. Их сургуульд ажиллах нь “таатай” юм гэж тэрээр ярьж байв. 

	Монгол улс НҮБ˗д элсэхээс 5 өдрийн өмнө 10˗р сарын 22˗нд Монголын 4 хүний бүрэлдэхүүнтэй төлөөлөгч Нью˗Йоркт хүрэлцэн ирсэн юм.  Ирсэн өдрөөсөө эхлэн проф. Цэвэгмид болон төлөөлөгчдийн гишүүд хүлээн авалтад “зарим өдөр 3 удаа” тасралтгүй оролцон өөрсдөө 300 хүний хүлээн авалт зохиогоод байна. Монголчууд эдгээр арга хэмжээг үр дүнтэй ашиглан, бусад орны, ялангуяа Ази, Африкийн төлөөлөгчдийн санал бодлыг мэдэхэд зориулж байв. 

	46 настай энэ дипломат хэдийгээр англи хэлээр чөлөөтэй ярьж байгаа боловч даруу зангаараа орчуулагчийг ярилцлагадаа туслалцуулж байв. Хот орчны байдалтай танилцах боломж нь 1˗р авенюгаар өдөрт алхах, НҮБ˗ын байр очих, ирэхээр хязгаарлагдаж байв. Тэд Бродвей орж, шинжлэх ухааны сэдэвт уран сайхны кино үзэж, үндэсний байгалийн музей сонирхжээ. 

	Профессор Цэвэгмид хагас, бүтэн сайн өдрөөр Вашингтонд очсон байна. Тэнд байхдаа өнгөрөгч оны 9 дүгээр сард Монголд уулзан учирч байсан шүүгч Вильям О. Дугластай дахин уулзах завшаан олджээ. 

	Нью˗Йоркийн иргэд “анхаарал тавьдаг, найрсаг хүмүүс юм” гэж тэрээр яриад, тэнгэр баганадсан өндөр барилга, нарийн давчуу гудамжнуудын дунд амьдрах нь дотор давчдаж байх юм гэж нэмэн хэлэв. 

	“Бид Монгол орныхоо цэлмэг тэнгэр, уудам хязгаарт дассан юм” гэж тэрээр ярив. Гадаад Монгол АНУ˗тай дипломат төлөөлөгчийн газар харилцан нээх асуудлаар ярилцаж байгаа юм. Профессор Цэвэгмидийн энэ бодол хоёр орны хооронд уран зохиол, шинжлэх ухааны салбарт солилцоо хөгжүүлэхийг цохон тэмдэглэж байгаагаар илэрхийлэгдэж байлаа. 

	“Бид олон тооны америкчууд, ялангуяа эрдэмтэд, зохиолчдыг хүлээн авахдаа баяртай байх болно” гэж тэрээр ярив. “Бид Америкийн нэрт зохиолч Хэмингуэй, Марк Твен, Жек Лондон нарын зохиолыг орос хэлээр уншсан. Бид цаашид эх хэлэндээ орчуулах бодолтой байгаа. Түүнчлэн өөрийн зохиолчдын бүтээлийн орчуулгыг энд хэвлэхийг ч мөн бодож байна” гэжээ. 

	Америкийн нэлээд нэр хүндтэй хэвлэлийн газар Монголын зохиолчдын бүтээлийг орчуулан хэвлэх сонирхолтой байгаагаа мэдэгджээ. Энэ ямар нэг үр дүнд хүрэх аваас проф. Цэвэгмидийн өөрийн нь бүтээлийг ч англи хэлээр энд унших бололцоотой болохыг үгүйсгэх аргагүй юм. 

	Түүний зохиолын түүвэр ЗХУ, Хятадад хэвлэгдэн гарсан бөгөөд одоо Япон хэлнээ орчуулагдаж байгаа ажээ. 

	Баяндун сумын сургуулийн 70 жилийн ойн хурлын дараа болсон хүлээн авалт дээр акад. Н. Содномын хэлсэн үг

	    (“Өнгөрсөн үеэ санан дурсахуй”, УБ. , 1995, 62˗63˗р тал)

	 

	      Цэвэгмид багш нэрт зохиолч, эрдэмтэн бөгөөд олон жил улсын боловсрол, эрүүл мэнд, шинжлэх ухааныг удирдан зохион байгуулж байсан удирдагч гэдгийг хүн бүхэн мэднэ. Цэвэгмид багшийн захиргаанд би удаан жил ажиллаж, түүнээс олон юм сурч авсан билээ. Бас түүний тэсвэр тэвчээр, ямар ч хүний эвийг олж харьцдаг мэргэн арга, дөлгөөн ааш, боловсон занг мартахын аргагүй. 

	Багшийн тухай нөхдийн ярьсан магтаал бүртэй санал нэг байна. Харин нэгэн зүйлийг нэмж хэлье. Цэвэгмид багшийн төрөлхийн авьяас билгийг задруулан хөгжүүлж, түмэнд алдартай, төрд гавьяатай болоход нь залж засаж байсан хүн бол Долгорсүрэн гуай юмаа. Хөдөө хээр байсан эрдэнийн чулууг өнгөлөн засаж, талс бүрээс нь нүд гялбам туяа цацруулж чаддаг мастертай адил юм аа. 

	Дүүтэй нь хар багаасаа үерхэж байсны хувьд, Долгорсүрэн гуайг мэднэ. Миний дотнын найз бол Ө. Готов гэдэг алдартай сайн эмч байсан юм. Эдний аав нь Өлзийбал гэдэг нэртэй бизнесмен байжээ. Би уулзаж учирч байсангүй. Харин ээж Дугармаа гуайг нь би сайн мэднэ. Хүүхэд бидэнтэй баахан доогтой ярьдаг, эелдэг зөөлөн ааштай тэр эмээ гал тогооны дэргэд хоол цай хийж байхдаа хүртэл зузаан зузаан орос номыг уншиж суухыг би хараад гайхан биширч байдаг сан. Багадаа гимназ төгссөн, дэлхийн соёл урлаг, утга зохиолыг нэвтэрхий сайн мэддэг, сонгодог боловсролтой хүн байсан юм. Долгорсүрэн гуай ийм л сурвалжит гэрээс гарсан, соёлтой, ухаантай хүн дээ. 

	Иймд Цэвэгмид багшийн маань ажил амьдралын амжилт бүтээл бүрд сайн ханийнх нь хандив их бий гэж би хэлэх гэсэн юм аа. 

	1961 оны 12˗р сарын 03˗ны өдөр Нью˗Йоркоос гэрийнхэндээ бичсэн захидал

	Москвагийн их сургууль

	төгссөний дараахан. . . 

	Баяндун сумын сургуулийн өмнө босгосон

	Д. Цэвэгмид гуайн хөшөөний өмнө түүний үеэл дүү,

	гавьяат малчин Б. Батмөнх, жолооч Ч. Борис нар

	1974 оны10 дугаар сарын 01˗12˗нд Токиод болсон 

	Олон улсын Парламентын холбооны бага хурал дээр

	 үг хэлж байгаа нь

	НҮБ˗ын Төв байрын өмнө БНМАУ˗ын төрийн далбааг мандуулсны

	 дараа тус байгууллага дахь ЗХУ˗ын байнгын төлөөлөгчдийн

	Газрын тэргүүн В. Зорин Д. Цэвэгмидэд баяр хүргэж байгаа нь. 

	1964 онд С. Лувсан тэргүүтэй нам, засгийн төлөөлөгчдийг 

	БНХАУ˗ын дарга Мао˗Цзэ˗Дун хүлээн авч уулзав. 

	Ю. Цэдэнбал дарга 1962 онд Бээжинд айлчлах үеэрээ Монголын 

	ЭСЯ˗ны ажилтнууд, оюутнуудтай уулзав. 

	Элчин сайд Д. Цэвэгмид дипломат ажилтан Ч. Далай, 

	Адьяа нарын хамт. Бээжин, 1963 он. 

	Зүүн гараас: проф. Ш. Лувсанвандан, проф. Д. Цэвэгмид, 

	проф. Ц. Дамдинсүрэн, доц. Х. Далхжав нар Туул голын эрэг дээр. 1963 он. 

	1929 онд Улз голын хошуунаас Улаанбаатар хотод байсан хүмүүс. 

	Өвөр талаас нэг дэх эгнээний байруун гар талаас эхний хүн нь Д. Цэвэгмид. 

	Уран зохиолчдын бүлгэмийн гишүүд. 

	Зүүн гар талаас зогсож байгаа нь:

	1. Дондогийн Цэвэгмид 2. Төмөрийн Нацагдорж 3. Баярын Доржсүрэн 4. Минжүүрийн Лувсанжамц 5. Балданы Содном 6. Тогтохын Даваа 7. Содномын Дашгомбо 8. Насан˗Очирын Наваан˗Юндэн. 

	Дунд эгнээнд суугаа нь: 1. Б. Лхамжав 2. С. Буяннэмэх 3. Мөрийн Ядамсүрэн 4. Чоймболын Өлзий˗Очир 5. Лувсангийн Цэрэн˗Очир. 

	Өмнө эгнээнд Пүрэвийн Хорлоо, Базарын Ишдорж (багш), Өөлдийн Чимид. 

	Камбожийн Эзэн хаан Нордом Сианукт Итгэмжлэх жуух бичгээ 

	барьсны дараа. 

	Гавьяат багш нар: Өвөр эгнээнд баруун гар талаас Дэнсмаа, Цэвэгжав, Ленхоо, Батсүх, Тамжид, арын эгнээнд Шаравнямбуу, Цэвэгмид, Жүрмэд, Палаан, Далхжав. Улаанбаатар, 1951 он. 

	Норвегийн Осло хотод болсон Олон улсын Парламентын 

	холбооны хаврын чуулганд оролцох үеэр. 1980 оны 4˗р сар. 

	 

	[image: D:\Slaid\r001-006.jpg]

	“Алтан суваргын орноор” алдарт тэмдэглэлээ 

	бичиж буй үе. 1963 он, Рангун хот. 

	ЮНЕСКО˗гийн ерөнхий захирал М'Боу˗гийн хамт. 

	Улаанбаатар хот, 1978 оны 6˗р сар

	Эхнэр Ц. Долгорсүрэнгийн хамт. Хятад улс, 1964 он. 

	Эхнэр Ц. Долгорсүрэн, танилцаж байх 

	үеийн зураг. 1949 он. 

	БНМАУ˗ын ЭСЯ˗ны үүдэнд улаан хамгаалагчид жагсаж 

	байгаа нь. Бээжин, 1967 он. 

	“Хоньчин Найдан” уран сайхны киноны 

	зураг авалтын үеэр. Улаанбаатар, . . . он. 

	Гумбольдтын нэрэмжит Берлиний их сургуулийн “Хүндэт доктор” 

	цол гардан авч буй нь. Берлин хот, 1972 оны 6˗р сарын 09. 

	Гэр бүлийн хамт: баруун гар талаас Ц. Долгорсүрэн, 

	Ц. Дэвээ, Ц. Амгалан, Ц. Энхээ нар. Улаанбаатар, 1960 он. 

	Баруун гар талаас: ЗХУ˗ын Төрийн шагналт, ЗСБНХалимаг

	Улсын Ардын яруу найрагч Д. Кугультинов, Д. Цэвэгмид, хэлмэрч бүсгүй, ЗХУ˗ын Хөдөлмөрийн баатар, Төрийн шагналт, ЗСБН Дагестан улсын ардын яруу найрагч Расул Гамзатов. Москва хот, 1984 он. 

	Багш, профессор А. Банниковын хамт, Улаанбаатар, 1957 он. 

	Ломоносовын их сургуулийн төгсөгчид: Зүүн гар талаас

	арын эгнээнд Ш. Цэгмид, Л. Шагдар, Н. Ишжамц, Ц. Пунцагноров,

	өвөр эгнээнд Д. Наваан, Д. Цэвэгмид, Д. Аюушжав нар. 

	Москва, 1948 он. 

	Дэд эрдэмтний зэрэг хамгаалсны дараа. Москва, 1950 он. 

	Багш Э. М. Мурзаев, А. В. Юнатов нарын хамт хээрийн 

	шинжилгээний ажлаар. Дорнодын тал. . 1943 он. 

	Залуу багш Д. Цэвэгмид, 1928 он

	 

	 

	 

	2015 оны хэвлэлийн Хэвлэн нийтлэлийн мэдээлэл:

	ДОНДОГИЙН ЦЭВЭГМИД АБУГАЙН ХУВИЙН ТЭМДЭГЛЭЛ, ДУРСАМЖУУДААС. . . 

Notes

		[←1]
	 Д. Амгалан – Монгол улсын ардын зураач, тухайн үед ДУДС-ийн захирлаар ажиллаж байв. С. Э. 




	[←2]
	 ДСНК – Зөвлөлтийн шинжлэх ухаан, соёлын төв. С. Э. 




	[←3]
	 КИМ – Коммунистический Интернационал Молодёжи С. Э. 

